
			བསླབ་པ་སྲུང་བར་ཡོང་མི་ནུས། །

			སེམས་ཀྱི་གླང་པོ་ཡན་བཏང་བས། །

			མནར་མེད་གནོད་པ་བྱེད་པ་ལྟར། །

			གླང་ཆེན་མ་ཐུལ་མྱོས་པ་ཡིས། །

			འདི་ན་དེ་འདྲའི་གནོད་མི་བྱེད། །

			ཀུན་ནས་དྲན་པའི་ཐག་པ་ཡིས། །

			སེམས་ཀྱི་གླང་པོ་དམ་བཏགས་ན། །

			འཇིག་པ་ཐམས་ཅད་མེད་འགྱུར་ཞིང་། །

			དགེ་བ་ཐམས་ཅད་ལག་དུ་འོང་། །

			སྟག་དང་སེང་གེ་གླང་ཆེན་དྲེད། །

			སྦྲུལ་དང་དགྲ་རྣམས་ཐམས་ཅད་དང་། །

			སེམས་ཅན་དམྱལ་བའི་སྲུང་མ་དང་། །

			བྱད་མ་དེ་བཞིན་ཧྲིན་པོ་རྣམས། །

			སེམས་འདི་གཅིག་བུ་བརྟགས་པ་ཡིས། །

			དེ་དག་ཐམས་ཅད་བཏགས་པར་འགྱུར། །

			སེམས་འདི་གཅིག་བུ་བཏུལ་བ་ཡིས། །

			དེ་དག་ཐམས་ཅད་ཐུལ་བར་འགྱུར། །

			ཞེས་གསུངས་ཏེ། ཚིག་བཅད་དང་པོས་མདོར་བསྟན། གཉིས་པས་སེམས་མ་ཐུལ་བ་ཉེས་པའི་འབྱུང་ཁུངས་སུ་བསྟན། གསུམ་པས་སེམས་ཐུལ་བ་ཡོན་ཏན་གྱི་འབྱུང་ཁུངས་སུ་བསྟན། དེ་ནས་གཉིས་ཀྱིས་སེམས་བཏུལ་བས་འཇིགས་པ་ཐམས་ཅད་ཐུལ་བར་བསྟན་པའོ། །

			འགྲེལ་ཆེན་ལས།

			དྲན་པ་དེ་ཉིད་ནི་ཐག་པ་དང་འདྲ་བ་སྟེ་འཆིང་བའི་ཐབས་ཡིན་པའི་ཕྱིར། (༡༧༥བ)ཀུན་ནས་ནི་རྣམ་པ་ཐམས་ཅད་ཏུ་སྟེ་དམ་པ་མ་ཡིན་པའི་ཕྱོགས་ལ་འཇུག་པ་འགེགས་པའི་ཕྱིར་རོ། །སྟག་སོགས་ཀྱི་གནོད་པ་ཡང་ལས་ཀྱིས་བསྐྱེད་ལ། ལས་ཀྱང་སེམས་ཡིན་སྟེ་སེམ་པ་ལས་ཡིན་ལ། 

			ཞེས་གསུངས་ཅིང་། ངག་དང་ལུས་ཀྱི་ལས་ཀྱང་སེམས་ཉིད་ཀྱིས་ཀུན་ནས་སློང་བའིཕྱིར་དེ་མེད་པར་དེ་དག་མི་འབྱུང་བས་བསམ་པའི་ལས་ཅེས་བརྗོད་པའི་ཕྱིར།

			ལས་ལས་འཇིག་རྟེན་སྣ་ཚོགས་སྐྱེས། །

			ལས་ནི་སེམས་པ་དང་དེས་བྱས། །

			སེམས་པ་ཡིད་ཀྱི་ལས་ཡིན་ཏེ། །

			དེས་བསྐྱེད་ལུས་དང་ངག་གིའོ། །ཞེས་སོ། །

			གནོད་སེམས་མེད་ན་ནི་སུ་ཡང་གནོད་པ་མི་བྱེད་སྟེ།

			འཇིག་རྟེན་ན་ནི་སྡིག་པའི་སེམས། །

			མེད་ལ་སྡང་དང་འཇིགས་པ་མེད། །

			གང་གིས་སེམས་ནི་དབང་བྱས་པ། །

			དེ་ཡི་བདེ་བ་ཉམས་པ་མེད། །

			དེའི་ཕྱིར་འདི་སྐད་ཏུ།

			སེམས་དུལ་བ་ནི་ལེགས་པ་སྟེ། །

			སེམས་དུལ་བས་ནི་བདེ་བ་འཐོབ། །ཅེས་གསུངས་སོ་ཞེས་སོ། །

			གཉིས་པ་ལ། ཉེས་པ་ཐམས་ཅད་སེམས་ལ་རག་ལས་པ་དང་། ཡོན་ཏན་ཐམས་ཅད་སེམས་ལ་རག་ལས་པའོ། །

			དང་པོ་ནི།

			འདི་ལྟར་འཇིགས་པ་ཐམས་ཅད་དང་། །

			སྡུག་སྔལ་དཔག་དུ་མེད་པ་ཡང་། །

			སེམས་ལས་བྱུང་བ་ཡིན་ནོ་ཞེས། །

			ཡང་དག་གསུང་བ་ཉིད་ཀྱིས་བསྟན། །

			སེམས་ཅན་དམྱལ་བའི་མཚོན་ཆ་རྣམས། །

			སུ་ཞིག་གིས་ནི་ཆེད་ཏུ་བྱས། །

			ལྕགས་ཧྲེག་ས་གཞི་སུ་ཡིས་བྱས། །

			མེ་སོགས་དེ་དག་གང་ལས་བྱུང་། །

			དེ་འདྲ་དེ་དག་ཐམས་ཅད་ཀྱང་། །

			སྡིག་སེམས་བྱུང་བར་ཐུབ་པས་གསུངས། །

			དེ་ལྟས་འཇིག་རྟེན་གསུམ་པོ་ན། །

			སེམས་ལས་འཇིགས་པ་གཞན་འགའ་མེད། །

			ཅེས་གསུངས་ཏེ། ཚིགས་བཅད་དང་པོས་ལུང་དང་སྦྱར། ཚིག་རྐང་དྲུག་གིས་གནོད་པ་ཐམས་ཅད་སྡིག་སེམས་ཀྱི་འཕྲུལ་སྣང་དུ་བསྟན། ཚིག་རྐང་གཉིས་ཀྱིས་དོན་བསྡུས་པའོ། །(༡༧༦ན)

			དེ་ཡང་འགྲེལ་ཆེན་ལས།

			དངོས་པོའི་དེ་ཁོ་ན་ཉིད་གསུངས་པའི་ཕྱིར། ཡང་དག་གསུང་བ་བཅོམ་ལྡན་འདས་ཀྱིས་དཀོན་མཆོག་སྤྲིན་ལས། སེམས་ནི་ཆོས་ཐམས་ཅད་ཀྱི་སྔོན་དུ་འགྲོ་བ་སྟེ་སེམས་ཡོངས་སུ་ཤེས་ན་ཆོས་ཐམས་ཅད་ཡོངས་སུ་ཤེས་པར་འགྱུར་རོ། །ཞེས་གསུངས་སོ། །

			གཞན་ཡང་།

			འཇིག་རྟེན་སེམས་ཀྱིས་ཁྲིད་པ་སྟེ། །

			སེམས་ཀྱིས་སེམས་ནི་མི་མཐོང་ངོ། །

			དགེ་འམ་ཡང་ན་མི་དགེ་བའི། །

			ལས་ནི་སེམས་ཀྱིས་སོག་པར་བྱེད། །

			སེམས་ནི་འགལ་མེ་བཞིན་དུ་འཁོར། །

			སེམས་ནི་རླབས་དང་འདྲ་བར་གཡོ། །

			སེམས་ནི་ནགས་ཀྱི་མེ་བཞིན་བསྲེག །

			སེམས་ནི་ཆུ་ཆེན་བཞིན་དུ་བསྐྱོད། །

			ཅེས་གསུངས་ཏེ། དེ་ལྟར་ཉེ་བར་བརྟགས་པས་སེམས་ལ་དྲན་པ་ཉེར་བར་བཞག་ནས་གནས་ཏེ་སེམས་ཀྱི་དབང་དུ་མི་འགྲོའོ། །འོན་ཀྱང་དེ་ཡི་དབང་དུ་སེམས་ཉིད་འགྲོ་བར་འགྱུར་སྟེ་དེའི་དབང་དུ་སེམས་གྱུར་པ་ན་ཆོས་ཐམས་ཅད་དབང་དུ་གྱུར་པ་ཡིན་ནོ། །ཞེས་སོ། །

			སྡིག་སེམས་ཡིན་པར་ཐུབ་པས་གསུངས། །ཅེས་པ་ནི།

			དྲན་ཉེ་ལས།

			སེམས་ནི་དགྲ་དང་དགྲ་ཆེན་སྟེ། །

			སེམས་ལས་གཞན་པའི་དགྲ་མེད་སྟེ། །

			གཙུབ་ཤིང་རང་གིས་རང་སྲེག་ལྟར། །

			སེམས་ནི་རང་གི་སེམས་ཀྱིས་སྲེག །ཞེས་དང་།

			འགྲོ་བ་རྣམ་འབྱེད་ཀྱི་མདོ་ལས།

			ལྕགས་ཀྱི་ས་གཞི་འབར་ཞིང་ཚ། །

			འབར་བའི་མེ་ལྕེས་ཀུན་ནས་ཁྱབ། །

			ལྕགས་ཀྱི་སོག་ལེ་རྣོན་པོ་ཡིས། །

			ལུས་གཅིག་ཆ་ཤས་བརྒྱར་གཤེག་པ། །

			ལུས་ངག་ཡིད་ཀྱི་སྡིག་པ་ཅན། །

			རྣམས་ཀྱི་སེམས་ལས་བྱུང་བ་ཡིན། །ཞེས་དང་།

			རྡོ་རྗེ་སྙིང་པོའི་མདོར།

			འཇམ་དཔལ་སེམས་ཅན་དམྱལ་བ་པ་རྣམས་ནི་ཡོད་པ་མ་ཡིན་པ་ལ་བྱིས་པ་སོ་སོའི་སྐྱེ་བོ་རྣམས་ཀྱི་ཕྱིན་ཅི་ལོག་གིས་བསྒྲུབས་ཏེ་རང་རང་གིས་རྣམ་པར་རྟོག་པ་ལས་བྱུང་བའོ། །ཞེས་དང་།

			ས་བཅུ་པའི་མདོར།

			ཀྱེ་རྒྱལ་བའི་(༡༧༦བ)སྲས་དག ཁམས་གསུམ་པོ་འདི་དག་ནི་སེམས་ཙམ་མོ། །ཞེས་སོ། །

			ལྕགས་བསྲེགས་ས་གཞི་སུ་ཡིས་བྱས། །ཅེས་སོགས་ནི་རིགས་པས་ཀྱང་སྒྲུབ་བཞེད་པ་སྟེ། སྡིག་སེམས་ཀྱི་འཁྲུལ་སྣང་མ་གཏོགས་རང་བཞིན་གྱིས་དེ་ལྟ་བུ་ཞིག་ཡོད་ན་གོང་དུ་མནར་མེད་ཀྱི་མེ་ལ་རི་རབ་ཀྱང་བྱ་སྒྲོ་བསྲེགས་པའི་ཚོད་ལས་མི་འབྱུང་བར་བསྟན་པ་ལྟར་ས་ཆེན་པོ་འདི་སྐད་ཅིག་གིས་ཀྱང་ཅིས་མི་སྲེགཡང་དེ་དང་ཉེ་བ་ཉིད་ཏུ་གྲང་བའི་དམྱལ་བའི་ཁྱག་རུམ་གྱི་གཞི་ཇི་ལྟར་གནས། མེ་ནི་བུད་ཤིང་ལ་བལྟོས་ན་དེའི་བུད་ཤིང་གང་ཞིག་ཞེས་རྣམ་པར་དཔྱད་པའོ། །

			དེས་ན་ཕྱི་རོལ་པ་རྣམས་ཚངས་པའི་ལུང་གིས་གྲུབ་པར་སྨྲ་བ་ལྟ་བུ་མ་ཡིན་སྟེ་འདི་ནི་སོ་སོ་ཡང་དག་པའི་རིག་ངོར་ཡང་སྡིག་སེམས་ཀྱི་སྣང་བ་མེད་བཞིན་དུ་སྣང་བ་ཁོ་ན་ལས་གཞན་ཅི་ཡང་མ་ཡིན་ནོ། །

			གཉིས་པ་ཡོན་ཏན་ཐམས་ཅད་སེམས་ཡིན་པར་བསྟན་པ་ནི། སྤྱིར་ཚིགས་བཅད་དགུ་སྟེ་དེ་ལ་ཡང་ཕ་རོལ་ཏུ་ཕྱིན་པ་དྲུག་པོ་རེ་རེ་ཞིང་སེམས་ཡིན་པར་སྟོན་སྟེ།

			དེ་ཡང་སྦྱིན་པ་སེམས་ལས་གཞན་མ་ཡིན་པ་ནི།

			གལ་སྟེ་འགྲོ་བ་དབུལ་པོར་བས། །

			སྦྱིན་པའི་ཕ་རོལ་ཕྱིན་ཡིན་ན། །

			ད་དུང་འགྲོ་བཀྲེན་ཡོད་ན་སྔོན། །

			སྐྱོབ་པ་ཇི་ལྟར་ཕ་རོལ་ཕྱིན། །

			བདོག་པ་ཐམས་ཅད་འབྲས་བཅས་ཏེ། །

			སྐྱེ་བོ་ཀུན་ལ་གཏོང་སེམས་ཀྱིས། །

			སྦྱིན་པའི་ཕ་རོལ་ཕྱིན་གསུངས་ཏེ། །

			དེ་ལྟས་དེ་ནི་སེམས་ཉིད་ཏོ། །

			ཞེས་གསུངས་ཏེ། འགྲོ་བ་ཐམས་ཅད་དབུལ་བ་དང་བྲལ་བར་བྱས་པ་སྦྱིན་པའི་ཕར་ཕྱིན་རྫོགས་པའི་ཚད་ཏུ་ཁ་ཅིག་གིས་སྨྲས་སོ། །

			འོ་ན་སྔོན་བྱོན་གྱིས་སངས་རྒྱས་ཐམས་ཅད་ཀྱིས་སྦྱིན་པའི་ཕར་ཕྱིན་མ་རྫོགས་པར་ཐལ་སྟེ། ད་དུང་དུ་འགྲོ་བ་དབུལ་པོ་སྣང་བའི་ཕྱིར། ཞེས་བཀག་ནས་འོ་ན་ཅི་ཞེ་ན། སེར་སྣ་དང་བྲལ་བས་བདོག་པ་ཐམས་ཅད་ཆགས་མེད་ཏུ་ཐམས་ཅད་ལ་ཐམས་ཅད་ཏུ་གཏོང་བའི་བློ་ནི་སྦྱིན་པའི་ཕར་ཕྱིན་གྱི་(༡༧༧ན)མིང་དུ་འཇོག་སྟེ།

			དཀོན་མཆོག་སྤྲིན་ལས།

			སྦྱིན་པའི་ཕ་རོལ་ཏུ་ཕྱིན་པ་གང་ཞེ་ན། བདོག་པ་ཐམས་ཅད་འབྲས་བུ་དང་བཅས་ཏེ་གཞན་ལ་བཏང་བར་སེམ་པའོ། །ཞེས་དང་།

			ཡེ་ཤེས་རྨད་ཏུ་བྱུང་བའི་མདོ་ལས།

			གཏོང་བའི་སེམས་ཀུན་དུ་བསྟེན་པ་དང་གོམས་པར་བྱེད་པ་དང་ལན་མང་དུ་བྱེད་ན་སྦྱིན་པ་ཡོངས་སུ་རྫོགས་པར་འགྱུར་རོ། །ཞེས་སོ། །

			ཚུལ་ཁྲིམས་སེམས་ཡིན་པ་ནི།

			ཉ་ལ་སོགས་པ་གང་ཞིག་དུ། །

			དེ་དག་གསོད་མི་འགྱུར་བར་བསྐྲད། །

			སྤོང་བའི་སེམས་ནི་ཐོབ་པ་ལས། །

			ཚུལ་ཁྲིམས་ཕ་རོལ་ཕྱིན་པར་བཤད། །

			ཅེས་གསུངས་ཏེ། གཞན་གནོད་གཞི་བཅས་མི་བྱའོ་སྙམ་པའི་སྤོང་སེམས་ལ་ཚུལ་ཁྲིམས་སུ་བཤད་སྟེ། ཚུལ་ཕྱིན་གང་ཞེ་ན། གཞན་ལ་འཚེ་བ་སྤོང་བའི་སེམ་པའོ། །ཞེས་དང་། སྔ་མ་ལྟར་སྤོང་བའི་སེམས་ཀུན་དུ་བསྟེན་པ་དང་གོམས་པ་ཞེས་སོགས་སོ། །

			དེས་ན་ཕ་རོལ་ལ་ཕན་པར་གྱུར་ཀྱང་རུང་མ་གྱུར་ཡང་རུང་རང་ཉིད་ཀྱིས་ཕན་པར་བསམས་པའི་ཆ་ནས་དགེ་བར་འཇོག་པ་སྟེ། དཔེར་ན། ཉ་གསོད་ས་ནས་ཕྱུང་སྟེ་ཆུ་བོ་གཞན་དུ་བཞག་པ་ཙམ་ལ་སྲོག་ཐར་བར་བྱས་པའི་དགེ་བར་འཇོག་མོད་ཀྱང་དེ་སླར་མི་གསོད་པར་ནི་མ་ངེས་ཏེ་དུད་འགྲོ་རྣམས་ནི་དགྲ་བོ་ཁོ་ནའི་ཁྲོད་ན་རྟག་པར་གནས་པ་དང་ཆུ་ནང་ན་གནས་པའི་སྤྱིར་དང་ཆུ་སྲིན་དང་སྲམ་དང་ཉ་ལ་སོགས་པ་ཡང་གཅིག་གི་དགྲ་གཅིག་ཡིན་པས་སོ། །ཉན་ཐོས་ཀྱི་སྡོམ་པ་ལའང་སྲོག་གཅོད་སྤོང་བ་ལྟ་བུ་ཡུལ་སེམས་ཅན་ཐམས་ཅད་ལས་འཐོབ་པར་འཆད་ལ། འདི་ཡང་བདག་གིས་སུ་ཡང་བསད་པར་མི་བྱའོ་སྙམ་པའི་བློར་ཟད་སྟེ་ལྷ་རྣམས་དང་ཁམས་གོང་གི་འགྲོ་བ་དང་སྤྱོད་ཡུལ་མི་མཚུངས་པའི་འགྲོ་བ་རྣམས་གསོད་པ་ལྟ་ཞོག་བདག་གིས་བལྟར་ཡང་མེད་མོད་ཀྱང་དེ་དག་ཡང་བསད་པར་མི་བྱའོ་སྙམ་པའི་བློ་དགོས་པའི་ཕྱིར་རོ། །གལ་སྟེ་ཚུལ་ཁྲིམས་སེམས་མ་ཡིན་སྟེ་སྡོམ་(༡༧༧བ)སྡོམ་མིན་བར་མ་ནི་བེམས་པོའི་དབྱེ་བར་བཤད་པའི་ཕྱིར་རོ་སྙམ་ན་དེ་ནི་ཐེག་དམན་གྱི་གཞུང་ལས་ཡིན་གྱི་ཐེག་ཆེན་གྱི་ཚུལ་འདིར་དེ་དག་ལྟ་ཞོག་ཆོས་ཐམས་ཅད་ཀྱང་སེམས་ལས་དོན་གཞན་མ་ཡིན་པ་ཁོ་ནའོ། །

			འགྲེལ་ཆེན་ལས།

			སྲོག་གཅོད་པ་ལ་སོགས་པ་ཁ་ན་མ་ཐོ་བ་ཐམས་ཅད་སྤོང་བའི་སེམས་ཉིད་ནི་ཚུལ་ཁྲིམས་ཡིན་སྟེ་དེའི་རྟེན་དུ་གྱུར་པ་ཕྱི་རོལ་གྱི་ཡུལ་ཟློག་པའི་རང་བཞིན་ནི་མ་ཡིན་ནོ། །གལ་སྟེ་བསད་པ་ལ་སོགས་པའི་ཡུལ་གྱི་དངོས་པོ་མེད་པས་དེ་གསོད་པ་ལ་སོགས་པ་མེད་པའི་ཕྱིར་ཚུལ་ཁྲིམས་སུ་འགྱུར་རོ་ཞེ་ན། དེའི་ཚེ་ཉ་ལ་སོགས་པ་དང་གཞན་གྱི་བདོག་པ་དང་བུད་མེད་ལ་སོགས་པ་དེ་དག་གང་དུ་མི་མཐོང་བར་འགྱུར་བར་བསྐྲད་པར་བྱ་སྟེ་གཞན་དུ་ན་དེ་དག་གསོད་པ་ལ་སོགས་པ་ལ་འཇུག་པས་ན་ཚུལ་ཁྲིམས་སུ་མི་འགྱུར་རོ། །དེ་ལྟ་མ་ཡིན་པ་དེའི་ཕྱིར་དེ་དག་ཡོད་པ་རྣམས་ལ་ཡང་སྤོང་བའི་སེམས་ནི་འཐོབ་པ་སྟེ་སེམས་ལྡོག་པར་ཡིད་ལ་བྱེད་པ་ནི་ཚུལ་ཁྲིམས་ཀྱི་ཕ་རོལ་ཏུ་ཕྱིན་པར་འདོད་སྟེ་དེའི་རང་བཞིན་རིག་པ་རྣམས་འདོད་ཏོ། །དེ་བས་ན་དེ་ཡང་སེམས་ཉིད་ཡིན་ནོ། །

			ཞེས་བྱུང་བས་ཡུལ་སྤོང་དགོས་སོ་ཞེས་ཟེར་བའོ། །ཕྱོགས་སྔ་མ་ཞིག་ཀྱང་བྱུང་བར་སྣང་ལ། དེ་ལྟ་ན་སྲོག་གཅོད་པ་སྤོང་བའི་སྔོན་དུ་སེམས་ཅན་ཐམས་ཅད་མི་མཐོང་བའི་སར་སྐྱེལ་བའམ་ཡང་ན་བདག་ཉིད་ཀྱི་མིག་འབྱིན་དགོས་པས་ཧ་ཅང་ཐལ་བ་ཞིག་གོ། །

			བཟོད་པ་སེམས་ཡིན་པ་ནི།

			སེམས་ཅན་མི་སྲུན་ན་མཁའ་བཞིན། །

			དེ་དག་གཞོམ་གྱི་ག་ལ་ལང་། །

			ཁྲོ་བའི་སེམས་འདི་གཅིག་བཅོམ་ན། །

			དགྲ་དེ་ཐམས་ཅད་ཆོམས་དང་འདྲ། །

			ས་སྟེང་འདི་དག་ཀོས་གཡོག་དུ། །

			དེ་སྙེད་ཀོ་བས་ག་ལ་ལང་། །

			ལྷམ་ཐིལ་ཙམ་གྱི་ཀོ་བས་ནི། །

			ས་སྟེང་ཐམས་ཅད་གཡོགས་དང་འདྲ། །

			དེ་བཞིན་ཕྱི་རོལ་དངོས་པོ་ཡང་། །

			བདག་གིས་ཕྱིར་ཟློག་མི་ལང་གིས། །

			བདག་གི་(༡༧༨ན)སེམས་འདི་ཕྱིར་ཟློག་བྱའི། །

			གཞན་རྣམས་བཟློག་གོ་ཅི་ཞིག་དགོས། །

			ཅེས་གསུངས་ཏེ། དང་པོས་རང་རྒྱུད་ཀྱི་ཁྲོ་བ་འཇོམས་པ། གཉིས་པས་དཔེ་དང་། གསུམ་པས་དགྲ་ཐམས་ཅད་ཐུལ་བར་འགྱུར་བའི་དོན་དང་སྦྱར་ནས་བསྟན་ཏོ། །

			དེ་ཡང་གཞན་རྒྱུད་ཀྱི་ཁྲོ་བ་ཞི་བ་བཟོད་པའི་ཕར་ཕྱིན་ནོ་ཞེ་ན། འོ་ན་སྔོན་གྱི་སངས་རྒྱས་རྣམས་བཟོད་པའི་ཕར་ཕྱིན་མ་བརྙེས་པར་འགྱུར་སྟེ་སེམས་ཅན་མི་སྲུན་པ་ད་དུང་རབ་ཏུ་མང་བའི་ཕྱིར། དེས་ན་རང་རྒྱུད་ཀྱི་ཁྲོ་བ་ཆོམས་པ་བཟོད་ཕྱིན་ཡིན་སྟེ། བཟོད་ཕྱིན་གང་ཞེ་ན་སེམས་ཀུན་ནས་མནར་སེམས་པ་དང་བྲལ་བའོ་ཞེས་སོ། །དཔེར་ན། ཚེར་མ་ལས་སྐྱོབ་པའི་ཕྱིར་ས་སྟེང་ཀོ་བས་གཡོག་གིས་མི་ལང་མོད་ཀྱང་ལྷམ་ཐིལ་གྱི་ཀོ་བས་ཚེར་མ་དེ་ཐམས་ཅད་ལས་སྐྱོབ་ནུས་པས་ས་སྟེང་ཀོ་བས་གཡོགས་པ་དང་འདྲ་བའི་དོན་གྲུབ་པའི་ཕྱིར། དེ་བཞིན་དུ་གཞན་རྒྱུད་ཀྱི་ཁྲོ་བ་མཐའ་དག་བདག་གིས་ལྡོག་མི་ནུས་ཀྱི་དེའི་ཚེ་རང་རྒྱུད་ཀྱི་ཁྲོ་བ་ཁོ་ན་ཟློག་པར་བྱ་ལ། རང་རྒྱུད་ཀྱི་ཁྲོ་བ་ཞི་ན་གཞན་ཟློག་པར་བྱ་བ་མེད་ཏོ། །

			འགྲེལ་ཆེན་ལས་ནི།

			གཞན་གནོད་པར་བྱེད་པ་ལ་སོགས་པ་ཡོད་ནའང་སེམས་འཁྲུལ་པ་མེད་པ་ཉིད་ནི་བཟོད་པ་ཡིན་ནོ། །ཁྲོ་བ་ལས་སེམས་ལོག་པ་ཉིད་དགྲ་ཐམས་ཅད་བསད་པ་དང་འདྲ་སྟེ་དེས་གནོད་པར་མི་རྩི་བའི་ཕྱིར་དང་ཚེ་རབས་གཞན་ལ་དགྲ་མི་འབྱུང་བའི་ཕྱིར་རོ། །ཞེས་ཀོ་བའི་དཔེ་བཤད་ཏོ། །

			མདོར་ན་བྱང་ཆུབ་སེམས་པ་ལ་ལུས་དང་ལོངས་སྤྱོད་ལ་བསྣུན་པ་དང་ཕྲོགས་པ་ལ་སོགས་པ་བྱས་ཀྱང་དེ་ནི་བྱང་ཆུབ་སེམས་དཔའ་ལ་གནོད་པ་མ་ཡིན་སྟེ་ཆོས་ཐམས་ཅད་རྟེན་ཞིང་འབྲེལ་འབྱུང་གི་གཞན་གྱིར་ཤེས་པས་གང་ཡང་བདག་གི་བར་མ་མཐོང་བའི་ཕྱིར་དང་། ལུས་ལོངས་སྤྱོད་ནི་སེམས་ཅན་ཐམས་ཅད་ལ་བྱིན་ཟིན་པས་ཁོ་རང་དབང་བའི་རྫས་ལ་ཁོ་རང་བསྣུན་འཕྲོག་བྱེད་པ་ལྟར་མཐོང་བའི་ཕྱིར་དང་། (༡༧༨བ)ཕན་གནོད་ནི་བྱིས་པ་རྣམས་བྱེ་མའི་ཁང་བུ་ལ་ཞེན་པས་དིབ་ན་ངུ་བ་ལྟར་མཐོང་བས་ཆོས་ཐམས་ཅད་ནི་བཞད་གད་ཀྱི་གནས་ཙམ་དུ་ཤེས་པའི་ཕྱིར་དང་། བདག་གིས་ཆེད་ཏུ་སྦྱིན་པར་བྱ་བ་ཡིན་ན་ཁོ་རང་གིས་བླངས་པ་ནི་ཤིན་དུ་ལེགས་པའི་ཕྱིར་དང་། བཟོད་པའི་དགེ་བའི་བཤེས་གཉེན་དུ་ཤེས་པའི་ཕྱིར་དང་། ལུས་ལོངས་སྤྱོད་སོག་མའི་ཕུང་པོ་ལྟ་བུ་ལས་བཟོད་པའི་ཕ་རོལ་ཏུ་ཕྱིན་པ་ཡིད་བཞིན་གྱི་ནོར་བུ་ལྟ་བུ་འགྲུབ་པས་ཕན་པའི་རབ་ཏུ་མཐོང་བའིཕྱིར་དང་། བཟོད་པ་སྒོམས་ཅིག་ཞེས་སྟོན་པ་ཙམ་ལས་བཟོད་པ་ལ་དངོས་སུ་སྦྱོར་བ་འདི་ལྟ་བུ་བླ་མས་ཀྱང་མི་ནུས་པའི་ཕྱིར་རོ། །

			དེས་ན་བྱང་ཆུབ་སེམས་དཔའ་ལ་གནོད་པ་ནི་ཁྲོ་བ་དང་འཁྲུག་པ་ཉིད་ཡིན་ལ། དེ་ནི་བདག་རྒྱུད་ལས་སྐྱེ་བ་ཡིན་གྱི་གཞན་ལས་མི་འབྱུང་བས་རྐྱེན་ཅིས་ཀྱང་བདག་རྒྱུད་ལ་ཁྲོ་འཁྲུག་གི་སྐབས་མི་འབྱེད་པ་སྟེ།

			སྐྱེས་རབས་ལས།

			བྱང་ཆུབ་སེམས་དཔའ་ནགས་སུ་འགྲོ་བ་ན་བུད་མེད་རིན་པོ་ཆེ་ཡང་ཞམ་རིང་དུ་འབྲེངས་ཏེ་མ་ཟློགས་པས་ཕན་ཚུན་ན་སྡོད་པ་རྒྱལ་པོ་ཞིག་གིས་མཐོང་སྟེ་ཆགས་པས་དབྲོག་པར་ཡང་འདོད། དྲང་སྲོང་གི་དམོད་པས་ཀྱང་འཇིགས། འདི་འདི་ལ་ཆགས་ན་དམོད་པ་མི་འགྲུབ་པོ་སྙམ་དུ་ཡང་བྱེད་པས་བགམ་པའི་ཕྱིར། ཁྱོད་བུད་མེད་རིན་པོ་ཆེ་འདི་ལྟ་བུ་དང་དགོན་པར་གནས་པ་མི་རིགས་ཏེ་འདི་ལ་འགའ་ཞིག་གིས་གཙེས་ན་བདག་ལ་ཡང་གྲགས་པ་མ་ཡིན་པར་འགྱུར་རོ། །

			ཞེས་སྨྲས་པ་ན། རྒྱལ་པོ་ཆེན་པོ་དེ་ཡང་མེད་ན། འོན་ཀྱང་།

			བདག་ལ་གནོད་པ་བྱེད་པ་འདིར་འོངས་ན། །

			ས་རྡུལ་སྟུག་པོ་ཆར་པས་མནན་པ་བཞིན། །

			བདག་ཉིད་གསོན་བཞིན་དེ་ནི་ཡོང་མི་གཏང་། །

			ཞེས་ཞེ་སྡང་ལ་བསམས་ཏེ་དེ་སྐད་སྨྲས་པས་རྒྱལ་པོས་འཕྲོག་པ་པོ་ལ་དེ་སྐད་ཟེར་བར་གོ་ནས་འདི་ལ་དམོད་པ་མེད་ཏོ་སྙམ་ནས་ཁྱེར་སྟེ་སླར།

			ཉོན་མོངས་མ་དེ་མཐོང་བཞིན་ཁྱེར་གྱུར་གྱིས། །

			དཀའ་ཐུབ་བསགས་(༡༧༩ན)པའི་ནུས་པ་ད་སྟོན་ཞིག །

			ཟེར་བ་ན་བྱང་ཆུབ་སེམས་དཔའས།

			བདག་གིས་ཁས་འཆེས་དོན་མེད་མ་ཡིན་སྟེ། །

			བདག་ལ་གནོད་པར་བྱེད་པ་འདིར་བྱུང་ཡང་། །

			བདག་ཉིད་གསོན་བཞིན་དེ་ནི་ཡོང་མ་བཏང་། །

			ཞེས་ཞེ་སྡང་གི་ཉེས་པ་བརྗོད་པས་རྒྱལ་པོ་དུལ་སྟེ་སློབ་མར་གྱུར་པ་ལྟ་བུ་སྟེ་བདག་རྒྱུད་ལས་སྐྱེས་པའི་ཁྲོ་འཁྲུག་སོགས་ལ་གནོད་པར་འཇོག་གི་ཕྱི་རོལ་གྱི་གང་ཟག་དང་རྐྱེན་གཞན་ལ་ནི་གནོད་པ་ཞེས་མི་བྱའོ། །

			བརྩོན་འགྲུས་སེམས་ཡིན་པ་ནི།

			སེམས་གསལ་གཅིག་སྐྱེད་འབྲས་བུ་གང་། །

			ཚངས་ལ་སོགས་པ་ཡིན་པ་ལྟར་། །

			ལུས་ངག་བཅས་པའི་འབྲས་བུ་ཡང་། །

			སྤྱོད་པ་ཞན་པ་དེ་ལྟ་མིན། །

			ཞེས་གསུངས་ཏེ། མྱང་འདས་ཀྱི་མདོར། མ་སྨད་གཉིས་ཆུས་ཁྱེར་བ་ན་གཅིག་ལ་གཅིག་བྱམས་པ་དང་ལྡན་པས་དེ་མ་ཤི་ན་རུང་སྟེ་སྙམ་པའི་ངང་དུ་ཚེའི་དུས་བྱས་པས་གཉིས་ཀ་ཚངས་པར་སྐྱེས་པ་ལྟ་བུ་སྟེ། སེམས་གསལ་བ་སྐད་ཅིག་མ་གཅིག་གི་འབྲས་བུ་ཡང་དེ་ལྟ་བུ་ཡིན་ལ། སེམས་ཀྱིས་ལེགས་པར་མ་ཟིན་པའི་སྤྱོད་པས་ནི་འབྲས་བུ་འབྱིན་དཀའ་བའོ། །

			དེས་ན་དགེ་བ་ལ་སྤྲོ་ཞིང་བརྩོན་པའི་བློ་ལ་བརྩོན་འགྲུས་སུ་བྱས་པ་སྟེ།

			བརྩོན་གང་དགེ་ལ་སྤྲོ་བའོ། །

			ཞེས་འཆད་པར་འགྱུར་རོ། །

			བསམ་གཏན་སེམས་ཡིན་པ་ནི།

			བཟླས་བརྗོད་དང་ནི་དཀའ་ཐུབ་ཀུན། །

			ཡུན་རིང་དུས་སུ་སྤྱད་བྱས་ཀྱང་། །

			སེམས་གཞན་གཡེངས་པས་བྱས་པ་ནི། །

			དེ་ཉིད་རིག་པས་དོན་མེད་གསུངས། །

			ཅེས་གསུངས་ཏེ། དགེ་བ་ལ་སེམས་རྩེ་གཅིག་པ་ལ་བསམ་གཏན་དུ་གསུངས་ཀྱི་སེམས་ཡན་པར་བཏང་བའི་ལུས་ངག་གི་སྤྱོད་པ་ནི་དོན་མེད་པ་སྟེ།

			ཡུམ་ལས།

			སེམས་གཡེངས་པས་ནི་བདག་གི་དོན་ཡང་འགྲུབ་པར་མི་འགྱུར་ན་གཞན་གྱི་དོན་ལྟ་ཅི་སྨོས། དེའི་ཕྱིར་སེམས་གཡེངས་པའི་གོ་སྐབས་ནི་འགའ་ཙམ་ཡང་(༡༧༩བ)དབྱེ་བར་མི་བྱའོ། །ཞེས་སོ། །

			ཤེས་རབ་སེམས་ཡིན་པ་ནི།

			གང་གིས་ཆོས་ཀྱི་དོན་པོ་མཆོག །

			སེམས་ཀྱི་གསང་འདི་མ་ཤེས་ན། །

			བདེ་འཐོབ་སྡུག་བསྔལ་གཞོམ་འདོད་ཀྱང་། །

			དེ་དག་དོན་མེད་གྱི་ནར་འཁྱམ། །

			ཞེས་གསུངས་ཏེ། ཆོས་ཐམས་ཅད་སེམས་ཀྱི་རྗེས་སུ་འབྲང་བའི་ཕྱིར་ཆོས་ཀྱི་གཙོ་བོའོ། །རྟག་དུ་འགྲོགས་ཀྱང་རྟོགས་པར་དཀའ་ཞིང་ཐོས་བསམ་སྒོམ་པའི་ཤེས་པས་མི་ཕིགས་ལ། རང་གིས་རང་རྟོགས་པ་ན་འདི་ཙམ་དུ་ཟད་ན་ཅིའི་ཕྱིར་སྔོན་ནས་མི་རྟོགས་སྙམ་པའི་བློ་སྐྱེ་བར་འགྱུར་བས་ན་སེམས་ཀྱི་གསང་ཞེས་བྱའོ། །འདི་ཞེས་བྱ་བ་ནི་སྐབས་དེར་སློབ་དཔོན་ཉིད་ཀྱིས་ཇི་ལྟར་གཟིགས་པའི་དོན་འདི་ལྟ་བུ་ཞེས་པ་སྟེ་འདི་ཚིག་ད་ལྟ་བ་ལ་འཇུག་པས་སོ། །འདི་མ་ཤེས་པའི་ལམ་ཐམས་ཅད་ནི་ཀུན་རྫོབ་ཁོ་ནར་ཟད་པས་འཇིག་རྟེན་ལས་འདའ་མི་ནུས་པའི་དོན་ཏོ། །

			འགྲེལ་ཆེན་དུ།

			སེམས་བྱིས་པ་རྣམས་ཀྱི་སྤྱོད་ཡུལ་མ་ཡིན་པའི་ཕྱིར་གསང་བའོ། །ཞེས་སོ།།

			འདི་མ་ཤེས་ན་དོན་མེད་དུ་གྱི་ནར་ཇི་ལྟར་འཁྱམ་ཞེ་ན། ཕྱི་རོལ་པ་རྣམས་ཀྱིས་མེ་ལྔ་བསྟེན་པ་སོགས་དཀའ་སྤྱད་བརྒྱ་ཕྲག་མང་པོ་བྱེད་མོད་སྟེ་ངལ་བ་འབྲས་བུར་ཟད་པའི་ཕྱིར་རོ། །

			དེས་ན་སེམས་སྲུང་བ་ལ་འབད་པར་སྟོན་པ་ནི།

			དེ་ལྟས་བདག་གི་སེམས་འདི་ནི། །

			ལེགས་བཟུང་ལེགས་པར་སྲུང་བར་བྱ། །

			སེམས་སྲུང་བརྟུལ་ཞུགས་མ་གཏོགས་པ། །

			བརྟུལ་ཞུགས་མང་པོས་ཅི་ཞིག་བྱ། །

			མ་གྲངས་གྲོལ་བའི་ཁྲོད་གནས་པས། །

			བསྒྲིམས་ཏེ་རྨ་ཡི་བག་བྱེད་བཞིན། །

			སྐྱེ་བོ་ངན་ཁྲོད་གནས་པས་ཀྱང་། །

			སེམས་ཀྱི་རྨ་ནི་རྟག་དུ་སྲུང་། །

			རྨ་ཡི་སྡུག་སྔལ་ཆུང་ངུ་ཡིས། །

			སྐྲག་པའང་རྨ་ཡི་བག་བྱེད་ན། །

			བསྡུས་འཇོམས་རིས་འཇོམས་སྐྲག་པ་ཡིས། །

			སེམས་ཀྱི་རྨ་ལྟ་ཅིས་མི་སྲུང་། །

			སྤྱོད་པ་འདི་འདྲས་གནས་བྱེད་ན། །

			སྐྱེ་བོ་ངན་པའི་ཁྲོད་(༡༨༠ན)གནས་སམ། །

			བུད་མེད་ཁྲོད་ན་གནས་ཀྱང་རུང་། །

			སྡོམ་བརྩོན་བརྟན་པ་ཉམས་མི་འགྱུར། །

			བདག་གི་རྙེད་དང་བཀུར་སྟི་དང་། །

			ལུས་དང་འཚོ་བ་མེད་སླ་ཞིང་། །

			དགེ་བ་གཞན་ཡང་ཉམས་སླ་ཡི། །

			སེམས་ནི་ནམ་ཡང་ཉམས་མི་བྱ། །

			ཞེས་གསུངས་ཏེ། དེ་ཡང་ཚིགས་བཅད་དང་པོས་སེམས་སྲུང་བ་མ་གཏོགས་བྱ་བ་གཞན་མེད་པར་བསྟན། གཉིས་པས་སྲུང་ཚུལ་དང་། གསུམ་པས་དེའི་འཐད་པ་བསྟན། 

			བཞི་པས་དེ་ལྟར་སྤྱོད་པ་ལ་ཉེས་པས་གླགས་མི་རྙེད་པ་དང་། ལྔ་1པས་ལུས་སྲོག་དང་དགེ་བ་གཞན་བློས་བཏང་ནས་སེམས་སྲུང་དགོས་པར་བསྟན་ཏོ། །

			
				1	མ་དཔེར། གཉིས་

			

			དེས་ན་རང་གི་སེམས་སྲུང་བ་ལས་གཞན་པའི་བརྟུལ་ཞུགས་ཅི་ཡང་བརྩམས་པར་མི་བྱ་སྟེ།

			སྡོང་རྒྱན་ལས།

			བྱང་ཆུབ་སེམས་དཔའི་སྤྱོད་པ་ཐམས་ཅད་ནི་རང་གི་སེམས་ལ་བསྟེན་ཏོ། །

			ཞེས་དང་།

			འགྲེལ་ཆེན་དུ་ཆོས་ཡང་དག་པར་སྡུད་པའི་མདོ་དྲངས་པ།

			བྱང་ཆུབ་སེམས་དཔའ་རྣམ་པར་གནོན་པའི་བློ་གྲོས་ཀྱིས་གསོལ་པ། ཆོས་ཆོས་ཅེས་དགྱི་བའི་ཆོས་གང་ལགས་པ་དེ་ནི་ཡུལ་ན་མི་གནས་ཕྱོགས་ན་མི་གནས་ཏེ་གཞན་དུ་ན་ཆོས་རང་གི་སེམས་ལ་རག་ལས་པ་ནི་མ་གཏོགས་སོ། །དེ་ལྟ་བས་ན་བདག་གིས་རང་གི་སེམས་ཤིན་དུ་བཟུང་བ་དང་ཤིན་དུ་སྦྱངས་ཏེ་མཐར་ཐུག་པ་དང་ཐུལ་བ་དང་མཉམ་པར་བརྩམས་པ་དང་ཚར་བཅད་པར་བྱའོ། །དེ་ཅིའི་ཕྱིར་ཞེ་ན། སེམས་གང་ན་མཆིས་པ་དེ་ན་ཡོན་ཏན་དང་ཉེས་པ་རྣམས་མཆིས་ཀྱི་སེམས་མ་མཆིས་པ་ལ་ནི་ཡོན་ཏན་དང་ཉེས་པ་རྣམས་མ་མཆིས་ཏེ། དེ་ལྟ་བས་ན་བྱང་ཆུབ་སེམས་དཔས་ཉེས་པ་རྣམས་ལས་སེམས་ཟློག་ནས་ཡོན་ཏན་རྣམས་ལ་འཇུག་སྟེ། དེ་ལྟ་བས་ན་ཆོས་ནི་སེམས་ལ་རག་ལས་བྱང་ཆུབ་ནི་ཆོས་ལ་རག་ལས་ཅེས་དགྱིའོ། །ཞེས་སོ། །

			མ་གྲངས་པ་ནི་རླངས་པ་མ་ཡོལ་བ་ལྟ་བུ་སྟེ་ཤེད་མ་བྱེ་བའི་དོན་གྱི་བརྡ་རྙིང་(༡༨༠བ)ཡིན་ལ། གྲོལ་བ་ནི་བྱུང་རྒྱལ་དུ་བག་མེད་པར་སྤྱོད་པས་མི་སྲུན་པའི་དོན་སྟེ་སྐྱེས་བུ་རྨ་ཅན་ཞིག་བྱིས་པ་རྩེ་བའི་ཁྲོད་ན་གནས་ན་དེ་དག་གིས་ནི་འདིའི་རྨ་ལ་གནོད་ན་མི་རུང་ངོ་ཞེས་མི་བསམ་པར་བྱུང་རྒྱལ་དུ་རྩེ་བས་ན་བདག་ཉིད་རང་གིས་རྨའི་ཟོན་གྱི་བག་བྱེད་དགོས་པ་ལྟར་རང་བཞིན་གྱིས་ཐོག་མེད་ནས་མ་གྲངས་ཅིང་གྲོལ་བའི་སེམས་ཅན་ཁྱད་པར་རྙིགས་མ་ལས་ཆེས་བརྙིགས་པ་འདི་ལྟ་བུའི་དུས་ཀྱི་སེམས་ཅན་གྱི་ནང་ན་གནས་པས་སེམས་ཀྱི་རྨ་སྲུང་བའི་བརྩོན་པ་དཔེ་བས་ཀྱང་བརྒྱ་འགྱུར་གྱིས་ལྷག་པ་བྱེད་དགོས་ཏེ།

			ལུས་ཀྱི་རྨ་ནི་རང་བཞིན་གྱིས་ཀྱང་འཚོ་བ་དང་ཤིན་དུ་འཇིགས་པ་ཚེ་ཡང་ཤི་ནས་མི་གནོད་ལ། སེམས་ཀྱི་རྨ་ནི་འཚོ་བར་དཀའ་ཞིང་སྐྱེ་བ་ཐམས་ཅད་ཏུ་རྗེས་སུ་འབྲེང་བས་དམྱལ་བ་ལ་སོགས་པར་འཕེན་པའི་ཕྱིར་རོ། །སྤྱོད་པ་འདིས་ནི་ཞེ་སྡང་གི་ཡུལ་དགྲ་དང་ཆགས་ཡུལ་བུད་མེད་ཀྱི་ནང་སོགས་གང་ན་གནས་ཀྱང་ཆགས་སྡང་གི་ཉེས་པས་མི་གོས་པ་པདྨ་འདམ་ན་གནས་པ་ལྟ་བུར་འགྱུར་ལ། དེས་ན་སེམས་ལ་མི་ཕན་པའི་དགེ་བར་སྣང་བའང་དོར་སྟེ་སེམས་སྲུང་ན་ལུས་སྲོག་དང་བརྙེད་བཀུར་ལྟ་ཅི་སྨོས་ཏེ་ཐམས་ཅད་དོར་ནས་སེམས་སྲུང་བ་ཁོ་ན་ལ་འདེམས་ཅིག་པའོ། །

			གཉིས་པ་ལ་གསུམ། མདོར་བསྟན། དྲན་ཤེས་མེད་པའི་སྐྱོན་ལྔ་བཤད། དྲན་པ་སྲུང་ཚུལ་ལོ། །

			དང་པོ་ནི།

			སེམས་སྲུང་འདོད་པ་རྣམས་ལ་ནི། །

			དྲན་པ་དང་ནི་ཤེས་བཞིན་དག །

			ཧྲོག་ལ་བབ་ཀྱང་སྲུངས་ཅིག་ཞེས། །

			བདག་ནི་དེ་སྐད་འདོམས་པར་བྱེད། །

			ཅེས་གསུངས་ཏེ། སེམས་སྲུང་བའི་ཐབས་ཅི་ཞེ་ན། བྱང་ཆུབ་ཀྱི་སེམས་མི་བརྗེད་པའི་དྲན་པ་དང་གནང་བཀག་ལས་སྤྱོད་ལམ་ཐམས་ཅད་ཏུ་མི་འདའ་བའི་ཤེས་བཞིན་འདི་གཉིས་ནི་སྲོག་ལ་བབ་ཀྱང་མ་ཉམས་པར་སྲུངས་ཅིག་ཞེས་ཞི་བའི་ལྷ་བདག་ནི་དེ་སྐད་འདོམས་པར་བྱེད་ཀྱི་འདི་ལས་གདམས་ངག་གཞན་གཉིས་པ་མེད་ཏོ་ཞེས་པའི་དོན་ཅན་ནོ།།

			འགྲེལ་ཆེན་ལས། (༡༨༡ན)

			ཡང་འདིར་གུས་པ་སྐྱེད་པར་བྱ་བའི་ཕྱིར་བསྟན་བཅོས་མཛད་པོས་སེམས་སྲུང་། ཞེས་སོགས་གསུངས་ཏེ། ཐལ་མོ་སྦྱར་སྟེ་གསོལ་བ་འདེབས་སོ། །ཅིའི་དོན་དུ་ཞེ་ན། དྲན་པ་དང་ཤེས་བཞིན་དག་སྟེ་དྲན་པ་འབའ་ཞིག་ཡང་མ་ཡིན་ལ་ཤེས་བཞིན་འབའ་ཞིག་ཡང་མ་ཡིན་ནོ། །

			ཞེས་པ་སྟེ། དང་གི་དོན་དུ་ཕན་ཚུན་དུ་བལྟོས་པས་སོ། །

			དེ་ལ་དྲན་པ་ནི། གཙུག་ན་རིན་པོ་ཆེའི་མདོ་ལས།

			དྲན་པ་གང་གིས་ཉོན་མོངས་པ་ཐམས་ཅད་དྲན་པར་མི་འགྱུར་བ་དང་། བདུད་ལས་ཐམས་ཅད་ཀྱི་སྐབས་མི་འབྱེད་པ་དང་། ལམ་ལོག་པའམ་ལམ་ངན་པར་མི་འགྲོ་བ་དང་། དྲན་པ་སྒོ་བ་ལྟ་བུར་གྱུར་བ་གང་གིས་སེམས་དང་སེམས་ལས་བྱུང་བའི་ཆོས་མི་དགེ་བ་ཐམས་ཅད་ཀྱི་སྐབས་མི་འབྱེད་པ་འདི་ནི་ཡང་དག་པའི་དྲན་པ་ཞེས་བྱའོ། །ཞེས་གསུངས་སོ། །མདོར་ན་དྲན་པ་འདི་ཡིན་སྟེ་གནང་བ་དང་བཀག་པ་གཉིས་ཅི་རིགས་པར་དྲན་པ་ཞེས་བྱའོ། །གང་གི་ཕྱིར་དྲན་པ་མ་བརྗེད་པའོ་ཞེས་བསྟན་པ་ཡིན་ནོ། །

			ཤེས་བཞིན་ཡང་ཤེར་ཕྱིན་ལས་གསུངས་ཏེ།

			སྤྱོད་ན་ཡང་བདག་སྤྱོད་ཏོ་ཞེས་རབ་ཏུ་ཤེས་སོ༏འགྲེང་ན་ཡང་བདག་འགྲེང་ངོ༏འདུག་ན་ཡང་བདག་འདུག་གོ༏ཉལ་ན་ཡང་བདག་ཉལ་ལོ་ཞེས་རབ་ཏུ་ཤེས་སོ། །དེའི་ལུས་ཇི་ལྟ་ཇི་ལྟར་གནས་པར་གྱུར་པ་དེ་ལྟ་དེ་ལྟར་རབ་ཏུ་ཤེས་སོ། །

			ཞེས་སོགས་གསུངས་ཏེ།

			ལུས་དང་སེམས་ཀྱི་གནས་སྐབས་ལ། །

			སོགས་ཀྱིས་འཆད་པར་འགྱུར་རོ་ཞེས་བཤད་ཏོ། །

			གཉིས་པ་ལ་ལྔ། དྲན་ཤེས་མེད་པའི་སྐྱོན་བྱ་བ་ལ་མཐུ་ཆུང་བ། ཁྱད་པར་ཤེས་བཞིན་མེད་པའི་སྐྱོན་ཤེས་རབ་ཕུན་སུམ་ཚོགས་པར་མི་འགྱུར་བ། ཚུལ་ཁྲིམས་ཕུན་སུམ་ཚོགས་པར་མི་འགྱུར་བ། བསགས་པའི་དགེ་བ་འཇིག་པ། མ་བསགས་པའི་དགེ་བ་མི་འགྲུབ་པའོ། །

			དང་པོ་ནི།

			ནད་ཀྱིས་དཀྲུགས་པའི་མི་དག་ནི། །(༡༨༡བ)

			ལས་རྣམས་ཀུན་ལ་མཐུ་མེད་པ། །

			དེ་བཞིན་རྨོངས་པས་སེམས་དཀྲུགས་པ། །

			ལས་རྣམས་ཀུན་ལ་མཐུ་མེད་ཏོ། །

			ཞེས་གསུངས་ཏེ། དྲན་ཤེས་མེད་པའི་རྨོངས་པས་ནི་བྱ་བ་གང་ཡང་མི་འགྲུབ་པའོ། །

			གཉིས་པ་ནི།

			ཤེས་བཞིན་མེད་པའི་སེམས་ལྡན་པའི། །

			ཐོས་དང་བསམ་དང་སྒོམ་པ་ཡང་། །

			གློ་བརྡོལ་བུམ་པའི་ཆུ་བཞིན་དུ། །

			དྲན་པ་ལ་ནི་དེ་མི་གནས། །

			ཅེས་གསུངས་ཏེ། བུམ་པ་གློ་བརྡོལ་བར་ཆུ་མི་གནས་པ་ལྟར་ཤེས་བཞིན་མེད་ན་ཐོས་བསམ་སྒོམ་པ་གང་ཡང་མི་གནས་པའོ། །

			གསུམ་པ་ནི།

			ཐོས་ལྡན་དད་པ་ཅན་དང་ནི། །

			བརྩོན་པ་ལྷུར་ལེན་དུ་མ་ཡང་། །

			ཤེས་བཞིན་མེད་པའི་སྐྱོན་ཆགས་པས། །

			ལྟུང་བའི་རྙོག་དང་བཅས་པར་འགྱུར། །

			ཞེས་གསུངས་ཏེ། ཤེས་བཞིན་མེད་ན་ཐོས་སོགས་ཡོད་ཀྱང་ལྟུང་བ་དང་བཅས་པར་འགྱུར་བའོ། །

			བཞི་པ་ནི།

			ཤེས་བཞིན་མེད་པའི་ཆོམ་རྐུན་དག །

			དྲན་པ་ཉམས་པའི་རྗེས་འབྲེངས་བས། །

			བསོད་ནམས་དག་ནི་ཉེར་བསགས་ཀྱང་། །

			རྐུན་པོས་ཕྲོགས་བཞིན་ངན་འགྲོར་འགྲོ། །

			ཞེས་གསུངས་ཏེ། ཤེས་བཞིན་མེད་ན་ཁོང་ཁྲོ་སོགས་སྐྱེ་ལ་དེས་དགེ་བ་འཇོམས་ཏེ།

			བསྐལ་པ་སྟོང་དུ་བསགས་པ་ཡི། །ཞེས་འཆད་པར་འགྱུར་བའི་ཕྱིར།

			ལྔ་པ་ནི།

			ཉོན་མོངས་ཆོམ་རྐུན་ཚོགས་འདི་ནི། །

			གླགས་སྐབས་ཚོལ་བར་བྱེད་པ་སྟེ། །

			གླགས་བརྙེད་གྱུར་ན་དགེ་འཕྲོག་ཞིང་། །

			བདེ་འགྲོའི་ཧྲོག་ཡང་འཇོམས་པར་བྱེད། །

			ཅེས་གསུངས་ཏེ། བདག་རྒྱུད་ལ་གནས་པའི་ཉོན་མོངས་པ་ཆོམ་རྐུན་ལྟ་བུ་སྲུང་བ་ལ་ཤེས་བཞིན་གྱི་མེལ་ཚེ་ལས་གཞན་མེད་པའི་ཕྱིར་རོ། །

			གསུམ་པ་ནི།

			དེ་བས་དྲན་པ་ཡིད་སྒོ་ནས། །

			གུད་ཏུ་ནམ་ཡང་མི་བཏང་ངོ་། །

			སོང་ནའང་ངན་སོང་གནོད་པ་དག །

			དྲན་པར་བྱས་ཏེ་ཉེ་བར་བཞག། །

			བླ་མ་དང་ནི་འགྲོགས་པ་དང་། །

			མཁན་པོས་(༡༨༢ན)རྗེས་སུ་བསྟན་པ་དང་། །

			འཇིགས་པས་སྐལ་ལྡན་གུས་བྱེད་ལ། །

			དྲན་པ་བདེ་བླག་སྐྱེ་བར་འགྱུར། །

			སངས་རྒྱས་བྱང་ཆུབ་སེམས་དཔའ་དག །

			ཀུན་དུ་ཐོགས་མེད་གཟིགས་པར་ལྡན། །

			དེ་དག་ཐམས་ཅད་སྤྱན་སྔ་ན། །

			བདག་ནི་རྟག་པར་གནས་སོ་ཞེས། །

			དེ་ལྟར་ངོ་ཚ་ཤེས་གུས་དང་། །

			འཇིགས་བཅས་དྲན་པ་རྟག་དུ་བཞག །

			དེས་ནི་སངས་རྒྱས་རྗེས་དྲན་པའང་། །

			དེ་ལ་ཡང་དང་ཡང་དུ་འབྱུང་། །

			གང་ཚེ་དྲན་པ་ཡིད་སྒོ་ནས། །

			སྲུང་བའི་དོན་དུ་གནས་གྱུར་པ། །

			དེ་ཚེ་ཤེས་བཞིན་འོང་འགྱུར་ཞིང་། །

			སོང་བ་དག་ཀྱང་ཕྱིར་འོང་འགྱུར། །

			ཞེས་གསུངས་ཏེ། ཚིགས་བཅད་དང་པོས་དྲན་པ་སྲུང་བ་དངོས་བཤད། གཉིས་པས་དྲན་པ་སྐྱེ་བའི་རྒྱུ་ལྔ་བཤད། གསུམ་པ་དང་བཞི་པས་ཁྱད་པར་གུས་པ་དང་འཇིགས་པ་སྐྱེད་ཚུལ་བཤད། ལྔ་པས་དྲན་པ་སྲུངས་ན་ཤེས་བཞིན་རང་བཞིན་གྱིས་འོང་བར་བསྟན་ཏོ།།

			དེ་ཡང་དགེ་བའི་དམིགས་པ་གང་ཡིན་པ་ལས་གཞན་དུ་མ་ཡེངས་པར་བྱས་ལ། ཅུང་ཟད་ཡེངས་ནའང་དེ་མ་ཐག་དུ་ཚོར་བས་སླར་རྩེ་གཅིག་དུ་བསྡུ་བ་འདི་ནི་དྲན་པ་སྲུང་བ་དངོས་ཡིན་ལ། དགེ་བའི་བཤེས་གཉེན་ཚུལ་བཞིན་བསྟེན་པ་དང་དེས་སེམས་འདུལ་བའི་གདམས་ངག་གི་གནད་རྗེས་སུ་བསྟན་པ་དང་། དྲན་པ་ཉམས་པས་འཇིགས་པ་དང་། རང་བཞིན་གྱིས་རྒྱུད་བཟང་པོ་གོམས་པ་སྐལ་པ་དང་ལྡན་པ་དང་། ལམ་ལ་གུས་པས་བརྩོན་པ་ལྷུར་བྱེད་པ་རྣམས་ལ་ནི་དྲན་པ་བདེ་བླག་དུ་སྐྱེ་ཞིང་ཤེས་བཞིན་མི་ཉམས་པའི་རྒྱུའོ། །དེ་ལས་འཇིགས་པ་དང་གུས་པ་དེ་གང་ཞེ་ན། མིག་ལྡན་གྱི་མདུན་ན་ལོང་བ་འཁོད་པ་ལྟར་སངས་རྒྱས་དང་བྱང་ཆུབ་སེམས་དཔའ་ཞིང་གངྒཱ་ཀླུང་གི་བྱེ་མ་སྙེད་ཀྱི་ཕ་རོལ་དང་མདུན་གྱི་གཞི་འདི་ལ་གཟིགས་པ་དང་གསན་པ་དང་བསམ་པ་མཁྱེན་པ་ལ་རྒྱང་རིང་ཐུང་མི་(༡༨༢བ)མངའ་བ་ཏིང་ངེ་འཛིན་ལས་མ་བཞེངས་པར་ཡང་ཤེས་བྱ་ཐམས་ཅད་ལ་ཡེ་ཤེས་འཇུག་པ་དེ་ཐམས་ཅད་ཀྱི་སྤྱན་སྔ་ན་བདག་རྟག་པར་གནས་ལ། བདག་གི་བསམ་སྤྱོད་ཐམས་ཅད་དེ་རྣམས་ཀྱིས་ཇི་ལྟ་བར་གཟིགས་སོ་ཞེས་འཇིགས་ཅིང་ངོ་ཚ་ཤེས་པ་དང་། དེརྣམས་དང་བསླབ་པ་ལ་གུས་པའི་དྲན་པ་དྲག་དུ་སྐྱེད་པའོ། །དེ་ལྟར་བསྒྲུབས་ན་ནི་སངས་རྒྱས་ལ་དམིགས་པའི་བློ་དེ་ཉིད་ལ་སངས་རྒྱས་རྗེས་སུ་དྲན་པ་ཞེས་བྱ་བས་དེ་ཉིད་རྟག་པར་འབྱུང་ཞིང་དྲན་པའི་ས་གཞི་བརྟན་པར་འགྱུར་ལ། གང་དྲན་པ་མ་ཉམས་པ་དེ་ཉིད་ལ་ཤེས་བཞིན་ཞེས་མིང་དུ་འདོགས་པའི་ཕྱིར་དེ་ལྟ་བུ་ལ་ནི་ཤེས་བཞིན་དཀའ་བ་མེད་པར་སྐྱེའོ། །

			འགྲེལ་ཆེན་ལས་ནི།

			གུས་པ་ཞི་གནས་ལ་སྦྱར་སྟེ་ཇི་སྐད་ཏུ། དྲན་པའི་རྒྱུ་ནི་གུས་པ་དྲག་པོ་ལས་སྐྱེའོ། །གུས་པ་ཡང་ཞི་གནས་ཀྱི་བདག་ཉིད་ཆེན་པོ་ཁོང་དུ་ཆུད་ནས་ལྷུར་བླང་བ་ལས་སྐྱེ་ཞིང་། ཡང་བླ་མ་དང་དམ་པའི་གྲོགས་དང་འགྲོགས་པ་དང་དེའི་གདམས་ངག་ལས་སྤང་བྱས་འཇིགས་པ་དང་བརྙས་པའི་གཉེན་པོའི་ཆོས་དངོས་པོ་ཀུན་གྱིས་ཕྱོགས་པའི་གུས་པ་དང་ལྡན་ན་སྐྱེའོ། །ངོ་ཚ་ཤེས་གུས་འཇིགས་བཅས་ཅེས་བྱ་བ་ལ་མི་མཐུན་པའི་ཕྱོགས་ལ་འཛེམ་པ་ནི་ངོ་ཚ་ཤེས་པ་དང་བསླབ་པ་ལ་གུས་པ་དང་དེ་ལས་མི་འདའ་བར་འཇིགས་པའོ། །

			ཞེས་འབྱུང་ལ། འདི་ནི། དེ་ལྟར་ངོ་ཚ་ཤེས་གུས་དང་། །འཇིགས་བཅས་དྲན་པ་རྟག་དུ་བཞག །ཞེས་པའི་འབྲུར་སྣང་ཞིང་གོང་མའི་མཚན་ཉིད་ཀྱི་ནུས་པའི་ཟུར་ལ་བརྟགས་ནའང་ངོ་ཚ་ཤེས་པ་འཐོབ་པར་འདུག་ཞིང་། ངོ་ཚ་ཤེས་པ་ནི་གུས་འཇིགས་གཉིས་ཀར་དུ་མི་འདུ་བས་རྒྱ་དཔེ་ལ་ངེས་པར་ཡོད་པ་ཞིག་ལོ་ཙཱ་བས་ཟུར་ཆད་པར་སྣང་ངོ་། །འགྲེལ་ཆེན་གྱི་གུས་པ་ཞི་གནས་སུ་འབྲུ་གཉེར་བ་འདི་ལ་རྟོག་པ་ཕན་ཚུན་བརྟེན་པའི་སྐྱོན་ནི་སྲིད་པར་སྣང་སྟེ་ཞི་གནས་ནི་དྲན་པ་མེད་ན་མི་འབྱུང་ལ་(༡༨༣ན)འདིར་དྲན་པའི་རྒྱུའི་གཙོ་བོ་ཡང་ཞི་གནས་སུ་བསྟན་པའི་ཕྱིར་རོ། །དེ་ལྟ་མོད་ཀྱི་ཞི་གནས་ལ་གུས་པའི་མཚན་ཉིད་ཡོད་པར་དཀའ་སྟེ་ཞི་གནས་ནི་དགེ་བ་ལ་རྩེ་གཅིག་པའི་བློ་ཉིད་ཡིན་ལ་གུས་པ་སོགས་ནི་དེས་དྲངས་པའི་སེམས་བྱུང་གི་རྟོག་པ་གཞན་ཡིན་པའི་ཕྱིར་རོ། །

			གསུམ་2པ་སེམས་སྲུང་བའི་སྤྱོད་པ་ལ་བསླབ་པ་ལ་གསུམ། ཉེས་སྤྱོད་སྡོམ་པའི་སྤྱོད་པ་ལ་བསླབ་པ། དགེ་བ་ཆོས་སྡུད་ཀྱི་སྤྱོད་པ་ལ་བསླབ་པ། སེམས་ཅན་དོན་བྱེད་ཀྱི་སྤྱོད་པ་ལ་བསླབ་པའོ། །

			
				2	མ་དཔེར། གཉིས

			

			དང་པོ་ལ་གཉིས། ལུས་སེམས་ཀྱི་ཁ་ན་མ་ཐོ་བ་སྤང་བ་དང་། རྣམ་པར་གཡེང་བ་ཕྲ་མོ་སྤང་བའོ། །

			དང་པོ་ལ། ལུས་ཀྱི་ཁ་ན་མ་ཐོ་བ་སྤང་བ། སེམས་ཀྱི་ཁ་ན་མ་ཐོ་བ་སྤང་བ། མི་ནུས་པའི་དུས་བཏང་སྙོམས་སུ་བྱ་བའོ། །

			དང་པོ་ནི།

			རེ་ཞིག་དང་པོར་འདི་འདྲའི་སེམས། །

			འདི་ནི་སྐྱོན་བཅས་ཤེས་བྱས་ནས། །

			དེ་ཚེ་བདག་གིས་ཤིང་བཞིན་དུ། །

			ཟུངས་ཐུབ་པར་ནི་གནས་པར་བྱ། །

			དོན་མེད་གཡེང་བར་ལྟ་བ་ནི། །

			ནམ་ཡང་བདག་གིས་མི་བྱ་སྟེ། །

			ངེས་པར་སེམས་པས་རྟག་དུ་ནི། །

			མིག་ནི་ཕབ་སྟེ་ལྟ་བར་བྱ། །

			བལྟས་པས་ངལ་སོའི་ཆེད་ཏུ་ནི། །

			རེས་དགའ་ཕྱོགས་སུ་བལྟ་བར་བྱ། །

			འགའ་ཞིག་མིག་ལམ་སྣང་གྱུར་ན། །

			བལྟས་ལ་འོངས་པ་ལེགས་ཅེས་བརྗོད། །

			ལམ་སོགས་འཇིག་པ་བརྟག་པའི་ཕྱིར། །

			ཡང་དང་ཡང་དུ་ཕྱོགས་བཞིར་བལྟ། །

			ངལ་སོ་ཁ་ནི་ཕྱིར་བལྟས་ནས། །

			རྒྱབ་ཀྱི་ཕྱོགས་སུ་བལྟ་བར་བྱ། །

			མདུན་དང་རྒྱབ་ཏུ་བརྟག་བྱས་ནས། །

			འགྲོ་འམ་ཡང་ན་འོང་བྱ་སྟེ། །

			དེ་ལྟར་གནས་སྐབས་ཐམས་ཅད་ཏུ། །

			དགོས་པ་ཤེས་ནས་སྤྱད་པར་བྱ། །

			ལུས་ཀྱིས་འདི་ལྟར་གནས་བྱ་ཞེས། །

			བྱ་བ་བསྡོགས་ནས་དེ་ནས་ནི། །

			སྐབས་སུ་ལུས་འདི་ཇི་ལྟ་བུར། །

			གནས་པ་ཡིན་ཞེས་(༡༨༣བ)བལྟ་བར་བྱ། །

			ཞེས་གསུངས་ཏེ། དང་པོས་རྩ་བ་ཀུན་སློང་ལ་བརྟག་པར་བསྟན། གཉིས་པས་དགོས་མེད་ཏུ་ལྟ་བ་སྤང་། གསུམ་པ་དང་བཞི་པས་དེའི་གནང་བཀག་བསྟན། ལྷག་མས་མདོར་ན་ལུས་ཀྱི་གནས་སྐབས་དོན་མེད་ཏུ་མི་བཞག་པ་བསྟན་ཏོ། །

			དེ་ཡང་རེ་ཞིག་དང་པོར་ཞེས་བྱ་བ་ནི་སྒོ་གསུམ་གྱི་བྱ་བ་གང་རྩོམ་ཡང་དེའི་ཐོག་མར་སེམས་ཀྱི་ཀུན་སློང་ལ་བརྟག་སྟེ་བྱ་བ་དེ་ཅིའི་ཆེད་ཏུ་བྱེད་པར་འདོད་ཅེས་ཁ་ནང་དུ་ཕྱོགས་ལ་ཤེས་པའི་གནས་སྐབས་ལ་བརྟག་གོ། །བརྟགས་པ་ན་རྙེད་བཀུར་དང་གྲགས་པ་འདོད་པའམ་གཞན་དང་འགྲན་སེམས་སམ་ང་རྒྱལ་ལམ་གཞན་ལ་གནོད་པར་འདོད་པ་སོགས་ཀྱི་ཀུན་སློང་གིས་ཡིན་པར་འདུག་ན་དེ་ནི་སངས་རྒྱས་ཀྱི་བསྟན་པ་ལ་ཆོས་མ་ཡིན་པ་དང་མི་དགེ་བ་ཁོ་ན་ཡིན་པས་རྣམ་པ་དགེ་བ་ལྟར་སྣང་ཡང་སྤང་བར་བྱ་སྟེ།

			འདོད་ཆགས་ཞེ་སྡང་གཏི་མུག་གསུམ། །

			དེས་བསྐྱེད་ལས་ནི་མི་དགེ་བ། །ཞེས་སོ། །

			རང་དོན་ཞི་བདེ་འདོད་པའི་བློས་ཡིན་ན་ཉན་རང་གི་དགེ་བར་འགྱུར་ཡང་ཐེག་ཆེན་གྱི་མི་དགེ་བ་ཡིན་སྟེ་ངན་སོང་དུ་སྐྱེས་པ་ནི་བྱང་ཆུབ་སེམས་དཔའ་བྱང་ཆུབ་སྒྲུབ་པ་ལ་གཏན་གྱི་གེགས་མ་ཡིན་གྱི་ཉན་རང་གི་བྱང་ཆུབ་ཏུ་ལྷུང་ན་དེ་གཏན་གྱི་གེགས་ཡིན་པར་བཤད་པའི་ཕྱིར། ཀུན་སློང་ངན་པ་དེ་དག་མཐོང་ན་རང་གི་སྐྱོན་རང་གིས་བཟུང་སྟེ་འདི་འདྲ་བའི་སེམས་འདི་ནི་སྐྱོན་འདི་དང་བཅས་པའོ་ཞེས་ཤེས་པར་བྱས་ནས་ཀུན་སློང་དེའི་གཉེན་པོ་འཁོར་བའི་ཉེས་དམིགས་སམ་ཚེ་འདི་སྙིང་པོ་མེད་པའམ་ལས་འབྲས་སམ་བྱང་ཆུབ་ཀྱི་སེམས་སོགས་དངོས་གཉེན་དུ་གང་འགྱུར་བ་ཞིག་བསམས་ཏེ་ཀུན་སློང་ངན་པ་དེ་ཚར་མ་ཆོད་ཀྱི་བར་གྱི་ཚེ་བདག་གིས་ལུས་མི་གཡོ་ངག་མི་སྨྲ་ཡིད་ཀྱིས་ལས་གཞན་མི་བྱེད་པར་ཤིང་སྡོང་བཞིན་དུ་ཟུངས་ཐུབ་པར་གནས་པར་བྱ་ལ། ནམ་ཀུན་སློང་དེ་ཚར་ཆོད་ནས་དགེ་བའི་བློར་འགྱུར་སྟེ་སེམས་ལས་རུང་དུ་གྱུར་པ་(༡༨༤ན)དེའི་ཚེ་ཡང་སྤང་བྱ་རྐུ་ཐབས་སུ་ལྡང་མི་ལྡང་དང་ངན་སེམས་དེ་གཏིང་ནས་ཚར་ཆོད་མ་ཆོད་དལ་བུས་བརྟག་པར་བྱ་ལ། ཀུན་སློང་ཁྱད་པར་ཅན་དུ་མཐོང་ཡང་ཏབ་ཏོབ་ཏུ་མི་རྩོམ་པར་རེ་ཞིག་སེམས་བསྡུས་ཅིང་མཉམ་པར་བཞག་པས་ཕན་སེམས་དགྲར་ལངས་ཀྱི་ཕྲེང་དུ་མི་ལྟུང་བའི་དགོས་པ་ཡོད་ཏོ། །

			འགྲེལ་ཆེན་དུ། དོན་མེད་པ་གཞན་སྤང་བ་ནི་རེ་ཞིག་སོགས་ཏེ། གཟུགས་ལ་སོགས་པའི་ཡུལ་འབྲས་བུ་མེད་པ་འཛིན་པའི་རྟོག་པ་ཐམས་ཅད་ཉེ་བར་བསྡུས་ལ་བདག་གིས་གནས་པར་བྱའོ། །ཅི་འདྲ་བར་ཞེ་ན། ཤིང་བཞིན་དུ་ཞེས་ཏེ་མིག་ལ་སོགས་པའི་བྱེད་པས་སྟོང་བའི་ཕྱིར་རོ་ཞེས་ཤིང་བཞིན་ཞེས་པ་སྤྱིར་དབང་པོ་ནང་དུ་བསྡུས་པར་འབྲུ་གཉེར་མོད་ཀྱང་བཤད་པ་ལྷུར་བྱས་པར་ཟད་སྟེ། འདིར། འདི་ནི་སྐྱོན་བཅས་ཤེས་བྱས་ནས། །

			ཅེས་ཀུན་སློང་སྐྱོན་བཅས་དེ་ཚར་གཅོད་པའི་ཕྱིར་ཤིང་བཞིན་དུ་གནས་དགོས་པའི་ཕྱིར་དང་། ཚར་བཅད་པའི་དགོས་པ་ནི་ཚར་ཆོད་དགོས་པའི་ཕྱིར་རོ། །མིག་ཕབ་སྟེ་ལྟ་བ་ནི་རྟག་པར་གཉའ་ཤིང་གང་ཙམ་གྱི་མདུན་དུ་ལྟ་བ་སྟེ་དེས་འགྲོ་བ་ན་ལམ་ན་སྲོག་ཆགས་ཡོད་མེད་དང་ཚེར་མ་ཡོད་མེད་སོགས་མཐོང་བས་བདག་གཞན་ལ་མི་གནོད། སེམས་ངང་གིས་གནས་པའི་ཕྱིར་སྟེ་དགེ་སློང་གི་འདུལ་བ་ལས་ཀྱང་དེ་སྐད་བཤད་པ་དང་། གཉའ་ཤིང་གང་ཙམ་ལྟ་ཞིང་འགྲོ་ལ་སེམས་འཁྲུལ་མེད། །ཅེས་ཕྱིར་མི་ལྡོག་པའི་རྟགས་སུ་ཡང་བཤད་པའི་ཕྱིར་རོ། །འོན་ཀྱང་བྱང་ཆུབ་སེམས་དཔའི་སྤྱོད་པ་ནི་བསམ་པས་འབྱེད་དགོས་པས་ཤིན་དུ་ཕྲ་བ་ཡིན་སྟེ་གཉའ་ཤིང་གང་ཙམ་དུ་ལྟ་བ་ན་ཡང་གཞན་གྱིས་དེར་གོ་དགོས་པའི་ཀུན་སློང་ཡང་ཡུད་འདུག་ན་དེ་ཡང་། འདི་ནི་སྐྱོན་བཅས་ཤེས་བྱས་ནས། །ཅེས་བྱ་བའི་ཤེས་པ་དེ་ཡིན་སྟེ་རྣམ་པ་དུ་མས་ཚར་བཅད་པར་བྱའོ། །གཉའ་ཤིང་གང་ཙམ་ལྟ་བས་དུབ་སྟེ་རབ་རིབ་ཏུ་གྱུར་པ་(༡༨༤བ)སོགས་ནི་ངལ་གསོ་བའི་ཆེད་ཏུ་ཤེས་བཞིན་དང་ལྡན་པས་ཕྱོགས་སུ་དལ་བུས་བལྟ་བར་བྱའོ། །སྤྱིར་བྱང་ཆུབ་སེམས་དཔའས་གཟུགས་ལྟ་བ་ན་སྒྱུ་མ་ལྟ་བུར་ཡིད་ལ་བྱེད་ཏོ། །སེམས་ཅན་ལ་ལྟ་བ་ན་རུས་པའི་འཁྲུལ་འཁོར་བསྐྱོད་པ་ཙམ་དང་། སྡུག་སྔལ་གྱི་རང་བཞིན་ལ་བརྩེ་བ་དང་། ཕ་མར་རམ་དགེ་བའི་བཤེས་གཉེན་གྱི་འདུ་ཤེས་སམ། བདག་གིས་འདི་དག་བྱང་ཆུབ་ལ་དགོད་པར་བྱའོ་ཞེས་སམ་རྨི་ལམ་མམ་ན་མཁའ་ལྟ་བུར་ཡོངས་སུ་ལྟ་ཞིང་ཡིད་ལ་བྱེད་ཏོ། །ལྟ་སྟངས་མི་གཡེང་བ་སོགས་ཀྱང་སེམས་སྲུང་བའི་ཆེད་ཡིན་པས་གཟུགས་སོགས་རང་རྒྱུད་པར་ཞེན་ཞིང་དེ་ལ་བརྟེན་ནས་ཆགས་སྡང་རྨོངས་གསུམ་གྱི་རྟོག་པ་ལུ་གུ་བརྒྱུད་ཏུ་སྐྱེ་བ་རྣམས་མ་ཚོར་མི་འཇོམས་པར་དང་དུ་ལེན་པས་དུས་འདའ་ན་ལྟ་སྟངས་མི་གཡོ་ན་ཡང་སྙིང་པོ་མེད་སྟེ་དེས་ན་ཡང་སེམས་ཀྱི་གནས་སྐབས་ཁོ་ན་ལ་བརྟག་པར་བྱའོ། །གཞན་མཐོང་ན་འོངས་པ་ལེགས་སོ་ཞེས་བརྗོད་པ་ནི་ཕ་རོལ་པོ་མི་དགའ་བ་སྤང་བའི་དོན་སྟེ་ཡུལ་གྲུ་ཁ་ཅིག་ན་དེ་ལྟར་མ་སྨྲས་ན་འཕྱ་བའི་ཕྱིར་ཡིན་གྱི་རྣམ་པ་ཐམས་ཅད་ཏུ་ངེས་པར་དགོས་པ་མ་ཡིན་ནོ། །ལམ་སོགས་སུ་འཇིགས་པ་བརྟག་པ་དང་རྒྱབ་ཏུ་ལྟ་བ་སོགས་ཀྱང་དེའི་དགོས་པ་དང་ལྡན་ན་བྱ་སྟེ་ལུས་སྲུང་བའི་ཡན་ལག་དུ་འགྱུར་བའོ། །

			འགྲེལ་ཆེན་ལས།

			ཕྱོགས་ཐམས་ཅད་ཏུ་བལྟ་དགོས་ན་རྒོད་པའི་རྣམ་པ་སྤང་བའི་ཕྱིར་བསྡད་སྟེ་བལྟའོ། །ཞེས་སོ། །

			མདོར་ན་དེས་མཚོན་ནས་སྤྱོད་པ་ཐམས་ཅད་ལ་རིགས་འདྲེ་བ་སྟེ།

			དེ་ལྟར་གནས་སྐབས་ཐམས་ཅད་ཏུ། །

			དགོས་པ་ཤེས་ནས་སྤྱད་པར་བྱ། །

			ཞེས་བདག་གཞན་ལ་ཕན་པར་མཐོང་ན་ཤེས་བཞིན་དུ་སྤྱད་ཀྱི་མི་ཕན་པ་དང་སྙིང་པོ་མེད་པའི་ལུང་དུ་མ་བསྟན་པ་རྣམས་ཀྱང་འདོར་བའོ། །ལུས་ཀྱི་འདི་ལྟར་གནས་བྱ་ཞེས། །ཅེས་པ་ནི་མཚོན་པ་སྟེ། ཉིན་ཞག་འདི་(༡༨༥ན)དང་ཐུན་འདི་དང་ཐུན་ཕྱེད་པ་འདི་དང་ཆུ་ཚོད་འདིའི་ནང་དུ་བདག་གིས་སྒོ་གསུམ་དོན་ཡོད་པ་འདི་ལྟ་བུས་གནས་པར་བྱའོ་ཞེས་དམ་བཅའི་གོ་བསྒོས་ཏེ་ཤེས་བཞིན་གྱིས་བསྒྲུབས་པར་བྱ་ལ། སྐབས་སུ་གཉེན་པོའི་ཤེས་པ་རྒྱལ་པོའི་བཀྲབས་པ་དང་འདྲ་བས་མྱུལ་ཞིང་ཅི་དམ་ལས་འགལ་ལམ་འོན་སྟེ་མ་འགལ་ཅི་ལྟ་བུས་གནས་ཅེས་རྟོག་ཞིང་། འགལ་ན་ཚར་གཅོད་པ་དང་མ་འགལ་ན་རྗེས་སུ་ཡི་རང་བས་གོང་དུ་དཔེལ་བར་བྱའོ། །

			གཉིས་པ་ནི།

			སེམས་ཀྱི་གླང་ཆེན་མྱོས་པ་ནི། །

			ཆོས་ལ་སེམས་པའི་ཀ་ཆེན་ལ། །

			ཇི་ལྟར་བཏགས་པ་མི་འཆོར་བར། །

			དེ་ལྟར་འབད་པས་ཀུན་གྱིས་གཏག །

			ཅི་ནས་ཏིང་འཛིན་བརྩོན་པ་ནི། །

			སྐད་ཅིག་གཅིག་ཀྱང་མི་འཆོར་བར། །

			བདག་གི་ཡིད་འདི་གར་སྤྱོད་ཅེས། །

			དེ་ལྟར་ཡིད་ལ་སོ་སོར་བརྟག །

			ཅེས་གསུངས་ཏེ། གླང་པོ་ཆེ་ནི་སྟོབས་ཆེ་ཞིང་རང་བཞིན་གྱིས་མི་སྲུན་པ་ཡིན་ལ། དེ་ཆང་གིས་མྱོས་པས་ནི་གནོད་པ་སྣ་ཚོགས་པར་བྱེད་པ་ལྟར་སེམས་ནི་རང་བཞིན་གྱིས་སྟོབས་ཆེ་ཞིང་མི་སྲུན་ལ། ཉོན་མོངས་པའི་ཆང་གིས་མྱོས་པས་ནི་མི་བྱེད་པ་ཅི་ཡང་མེད་པས་དེ་གདུལ་བའི་ཕྱིར་དྲན་པའི་ལྕགས་ཀྱུས་སྤྱི་བོ་ནས་བཟུང་སྟེ་བཀུགཤེས་བཞིན་གྱི་ལིག་རིའི་ཐག་པ་སྲ་བ་ལྔ་བརྒྱས་བརྟོད་སྟེ་ཆོས་ལ་སེམས་པའི་ཀ་བའམ་སྡོང་ཆེན་ལ་བཏགས་ཏེ་ཇི་ལྟར་ནམ་དུ་ཡང་མི་འཆོར་བར་དམ་དུ་ཐོགས་ཅིག་པའོ། །ཤེས་བཞིན་ཐག་པ་ལྟ་བུ་དེ་ཡང་གང་ཞེ་ན། ཅི་ནས་ཀྱང་ཏིང་ངེ་འཛིན་ལས་བརྩོན་པ་སྐད་ཅིག་ཀྱང་མ་ཡེངས་པར་བྱ་བའི་འཕེན་པ་བཏང་སྟེ་དྲན་པའི་མེལ་ཚེ་བས་ཡང་ཡང་མྱུལ་ཞིང་བརྟག་པའོ། །

			དཀའ་འགྲེལ་ཆུང་ངུར། བརྩོན་པ་ཞེས་བྱ་བ་ནི་དགེ་བའི་དམིགས་པ་ལ་རྩེ་གཅིག་དུ་གཏོད་པ་ཙམ་ལ་བྱའི་ཞི་གནས་ཐོབ་པ་ནི་མ་ཡིན་ནོ། །ཞེས་སོ། །

			འགྲེལ་ཆེན་ལས་ནི། སེམས་ཀྱིས་སོ་སོར་བརྟག་པ་ནི་སེམས་ཀྱི་སོགས་ཏེ། 

			ཟླ་(༡༨༥བ)བ་སྒྲོན་མ་ལས།

			ཉོན་མོངས་མེད་པའི་ཏིང་འཛིན་མྱུར་འཐོབ་སྟེ། །

			དེ་ནི་ཚུལ་ཁྲིམས་རྣམ་དག་ཕན་ཡོན་ནོ། །ཞེས་སོ། །

			དེ་བས་ན་ཏིང་ངེ་འཛིན་གྱི་རྒྱུར་གྱུར་པའི་སྦྱོར་བ་ཇི་སྙེད་པ་གང་ཅི་ཡང་རུང་བ་དེ་དག་ནི་ཚུལ་ཁྲིམས་ཀྱི་རྗེས་སུ་སོང་བ་ཡིན་པར་རིག་པར་བྱའོ། །དེ་ལྟ་བས་ན་ཏིང་ངེ་འཛིན་དོན་དུ་གཉེར་བས་དྲན་པ་དང་ཤེས་བཞིན་གྱི་ངང་ཚུལ་ཅན་དུ་བྱའོ། །དེ་བཞིན་དུ་ཚུལ་ཁྲིམས་དོན་དུ་གཉེར་བས་ཀྱང་ཏིང་ངེ་འཛིན་ལ་ནན་ཏན་དུ་བྱའོ། །ཞེས་སོ། །

			གསུམ་པ་ནི།

			འཇིགས་དང་དགའ་སྟོན་སོགས་འབྲེལ་བས། །

			གལ་སྟེ་མི་ནུས་ཅི་བདེར་བྱ། །

			འདི་ལྟར་སྦྱིན་པའི་དུས་དག་དུ། །

			ཚུལ་ཁྲིམས་བཏང་སྙོམས་བྱ་བར་གསུངས། །

			གང་ཞིག་བསམས་ཏེ་བྱར་བརྩམས་པ། །

			དེ་ལས་གཞན་དུ་མི་བསམ་སྟེ། །

			དེར་བཏད་པ་ཡི་བསམ་པ་ཡིས། །

			དེ་ཉིད་རེ་ཞིག་བསྒྲུབ་པར་བྱ། །

			དེ་ལྟ་ན་ནི་ཀུན་ལེགས་བྱས། །

			གཞན་དུ་གཉི་གར་མི་འགྱུར་རོ། །

			ཤེས་བཞིན་མ་ཡིན་ཉེ་ཉོན་མོངས། །

			དེ་ལྟ་ན་ནི་འཕེལ་མི་འགྱུར། །

			ཞེས་གསུངས་ཏེ། གང་ཡང་རུང་བའི་འཇིགས་པས་གཡེངས་ཏེ་ཏབ་ཏབ་པོར་གྱུར་པ་དང་དགའ་སྟོན་གྱི་འདུས་པ་ཆེན་པོར་གྱུར་པས་ཟིང་ཟིང་པོར་སྤྱོད་པ་ལ་སོགས་དང་དགེ་བའི་གྲོགས་བྱེད་པ་སོགས་གཞན་དོན་དང་འབྲེལ་བས་གཡེངས་ཏེ།

			དོན་མེད་གཡེང་བར་ལྟ་བ་ནི། །

			ནམ་ཡང་བདག་གིས་མི་བྱ་སྟེ། །

			ཞེས་སོགས་རྩེ་གཅིག་དུ་མཉམ་པར་འཇོག་མི་ནུས་ན་ཇི་ལྟར་བྱ་ཞེ་ན། དེའི་ཚེ་ཅི་བདེ་བར་སྤྱོད་པ་སྟེ་མ་ནུས་པ་ལ་ཉེས་མེད་ཏུ་གསུངས་པའི་ཕྱིར། འོན་ཡང་གནས་སྐབས་གཞན་དུ་མ་ཡིན་སྟེ།

			འདུལ་བ་ལས།

			ངས་ཁྱེད་ལ་ཕོངས་པའི་དུས་སུ་གནང་བ་གང་ཡིན་པ་དེ་དེ་ལས་གཞན་དུ་སྤྱད་པར་མི་བྱའོ། །

			ཞེས་གསུངས་པ་དང་རྒྱུ་མཚན་མཚུངས་པའི་ཕྱིར། གནང་བ་འདི་ཡང་ལུས་ངག་གི་སྤྱོད་པ་ཕྲ་མོ་རྣམས་ཡིན་གྱི་སེམས་ཀྱི་ཀུན་(༡༨༦ན)སློང་ལ་བརྟག་མི་དགོས་པ་ནི་མ་ཡིན་སྟེ་འོག་ནས་ནན་གྱིས་འཆད་པར་འགྱུར་བའི་ཕྱིར་རོ། །དེའི་ཚེ་ལྟུང་མེད་ཀྱི་རྒྱུ་མཚན་ཅི་ཞེ་ན། འདི་ལྟར་སྦྱིན་པའི་དུས་དག་དུ་ཚུལ་ཁྲིམས་བཏང་སྙོམས་བྱ་བར་གསུངས་པའི་ཕྱིར་སྟེ།

			བློ་གྲོས་མི་ཟད་པའི་མདོར། 

			སྦྱིན་པའི་དུས་སུ་ཚུལ་ཁྲིམས་ཉེ་བར་བསྡུས་ཏེ་བཏང་སྙོམས་སུ་བྱའོ། །

			ཞེས་སྤྱིར་ཕན་ཡོན་ཆེ་ཆུང་གི་ཁྱད་ཡོད་མོད་ནའང་གཙོ་བོར་སྦྱིན་པ་སྒྲུབ་པའི་ཚེ་དེ་དང་འགལ་བའི་ཚུལ་ཁྲིམས་ཁ་ཅིག་ཡང་བཏང་སྙོམས་སུ་བཞག་ནས་སྦྱིན་པ་སྒྲུབ་པ་སྟེ། སྤྱིར་ལྕགས་དོར་སྟེ་གསེར་ལེན་པར་བྱེད་མོད་ཀྱང་ལྕགས་ཀྱི་ཕུང་པོ་དུ་མ་དང་གསེར་མ་ཤ་ཀ་གཅིག་ནི་ལྕགས་ལ་འདམ་པར་བྱེད་པ་བཞིན་ནོ། །གལ་སྟེ་གཙོ་བོ་ཚུལ་ཁྲིམས་དོར་ནས་གཙོ་བོ་མ་ཡིན་པའི་སྦྱིན་པ་ལྷུར་བྱེད་པ་མི་རིགས་ཏེ། ཆུང་ངུའི་ཕྱིར་ནི་ཆེ་མི་བཏང་། །ཞེས་དང་། གོང་ནས་གོང་དུ་ཁྱད་ཞུགས་སྤྱད། །ཅེས་པ་དང་འགལ་ལོ་ཞེ་ན། དེ་ནི་དགག་བྱ་མཉམ་ཞིང་དགོས་པ་མཚུངས་ན་ཕྱི་མ་སྒྲུབ་པའི་དོན་ཡིན་གྱི་འདི་ནི་ཕྱི་མ་བས་སྔ་མ་དགོས་པ་ཆེ་བ་སྟེ། ཆོས་སྨྲ་བ་མེ་ཏོག་ཟླ་མཛེས་ཀྱིས་ཞག་བདུན་པོ་དེར་བསམ་གཏན་ལ་མཉམ་པར་བཞག་པ་བས་རྒྱལ་པོའི་ཕོ་བྲང་འཁོར་དུ་དེ་སྲིད་ཆོས་བསྟན་པ་ཕན་ཡོན་གཞལ་གྱིས་མི་ལང་བ་ཐོབ་པ་དང་། ཁྱེའུ་སྐར་མ་ལོ་བཞི་ཁྲི་ཉིས་སྟོང་དུ་ཚངས་པར་སྤྱད་པས་དེ་སྲིད་ཀྱི་ཚོགས་མ་བཟླུམས་ལ་ཕྱིས་བུད་མེད་ཀྱི་སྲོག་སྐྱོབ་པའི་སྙིང་རྗེས་ལོ་བཅུ་གཉིས་སུ་ཚངས་སྤྱོད་བཏང་བས་བསྐལ་པ་འབུམ་གྱི་ཚོགས་རྫོགས་པའི་ཕྱིར་རོ། །ཁྱད་པར་འདིར་ནི་གང་ཐོག་མར་བྱ་བར་བརྩམས་པའི་སྦྱིན་པ་ལྟ་བུ་དེ་སྲོག་ལ་བབ་ཀྱང་དེ་ཉིད་བསྒྲུབ་པར་བྱ་ལ་དེ་གྲུབ་ནས་ཚུལ་ཁྲིམས་ལ་སོགས་པ་གཞན་བརྩམ་པར་བྱའོ། །དེ་ལྟར་བྱས་ན་ཕྱི་མ་ཡང་གདོན་མི་ཟ་བར་གྲུབ་པར་འགྱུར་བས་སྔ་ཕྱི་ཀུན་ལེགས་པར་བྱས་པར་འགྱུར་(༡༨༦བ)གྱི་སྔ་མ་ཡལ་བར་དོར་ནས་ཕྱི་མ་བརྩམས་ན་ཕྱི་མ་ཡང་མི་འགྲུབ་པས་ན་བྱ་བ་གཉིས་ཀ་ལས་ཉམས་པར་འགྱུར་རོ། །དེས་ན་གང་བརྩམས་པ་དེ་མཐར་ཕྱིན་པར་སྒྲུབ་པར་བྱས་ན་ཤེས་བཞིན་མ་ཡིན་པའི་ཉེ་ཉོན་བརྗེད་ངས་དང་ལེ་ལོ་སོགས་སྤོང་བར་འགྱུར་བའོ། །

			འགྲེལ་ཆེན་དུ།

			གཞན་དུ་གཉིས་ཀར་མི་འགྱུར་རོ། །

			ཤེས་བཞིན་མ་ཡིན་ཉོན་མོངས་ཀྱང་། །

			དེ་ལྟར་ན་ནི་འཕེལ་བར་འགྱུར། །ཞེས་གཞུང་འདོན་ཏོ། །

			ལུགས་ཀྱི་བསྟན་བཅོས་ཙ་ན་ཀར་ཡང་།

			སྔ་མ་མ་ཚར་གཞན་བསྒྲུབ་ན། །

			གཉིས་ཀ་མི་འགྲུབ་ངལ་བའི་གནས། །

			རྐང་པ་ཡ་གཅིག་མ་ཚུགས་པར། །

			ཡ་གཅིག་བཏེག་ན་འགྱེལ་བའི་རྒྱུ། །ཞེས་སོ། །

			གཉིས་པ་ལ། ལུས་ཀྱི་སྤྱོད་པ་སྲུང་བ་དང་། སེམས་ཀྱི་སྤྱོད་པ་སྲུང་བའོ། །

			དང་པོ་ལ། གཡེང་བ་ལ་དགའ་བ་སྤང་བ། དོན་མེད་ཀྱི་སྤྱོད་པ་སྤང་བ། གཙོ་བོར་སེམས་ཀྱི་ཀུན་སློང་བརྟག་པའོ། །

			དང་པོ་ནི།

			བྲེ་མོའི་གཏམ་ནི་སྣ་ཚོགས་དང་། །

			ངོ་མཚར་ལྟད་མོ་རྣམ་མང་པོ། །

			ཀུན་ལ་འཇུག་པར་གྱུར་པ་ན། །

			དེ་ལ་ཆགས་པ་སྤང་བྱར་བྱ། །

			ཞེས་གསུངས་ཏེ། ཀུ་རེ་དང་ཀྱལ་ཀའི་ཚིག་ནི་བྲེ་མོའི་གཏམ་མོ། །སྒྱུ་མ་ལ་སོགས་པ་ངོ་མཚར་བར་གྲགས་པའི་རྩེད་མོ་ལ་ལྟ་བ་འདུས་པ་ནི་ལྟད་མོའོ། །རེ་ཞིག་གཞན་སེམས་སྲུང་བ་སོགས་ཀྱི་དགོས་པའི་དབང་ལས་དེ་དག་ལ་འཇུག་དགོས་ནའང་ཞེན་པས་མ་ཡིན་གྱི་སེམས་ནང་དུ་བསྡུ་བ་ཉེ་རྒྱལ་གྱིས།

			ཤི་རྒྱུས་ཤི་བའི་པགས་པ་དང་། །

			འཆི་འགྱུར་སྐྱེ་བོ་བཞད་གད་མཁན། །

			འཆི་བའི་སྐྱེ་བོ་ཚོགས་པ་ལ། །

			བསམ་ཤེས་སུ་ཞིག་སྐྱོ་མི་འགྱུར། །

			པང་ནས་སྐྱེས་ཀྱིས།

			རྒྱན་རྣམས་ཐམས་ཅད་ཁུར་ཡིན་སྟེ། །

			གར་རྣམས་ཐམས་ཅད་ཐོ་འཆམ་པ། །

			གླུ་རྣམས་ཐམས་ཅད་ངུ་བའི་སྒྲ། །

			དེ་ལ་བསམ་ཤེས་སུ་ཞིག་དགའ། །

			ཞེས་སྨྲས་པ་ལྟར་དེ་དག་ནི་སྙིང་རྗེའི་གནས་ཡིན་གྱི་དགའ་བའི་(༡༨༧ན)གནས་མ་ཡིན་པའི་ཕྱིར་རོ། །

			གཉིས་པ་ནི།

			དོན་མེད་ས་རྐོ་རྩྭ་གཅོད་དང་། །

			ས་རིས་འབྲི་སོགས་བྱེད་གྱུར་ན། །

			བདེ་གཤེགས་བསླབ་པ་དྲན་བྱས་ནས། །

			སྐྲག་པས་དེ་ཡི་མོད་ལ་བཏང་། །

			ཞེས་གསུངས་ཏེ། དགོས་པ་ཁྱད་པར་བ་མེད་པར་ལག་དལ་གྱིས་ས་རྐོ་བ་དང་རྩྭ་གཅོད་པ་དང་ས་གཞི་ལ་ས་རིས་འབྲི་བ་སོགས་ནི་སྲོག་ཆགས་ཕྲ་མོ་འཆི་ཞིང་དགེ་སློང་ལ་བཅས་འགལ་ཡང་ཡིན་ཞིང་དོན་མེད་པའི་ཕྱིར་དྲན་མ་ཐག་ནས་དེ་དག་ལ་འཇུག་པར་མི་བྱའོ། །

			གསུམ་པ་ལ་བཞི། མདོར་བསྟན་པ། ཉོན་མོངས་པའི་སེམས་ཀྱིས་བྱ་བ་ལ་མི་འཇུག་པ། རྒོད་བག་གིས་སེམས་ཀྱིས་བྱ་བ་ལ་མི་འཇུག་པ། དོན་བསྡུ་བའོ། །

			དང་པོ་ནི།

			གང་ཚེ་སྐྱོད་པར་འདོད་གྱུར་ཏམ། །

			སྨྲ་བར་འདོད་པར་གྱུར་ན་ཡང་། །

			དང་པོར་རང་གི་སེམས་བརྟགས་ནས། །

			བརྟན་པར་རིགས་པ་ལྡན་པར་བྱ། །

			ཞེས་པ་དང་།

			གཉིས་པ་ནི།

			གང་ཚེ་རང་ཡིད་ཆགས་པ་དང་། །

			ཁྲོ་བར་མཐོང་བ་དེ་ཡི་ཚེ། །

			ལས་སུ་མི་བྱ་སྨྲ་མི་བྱ། །

			ཤིང་བཞིན་དུ་ནི་གནས་པར་བྱ། །ཞེས་པ་དང་།

			གསུམ་པ་ནི།

			རྒོད་དང་ག་ཞར་བཅས་པ་དང་། །

			གལ་སྟེ་ང་རྒྱལ་རྒྱགས་ལྡན་པའམ། །

			མཚང་འབྲུ་བ་ཡི་བསམ་པ་དང་། །

			གལ་སྟེ་སྐྱོར་འབྱིན་སླུ་སེམས་སམ། །

			གང་ཚེ་བདག་བསྟོད་ལྷུར་ལེན་པའམ། །

			གཞན་ལ་སྨོད་པ་ཉིད་དང་ནི། །

			གཤེ་བཅས་འགྱེད་དང་བཅས་གྱུར་པ། །

			དེ་ཚེ་ཤིང་བཞིན་གནས་པར་བྱ། །

			རྙེད་དང་བཀུར་སྟི་གྲགས་འདོད་པའམ། །

			གཡོག་འཁོར་དོན་དུ་གཉེར་འདོད་པའམ། །

			བདག་སེམས་རིམ་གྲོ་འདོད་གྱུར་ན། །

			དེ་ཚེ་ཤིང་བཞིན་གནས་པར་བྱ། །

			གཞན་དོན་ཡལ་བར་འདོར་བ་དང་། །

			རང་དོན་གཉེར་བར་འདོད་པ་དག །

			སྨྲ་བར་འདོད་པའི་སེམས་བྱུང་ན། །

			དེར་ནི་ཤིང་བཞིན་གནས་པར་བྱ། །

			མི་བཟོད་ལེ་ལོའི་འཇིགས་པ་དང་། །

			དེ་བཞིན་(༡༨༧བ)སྤྱི་ཏོལ་མུ་ཅོར་དང་། །

			རང་གི་ཕྱོགས་ཞེན་སེམས་བྱུང་ན། །

			དེར་ནི་ཤིང་གཞིན་གནས་པར་བྱ། །

			ཞེས་གསུངས་ཏེ། ཀུན་སློང་ཉོན་མོངས་པ་ཅན་གྱིས་བྱ་བ་ལ་མི་འཇུག་པར་མ་ཟད་ཁ་ན་མ་ཐོ་བའི་ཕྱོགས་སུ་གཏོགས་པ་ལང་ཚོ་དང་ནད་མེད་པ་སོགས་ཀྱིས་རྒྱགས་པས་དབང་པོ་རྒོད་བག་ཅན་དུ་གྱུར་པས་མ་ཞི་བ་དང་། ག་ཞ་སྟེ་བཞད་གད་སྒྲོག་པ་དང་། ང་རྒྱལ་གྱིས་བརྒྱགས་པ་དང་། གཞན་ལ་མཚང་འབྲུ་བར་འདོད་པ་དང་། སྐྱོར་འབྱིན་པ་རྩོད་པ་ཞི་བ་ལ་སྐྱོ་བསྔོགས་བྱ་བར་འདོད་པའམ་གཡོ་སྒྱུས་གཞན་སླུ་བའི་གྱ་གྱུ་བྱ་བར་འདོད་པའམ། བདག་བསྟོད་གཞན་སྨོད་ཏམ། ལྟ་བ་ལ་རྩོད་པ་ལྟ་བུ་གཤེ་ཞིང་འགྱེད་པའི་དུས་སམ། རྙེད་སོགས་ལ་འདུན་པའི་བློ་འདུག་པ་དང་། གཞན་དོན་འདོར་བ་དང་རང་དོན་ལ་དམིགས་པའི་བློ་དང་། མི་བཟོད་པ་ཁྲོ་བ་དང་། ལས་སུ་མི་རུང་བའི་ལེ་ལོ་དང་། ངན་པའི་སྤྱོད་པ་བྱེད་པ་སྤྱི་ཏོལ་དང་། དོན་མེད་ཏུ་སྨྲ་བ་མུ་ཅོར་གྱི་གཏམ་དང་། རང་གི་ཕྱོགས་ཀུན་ནས་འཛིན་པའི་སེམས་ཀྱི་ཀུན་སློང་འདུག་ན་དེའི་ཚེ་ཤིང་བཞིན་གནས་པར་བྱའོ། །

			བཞི་པ་ནི།

			དེ་ལྟར་ཀུན་ནས་ཉོན་མོངས་དང་། །

			དོན་མེད་བརྩོན་པའི་ཡིད་བརྟགས་ནས། །

			དེ་ཚེ་དཔའ་བོས་གཉེན་པོ་ཡིས། །

			དེ་ནི་བརྟན་པོར་བཟུང་བར་བྱ། །

			ཞེས་གསུངས་ཏེ། འདི་རྣམས་ནི། རེ་ཞིག་དང་པོར་འདི་འདྲའི་སེམས། །ཅེས་པའི་མཚན་ཉིད་རྒྱས་པར་བཤད་པ་ཡིན་པས་དོན་དེ་ཁོ་ན་ལྟར་སྦྱར་བར་བྱའོ། །

			འགྲེལ་ཆེན་ལས།

			སྐྱོར་འབྱིན་ནི་གྱ་གྱུ་ཅན་ནམ་སླུ་སེམས་སོ། །གཤེ་བཅས་ནི་གཞན་གྱི་ཚིག་ལ་དམོད་པའོ། །འགྱེད་པ་ནི་རྟག་དུ་འཐབ་པ་དང་རྩོད་པའི་རྒྱུ་མཚན་ལ་སེམ་པ་སྟེ་འདིར་གཉིས་ཀ་ལ་དེ་དང་བཅས་པར་གནས་པ་ཞེས་ཚིག་བསྡུས་པ་ཡིན་ནོ། །རིམ་གྲོ་ནི་རྐང་པ་འཁྲུ་བ་དང་མཉེ་བ་ལ་སོགས་པའོ། །སྤྱི་ཏོལ་ནི་སྤྱིས་བཙན་པའོ། །མུ་ཅོར་སྨྲ་བ་ནི་(༡༨༨ན)ཚིག་ངན་པ་ཅན་ནམ་རིགས་མི་རིགས་ལ་ལྟོས་པ་མེད་པར་བྱེད་པའོ། །ཞེས་སོ། །

			དོན་བསྡུ་འདི་ནི་འགྲེལ་ཆེན་ལས་ཕྱིར་བཅོས་སུ་གསུངས་ཏེ། ད་ནི་ཕྱིར་བཅོས་པའི་ཕྱོགས་ཙམ་གསུངས་པ། དེ་ལྟར་སོགས་ཏེ་ཉོན་མོངས་པའི་དགྲའི་གཡུལ་ལས་རྣམ་པར་རྒྱལ་བར་བྱ་བའི་ཕྱིར་ག་དར་བྱས་པའི་དཔའ་བོ་སྟེ་བྱང་ཆུབ་སེམས་དཔའ་འོ། །གཉེན་པོ་ནི་མི་སྡུག་ལ་སོགས་པའོ། །

			བྱང་ཆུབ་སེམས་དཔའ་ཁྱིམ་པའི་དབང་དུ་བྱས་ནས།

			དྲག་ཤུལ་ཅན་གྱི་མདོར།

			དེས་འབྲུའི་ཆང་དང་སྦྱར་བའི་ཆང་བག་མེད་པའི་གནས་སྤང་བར་བྱ་སྟེ་སོགས་དང་། རབ་བྱུང་གི་དབང་དུ་བྱས་ནས་དྲན་པ་དང་ཤེས་བཞིན་ནི་མི་གཡེང་བའོ། །ཞེས་སོ། །

			དེ་བཞིན་གཤེགས་པའི་གསང་བའི་མདོ་ལས།

			རིགས་ཀྱི་བུ་བྱང་ཆུབ་སེམས་དཔའི་ངག་ནི་ཆགས་པའམ་སྡང་བའམ་ཉོན་མོངས་པ་ཅན་ནམ་སྐད་ཅིག་གསལ་བར་བྱས་པའམ་རང་གི་ཕྱོགས་བསྟོད་པའི་ཚིག་གམ་གཞན་གི་ཕྱོགས་ཚར་བཅད་པའི་ཚིགས་གམ་བདག་ལ་བསྟོད་པ་ལ་རྗེས་སུ་ཆགས་པའི་ཚིག་གམ་གཞན་གྱི་བསྟོད་པ་ལ་གནོད་པའི་ཚིག་གམ་ཁ་འོག་དུ་ལུས་འཁྲུས་པར་མི་བྱེད་པའི་ཚིག་གམ་མངོན་པའི་ང་རྒྱལ་གྱིས་ལུང་སྟོན་པའི་ཚིག་ནི་མི་འབྱིན། །ཞེས་གསུངས་སོ། །

			དེ་ལྟར་ན་འབྲས་བུ་མེད་པའི་སྤྱོད་པ་སྤངས་པས་དོན་མེད་པ་སྤངས་པའི་ཕྱིར་ལུས་སྲུང་བ་བསྟན་པ་ཡིན་ནོ། །ལུས་སྲུང་བ་གང་ཞེ་ན་དོན་མེད་སྤོང་བའོ། །

			དེ་ཀུན་གང་གིས་འཐོབ་ཅེ་ན། །

			འབྲས་བུ་མེད་པའི་སྤྱོད་སྤངས་ལས། །

			དེ་ཡང་རྟག་དུ་དྲན་པས་འགྲུབ། །

			དྲན་པ་གུས་པ་དྲན་ལས་བྱུང་། །

			གུས་ནི་ཞི་གནས་བདག་ཉིད་ཅེས། །

			ཤེས་པར་གྱུར་ནས་བརྟུན་པ་སྐྱེ། །ཞེས་སོ། །

			གཉིས་པ་ནི།

			ཤིན་དུ་ངེས་དང་རབ་དང་དང་། །

			བརྟན་དང་གུས་དང་ཞེ་སར་བཅས། །

			ངོ་ཚ་ཤེས་དང་འཇིགས་དང་བཅས། །

			ཞི་ཞིང་(༡༨༨བ)གཞན་དགའ་བྱེད་ལ་བརྩོན། །

			ཕན་ཚུན་མི་མཐུན་བྱིས་པ་ཡིས། །

			འདོད་པ་རྣམས་ཀྱིས་མི་སྐྱོ་ཞིང་། །

			ཉོན་མོངས་སྐྱེས་པས་འདི་དག་གི། །

			སེམས་འདི་བྱུང་སྙམ་བརྩེར་ལྡན་དང་། །

			ཁ་ན་མ་ཐོ་མེད་དངོས་ལ། །

			བདག་དང་སེམས་ཅན་དབང་བྱས་ཅིང་། །

			སྤྲུལ་པ་བཞིན་དུ་ང་མེད་པར། །

			ཡིད་འདི་རྟག་དུ་བཟུང་བར་བྱ། །

			རིང་ཞིག་ལོན་ནས་དལ་བའི་མཆོག །

			ཐོབ་པ་ཡང་དང་ཡང་བསམས་ནས། །

			སེམས་དེ་ལྟ་བུར་རི་རབ་ལྟར། །

			རབ་ཏུ་མིག་ཡོ་བཟུང་བར་བྱ། །ཞེས་གསུངས་ཏེ།

			འགྲེལ་ཆེན་ལས།

			ཤིན་དུ་ངེས་པ་ནི་ཐེ་ཚོམ་དང་ཕྱིན་ཅི་ལོག་སྤངས་པའོ། །རབ་དང་ནི་རྟག་དུ་དགའ་བ་དང་ཡིད་བདེ་མང་བའོ། །བརྟན་པ་ནི་མ་ཏབས་པའོ། །གུས་པ་དང་ཞེས་ནི་བསྙེན་པར་བྱ་བ་རྣམས་ལ་སེམས་འདུད་པ་སྟེ་དེ་དག་དང་ལྷན་ཅིག་འཇུག་པའོ། །ཞེས་སོགས་སོ། །

			ཡང་ན། བླང་དོར་གྱི་གནས་ལ་མ་འཁྲུལ་བས་ཤིན་དུ་ངེས་པ་དང་། དེ་ཉིད་ལ་རབ་ཏུ་དང་བ་དང་། སེམས་བརྟན་པ་དང་། ཡུལ་མཆོག་ལ་ལུས་སེམས་ཀྱིས་གུས་པ་དང་ངག་གིས་ཞེ་སར་བཅས་པའམ། ཡང་ན། སེམས་ཅན་ཐམས་ཅད་ལ་ཡང་ཡིན་སྟེ་བྱང་ཆུབ་སེམས་དཔའས་ཐམས་ཅད་ལ་སྟོན་པ་ལྟ་བུར་ལྟ་བའི་ཕྱིར་རོ། །སྐྱེས་བུ་དམ་པས་ཁྲེལ་དོགས་པའི་ངོ་ཚ་ཤེས་པ་དང་རྣམ་སྨིན་ལ་འཇིགས་པ་དང་རང་རྒྱུད་ཞི་བ་དང་བསྡུ་བ་བཞིས་གཞན་དགའ་བར་བྱེད་པ་ལ་བརྩོན་པ་དང་། བྱིས་པ་རྣམས་ནི་རང་བཞིན་གྱིས་ཕན་ཚུན་མི་མཐུན་པར་གནས་པས་གཅིག་ལ་ཕན་བཏགས་ན་གཅིག་ཤོས་ཁྲོ་བར་བྱེད་པ་སོགས་མགུ་བར་དཀའ་བ་འདོད་པ་ཐ་དད་པ་དེ་རྣམས་ཀྱིས་མི་སྐྱོ་ཞིང་སེམས་ཅན་འདི་དག་ནི་རང་བཞིན་གྱིས་རྣམ་པར་དག་པ་ཡིན་ལ། སྐྱོན་འདི་དག་ནི་བློ་བུར་གྱི་ཉོན་མོངས་པ་འདིས་བསྐྱེད་པར་ཟད་པས་བདག་གིས་འདི་དག་གི་ཉོན་མོངས་པ་བསལ་བར་བྱའོ་ཞེས་ལྷག་པར་བརྩེ་བ་དང་། (༡༨༩ན)སེམས་འཁྲུག་པ་སོགས་ཉོན་མོངས་པ་ཅན་གྱི་ཁ་ན་མ་ཐོ་བ་མེད་པའི་དགེ་བའི་དངོས་པོ་སེམས་ལས་སུ་རུང་བས་བདག་གཞན་དབང་དུ་བྱས་ཏེ་རྟག་པར་གནས་པ་དང་། སྒྱུ་མའི་སྐྱེས་བུའམ་སྤྲུལ་པ་བཞིན་དུ་ང་དང་ང་ཡིར་ལྟ་བ་མེད་པ་དེ་ལྟ་བུ་ལ་བདག་གི་སེམས་རྟག་དུ་གནས་པར་བྱའོ། །མདོར་ན་དལ་འབྱོར་རྙེད་དཀའ་བ་དང་དགེ་བའི་བློ་སྐྱེ་དཀའ་བ་བསམས་ཏེ་ངེས་སོགས་ཀྱི་དགེ་བའི་བློ་ལ་རྐྱེན་ཆུང་འབྲིང་ཆེན་པོ་གང་གིས་ཀྱང་མི་གནོད་པ་རི་རབ་ལྟར་སྲན་ཚུགས་པར་བྱའོ། །

			འདི་ལ་དཀའ་འགྲེལ་ཆུང་ངུར།

			རང་བཞིན་ལ་སྦྱར་བ་དང་། ཉམས་པ་སྲུང་བ་གཉིས། དང་པོ་ལ་ལུས་སེམས་ཀྱི་རང་བཞིན་ལ་སྦྱར་བ་གཉིས་དང་། ཕྱི་མ་ལའང་ལུས་སེམས་ཀྱི་ཉམས་པ་སྲུང་བ། ཞེས་བཤད་ཀྱང་བཅས་རང་གི་རང་བཞིན་དང་མི་འཁྲུལ་བའི་ཕྱིར་འདི་ལྟར་སྦྱར་རོ།།

			གཉིས་པ་དགེ་བ་ཆོས་སྡུད་ཀྱི་ཚུལ་ཁྲིམས་ལ་གཉིས། ལུས་ལ་མ་ཆགས་པར་དག་པ་ལ་སྦྱོར་བ་དང་། དགེ་བ་སྒྲུབ་པའི་སྤྱོད་པ་ལ་བསླབ་པའོ། །

			དང་པོ་ལ་ལྔ། ལུས་ལ་རྟོག་པ་མེད་པར་བསྟན། ལུས་མི་གཙང་བར་བསྟན། སྙིང་པོ་མེད་པར་བསྟན། མཁོ་བ་མེད་པར་བསྟན། དེ་ལྟར་དགོས་པ་མེད་པ་དེ་ཐབས་ཀྱིས་དགོས་པ་ལ་སྦྱོར་ཞིག་པའོ། །

			དང་པོ་ནི།

			བྱ་རྒོད་ཤ་ལ་ཆགས་པ་ཡིས། །

			ཕན་ཚུན་ཀུན་ནས་བཤལ་ཁྲིད་ཀྱང་། །

			ལུས་ཁྱོད་མི་དགར་མི་བྱེད་ན། །

			ད་ལྟ་ཅི་ཕྱིར་ཁ་ཏ་བྱེད། །

			ལུས་འདི་བདག་གིར་བཟུང་བྱས་ནས། །

			ཡིད་ཁྱོད་ཅི་ཕྱིར་སྲུང་བར་བྱེད། །

			ཁྱོད་དང་འདི་གཉིས་སོ་སོ་ན། །

			དེས་ཀོ་ཁྱོད་ལ་ཅི་ཞིག་བྱ། །

			ཞེས་གསུངས་ཏེ། ལུས་འདི་ནི་རྟོག་པ་མེད་སེམ་པ་མེད་སྟེ་དུར་ཁྲོད་ཏུ་བྱ་རྒོད་ཀྱིས་ཕན་ཚུན་དུ་ཐེན་ཤལ་ཁྲིད་ཀྱང་མི་དགའ་བ་དང་སྲུང་བ་མེད་ལ། ཙནྡན་ལ་སོགས་པས་བྱུག་ཅིང་མཆོད་ཀྱང་དགའ་(༡༨༩བ)བ་མེད་ན་ད་ལྟ་བདག་གི་ལུས་ཅེས་ཅིའི་ཕྱིར་སྲུང་སྟེ་སྲུང་བ་མི་རིགས་པའོ། །སེམས་ཀྱིས་བདག་གིར་བཟུང་བས་ལུས་ལ་གནོད་ན་སེམས་མི་དགའ་འོ་ཞེ་ན། སུའི་ཡང་མ་ཡིན་པའི་བེམས་པོ་འདི་ལ་སེམས་སྟོང་པ་གང་དུ་ཡང་མི་ཐོགས་པའི་ཤེས་པ་ཙམ་ཁྱོད་བདག་གིར་འཛིན་པ་ཆེས་མི་རིགས་ཏེ་ཤིན་དུ་ཐ་དད་པའི་ཕྱིར། དཔེར་ན། བརྒྱ་བྱིན་གྱིས་ཁྱི་རོ་ལ་བདག་གིར་བྱ་མི་རིགས་པ་བཞིན་ནོ། །

			འགྲེལ་ཆེན་ལས།

			ལུས་ལ་ནི་རྣམ་པ་ཐམས་ཅད་ཏུ་གང་དུ་ཡང་བྱེད་པ་མེད་སྟེ་བདག་རང་ཉིད་ལ་ཡང་ནུས་པ་མེད་པའི་ཕྱིར། གཞན་དུ་ན་སེམས་དང་བྲལ་བའི་ལུས་བྱ་རྒོད་ཀྱིས་དྲངས་པ་ཅིས་རང་གིས་མི་སྲུང་། ཅི་ཡིད་བདག་ཉིད་མ་ཡིན་པ་ལ་བདག་ཉིད་ཏུ་ཁས་བླངས་ནས་ཤ་དང་རུས་པའི་ཚོགས་ལུས་ཀྱི་མིང་ཅན་ལ་ཅིའི་ཕྱིར་སྲུང་བར་བྱེད། ཅེས་སོ། །

			གཉིས་པ་ནི།

			རྨོངས་པའི་ཡིད་ཁྱོད་ཅི་ཡི་ཕྱིར། །

			ཤིང་གཟུགས་གཙང་མ་གཟུང་མི་བྱེད། །

			མི་གཙང་ཚོགས་ཀྱི་འཁྲུལ་འཁོར་འདི། །

			རུལ་པ་བསྲུངས་ཏེ་ཅི་ཞིག་རུང་། །

			ཞེས་གསུངས་ཏེ། སེམས་ཁྱོད་ཅིས་ཀྱང་བདག་གིར་འཛིན་ན་ཤིང་སྡོང་གཙང་མ་འདི་ལ་བདག་གིར་བྱོས་ཅིག་སྟེ་བདག་གིར་བཟུང་དུ་ཡོད་པ་ཙམ་དང་། བཟུང་མ་བཟུང་གང་གི་ཚེའང་སུའི་ཡང་མ་ཡིན་པ་ལ་ལུས་དང་ཤིང་གཉིས་ཁྱད་མེད་པའི་ཕྱིར་དང་ཤིང་འདི་མི་གཙང་བ་སོ་གཉིས་ཀྱི་གོང་བུ་མ་ཡིན་པའི་ཕྱིར་རོ། །

			གསུམ་པ་ནི།

			ཐོག་མར་པགས་པའི་རིམ་པ་འདི། །

			རང་གི་བློ་ཡིས་ཐ་དད་ཕྱེ། །

			ཤ་ཡང་རུས་པའི་དྲ་བ་ལས། །

			ཤེས་རབ་མཚོན་གྱིས་གུད་ཏུ་ཕྱེ། །

			རུས་པ་རྣམས་ཀྱང་དབྱེ་བྱས་ནས། །

			རྐང་གི་བར་དུ་བལྟ་བྱ་ཞིང་། །

			འདི་ལ་སྙིང་པོ་ཅི་ཡོད་ཅེས། །

			བདག་ཉིད་ཀྱིས་ནི་བརྟག་པར་གྱིས། །

			དེ་ལྟར་འབད་སྟེ་བཙལ་ཡང་དེར། །

			ཁྱོད་ཀྱིས་སྙིང་པོ་མ་མཐོང་ན། །

			ད་དུང་ཅི་ཕྱིར་ཆགས་ཚུལ་གྱིས། །

			ཁྱོད་ནི་ལུས་འདི་སྲུང་བར་བྱེད། །(༡༩༠ན)

			ཅེས་གསུངས་ཏེ། ལུས་འདི་ལ་སྙིང་པོ་སྲ་མཁྲང་ཅན་ཡུངས་འབྲུ་ཙམ་ཡང་ཡོད་པ་མ་ཡིན་སྟེ་གཞན་གྱི་ལུས་ཞིག་པ་དཔེར་གྱིས་ལ། རང་གི་ལུས་ལ་ཡང་སེམས་ཀྱིས་ཚོལ་ཞིག་པའོ། །བཙལ་བས་སྙིང་པོ་མ་རྙེད་ན་ནི་ཅི་ཞིག་ལ་ཆགས་པར་བྱེད།

			བཞི་པ་ནི།

			ཁྱོད་ཀྱི་མི་གཙང་བཟར་མི་རུང་། །

			ཁྲག་ཀྱང་བཏུང་དུ་མི་རུང་ལ། །

			རྒྱུ་ལྟོའང་གཞིབ་ཏུ་མི་རུང་ན། །

			ལུས་ཀྱིས་ཁྱོད་ལ་ཅི་ཞིག་བྱ། །

			ཉིས་ན་ཝ་དང་བྱ་རྒོད་ཀྱིས། །

			ཟས་ཀྱི་དོན་དུ་འདི་སྲུང་རིགས། །

			ཅེས་གསུངས་ཏེ། སེམས་ཁྱོད་ལ་ལུས་འདི་མཁོ་བ་ཅུང་ཟད་ཀྱང་མེད་སྟེ་ཁྱོད་ནི་བཟའ་བཏུང་དོན་དུ་གཉེར་ལ་འདི་ནི་ཁྱོད་ཀྱི་བཟའ་བཏུང་དུ་མི་རུང་བའི་ཕྱིར་དང་། གཞན་ཡང་འདིས་ཁྱོད་ལ་ཅི་ཞིག་བྱ། གལ་སྟེ་སྲུང་ན་བྱ་རྒོད་ལ་སོགས་པས་སྲུང་བར་རིགས་ཏེ་དེ་དག་གིས་ནམ་ཞིག་ན་བཟའ་བར་བྱ་བ་ཡིན་པའི་ཕྱིར་རོ། །

			འདིར་དོགས་པ་འདི་འབྱུང་བའི་གནས་ཡོད་སྟེ། ལུས་དེ་ཙམ་དུ་སྙིང་པོ་མེད་ན་སྔར་དལ་འབྱོར་གྱི་ལུས་ཅེས་མེད་ཏུ་མི་རུང་བ་དང་རྙེད་དཀའ་བ་དང་ཡོན་ཏན་ཆེ་བར་བཤད་པ་དང་འགལ་ལོ་སྙམ་པ་ནི་གཅིག་གོ། །ཡང་ཁ་ཅིག་འདུལ་བར་སྟོན་པས་མི་སྡུག་པ་སྒོམ་པར་གསུངས་པ་ན་དགེ་སློང་དྲུག་བཅུ་ལུས་ཀྱིས་སྐྱོ་བས་རང་ཉིད་གསོད་ཏུ་བཅུག་པ་དང་མང་པོ་ཞིག་ཆུ་ལ་སོགས་པར་ལྕེབས་པར་བཤད་པ་ལྟར་ལུས་ལ་སྐྱོ་བས་འདིས་ཅི་བྱ་ཞེས་འདོར་བར་འདོད་པའི་བློ་སྐྱེ་བའོ། །

			དང་པོའི་ལན་ནི། དེ་ནི་གནས་སྐབས་ཐ་དད་སྟེ་སྔར་ཆོས་ཀྱི་དོན་དུ་མི་ལུས་དགོས་པར་བཤད་པ་ནི་དེ་བཞིན་ཁོ་ན་སྟེ་ངན་འགྲོ་ལ་སོགས་པས་ཆོས་མི་གོ་ཞིང་དེ་དག་ལ་བལྟོས་ཏེ་མི་ལུས་འདི་ཡོན་ཏན་རྨད་ཏུ་བྱུང་བའི་ཕྱིར་རོ། །འདིར་ནི་ལུས་ལ་ཞེན་ཞིང་ཆགས་པའི་བློ་འཇོམས་པའི་ཕྱིར་ལུས་ལ་ཆགས་བྱ་མ་ཡིན་པར་བསྟན་པ་སྟེ་ལུས་ལ་ཞེན་ཞིང་ཆགས་ན་ཕ་རོལ་ཏུ་ཕྱིན་པ་དྲུག་ག་མི་འགྲུབ། དམ་(༡༩༠བ)པའི་ཆོས་མཐའ་དག་ལས་རིང་དུ་འགྱུར་བའི་ཕྱིར་རོ། །

			གཉིས་པའི་ལན་ནི་གཞུང་གིས་འདེབས་པར་འགྱུར་རོ། །

			འགྲེལ་ཆེན་ལས་ཀྱང་།

			ཅིའི་ཕྱིར་ན་དེ་ལ་རྣམ་པ་ཐམས་ཅད་ཏུ་སྐབས་མི་འབྱེད་ཏམ་ཞེ་ན། མ་ཡིན་པའི་ཕྱིར་གླ་རྔན་སོགས་གསུངས་ཏེ་གླ་རྔན་ནི་ལས་ཀྱི་རིན་ནོ། །དེ་རྙེད་ཙམ་ལུས་འགྲོ་བའི་རང་བཞིན་འདི་ལ་བྱིན་ལ། ཀྱེ་ཡིད་ཁྱོད་རང་གི་དགོས་པ་སྒྲུབས་ཅིག །ཞེས་སོ། །

			ལྔ་པ་ནི།

			མི་འོ་ཅོག་གི་ལུས་འདི་ནི། །

			བཀོལ་བར་བྱ་བ་ཉིད་ཏུ་ཟད། །

			འདི་ལྟར་ཁྱོད་ཀྱིས་བསྲུངས་ཀྱང་ནི། །

			འཆི་བདག་བརྩེ་བ་མེད་པ་ཡིས། །

			ཕྲོགས་ཏེ་བྱ་དང་ཁྱིར་བྱིན་ན། །

			དེ་ཚེ་ཁྱོད་ཀྱི་ཅི་བྱར་ཡོད། །

			བྲན་གཡོག་བཀོལ་དུ་མི་སྟུབ་ལའང་། །

			གོས་ལ་སོགས་པ་མི་སྦྱིན་ན། །

			ལུས་འདི་སྙོད་ཀྱང་གཞན་འགྲོ་ན། །

			ཁྱོད་ཀོ་ཅི་སྟེ་ཤ་ཐང་གསོ། །

			འདི་ལ་གླ་རྔན་བྱིན་ནས་ནི། །

			ད་ནི་རང་དོན་བྱེད་ཏུ་ཆུག །

			ཕན་པ་མེད་པ་འདི་ལ་ནི། །

			ཐམས་ཅད་སྦྱིན་པར་མི་བྱའོ། །

			འགྲོ་དང་འོང་བའི་རྟེན་ཙམ་དུ། །

			ལུས་ལ་གྲུ་ཡི་གློ་བཞག་སྟེ། །

			སེམས་ཅན་རྣམས་དོན་སྒྲུབ་པའི་ཕྱིར། །

			ཡིད་བཞིན་གྱི་ནི་ལུས་སུ་སྒྱུར། །

			ཞེས་གསུངས་ཏེ། རྐང་པ་གཉིས་ཀྱིས་ལུས་དགེ་བ་ལ་བཀོལ་དགོས་པར་བསྟན། དེ་ཡང་ཚིགས་བཅད་གསུམ་གྱིས་རང་དོན་དུ་བཀོལ་བ་དང་། གཅིག་གིས་གཞན་དོན་ལ་བཀོལ་བར་བསྟན་ཏོ། །

			དེ་ཡང་མི་འོ་ཅོག་གི་ཞེས་པ་ནི་བདག་ཅག་མིར་སྐྱེས་སོ་ཅོག་གི་ཞེས་པ་སྟེ། ལུས་ཀྱི་དགོས་པ་ནི་དགེ་བ་ལ་བཀོལ་བ་ཁོ་ན་སྟེ་དགེ་སྡིག་ལུང་མ་བསྟན་གང་ལ་བཀོལ་ཡང་ལུས་ཉིད་ནི་རིང་པོར་མི་ཐོགས་པར་འཇོག་ཞིང་འཇིག་མོད་ཀྱང་བཀོལ་བ་པོའི་རྣམ་ཤེས་ཀྱིརྒྱུན་དེ་ཉིད་གང་ནས་གང་དུ་འགྲོ་བར་ལས་དེ་རྗེས་སུ་འབྲེངས་ཏེ་སྡིག་པ་ལ་བཀོལ་ན་ངན་སོང་ནས་ངན་སོང་མུ་མཐའ་མེད་པར་གཞོལ་ནས་སྡུག་སྔལ་མི་བཟད་པ་མྱོང་ལ། དགེ་བ་ལ་བཀོལ་ན་མཐོ་(༡༩༡ན)རིས་ཀྱི་བདེ་བ་དཔག་དུ་མེད་པ་མྱོང་བར་འགྱུར་བའིཕྱིར་རོ། །ལུང་དུ་མ་བསྟན་པའི་ལས་ཀྱང་གནས་སྐབས་ཀྱི་བྱ་བ་ཟིན་པ་ཙམ་དེ་ཉིད་འབྲས་བུར་ཟད་སྟེ་དེ་ལས་གཞན་མི་བསྐྱེད་པ་རྫ་བྱེད་འདོད་ཙམ་ཁོ་ནས་འབྱིམ་པ་ལ་སོགས་པ་ལས་རྫ་བྱས་པའི་འབྲས་བུ་ནི་རྫ་འགྲུབ་པ་དེ་ཉིད་ཏུ་ཟད་སྟེ་དེ་ལས་རྣམ་པར་སྨིན་པ་གཞན་མེད་ཏོ། །དེས་ན་ལུང་དུ་མ་བསྟན་པ་སྙིང་པོ་མེད་པ་རྣམས་ཀྱང་དོར་སྟེ་མི་དགེ་བའི་བྱ་བ་སྐད་ཅིག་གི་ཡང་སྐབས་མི་འབྱེད་པར་དགེ་བ་ཁོ་ན་ལ་ལུས་ལ་འཕངས་པ་དང་སྐྱོ་བ་དང་དུབ་པ་དང་རློམ་སེམས་མེད་པར་བཀོལ་ཞིག་པའོ། །དེ་ཡང་ལུས་འདི་འཕངས་མེད་ཏུ་དགེ་བ་ལ་བཀོལ་དགོས་ཏེ་ནམ་འཇིག་ཆ་མེད་པའི་ཕྱིར། སྐྱོ་དུབ་མེད་པར་བཀོལ་དགོས་ཏེ་སེམས་རང་ཉིད་ལ་གཏན་དུ་ཕན་པའི་བྱ་བ་འདི་ལས་གཞན་མེད་པའི་ཕྱིར། རློམ་སེམས་དང་ཡུས་མེད་པར་བཀོལ་དགོས་ཏེ་རང་གི་བཀྲེས་པ་སེལ་ཕྱིར་ཟས་ཟ་བ་ལ་གཞན་ལ་ཡུས་བྱ་ས་མེད་པ་བཞིན་ནོ། །དེ་ཡང་ད་ལྟ་ནས་རིངས་པར་བཀོལ་དགོས་ཏེ་ཚེ་ལ་ངེས་པ་མེད་ནམ་འཆི་ཆ་མེད་ཤི་ཕན་ཆད་ལུས་དེས་ཅི་ཡང་བྱར་མེད་པའི་ཕྱིར་རོ། །དེས་ན་ལུས་འདི་ལ་གླ་རྔན་གྱི་དོན་དུ་ཟས་སྐོམ་དང་གོས་དང་སྨན་དང་གནས་མལ་རྣམས་འདོད་པ་བསོད་སྙོམས་ཀྱི་མཐའ་སྤངས་ཅིང་ངལ་ཞིང་དུབ་པའི་མཐའ་སྤངས་པ་ཇི་ཙམ་གྱིས་བདེ་བར་འཚོ་ནུས་པ་རེ་བྱིན་ལ་སེམས་དེ་ཉིད་ལ་གཏན་དུ་ཕན་པའི་དགེ་བའི་བྱ་བ་ལ་གཅིག་དུ་སྦྱོར་བའི་བྲན་གྱི་ལས་ཆོལ་ཞིགདེ་ལྟ་མིན་པར་འདི་ལ་བདག་གིར་འདུ་ཤེས་ཏེ་གཅེས་འཛིན་གྱིས་བསོས་ཅིང་རྒྱགས་ལ་མཚག་བཟང་བར་བྱས་པ་ལ་ནི་སྙིང་པོ་ཅི་ཡང་མེད་སྟེ་འདི་ནི་ཇི་ཙམ་བསོས་ཀྱང་མཐར་སེམས་དང་མི་འགྲོག་པར་ཐ་དད་ཏུ་འགྲོ་ལ། དེའི་ཚེ་ཤི་བའི་རོ་ཚོ་བར་ཟད་ལ་དེས་སེམས་ཁྱོད་ལ་ཅི་ཞིག་ཕན། དེས་ན་སུའི་ཡང་མ་ཡིན་པའི་དངོས་པོ་མི་(༡༩༡བ)གཙང་བའི་འདུས་པ་རུས་པའི་འཁྲུལ་འཁོར་བསྐྱོད་པ་ཙམ་འདི་ལ་ཆགས་ཅིང་བདག་གིར་ཞེན་པས་དངོས་པོ་ཇི་སྙེད་པ་ཐམས་ཅད་ཟས་སྐོམ་དང་གོས་དང་རྒྱན་དུ་བྱས་ཏེ་འདི་ལ་བྱིན་པར་ནི་མི་བྱའོ། །འོན་ཀྱང་ལུས་འདི་ནི་འཁོར་བའི་མཚོ་ལས་བདག་གཞན་སྒྲོལ་བ་ལ་གྲུ་ཙམ་དུ་འགྱུར་ལ་གྲུ་དེ་ཤིང་དང་ལྕགས་ལ་སོགས་པའི་འདུས་པ་ཡིན་ཞིང་རྟོག་པ་ཅི་ཡང་མེད་ཀྱང་ཆུ་བོ་ལས་སྒྲོལ་ན་མེད་ཏུ་མི་རུང་ཞིང་དེ་ལ་ཡང་གཟེར་དང་པྲ་ཚིལ་ལ་སོགས་པས་དུས་དུས་སུ་གྲུ་ཚགས་མ་བྱས་ན་འཇིག་པ་ལྟར་ལུས་ཀྱི་གྲུ་འདི་ལའང་གྲུ་ཚགས་ལྟ་བུའི་ཟས་གོས་སྨན་གྱིས་བསྐྱངས་ཏེ་བདག་དང་སེམས་ཅན་ཐམས་ཅད་ཀྱི་དོན་དུ་རེ་ཞིག་ཟུང་ལ། མཐར་ཆུ་བུར་མི་གཙང་བའི་ལུས་མི་རྟག་པ་བདག་མེད་པ་གསོབ་གསོག་སྙིང་པོ་མེད་པ་འདི་ལ་བརྟེན་ནས་རྡོ་རྗེའི་སྐུ་གཙང་བ་དམ་པ་རབ་ཀྱི་མཐར་སོན་པ་རྟག་པ་གཡུང་དྲུང་གི་རང་བཞིན་བདག་དམ་པའི་ཕ་རོལ་ཏུ་ཕྱིན་པའི་དངོས་པོ་མི་ཤིགས་པ་སྙིང་པོར་གྱུར་པ་འགྲོ་བ་ཐམས་ཅད་ཀྱི་རྟེན་གནས་ཡིད་བཞིན་གྱི་ནོར་བུ་ལྟ་བུ་ཆོས་ཀྱི་སྐུ་འཐོབ་པར་གྱིས་ཅིག་པའོ། །དེ་ལྟར་ལུས་དང་ལོངས་སྤྱོད་ཀྱི་རང་བཞིན་ཤེས་པས་ཆགས་པ་མེད་པར་འགྱུར་ལ། ལུས་དང་ལོངས་སྤྱོད་ལ་མ་ཆགས་པས་ནི་ཕ་རོལ་ཏུ་ཕྱིན་པ་ཐམས་ཅད་འགྲུབ་པར་འགྱུར་གྱི། གཞན་དུ་ན་ལོངས་སྤྱོད་ལ་ཆགས་པས་སྦྱིན་པ་མི་འགྲུབ། ལུས་ལ་ཆགས་པས་ཚུལ་ཁྲིམས་བཟོད་བརྩོན་གསུམ་མི་འགྲུབ། རྒྱུ་དེས་བསམ་གཏན་དང་རྟོགས་པ་ལས་ཉམས་པར་འགྱུར་རོ། །དེའི་ཕྱིར་ལུས་ལ་ཆགས་པར་བྱ་བ་མ་ཡིན་པར་བསྟན་པའོ། །

			གཉིས་པ་ལ་དྲུག །རྗེས་ཐོབ་ཀྱི་སྤྱོད་པ་སྤྱིར་བསྟན་པ། གདམས་ངག་དང་དུ་བླང་བ། གཞན་གྱི་བསོད་ནམས་ལ་བསྟོད་པར་བྱ་བ། ཇི་ལྟར་སྨྲ་ཚུལ། མིག་གིས་ལྟ་ཚུལ། དགེ་བ་ཁྱད་པར་ཅན་ཇི་ལྟར་སྒྲུབ་ཚུལ་ལོ། །

			དང་པོ་ནི།

			དེ་ལྟར་རང་དབང་ཡོད་ཀྱིས་ཏེ། །

			རྟག་དུ་འཛུམ་པའི་(༡༩༢ན)བཞིན་དུ་གྱིས། །

			ཁྲོ་གཉེར་ངོ་ཟུམ་ཡོངས་ཐོང་སྟེ། །

			འགྲོ་བའི་བཤེས་དང་གསོང་པོར་གྱིས། །

			ཁྲི་ལ་སོགས་པ་བབ་ཅོལ་དུ། །

			སྒྲ་དང་བཅས་པར་མི་དོར་རོ། །

			སྒོ་ཡང་དྲག་དུ་མི་དབྱེ་སྟེ། །

			རྟག་དུ་བཅོམ་སྐྱུང་དགའ་བར་བྱ། །

			ཆུ་སྐྱར་བྱི་ལ་ཆོམ་རྐུན་དག།

			སྒྲ་མེད་འཇབ་ཅིང་འགྲོ་བ་ཡིས། །

			མངོན་པར་འདོད་པའི་དོན་གྲུབ་པ། །

			ཐུབ་པས་རྟག་དུ་དེ་བཞིན་སྤྱད། །

			ཅེས་གསུངས་ཏེ། སེམས་དུལ་ཞིང་ལས་སུ་རུང་བ་ནི་སྤྱོད་པ་ཐམས་ཅད་ཀྱི་གཞི་སྟེ་དེ་མེད་ན་རྟ་རྒོད་ལྟར་ཁ་ལོ་བསྒྱུར་བར་མི་ནུས་པའི་ཕྱིར། བཞིན་འཛུམ་པ་དང་བཅས་པས་གསོང་པོ་སྟེ་དྲང་པོ་དང་ཕན་པར་སྨྲ་བར་བྱ་སྟེ་འདི་ལ་ཡང་སེམས་ཐག་པ་ནས་མ་ཡིན་པར་དེ་ལྟར་བྱེད་ན་ངོ་དགའ་དང་ཅམ་བུ་དང་ཁ་གསག་ཡིན་པས་ཡང་དག་མིན་ལ་སེམས་དང་འདྲེ་བ་ནི་བྱམས་པ་དང་རྗེས་སུ་འབྲེལ་བའོ། །ཁྲི་སོགས་སྒྲ་བཅས་སུ་དྲག་པོར་མི་དོར་བ་དང་སྒོ་ཙན་ཐབས་སུ་དྲག་པོར་མི་འབྱེད་པ་དང་སྐད་ཆེན་པོ་དགོས་མེད་ཏུ་མི་འབྱིན་པ་སོགས་ནི་སྲོག་ཆགས་ཕྲ་མོ་མང་པོ་སྐྲག་པས་འཆི་བ་སོགས་ལས་སྲུང་བ་དང་ཕ་རོལ་པོའི་ཏིང་ངེ་འཛིན་སོགས་ལ་བར་ཆད་ཏུ་མི་འགྱུར་བ་དང་ཙན་ཐབས་སུ་སྐྲག་པ་མི་སྐྱེ་བ་དང་རང་ཉིད་ཀྱི་ཤེས་བཞིན་མི་ཉམས་པར་འགྱུར་བའི་ཕྱིར་རོ། །དེས་ན་ལུས་ངག་གི་སྤྱོད་ལམ་ཐམས་ཅད་འཇམ་ཞིང་དལ་ལ་གཞན་གྱི་ཡིད་ལ་མི་གཟན་པ་དག་གིས་བཅོམ་བསྐྱུངས་ཅིང་མངོན་ཚན་ཆུང་བ་ཁོ་ནས་རང་གི་སྤྱོད་པ་འགྲུབ་པར་བྱ་དགོས་པའོ། །ཆུ་སྐྱར་ལ་སོགས་པའི་དཔེ་ནི་མངོན་ཚན་ཆུང་བར་བྱེད་པའི་དཔེ་ཁོ་ན་སྟེ་དེ་ལས་གཞན་པའི་དཔེ་མ་ཡིན་ནོ། །ཐུབ་པ་ཅེས་པ་ནི་སྤྱིར་དཀའ་ཐུབ་པ་དང་དྲང་སྲོང་ངམ་བརྟུལ་ཞུགས་ཅན་མཐའ་དག་ལ་འཇུག་ཡང་སྐབས་འདིར་བྱང་ཆུབ་སེམས་དཔའ་དེས་ཅེས་བྱ་བའི་དོན་ཏོ། །

			[གཉིས་པ་གདམས་ངག་དང་དུ་བླང་བ་ནི།]

			གཞན་ལ་གཞེན་བསྐུལ་འདེབས་མཁས་ཅིང་། །

			མ་བཅོལ་ཕན་པ་(༡༩༢བ)བྱེད་པའི་ངག །

			གུས་པས་སྤྱི་བོས་བླང་བྱ་སྟེ། །

			རྟག་དུ་ཀུན་གྱི་སློབ་མར་གྱུར། །

			ལེགས་པར་སྨྲས་པ་ཐམས་ཅད་ལ། །

			དགེ་བར་གསུངས་ཅེས་བརྗོད་པར་བྱ། །

			ཞེས་གསུངས་ཏེ། གཞན་དགེ་བ་ལ་བསྐུལ་བའི་གཞེན་བསྐུལ་ཐབས་མཁས་པས་འདེབས་པར་བྱ་སྟེ་ཁ་ཅིག་ནི་བསྟོད་ཅིང་བཀུར་སྟི་དང་བཅས་པས་འདུལ་བ་དང་། དེ་བཞིན་དུ་དམད་ཅིང་དཔྱོས་པ་དང་། བཞད་གད་དང་བཅས་པ་དང་། གཏམ་གཞན་སྣ་ཚོགས་ལས་འཕྲོས་ཏེ་གླེངས་པ་དང་། དམ་པའི་ཆོས་ཉིད་ཀྱི་རིམ་པས་བསྟན་པ་དང་། ཟུར་གྱིས་བསྟན་པ་དང་། ཐ་མལ་པའི་ངག་ཉིད་ཡིན་པར་བཅོས་ཏེ་བསྟན་པས་འདུལ་བ་སྣ་ཚོགས་པར་ཡོད་པས་དེ་དང་དེའི་ཚུལ་གྱིས་བསྟན་པར་བྱ་དགོས་པའི་དོན་ཏོ། །གལ་སྟེ་གཞན་སུ་ཞིག་བདག་ཉིད་ལས་མཁས་ཀྱང་རུང་མི་མཁས་ཀྱང་རུང་། ཆོས་སྒྲུབ་པ་ཞིག་ཡིན་ཡང་རུང་གདོལ་བ་ལྟ་བུ་ཞིག་ཡིན་ཡང་རུང་། འོས་ཀྱང་རུང་མི་འོས་ཀྱང་རུང་། བཅོལ་ཡང་རུང་མ་བཅོལ་ཡང་རུང་། བསམ་པ་དག་པས་ཡིན་ཡང་རུང་བརྙས་འདོད་པ་སོགས་ཀྱིས་ཡིན་ཡང་རུང་སྟེ། ཐ་ན་ཚིགས་སུ་བཅད་པ་གཅིག་གམ་རྐང་པ་གཅིག་ཙམ་མམ་དོན་དང་ལྡན་པའི་ཚིག་གཅིག་ཙམ་སྨྲ་བར་བྱེད་ནའང་བདག་གིས་དམ་པའི་ཆོས་དེ་བླང་བར་བྱ་ཞིང་གུས་པར་བྱ་སྟེ། ཁོ་བོ་ནི་རྒྱ་ཆེར་ཤེས་པས་འདི་ཙམ་ལ་མ་ལྟོས་སོ་ཅེའམ། འདི་བས་བདག་མཁས་སོ་ཅེ་འམ། ཁོ་བོས་ཆོས་སྟོན་པར་མ་བཅོལ་ལོ་ཞེའམ། འདི་ལས་མཉན་ན་བདག་གི་རྙེད་པ་དང་བཀུར་སྟི་ཉམས་པར་འགྱུར་རོ་སྙམ་དུ་རྟོག་པར་མི་བྱ་སྟེ། བྱང་ཆུབ་སེམས་དཔའ་ནི་རྟག་དུ་ཐམས་ཅད་ཀྱི་བྲན་དང་སློབ་མ་ལྟ་བུར་ཁས་ལེན་པའི་ཕྱིར་སྟེ།

			སྔོན་བྱང་ཆུབ་སེམས་དཔའས།

			འདི་ནི་གང་གི་ཁྱོར་གྱུར་པའི། །

			བུད་མེད་དེ་ཡང་མྱ་ངན་འདས། །

			ཅེས་རི་དགས་སྐྱེས་ཀྱིས་བརྗོད་པ་ན། མྱ་ངན་འདས་ཅེས་པའི་ཚིག་ཙམ་ལ་དགྱེས་ནས་མུ་ཏིག་གི་ཕྲེང་བ་གནང་བ་དང་། གནོད་སྦྱིན་དང་(༡༩༣ན)སྲིན་པོའི་གཟུགས་ཅན་དུ་མ་ལས་རང་གི་ཤས་དམ་པའི་ཆོས་ཚིགས་བཅད་རེ་རེ་ཉོས་པ་དང་། ཚིགས་བཅད་གཅིག་གི་དོན་དུ་ལུས་ལ་ལྕགས་གཟེར་སྟོང་བཏབ་པ་དང་མར་མེའི་སྡོང་བུ་སྟོང་བཙུགས་པ་དང་བདག་དང་བཙུན་མོ་དང་སྲས་ཏེ་མཆོག་གསུམ་བྱིན་པ་སོགས་སྐྱེས་རབས་རྒྱ་མཚོ་ལྟ་བུའི་ཕྱིར་དང་། བྱང་ཆུབ་སེམས་དཔའ་རྫུ་འཕྲུལ་ཐོབ་པ་རྣམས་ཀྱང་ཆོས་ཚིགས་བཅད་གཅིག་གི་ཆེད་ཏུ་སྟོང་གསུམ་མེ་ལྕེས་གང་བ་དུ་མ་བརྒལ་ནས་འགྲོ་བའི་ཕྱིར་རོ། །དེ་བཞིན་དུ་གཞན་གྱིས་ཆོས་ལེགས་པར་སྨྲ་བ་མཐོང་ན་དེ་ལ་སེམས་ཐག་པ་དང་དངོས་སུ་ངག་གིས་ཀྱང་ལེགས་པར་གསུངས་སོ། །རྗེས་སུ་ཡི་རང་ངོ་ཞེས་དགའ་བའི་ཚིག་སྨྲ་བར་བྱ་སྟེ། གལ་སྟེ་ལེགས་པར་སྨྲས་པ་སྟོན་པའི་བཀའ་དང་མི་འགལ་བ་ཡིན་ནའོ། །གལ་སྟེ་ཆོས་མ་ཡིན་པ་སྟོན་པ་ཞིག་ན་ནི་རིགས་པ་དང་ལུང་གིས་ཚར་བཅད་པར་བྱ་ལ། གལ་སྟེ་དེ་ལྟར་མ་ནུས་པའམ་དགེ་འདུན་འཁྲུགས་ལོང་གི་རྒྱུར་འགྱུར་བ་སོགས་མཐོང་ན་ཅི་ཡང་སྨྲ་བར་མི་བྱ་ལ་མཉན་པར་ཡང་མི་བྱ་སྟེ།

			དམ་པའི་ཆོས་ཀྱི་རྒྱལ་པོ་སོགས་ཀྱི་མདོ་ལས།

			མ་འོངས་པའི་ཚེ་ཆོས་མ་ཡིན་པ་སྨྲ་བ་དངོས་པོ་དང་མཚན་མ་དང་བདག་དུ་ལྟ་བ་དག་གིས་དེ་ལྟར་སྟོན་པ་ན་སྔོན་སངས་རྒྱས་མཐོང་བའི་སར་བུ་བློ་གྲོས་ཅན་ཁ་ཅིག་དེ་ལ་མི་དགའ་ནས་འཁོར་དེ་ནས་ལངས་ཏེ་སོང་བ་དང་སྔོན་སངས་རྒྱས་མཐོང་བའི་ལྷ་རྣམས་དགའ་སྟེ་ད་དུང་སྟོན་པའི་བསྟན་པ་གནས་སོ། །

			ཞེས་སར་བུ་དེ་དག་ལ་བསྔགས་པར་བཤད་པའི་ཕྱིར་རོ། །

			འགྲེལ་ཆེན་ལས་ནི།

			གཞན་ལ་སོགས་ནི་འགྱོད་པ་སེལ་བ་དང་གདམས་ངག་དང་རྗེས་སུ་བསྟན་པའི་ཆོས་ལ་གུས་པ་ཅན་དུལ་བ་ལ་སོགས་པ་མཁས་པ་གསོལ་བ་མ་བཏབ་པར་ཕན་པའི་ཚིག་ནི་སྤྱི་བོས་བླང་བར་བྱ་སྟེ་དེའི་སེམས་སུན་དབྱུང་བར་ཡང་མི་བྱ་ལ་ཁྱད་ཏུ་བསད་པར་ཡང་མི་བྱའོ། །ཕྲ་དོག་གི་དྲི་མ་རབ་ཏུ་བཀྲུ་བའི་ཕྱིར་ལེགས་(༡༩༣བ)པར་གསུངས་པ་སོགས་ཏེ་ལྷག་པའི་བསམ་པས་སོ། །ཞེས་སོ། །

			གསུམ་པ་ནི།

			བསོད་ནམས་བྱེད་པ་མཐོང་གྱུར་ན། །

			བསྟོད་པས་ལེགས་པར་དགའ་བ་སྐྱེད། །

			ལྐོག་ན་ཡོན་ཏན་བརྗོད་བྱ་ཞིང་། །

			ཡོན་ཏན་བརྗོད་ན་རྗེས་སུ་བརྗོད། །

			རང་གི་ཡོན་ཏན་བརྗོད་ན་དེ། །

			ཡོན་ཏན་ཤེས་པར་རིག་པར་བྱ། །

			རྩོམ་པ་ཐམས་ཅད་དགའ་ཕྱིར་སྟེ། །

			དེ་ནི་རིན་གྱིས་ཉོ་ནའང་དཀོན། །

			དེ་ལྟར་གཞན་བྱས་ཡོན་ཏན་གྱིས། །

			དགའ་བའི་བདེ་བ་སྤྱད་པར་བྱ། །

			བདག་ལ་འདིར་གོད་ཡོད་མེད་ལ། །

			ཕ་རོལ་ཏུ་ཡང་བདེ་བ་ཆེ། །

			ཉེས་པས་མི་དགའ་སྡུག་བསྔལ་ཞིང་། །

			ཕ་རོལ་ཏུ་ཡང་སྡུག་སྔལ་ཆེ། །

			ཞེས་གསུངས་ཏེ། གཞན་བསོད་ནམས་ཀྱི་ལས་བྱེད་པ་ཐོས་པའམ་མཐོང་ན་དེ་ལ་སེམས་ཐག་པས་ཡི་རང་བར་བྱ་ཞིང་ཕ་རོལ་པོ་ལ་མི་གནོད་ན་དངོས་སུའང་བསྟོད་ཅིང་ཡི་རང་བར་བྱའོ། །སྤྱིར་གཞན་གྱི་ཡོན་ཏན་བརྗོད་ན་ངོར་མི་བརྗོད་པར་ལྐོག་ན་བརྗོད་པར་བྱ་སྟེ་རློམ་སེམས་དང་ང་རྒྱལ་མི་སྐྱེ་བའི་ཆེད་དང་། ཡ་རབས་དག་ནི་ངོར་བསྟོད་ན་ངོ་ཚ་བར་བྱེད་ཀྱི་དགའ་བར་མི་བྱེད་ལ། ངོར་བསྟོད་ཁ་སག་དེང་སང་གི་མི་ཆེན་རྣམས་ལ་ཞལ་འཛིན་དང་དགོངས་ལེན་དང་གཟིགས་སྐུར་ཞེས་མེད་མི་རུང་དུ་དགོས་པ་འདི་དག་ནི་མ་རབས་མགུ་བྱ་ཡིན་མོད་ཀྱང་གཡོ་སྒྱུའི་བྱེ་བྲག་ཡིན་པའི་ཕྱིར་མཁས་པ་རྣམས་ཀྱིས་དེ་ལ་དགའ་བ་དང་དེས་འཚོ་བའི་སྐྱེས་བུ་གཉིས་ཀ་རིང་དུ་སྤང་བར་བྱ་བ་ཡིན་པའི་ཕྱིར་རོ། །རང་གི་ཡོན་ཏན་ཕ་རོལ་གྱིས་བརྗོད་པ་མཐོང་ན་ཡོན་ཏན་ཤེས་པ་དང་དེ་ལ་ཕྲ་མི་དོག་པར་བསྔགས་པ་ཙམ་ལ་དགའ་ཞིང་རྗེས་སུ་ཡི་རང་བར་བྱའི་བསྟོད་པས་མགུ་བ་དང་རློམ་སེམས་སུ་ནི་མི་བྱའོ། །མདོར་ན་བྱང་ཆུབ་སེམས་དཔའི་བྱ་བ་ཅི་རྩོམ་ཡང་གཞན་དོན་དུ་ཡིན་ལ་བློ་འདི་ལྟ་བུ་ནི་རིན་གྱིས་ཀྱང་འཇིག་རྟེན་དུ་གཞན་ལ་མི་རྙེད་ཏོ། །དེ་ལྟར་གཞན་དོན་ཁོ་ན་བསྒྲུབ་པར་བྱ་བ་ཡིན་ན་རང་ཉིད་ཀྱིས་བསྒྲུབས་པ་ལ་མ་(༡༩༤ན)ལྟོས་པར་སེམས་ཅན་རང་རང་གིས་རྒྱུ་བསོད་ནམས་དང་འབྲས་བུ་བདེ་བ་སྤྱོད་ན་དགའ་བ་བརྒྱ་འགྱུར་དུ་བྱ་བར་རིགས་ཏེ། དེ་ལྟར་གཞན་བྱས་ཡོན་ཏན་གྱིས་བདག་དགའ་བའི་བདེ་བ་སྤྱད་པ་བུ་གཅིག་པོ་ནད་ཆེན་པོ་ལས་སོས་ཏེ་བདེ་བ་ཐོབ་པ་མས་མཐོང་བ་ན་བུ་ཉིད་ནད་ལས་སོས་པའི་དགའ་བདེ་ལས་དེ་མཐོང་བའི་མ་དགའ་བདེ་ཁྱད་པར་དུ་གྱུར་པ་ལྟ་བུའོ། །དེ་ལྟར་གཞན་བདེས་བདག་དགའ་བ་འདི་ལ་ནི་བདག་ཉིད་ལ་འདིར་ཀཪྵཔ་ཎ་གཅིག་གི་གོད་པ་ཡང་མེད་ལ་ཕ་རོལ་ཏུ་ཡང་བསོད་ནམས་ཚད་མེད་པའི་བདེ་བ་འཐོབ་པར་འགྱུར་རོ། །དེ་ལས་ཟློག་སྟེ་གཞན་གྱི་བདེ་བ་མི་བཟོད་པ་དང་ཉེས་པར་དགའ་བའི་བློ་འདིས་ནི་འཕྲལ་དུ་རང་ཉིད་སྡུག་བསྔལ་ཞིང་ཟུག་རྔུས་ཡིད་གདུངས་ལ་ཕ་རོལ་ཏུ་ཡང་སྡུག་སྔལ་མི་བཟད་པ་མྱོང་དགོས་པའི་ཕྱི་རོ། །

			འགྲེལ་ཆེན་ལས།

			ལྐོག་ན་སོགས་ནི་ཁ་གསག་དུ་དོགས་བཟློག་པའི་ཕྱིར་སྟེ་གཞན་དུ་ན་ཁ་ཅིག་ཁ་གསག་ཡིན་སྙམ་པར་འགྱུར་རོ། །གཞན་གྱིས་དེའི་མངོན་སུམ་དང་གཞན་གྱི་ཡོན་ཏན་སྨྲ་བར་བྱེད་ན་དེ་དང་མཐུན་པར་སྨྲ་བར་བྱེད་པ་དེའི་མངོན་སུམ་དུ་བརྗོད་པར་བྱའོ། །གཞན་དུ་འདི་ལ་མ་དགའ་འོ་སྙམ་ནས་ཕ་རོལ་གྱི་སེམས་སུན་འབྱིན་པར་བྱེད་ཏོ། །གཞན་གྱི་ཡོན་ཏན་ལ་མི་བཟོད་པ་སྤང་བ་ནི་དེ་ལྟར་རམ་གལ་སྟེ་ཞེས་སོགས། ཞེས་སོ། །

			བཞི་པ་ནི།

			སྨྲ་ན་ཡིད་ཕེབས་འབྲེལ་བ་དང་། །

			དོན་གསལ་ཡིད་ཏུ་འོང་བ་དང་། །

			ཆགས་དང་ཞེ་སྡང་སྤངས་པ་དང་། །

			འཇམ་ཞིང་རན་པར་སྨྲ་བར་བྱ། །

			ཞེས་གསུངས་ཏེ། བྱང་ཆུབ་སེམས་དཔའས་སྨྲ་བ་ན་བག་ཕབ་སྟེ་ཕ་རོལ་པོ་ཡིད་ཕེབས་པར་བྱེད་པ་དང་ཚིག་འབྲེལ་བ་དང་དོན་གསལ་ཞིང་ཡིད་ཏུ་འབབ་པ་དང་དུག་གསུམ་མེད་པའི་ཚིག་དང་འཇམ་ཞིང་མང་ཉུང་སོགས་རན་ཞིང་འཚམས་པར་སྨྲ་བས་དོན་བྱེད་པ་སྟེ།

			བློ་གྲོས་རྒྱ་མཚོས་ཞུས་པའི་མདོ་ལས།

			བྱང་ཆུབ་(༡༩༤བ)སེམས་དཔའ་ལ་ཚིག་གི་འཁྲུལ་པའི་སྐྱོན་དྲུག་བཅུ་རྩ་བཞི་དང་བྲལ་བར་གསུངས་ཏེ། དེའི་སྡོམ་ནི།

			ཚིག་རྩུབ་རྙོག་དང་གྱོ་མོའི་སྒྲ། །

			གྲུམ་སྒྲ༏ཧ་ཅང་ཆོས་ཆུངས་དང་། །

			དྲག༏བརླང༏ལྡབ་ལྡིབ༏ཅལ་ཅོལ་དང་། །

			ཏབ་ཏབ་སྨྲ་དང༏ཁས་ཕུབ་ཚིག །

			ཉམས་པ་ཟུར་དབྱུང་དགོས་པའི་ཚིག །

			ཚིག་ཞུམ༏སབ་སུབ་ཚིག་ནག་ནོག །

			འབར་བར་བྱེད་ཚིག༏བྱིས་པའི་ཚིག །

			དུས་མི་ཤེས་དང༏ཅོ་འདྲིའི་ཚིག །

			ཆགས་ཚིག༏ཞེ་འགྲས༏ཚོང་མི་ཤེས། །

			ལྐུགས་དང༏དམན་དང༏བརྙས་པའི་ཚིག །

			བྱེད༏གཡོ་དྲེགས་དང༏ཁྱད་གསོད་ཚིག །

			ངོ་ཚ༏བཞེར་འདེབས༏འཁྲུལ་ཞིང༏གཤེ །

			མེད་པས༏གླེང་དང་ཡང་དག་མིན། །

			བརྫུན༏ཕྲ༏ཚིག་རྩུབ༏ངག་ཀྱལ་པ། །

			ཧ་ཅང་རྣོ༏མཉེན༏ཕལ་པ་དང་། །

			ཀུན་དུ་མ་བགྲུངས༏དུས་ལས་ལྷག །

			གནོད་ཚིག༏འབར་བ༏འཐོབ་ཀྱིས་འཇལ། །

			འཐབ༏རྩོད་འགྱེད་ཚིག་ཚིག་འགྱུར་བ། །

			མི་བརྟན༏གསང་འཕེལ༏མུ་ཅོར་སྨྲ། །

			གར་གྱི་ལྟད་མོའི་ཚིག་ལྟ་བུ། །

			ཆོས་འགལ༏གཞན་ལ་གནོད་པའི་ཚིག༏ །

			བདག་བསྟོད༏གཞན་སྨོད༏སྟིང་བའི་ཚིག༏ །

			དཀོན་མཆོག་གསུམ་ལས་འགལ་བ་དང༏། །

			འཕགས་ལ་སྐུར་པ་འདེབས་པའི་ཚིག །

			ངོ་མི་ཆོད་པ་ཙམ་གྱི་ཚིག །

			དེ་ལྟར་དྲུག་བཅུ་རྩ་བཞིའོ། །

			དེ་ལྟར་སྐྱོན་དེ་དག་དང་བྲལ་ཞིང་ཡོན་ཏན་ཡང་ཕྱད་པར་ལུང་སྟོན་པ་དང་ཡང་དག་པ་དང་དེ་ཁོ་ན་དང་བདེན་པ་རྣམ་པར་དགོད་པ་དང་བདེན་པའི་རྗེས་སུ་འབྲང་བ་དང་སེམས་ཅན་ཐམས་ཅད་ཀྱི་སྐད་ལ་འཇུག་པ་དང་བསམ་པ་བཞིན་ཚིམ་པར་བྱེད་པ་སོགས་རྒྱ་ཆེར་བཤད་ཏོ། །

			འགྲེལ་ཆེན་དུ།

			རིགས་པའི་ལས་བྱ་བར་བསླབ་པ་ནི་སྨྲ་ན་སོགས་ཏེ་ཁ་ན་མ་ཐོ་བ་མེད་པས་ཡིད་ཕེབས་པ་རིམ་པར་གནས་པའི་ཚིག་དང་སོགས་ནས་རན་པའི་ཚིག་ནི་སྒྲ་ཇི་ཙམ་གྱིས་གོ་བར་བྱ་བ་རྟོགས་པར་འགྱུར་བ་སྟེ་དེ་ལས་ཞན་པར་ཡང་མ་ཡིན་ཧ་ཅང་ལྷག་པར་ཡང་མ་ཡིན་པར་བརྗོད་པར་བྱའོ། །ཞེས་སོ། །

			ལྔ་པ་ནི། (༡༩༥ན)

			མིག་གིས་སེམས་ཅན་ལྟ་ན་ཡང་། །

			འདི་དག་ཉིད་ལ་བརྟེན་ནས་བདག །

			སངས་རྒྱས་ཉིད་ཏུ་འགྱུར་རོ་ཞེས། །

			དྲང་ཞིང་བྱམས་པའི་ཚུལ་གྱིས་ལྟ། །

			ཞེས་གསུངས་ཏེ། འདིར་ནི་དགེ་བའི་བཤེས་གཉེན་གྱི་འདུ་ཤེས་ཀྱིས་གཞན་ལ་ལྟ་བ་སྟེ། སྤྱིར་ཆགས་པ་སྤང་བའི་ཕྱིར་འཁྲུལ་འཁོར་གྱི་འདུ་ཤེས་དང་། བྱམས་པའི་ཕྱིར་ཕ་མའི་འདུ་ཤེས་དང་། སྙིང་བརྩེའི་ཕྱིར་སྡུག་བསྔལ་བའི་འདུ་ཤེས་དང་། ཕ་རོལ་ཏུ་ཕྱིན་པ་དྲུག་གི་ཕྱིར་དགེ་བའི་བཤེས་གཉེན་གྱི་འདུ་ཤེས་དང་། ཞེན་པ་སྤོང་བའི་ཕྱིར་སྒྱུ་མ་ལྟ་བུའི་འདུ་ཤེས་དང་། ཞིང་ཡོངས་སུ་སྦྱོང་བའི་ཕྱིར་རྣམ་པར་དག་པའི་འདུ་ཤེས་སོགས་སྐབས་སོ་སོའི་དགོས་པ་དང་སྦྱར་རོ། །

			འགྲེལ་པར།

			དྲང་པོར་ལྟ་བ་ནི་ཡོན་པོ་དང་གྱ་གྱུ་ཅན་མ་ཡིན་པར་དགའ་བས་ཚིམ་པར་ཆགས་སྡང་རྨོངས་པ་མེད་པར་ལྟ་བའོ། །ཞེས་སོ། །

			དྲུག་པ་ནི།

			རྟག་པར་མངོན་ཞེན་གྱིས་བསླང་བའམ། །

			གཉེན་པོ་ཡིས་ནི་བསླང་བ་ཡིས། །

			ཡོན་ཏན་ཞིང་དང་ཕན་འདོགས་ཞིང་། །

			སྡུག་སྔལ་བ་ལ་དགེ་ཆེན་འགྱུར། །

			མཁས་ཅིང་དགའ་དང་ལྡན་བྱས་ནས། །

			ལས་རྣམས་རྟག་དུ་བདག་གིས་བྱ། །

			ལས་རྣམས་ཀུན་ལ་སུ་ལ་ཡང་། །

			ལྟོས་པར་བྱ་བ་མ་ཡིན་ནོ། །

			སྦྱིན་པའི་ཕ་རོལ་ཕྱིན་ལ་སོགས། །

			གོང་ནས་གོང་དུ་ཁྱད་ཞུགས་སྤྱད། །

			ཆུང་ངུའི་ཕྱིར་ནི་ཆེ་མི་བཏང་། །

			གཙོ་ཆེར་གཞན་གྱི་དོན་བསམ་མོ། །

			ཞེས་གསུངས་ཏེ། དེ་ཡང་དང་པོས་ཆོས་བཞི་ལྡན་གྱི་དགེ་བ་ནི་དགེ་བ་གཞན་ལས་ཁྱད་པར་འཕགས་པར་བསྟན། གཉིས་པས་རང་ཉིད་ཁོ་ནས་སྒྲུབ་དགོས་པར་བསྟན། གསུམ་པས་དགེ་བས་ཆོག་མི་ཤེས་པར་གོང་མ་ལ་བདམ་དགོས་པར་བསྟན་པའོ། །

			དེ་ཡང་བཤེས་སྤྲིང་ལས།

			རྟག་དང་མངོན་པར་ཞེན་དང་གཉེན་པོ་དང་། །

			ཡོན་ཏན་གཙོ་ལྡན་བཞི་ལས་བྱུང་བའི་ལས། །

			དགེ་དང་མི་དགེ་རྣམ་(༡༩༥བ)ལྔ་ཆེན་པོ་སྟེ། །

			དེ་བས་དགེ་བ་སྤྱད་ལ་བརྩོན་པར་གྱིས། །

			ཅེས་པ་ལྟར་དུས་ཀྱི་ཁྱད་པར་རྟག་དུ་བྱེད་པ་དང༏བསམ་པའི་ཁྱད་པར་མངོན་ཞེན་ནམ་འདུན་པ་དྲག་པོས་ཀུན་ནས་བསླང་བ་དང༏གཉེན་པོའི་ཁྱད་པར་བྱང་ཆུབ་ཀྱི་སེམས་དང་དེ་ཁོ་ན་ཉིད་སྒོམ་པ་སོགས་གཉེན་པོ་ཆེན་པོས་ཟིན་པའམ་ཀུན་ནས་བསླང་བ་ཉིད་དང༏ཞིང་གི་ཁྱད་པར་ཡོན་ཏན་གྱི་ཞིང་དཀོན་མཆོག་གསུམ༏ཕན་བཏགས་པའི་ཞིང་ཕ་མ་དང་མཁན་སློབ༏སྡུག་སྔལ་བའི་ཞིང་ནད་པ་དང་མགོན་མེད་རྣམས་ལ་སྦྱིན་པ་ལ་སོགས་པ་བྱས་པ་ན་ཆུང་ངུ་ལས་མ་བྱས་ཀྱང་དེའི་དགེ་བ་དེ་ནི་བསོད་ནམས་ཀྱི་ལས་གཞལ་དུ་མེད་པར་འགྱུར་བ་ཡིན་ནོ། །དེ་ལྟར་ལས་དང་རྣམ་སྨིན་ལ་མཁས་ཅིང་བསོད་ནམས་ཀྱི་ལས་ལ་ཆེས་དགའ་བས་སུ་ལ་ཡང་གྲོགས་བྱ་བའི་ལྟོས་པ་མེད་པར་བདག་ཉིད་ཁོ་ནས་ཚར་ཕྱིན་པར་བསྒྲུབ་པར་བྱའོ། །དེ་ཙམ་གྱིས་ཆོག་ཤེས་པར་ཡང་མི་བྱ་སྟེ་སྦྱིན་པའི་ཕ་རོལ་ཏུ་ཕྱིན་པ་ཙམ་ནི་སྒྲུབ་པར་ཆེས་དཀའ་བ་ཡང་མ་ཡིན་ལ་བླ་ན་མེད་པ་ཡང་མ་ཡིན་སྟེ་དགེ་བའི་ཐེམ་སྐས་འོག་མ་ཙམ་དུ་ཟད་པའི་ཕྱིར། དེ་གྲུབ་ནས་དེ་བས་སྒྲུབ་པར་དཀའ་ཞིང་ཕན་ཡོན་ཆེས་ཆེ་བ་ཐེམ་སྐས་གཉིས་པ་ལྟ་བུ་ཚུལ་ཁྲིམས་ཀྱི་ཕ་རོལ་ཏུ་ཕྱིན་པའི་ཆེད་ཏུ་ནན་ཏན་ལྷུར་བྱ་ལ། དེ་བཞིན་དུ་ཤེས་རབ་ཀྱི་ཕ་རོལ་ཏུ་ཕྱིན་པ་ཡོངས་སུ་རྫོགས་པའི་བར་དུ་གོང་ནས་གོང་དུ་བསྒྲུབ་པར་བྱ་ལ། དེ་དག་ལས་གཉིས་ནང་འདོམ་པ་ན་ཕན་ཡོན་ཆུང་བ་དེ་དོར་ནས་ཕན་ཡོན་ཆེ་བ་དེ་ཉིད་ལ་འཇུག་དགོས་ལ། ཕན་ཡོན་ཡང་མཚུངས་ན་སྐབས་དེར་གཞན་དོན་དུ་གང་འགྱུར་བ་དེ་སྒྲུབ་པར་བྱའོ། །

			འདིར་འགྲེལ་ཆེན་ལས། གོང་ནས་གོང་དུ་ནི་སྦྱིན་པ་བས་ཚུལ་ཁྲིམས་ཁྱད་ཞུགས་པ་ལ་སོགས་ཏེ་ཕ་རོལ་ཏུ་ཕྱིན་པ་གཞན་གྱི་རྒྱུར་གོང་མ་མི་བཏང་སྟེ་དེ་དང་འགལ་བ་མི་བསྟེན་པའོ། །ཅི་རྣམ་པ་ཐམས་ཅད་ཏུའམ་མ་ཡིན་ཞེ་ན། སྤྱོད་པའི་སོགས་གསུངས་ཏེ་བྱང་ཆུབ་སེམས་དཔའ་(༡༩༦ན)རྣམས་ཀྱིས་སྤྱོད་པ་གང་ལ་བསླབ་པ་སྡོམ་པའི་མཚན་ཉིད་གང་ཡིན་པ་དེ་ཉིད་ནི་མི་དགེ་བའི་ཆུ་སྲུང་བའི་ཆེད་ཏུ་ཆུ་ལོན་བྱས་པའོ། །དེ་ལས་གཞན་དུ་ཞེས་བྱ་བ་ནི་མ་གཏོགས་པ་སྟེ་དེ་ཇི་ལྟར་མི་ཉམས་པར་ཞེས་བྱ་བའི་དོན་ཏོ། །དེ་བས་ན་ཚོགས་སོག་པར་འདོད་པ་སྙིང་རྗེའི་གཞན་གྱིར་གྱུར་པས་ཐམས་ཅད་བྱ་བར་གསུངས་པ་ཡིན་ནོ། །ཞེས་བརྗོད་པ་ནི། དེ་ལྟར་ཞེས་བྱ་བ་ལ་སོགས་པ་ཡིན་སྟེ་ཞེས། གཙོ་ཆེར་གཞན་གྱི་དོན་བསམ་མོ། །དང་། དེ་ལྟར་རིག་བྱས་གཞན་དོན་བསམ། །ཞེས་པའི་བར་དུ།

			སྤྱོད་པའི་མཚན་ཉིད་གང་ཡིན་པ། །

			དེ་ནི་མི་དགེའི་ཆུ་ལོན་སྟེ། །

			དེ་ལས་གཞན་དུ་མ་གཏོགས་པར། །

			དེ་ཉིད་ཇི་ལྟར་མི་ཉམས་སྲུང་། །

			ཞེས་པའི་དོན་ཅན་གྱི་ཤོ་ལོ་ཀ་གཅིག་གི་འབྲུ་ཡོད་པ་ད་ལྟ་བོད་དཔེ་རྣམས་དང་རྒྱ་འགྲེལ་གཞན་ལ་མི་སྣང་ངོ་། །

			གསུམ་པ་སེམས་ཅན་དོན་བྱེད་ཀྱི་ཚུལ་ཁྲིམས་ལ་གསུམ། གཞན་དོན་གཙོ་བོར་བྱ་བ། སེམས་ཅན་བསྡུ་བའི་སྤྱོད་པ། གཞན་སེམས་སྲུང་བར་བསྟན་པའོ། །

			དང་པོ་ནི།

			དེ་ལྟར་རིག་བྱས་གཞན་དོན་ལ། །

			རྟག་དུ་བརྩོན་པར་གནས་པར་བྱ། །

			ཐུགས་རྗེ་མངའ་བ་འདི་གཟིགས་པས། །

			བཀག་པ་རྣམས་ཀྱང་དེ་ལ་གནང་། །

			ཞེས་གསུངས་ཏེ། དེ་ལྟར་རིག་བྱས་ཞེས་པ་སྔར་བཤད་པ་དེ་རྣམས་འདྲིས་ཅིང་རྒྱུད་ལ་འདྲེས་པར་བྱ་བའོ། །དེ་ཐམས་ཅད་ཀྱི་དགོས་པ་ནི་རྟག་དུ་གཞན་དོན་ལ་བརྩོན་པ་ཡིན་སྟེ་སངས་རྒྱས་དང་བྱང་ཆུབ་སེམས་དཔའི་བྱ་བ་ནི་དེ་ལས་གཞན་མེད་པའི་ཕྱིར། ཐུགས་རྗེ་མངའ་བ་ཕྱི་རྗེས་རྒྱང་རིང་དུ་གཟིགས་པའི་སངས་རྒྱས་ཀྱིས་བཀག་པའི་དངོས་པོ་སྟེ་རང་དོན་དུ་སྲོག་ལ་བབ་ཀྱང་མི་བྱ་བར་གསུངས་པ་རྣམས་ཀྱང་གཞན་དོན་འབའ་ཞིག་པའི་བློ་ཅན་དེ་ལ་གཞན་དོན་དུ་འགྱུར་པའི་ཚེ་ནི་གནང་བ་ཉིད་སྟེ་དེད་དཔོན་སྙིང་རྗེ་ཆེན་པོས་བྱང་ཆུབ་སེམས་དཔའ་ལྔ་བརྒྱ་(༡༩༦བ)ཕྱིར་མི་ལྡོག་པའི་བར་ཆད་ཏུ་མི་འགྱུར་བའི་ཆེད་དང་སྐྱེས་བུ་དེ་ངན་སོང་དུ་མི་ལྟུང་བའི་ཆེད་ཏུ་མི་ནག་མདུང་ཐུང་ཅན་བསད་པས་བསྐལ་པ་ཁྲིའི་ཚོགས་རྫོགས་པ་དང་། ཁྱེའུ་སྐར་མས་བུ་མོའི་སྲོག་སྐྱོབ་པའི་ཆེད་ཏུ་ཚངས་སྤྱོད་བཏང་བས་བསྐལ་པ་འབུམ་གྱི་ཚོགས་བཟླུམས་པར་གསུངས་པའི་ཕྱིར། ཅི་མི་ནག་མདུང་ཐུང་ཅན་བསད་པས་ངན་སོང་གི་རྣམ་སྨིན་མྱོང་ཞིང་སངས་རྒྱས་ནས་ཀྱང་ཞབས་ལ་སེང་ལྡེང་གི་ཚལ་པ་ཟུག་པ་མ་ཡིན་ནམ་ཞེ་ན་དེ་ནི་སྲིད་པ་ཐ་མ་པ་བཞི་བཅུ་གདུལ་བའི་ཆེད་ཏུ་དགོས་པས་བསྟན་པ་སྟེ་དྲང་དོན་དུ་རིག་པར་བྱ་ལ། འདིས་བསྐལ་པ་དེ་སྙེད་ཀྱི་ཚོགས་བཟླུམས་ན་མི་དགེ་བའི་ལས་སུ་ལྟ་ག་ལ་འགྱུར།

			འགྲེལ་ཆེན་ལས་ཀྱང་།

			དེ་ལྟར་ཤེས་རབ་དང་སྙིང་རྗེ་ལས་བྱུང་བས་གཞན་གྱི་དོན་ལ་ཐབས་མཁས་པས་འཇུག་པར་བྱེད་པ་ལ་ནི་ལྟུང་བ་མེད་སྟེ་འདི་ཡང་ཉེ་བར་འཁོར་གྱིས་ཞུས་པ་དང་ཐབས་ལ་མཁས་པའི་མདོ་ལས་ཁྱེའུ་སྐར་མའི་དབང་དུ་བྱས་ཏེ་ལྟུང་བ་དང་ལྟུང་མེད་ཀྱི་རྣམ་བཞག་རིག་པར་དགྱིའོ། །ཞེས་སོ། །

			གཉིས་པ་ལ། ཟང་ཟིང་དང་། ཆོས་ཀྱིས་བསྡུ་བ་གཉིས་ལས།

			དང་པོ་ནི།

			ལོག་པར་ལྷུང་དང་མགོན་མེད་དང་། །

			བརྟུལ་ཞུགས་གནས་ལ་བགོ་བྱ་ཞིང་། །

			རན་པ་ཙམ་དུ་བཟའ་བྱ་སྟེ། །

			ཆོས་གོས་གསུམ་མ་གཏོགས་པ་སྦྱིན། །

			དམ་པའི་ཆོས་ནི་སྤྱོད་པའི་ལུས། །

			ཕྲན་ཚེགས་ཆེད་ཏུ་གནོད་མི་བྱ། །

			དེ་ལྟར་བྱས་ན་སེམས་ཅན་གྱི། །

			བསམ་པ་མྱུར་དུ་རྫོགས་པར་འགྱུར། །

			སྙིང་རྗེའི་བསམ་པ་མ་དག་པར། །

			ལུས་འདི་བཏང་བར་མི་བྱ་སྟེ། །

			ཅི་ནས་འདི་དང་ཞན་དག་དུ། །

			དོན་ཆེན་སྒྲུབ་པའི་རྒྱུར་བཏང་ངོ་། །

			ཞེས་གསུངས་ཏེ། དང་པོ་ཟས་གོས་ལས་བྱིན་ཚུལ། གཉིས་པས་དུས་མིན་དུ་ལུས་དངོས་སུ་མི་བཏང་བའི་ཚུལ། གསུམ་པས་དོན་ཆེན་པོའི་རྒྱུར་བཏང་བར་བསྟན་ཏོ། །

			འདིར་འགྲེལ་ཆེན་དུ། (༡༩༧ན)ལུས་སྲུང་བའི་ཕྱིར་ལོག་པར་ལྷུང་བ་སོགས་ཏེ། སྨན་དང་གོས་ལ་སོགས་པས་བདག་གིས་ལུས་ཡོངས་སུ་བསྐྱང་བར་བྱ་སྟེ་གཞན་གྱི་དོན་ལ་མཁོ་བའི་ཕྱིར་རོ། །སྨན་ནི་རྣམ་པ་གཉིས་ཏེ་རྟག་དུ་བྱ་བའི་སྨན་ཟན་ལ་སོགས་པ་དང་ན་བའི་གསོ་སྨན་ནོ། །ཟས་ཀྱི་དོན་དུ་སྤྱོད་ཡུལ་དུ་འཇུག་པ་ན་ཇི་སྐད་བསྟན་པའི་བསླབ་པ་ལ་དྲན་པ་ཉེ་བར་བཞག་པས་རྒྱུ་བར་བྱའོ། །བསོད་སྙོམས་བརྙེད་པ་ལས་ཆ་བཞིར་བགོ་བར་བྱ་སྟེ་གཅིག་ནི་ལོག་པར་ལྷུང་བ་རྣམས་ལ། གཉིས་པ་ནི་མགོན་མེད་པ་རྣམས་ལ། གསུམ་པ་ནི་ཚངས་པ་མཚུངས་པར་སྤྱོད་པ་རྣམས་ལ་བྱིན་ནས། བཞི་པ་བདག་ཉིད་བཟའ་བར་བྱའོ། །དེ་ཟ་བ་ན་ཆགས་པ་དང་བརྐམ་པ་དང་ཞེན་པས་མ་ཡིན་གྱི་གཞན་དུ་ན་ཇི་ཙམ་ལུས་འདི་བསྐྱང་བ་དང་གནས་པར་བྱ་བའི་ཕྱིར་རན་པ་ཙམ་དུ་བཟའོ། །ཇི་ལྟར་ཧ་ཅང་ཉམ་དམས་ན་དགེ་བའི་ཕྱོགས་མི་ནུས་ལ༏ཧ་ཅང་ལུས་བལྕིས་ན་གཉིད་ཀྱིས་ནོན་པར་འགྱུར་བས་སྤངས་ཏེ་རན་པར་བཟའ་སྟེ་ཟོས་ནས་དགེ་བའི་ཕྱོགས་ལ་བརྩོན་པར་བྱ་བར་དཀོན་མཆོག་སྤྲིན་ལས་གསུངས་སོ། །

			རིན་ཆེན་ཕུང་པོའི་མདོར།

			སྲིན་བུ་རྣམས་ད་ལྟ་ཟང་ཟིང་དང་མཐར་ཆོས་ཀྱིས་བསྡུ་བའི་ཕྱིར་བཟའ་བ་དང་། འོད་སྲུང་ངས་གཉིས་ལ་དད་པས་བྱིན་པ་གནང་སྟེ་ལྡན་པ་དང་གྲོལ་བའི། ཞེས་གསུངས་སོ། །

			ལོངས་སྤྱོད་ཐམས་ཅད་སེམས་ཅན་ཐམས་ཅད་ཀྱི་དོན་དུ་བྱིན་གྱིས་བརླབ་ཀྱི་བདག་ལ་ཆགས་པས་ལོངས་སྤྱད་པ་ལས་ཉོན་མོངས་པ་ཅན་གྱི་ལྟུང་བར་འགྱུར་སྟེ།

			ཟླ་བ་སྒྲོན་མ་ལས།

			དེ་དག་ཁ་ཟས་རོ་ཞིམ་བསོད་པ་དག །

			བརྙེད་ནས་རྣལ་འབྱོར་མི་བརྩོན་ཟ་ཞིང་འཐུང་། །

			དེ་དག་ལ་ནི་ཟས་དེ་དུག་དུ་འགྱུར། །

			བ་ལང་ཕྲུ་གུས་པད་རྩ་མ་བཀྲུམ་བཞིན། །

			ཞེས་སོགས་དྲངས་ཅིང་བསླབ་བཏུས་ལས་ཀྱང་གསུངས་སོ། །

			བཟའ་བཏུང་ནི་ཐུན་རུང་ཉིན་ཞག་པ་ཇི་སྲིད་འཚོ་(༡༩༧བ)བཅད་སྟེ་གསུམ་དགེ་སློང་གི་འདུལ་བར་བསྟན་ཏོ་ཞེས་བཤད་ཏོ། །

			དེ་ཡང་འདིར་བྱང་ཆུབ་སེམས་དཔའ་རབ་བྱུང་གི་དབང་དུ་བྱས་ནས་བསོད་སྙོམས་དེ་ལས་ཆ་བཞིར་བགོས་ཏེ་དང་པོ་ལོག་པར་ལྷུང་བ་ནི་ཡི་དྭགས་དང་དུད་འགྲོ་སྟེ།

			དཀའ་འགྲེལ་ཆུང་ངུར།

			ལོག་པར་ལྷུང་བ་ནི་ཡི་དྭགས་ལ་སོགས་པའོ། །དེ་ལ་བགོ་བ་ནི་འཕྲོག་མ་ལ་ཆང་བུ་གཉིས་བྱིན་པ་དང་། དེའི་བུ་ཐུ་བོ་དགའ་བྱེད་ལ་གཅིག་བྱིན་པ་དང་། ཁམ་གྱི་དང་པོ་ལྷག་མ་མི་ཟ་བ་ལ་བྱིན་པ་དང་། ཐ་མ་ལྷག་མ་ཟ་བ་རྣམས་ལ་བྱིན་པའོ། །

			ཞེས་སོགས་ཀྱིས་མགོན་མེད་ནད་པ་དང་སྤྲང་པོ། བརྟུལ་ཞུགས་ཀྱི་གནས་ནི་དཀའ་ཐུབ་ཅན་སྟེ་ཕྱི་ནང་གཉིས་ཀའི་འོ། །

			འགྲེལ་ཆེན་ལས། ཚངས་པ་མཚུངས་པར་སྤྱོད་པ་ཞེས་པས་ཆོས་འདི་པ་སངས་རྒྱས་པ་ཁོ་ནར་བསྟན་མོད། སྤྱིར་འདུལ་བར་དགེ་སློང་གིས་མུ་སྟེགས་ལ་བྱིན་པ་ན་དེས་ཁྱེད་ཅག་གི་མཆོད་གནས་ནི་མགོ་རེག་འདི་རྣམས་ཡིན་ལ་འདི་རྣམས་ཀྱི་མཆོད་གནས་ནི་ངེད་ཚོ་ཡིན་པས་ཕུལ་ལོ་ཞེས་ཁྱིམ་པ་རྣམས་ལ་ངོམ་པོ་བྱས་པས་དད་པ་ཅན་མི་དགའ་བར་གྱུར་པ་ལ་བརྟེན་ནས་མུ་སྟེགས་ལ་མི་སྦྱིན་པར་ཡང་གསུངས་པས་དེ་ལྟ་བུའི་དགག་བྱ་ཡོད་མེད་བརྟགས་ཏེ་མེད་ན་བྱིན་དུ་རུང་ལ་ཡོད་ན་བྱིན་པར་མི་བྱའོ། །ཆ་གཅིག་ནི་བདག་ཉིད་ཀྱི་ལུས་ཀྱི་སྲིན་བུ་གསོ་བ་དང་གྲུ་ཚོགས་ཀྱི་འདུ་ཤེས་ཀྱིས་བཟང་ངན་དུ་མི་རྟོག་རོ་མིམྱང་ཆགས་པ་དང་སྡང་བ་མེད་པར་ཤེས་བཞིན་གྱིས་བཟའོ། །འདི་རྣམས་སུ་ཕུད་དཀོན་མཆོག་ལ་དབུལ་བ་ཚིག་གིས་མ་ཐོན་ཡང་དེ་ནི་ངེས་པར་དགོས་ཏེ་སྐྱབས་འགྲོའི་བསླབ་བྱ་ཡང་ཡིན་པས་སོ། །དེ་ཡང་ཨོཾ་བུདྡྷ་ནཻ་ཝཱི་དྱ་ཨཱཿཧཱུྃ་གིས་སངས་རྒྱས་ལ་དབུལ་བ་སོགས་དང་། ཨོཾ་ཧ་རི་ནི་སྭཱ་ཧཱས་འཕྲོག་མ་ལ་སྟེར་བ་སོགས་སྔགས་བརྗོད་པ་ནི་བྱ་རྒྱུད་སོགས་གསང་སྔགས་དང་སྦྱར་བ་ཡིན་ལ། འདུལ་བ་དང་ཕར་ཕྱིན་ཐེག་པའི་སྐབས་འདིར་སེམས་དང་(༡༩༨ན)ཡུལ་དེ་ལ་སྦྱིན་དབུལ་བྱ་ཡི་སྔགས་ངེས་པར་དགོས་པ་ནི་མ་ཡིན་སྟེ། གསང་སྔགས་སུ་ཕྱག་དང་བསྐོར་བ་སོགས་ལའང་བྱིན་གྱིས་རློབ་པའི་སྔགས་དང་ཆོ་ག་ཡོད་ཀྱང་ཕར་ཕྱིན་དུ་དེ་མི་དགོས་པ་བཞིན་ནོ། །དགེ་སློང་གི་སྣམ་སྦྱར་དང་བཅས་པའི་ཆོས་གོས་གསུམ་མམ་རབ་བྱུང་སྡེ་ལྔ། ཐུན་མོང་གི་བླ་གོས་མཐང་གོས་གདིང་བ་སྟེ་ཆོས་གོས་གསུམ་ནི་ཕྱིའི་རྟགས་ཀྱི་སྒོ་ནས་རབ་བྱུང་ཡིན་མིན་གྱི་འབྱེད་ཆོས་ཡིན་པས་དེ་ཙམ་ཞིག་མི་བཏང་ལ་ལྷག་པོ་དང་དེ་ལས་གཞན་པའི་ཡོ་བྱད་བཏང་བའོ། །

			འགྲེལ་ཆེན་དུ།

			བྱང་ཆུབ་སེམས་དཔའི་སོ་སོར་ཐར་པ་ལས། ཡང་ལ་ལ་ཞིག་འོངས་ནས་ལྷུང་བཟེད་དང་ཆོས་གོས་སློང་ན་གལ་སྟེ་དེ་ལ་སངས་རྒྱས་ཀྱིས་གནང་བའི་ཆོས་གོས་གསུམ་ལས་ལྷག་པ་ཞིག་ཡོད་ན་ཇི་ལྟ་བ་བཞིན་དུ་བཏང་ཞིང་སྦྱིན་པར་བྱའོ། །གལ་སྟེ་དེ་ལ་ཆོས་གོས་གསུམ་ལས་མེད་ན་གང་ལ་བསྟེན་ནས་ཚངས་པར་སྤྱོད་པ་ལ་གནས་པ་དེ་ནི་ཡོངས་སུ་བཏང་བར་མི་བྱའོ་སོགས་དྲངས་ཏེ། ཆོས་གོས་གསུམ་ཁོ་ན་ལས་མེད་པས་དེ་བཏང་ན་བཅས་པ་དང་འགལ་ཞིང་ཧ་ཅང་གཏོང་བ་ནི་འདོད་པ་ཆུང་བ་མ་ཡིན་པའི་ཕྱིར་རོ། །ཞེས་སོ།།

			ཡང་སྔོན་དུ་ལུས་སེམས་ཅན་ལ་བཏང་ཟིན་ན་ཅི་ད་སྲུང་ངམ་མི་སྲུང་ཞེ་ན། དལ་འབྱོར་གྱི་ལུས་ནི་དམ་པའི་ཆོས་སྤྱོད་པའི་རྟེན་མེད་ཏུ་མི་རུང་བ་ཡིན་ལ་འདི་ལ་བརྟེན་ནས་སྐད་ཅིག་སྐད་ཅིག་དང་ཉིན་ཉིན་བཞིན་དུ་ཡང་དགེ་བ་རྒྱ་ཆེར་སྒྲུབ་པ་དང་འཕེལ་བར་འགྱུར་ལ་དུས་མིན་དུ་ལུས་ཆུད་གཟན་པ་ནི་དེ་ལྟ་མིན་པའི་ཕྱིར་དུས་མིན་དུ་བཏང་བར་མི་བྱ་ལ།

			ལུས་དུབ་པར་བྱེད་པ་ལ་ཆོས་སུ་འདུ་ཤེས་པ་ཕྱི་རོལ་པའི་དཀའ་ཐུབ་ལྟ་བུ་དང་བསྙུང་བ་སོགས་ཀྱིས་ལུས་ལ་གནོད་པ་ཡང་མི་བྱ་ལ་ལུས་ལ་གནོད་པའི་ས་ཕྱོགས་སུ་འགྲོ་བ་དང་སྨན་མ་ཡིན་པ་བསྟེན་པ་སོགས་ཀྱང་སྤངས་ཏེ་གཞན་དུ་ན་བསླབ་བཏུས་སུ་བཤད་པའི་ལུས་སྲུང་བའི་སྔགས་དེང་སང་བྱང་སྒྲ་མི་སྙན་པའི་ཚེའི་(༡༩༨བ)རང་གཟུངས་སུ་གྲགས་པ། ཨ་ཊེ། བ་ཊེ། ན་ཊེ། ཀུ་ན་ཊེ། ཊ་སྐེ། ཋ་སྐེ། ཋརཀྐེ། ཨུ་རུ་མ་ཏི། རུ་རུ་མ་ཏི། ཏུ་རུ་ཧི་ལི་མི་ལི། སབྦྷ་ཛྙོ་དུ་པ་དགྒ། ན་མསྶབྦྷཱ་སམྨཱ་སམྦུཛྫྷཱ་ཎཱཾ། སིཛྫྷཱནྟུམེ་མནྟྲ་པཱ་དཱཿསྭཱ་ཧཱ། ཞེས་བཅངས་པ་ཙམ་གྱིས་སྐྱེ་བ་དྲན་པའི་གསང་སྔགས་ཡི་གེ་ལྔ་བཅུ་རྩ་བདུན་པ་ཞེས་བྱ་སྟེ་སྐྱ་རེངས་ཤར་བའི་ཚེ་ཅི་རིགས་བཟླས་པས་དུས་མ་ཡིན་པར་འཆི་བ་སེལ་ཞིང་ཚེ་སྲིང་བར་བྱེད་ཏོ། །གལ་སྟེ་ལུས་སློང་བ་ཞིག་འོངས་ན་ཡང་དོན་ཆེན་པོ་མ་ཡིན་པར་མཐོང་ན་བདག་བྱང་ཆུབ་སེམས་དཔའ་ལས་དང་པོ་པ་ཡིན་པས་ད་ལྟ་སྦྱིན་པར་མི་ནུས་ཀྱིས་བདག་གི་བྱང་ཆུབ་ཀྱི་བར་ཆད་མ་བྱེད་ཅིག་ཞེས་བཞམས་ཏེ་བསྒོ་བས་བཟློག་པར་བྱ་ལ། སྔར་བསྟན་པ་ལྟར་ལུས་ཀྱི་རང་བཞིན་ཁོང་དུ་ཆུད་པས་སེམས་ཀྱིས་ཞེན་པར་ཡང་མི་བྱ་ལ་དུས་མ་ཡིན་པར་བཏང་བར་ཡང་མི་བྱ་སྟེ། སྨན་གྱི་སྡོང་བུ་མྱུ་གུའི་དུས་སྲུང་ཞིང་ཕྱིས་འབྲས་བུ་ཟད་མི་ཤེས་པའི་དུས་སྤྱད་པའི་དཔེས།

			བསླབ་བཏུས་སུ།

			དཔེར་ན་སྨན་ཤིང་ལྗོན་པ་ལྟ་སྡུག་པ། །

			རྩ་བ་ལ་སོགས་སྤྱད་འོས་ས་བོན་ནི། །

			བྱིན་ཡང་དུས་མིན་སྤྱོད་ལས་སྲུང་བྱེད་པ། །

			རྫོགས་པའི་སངས་རྒྱས་སྨན་ཤིང་དེ་བཞིན་ནོ། །ཞེས་སོ། །

			སྤྱིར་བྱང་ཆུབ་སེམས་དཔའ་རིགས་ལ་གནས་པ་སྙིང་རྗེའི་དབང་གིས་སོ་སྐྱེའི་དུས་ནའང་གཏོང་བ་བླ་མ་དྷརྨ་རཀྵི་ཏ་ལྟ་བུའང་ཡོད་ལ། སྤྱིར་ས་དང་པོ་ཐོབ་པ་སྦྱིན་པའི་ཕར་ཕྱིན་གཙོ་བོར་སྒྲུབ་པའི་དུས་སུ་ཡིན་ལ། ཁྱད་པར་དུ་ནི་ལུས་དེས་བྱ་བ་བྱས་ཟིན་ནས་སླར་འཇིག་པ་དོན་མེད་ཏུ་མི་འགྱུར་བའི་ཆེད་དང་། ཡུལ་དུས་དེར་མི་རྣམས་སྦྱིན་པ་ཕྲ་མོས་ང་རྒྱལ་དུ་བྱེད་ཅིང་དྲེགས་པ་དང་། བརྩོན་འགྲུས་ཕྲ་མོས་ང་རྒྱལ་བ་ཤས་ཆེར་མཐོང་བ་ན་བདག་གི་ལུས་བཏང་བས་འདི་རྣམས་ཀྱི་དྲེགས་པ་གཞོམ་པར་བྱའོ་ཞེས་དགོས་པ་དེ་ལྟ་བུ་མཐོང་བ་དང་། ཡུལ་དེ་ལ་སྙིང་རྗེ་ཆེན་པོ་རང་དབང་མེད་པས་བཟོད་པར་(༡༩༩ན)མ་ནུས་པས་གཏོང་བ་སྟེ་དེ་ལྟ་བུ་ནི་དུས་སུ་གཏོང་བ་སྟེ་དེ་དག་ལ་ནི་ཅི་སྦྱིན་ནམ་མི་སྦྱིན་ནུས་སམ་མི་ནུས་ཅེས་སོམ་ཉིའི་ཁྱོགས་ལ་འཕྱང་བ་མེད་ལ། སོམ་ཉི་དང་བཅས་པའི་དུས་ནི་བཏང་བར་བྱ་བ་མ་ཡིན་པའོ། །

			འགྲེལ་ཆེན་ལས་ཀྱང་རྒྱས་པར་བཤད་ནས། འདིར་དགོངས་པ་ནི་འདི་ཡིན་སྟེ། སྔོན་དུ་ལུས་སེམས་ཅན་ཐམས་ཅད་ལ་བྱིན་མོད་ཀྱང་དོན་མ་ཡིན་པར་ལོངས་སྤྱོད་པ་ལས་སྲུང་བར་བྱ་བ་འབའ་ཞིག་ཡིན་སྟེ་དེ་ནི་སེར་སྣའི་གོ་སྐབས་ཀྱང་མེད་ཅིང་བཅས་པའི་དོན་ལས་ཉམས་པ་ཡང་མེད་ཏོ་ཞེས་སོ། །

			གཉིས་པ་ནི།

			མ་གུས་པ་ལ་ཆོས་མི་བཤད། །

			མི་ན་བཞིན་དུ་མགོ་གཡོགས་དང་། །

			གདུགས་དང་འཁར་བ་མཚོན་ཐོགས་དང་། །

			མགོ་བོ་གཡོགས་པ་དག་ལའང་མིན། །

			དམན་ལ་ཟབ་དང་རྒྱ་ཆེ་དང་། །

			སྐྱེས་པ་མེད་པར་བུད་མེད་མིན། །

			དམན་དང་མཆོག་གི་ཆོས་རྣམས་ལ། །

			མཚུངས་པར་གུས་པར་ཀུན་དུ་སྤྱད། །

			རྒྱ་ཆེན་ཆོས་ཀྱི་སྣོད་གྱུར་པ། །

			དམན་པའི་ཆོས་ལ་སྦྱར་མི་བྱ། །

			མདོ་དང་སྔགས་ཀྱིས་བྲིད་མི་བྱ། །

			སྤྱོད་པ་ཡོངས་སུ་དོར་མི་བྱ། །

			ཞེས་གསུངས་ཏེ། རྐང་པ་དྲུག་གིས་གང་ལ་མི་འཆད་པའི་ཡུལ་དང་། ཕྱི་མ་དྲུག་གི་ཇི་ལྟར་མི་འཆད་པའི་ཚུལ་གཉིས་བསྟན་ཏོ། །

			དེ་ཡང་འགྲེལ་ཆེན་དུ།

			བྱང་ཆུབ་སེམས་དཔའི་སོ་སོར་ཐར་པ་དྲངས་པ། བྱང་ཆུབ་སེམས་དཔའ་རབ་ཏུ་བྱུང་བས་ཆོས་སྦྱིན་པ་དང་ཆོས་ཀྱི་སྦྱིན་བདག་ཏུ་བྱའོ། །བྱང་ཆུབ་སེམས་དཔའ་ཁྱིམ་པ་གང་ཞིག་གིས་སངས་རྒྱས་ཀྱི་ཞིང་གངྒཱ་ཀླུང་གི་བྱེ་མ་སྙེད་རིན་པོ་ཆེ་སྣ་བདུན་གྱིས་ཡོངས་སུ་བཀང་སྟེ་དེ་བཞིན་གཤེགས་པ་རྣམས་ལ་ཕུལ་བ་བས། ཤྭཱ་རིའི་བུ་རབ་ཏུ་བྱུང་བར་གྱུར་པའི་བྱང་ཆུབ་སེམས་དཔའ་གང་གིས་ཚིག་བཞི་པའི་ཚིགས་སུ་བཅད་པ་གཅིག་བསྟན་ན་འདི་ནི་དེ་བས་ཆེས་བསོད་ནམས་མང་དུ་བསྐྱེད་སྟེ། ཤྭཱ་རིའི་བུ་དེ་བས་ན་དེ་བཞིན་གཤེགས་པས་རབ་ཏུ་བྱུང་བས་ཟང་ཟིང་གི་(༡༩༩བ)སྦྱིན་པ་བྱ་བར་མ་གནང་ངོ་། །གང་གིས་ལྷུང་བཟེད་ཏུ་འོངས་པ་ལྷུང་བཟེད་ཏུ་ཚུད་པའི་རྙེད་པ་ཆོས་དང་མཐུན་པའི་ཆོས་སུ་བརྙེད་པར་གྱུར་ན་དེས་ཚངས་པ་མཚུངས་པར་སྤྱོད་པ་རྣམས་དང་ལྷན་ཅིག་དུ་ཐུན་མོང་དུ་བཟའ་བར་བྱའོ། །ཞེས་སོ།།

			ཆོས་ལ་མ་གུས་པ་ལ་ཆོས་བསྟན་ན་དེ་ཞེ་སྡང་སྐྱེ་བར་འགྱུར་བས་རྒྱུ་དེས་དེའི་ཆོས་ལ་སྡང་བའི་བློ་རྒྱ་ཆེར་འཕེལ་བར་འགྱུར་བས་ན་མི་བཤད་པའོ། །གལ་སྟེ་མ་གུས་པར་ཤེས་ནའང་ཆོས་ཐོས་ན་དེ་ལས་ལྡོག་པར་མཐོང་ནས་བཤད་ན་ཉེས་པ་མེད་ཏོ། །མགོ་གཡོགས་པ་དང་གདུགས་དང་འཁར་བ་དང་མཚོན་ཆ་དང་གོ་ཆ་ཅན་དང་མགོ་ཐོད་ཀྱིས་བཀྲིས་པ་རྣམས་ནི་མ་གུས་པ་དང་ང་རྒྱལ་གྱི་སྤྱོད་ལམ་ཡིན་པས་མི་བཤད་པ་སྟེ་དེས་ཕན་པའི་ནད་པ་ཡིན་ན་ཉེས་པ་མེད་ཏོ། །བློ་དམན་པ་ལ་དེས་མི་གོ་བའི་ཟབ་པ་དང་རྒྱ་ཆེ་བའི་གཏམ་བསྟན་པར་མི་བྱ་སྟེ་དེས་ཁོང་དུ་མི་ཆུད་པའི་ཕྱིར་རོ། །གལ་སྟེ་དེ་ལ་བརྟེན་ནས་བློ་གོང་དུ་འགྱུར་བར་མཐོང་ན་ཉེས་པ་མེད་ཏོ། །སྐྱེས་པ་གཞན་མེད་པར་བུད་མེད་ཉིད་ལ་མི་བསྟན་པ་སྟེ་གཞན་གྱིས་མ་དད་པའི་སེམས་སྐྱེ་བའི་ཕྱིར་རོ། །གལ་སྟེ་གདུལ་བའི་སྐབས་ཤེས་པས་ཡིན་ན་ཉེས་པ་མེད་སྟེ་མ་འགགས་པས་ཁྱེའུ་སྤྱི་ཏོལ་ཅན་གྱི་མ་བདེན་པ་ལ་བཀོད་པ་བཞིན་སྟེ་ཐེག་ཆེན་དུ་དེ་བས་ཀྱང་གཞན་དོན་གྱི་དགོས་པ་དབང་བཙན་པའི་ཕྱིར། ཐེག་པ་ཆེ་ཆུང་ལ་སེམས་མཉམ་པས་གུས་པར་བྱ་སྟེ་གཞན་དུ་ན་ཐེག་དམན་སྤངས་ན་ཆོས་སྤོང་གི་ལས་ལྕི་བའི་ཕྱིར། འོན་ཀྱང་གདུལ་བྱ་ཐེག་ཆེན་དུ་ཁ་དྲང་དགོས་པ་ལ་ཐེག་དམན་གྱི་མི་བསྔགས་པ་དང་ཐེག་ཆེན་གྱི་བསྔགས་པ་བརྗོད་པ་ལ་ཉེས་པ་མེད་ཏོ། །ཐེག་པ་ཆེན་པོ་ཟབ་རྒྱས་ཀྱི་སྣོད་ཏུ་གྱུར་པ་ལ་ཐེག་དམན་ནམ་ཐེག་ཆེན་གྱི་ཡང་དྲང་དོན་ཉི་ཚེ་བ་ཙམ་བསྟན་པར་མི་བྱ་སྟེ་དེའི་འབད་པ་དོན་མེད་ཏུ་འགྱུར་པའི་ཕྱིར། འོ་ན་ཡང་རེ་ཞིག་སྣོད་མ་ཤེས་ནས་བརྟག་པའི་ཆེད་ཏམ་དུས་ལ་སྡོད་དགོས་པར་མཐོང་བའམ་དེར་འཁོད་པ་གཞན་ཞིག་དེའི་(༢༠༠ན)སྣོད་མ་ཡིན་པར་མཐོང་ནས་དེ་སྲིད་ཏུ་རྣམ་པ་གཞན་སྟོན་པ་ལ་ཉེས་པ་མེད་ཏོ། །འདི་ལྟར་བླང་དོར་མང་པོ་མི་དགོས་ཀྱི་མདོ་འདི་ཁོ་ན་ཀློགས་ཅིག་ཅེའམ་གསང་སྔགས་འདི་ཟློས་ཅིག་དང་གྲོལ་བར་འགྱུར་རོ་ཞེས་སོགས་ཉན་ཐོས་ཀྱི་མདོ་དང་མུ་སྟེགས་ཀྱི་གསང་སྔགས་སོགས་ཀྱི་ཕ་རོལ་པོ་བྲིད་པར་མི་བྱ་སྟེ་རང་ཉིད་ཀྱང་དེ་ལ་ཡིད་མི་ཆེས་ན་གཞན་ལ་ཕན་པར་ལྟ་ག་ལ་འགྱུར་བའི་ཕྱིར། གལ་སྟེ་མངོན་ཤེས་ཅན་གྱིས་ཆོས་དེ་ཁོ་ནའི་སྐལ་པ་ཅན་དུ་མཐོང་བས་གདུལ་བའི་ཐབས་ཡིན་ན་ནི་བྲིད་པ་མ་ཡིན་སྟེ་དེ་ཉིད་ལས་དོན་ཆེན་པོར་འགྱུར་བའི་ཕྱིར།

			འདི་ལ་དགེ་བའི་ལྷས་ནི།

			སྤྱོད་པ་ཡོངས་སུ་དོར་ནས་ནི། །

			མདོ་དང་སྔགས་ཀྱིས་བྲིད་མི་བྱ། །

			ཅེས་བྱང་ཆུབ་སེམས་དཔའི་སྡོམ་པ་ལ་བསླབ་མི་དགོས་ཀྱི་མདོ་འདི་དང་སྔགས་འདི་ཟུང་ཞིག་ཞེས་བྲིད་པར་བཤད་ལ། ཁ་ཅིག་ལས་མདོ་ལས་སྟོང་པ་དང་སྔགས་ལས་འདོད་ཡོན་ལམ་དུ་བཤད་པ་ལ་བསྙད་ནས་ལམ་ལོག་པ་སྟོན་པར་འདོད་ལ།

			འགྲེལ་ཆེན་ལས།

			སྡོམ་པའི་བསླབ་པའི་སྤྱོད་པ་བྱ་བར་འོས་པ་རྣམས་དོར་ནས་མདོ་སྡེ་ལ་སོགས་པ་བཀླགས་པ་ཉིད་ཀྱིས་ཁྱོད་དག་པར་གྱུར་རོ་ཞེས་མི་བསྟན་ཏོ། །

			ཞེས་དགེ་ལྷ་དང་མཐུན་པར་བཤད་ཏོ། །

			བྱང་ཆུབ་སེམས་དཔའི་སྤྱོད་པ་རྒྱ་ཆེན་པོ་དོར་བར་མི་བྱ་སྟེ་བསྒྲུབ་བྱའི་གཙོ་བོ་ཡིན་པའི་ཕྱིར་ཞེས་སམ། ཡང་ན་ཆོས་སྨྲ་བའི་ལུས་ཀྱི་སྤྱོད་པ་ཁྲུས་བྱས་ཅིང་ཆོས་གོས་ལེགས་པར་བསྒོས་པ་སོགས་དང་ལྡན་ལ། ངག་གི་སྤྱོད་པ་ཁ་ན་མ་ཐོ་བ་རྣམས་སྤངས་ནས་གུས་ཅིང་གཙང་སྦྲ་དང་ལྡན་པར་བྱའི་དེ་ལས་ལོག་པ་ཡ་རབས་ཀྱི་སྤྱོད་པ་ཡོངས་སུ་དོར་སྟེ་ཞིག་པོ་སོགས་སུ་ཁས་འཆེ་བའི་ཕྱིར་ཉལ་བ་དང་གོས་སྐ་རགས་མ་བཅིངས་པ་དང་ངག་འཆལ་ཚིག་དང་གྲོང་པའི་ཚིག་ཁོ་ན་མུ་ཅོར་དུ་སྨྲ་བ་ལ་སོགས་པས་ཆོས་སྟོན་པར་མི་བྱ་སྟེ་ཆོས་ཀྱི་ཕྱིར་ལྷ་ལ་སོགས་པ་འདུས་པ་རྣམས་མི་དགའ་བ་སྤང་བའི་ཕྱིར་དང་(༢༠༠བ)ཆོས་ལ་གུས་པའི་སྤྱོད་ལམ་གྱི་ཕྱིར་རོ། །གལ་སྟེ་ན་བ་ལ་སོགས་པས་མི་ནུས་ན་ཉེས་པ་མེད་ཏོ། །དེས་ན་ཇི་ལྟར་འབྱོར་བའི་སེང་གེའི་ཁྲི་བཤམས་པ་ལ་ཆོས་སྨྲ་བ་གཙང་སྦྲ་དང་ལྡན་པས་འཛེགས་ཏེ་ལེགས་པར་འདུགབྱང་ཆུབ་ཀྱི་སེམས་ཀྱིས་ཁྱབ་པར་བྱས་ནས་ཐོག་མར་བློ་གྲོས་རྒྱ་མཚོས་ཞུས་པའི་མདོ་ལས་གསུངས་པ་བདུད་ཀྱི་ནུས་པ་གཞོམ་པའི་སྔགས་འདི་བརྗོད་པར་བྱ་སྟེ། ཏདྱ་ཐཱ། ཤ་མེ་ཤ་མ་ཝ་ཏི། ཤ་མི་ཏ་ཤ་ཏྲུ། ཨཾ་ཀུ་རེ་མཾ་ཀུ་རེ། མཱ་ར་ཛི་ཏེ། ཀ་རོ་ཊེ། ཀེ་ཡཱུ་རེ། ཏེ་ཛོ་ཝ་ཏི། ཨོ་ལོ་ཡ་ནི། བི་ཤུདྡྷ་ནི་རྨ་ལེ་མ་ལཱ་བ་ན་ཡེ། ཁུ་ཁུ་རེ། ཁ་ཁ་གྲ་སེ། གྲ་ས་ནེ། ཨོ་མུ་ཁི། པ་རཾམུ་ཁི། ཨ་མུ་ཁི། ཤ་མ་ཏཱི་ནི། སརྦ་གྲ་ཧ་བནྡྷ་ནཱ་ནེ། ནི་གྲ໏་ཧི་ཏྭ། སརྦ་པཱ་ར་པྲ་ཝཱ་ད་ནི། བི་མུཀྟ་མཱ་ར་པཱ་ཤསྠཱ་པི་ཏྭ། བུདྡྷ་མུ་དྲ། ཨ་ནུཏྒ་ཏི་ཏཱ། སརྦ་མཱ་རེ། པུ་ཙ་རི་ཏ་པ་རི་ཤུདྡྷེ། བི་གཙྪནྟུ། སརྦ་མཱ་ར་ཀརྨ་ཎི། ཞེས་བརྗོད་པས་ཁོར་ཡུག་ཚུན་ཆད་ཏུ་བདུད་ཀྱིས་མི་ཚུགས་སོ། །དེ་ནས་ཆོས་ལེགས་པར་བཤད་ཅིང་མཐར་དགེ་བ་བསྔོ་བར་བྱའོ། །

			གསུམ་པ་གཞན་སེམས་སྲུང་བ་ནི།

			སོ་ཤིང་དང་ནི་མཆིལ་མ་དག །

			དོར་བ་ན་ནི་དགབ་པར་བྱ། །

			གཅི་ལ་སོགས་པའང་ལོངས་སྤྱོད་པའི། །

			ཆུ་དང་ཐང་ལ་དོར་བ་སྨད། །

			ཁ་བཀང་བ་དང་སྒྲ་བཅས་དང་། །

			ཁ་གདངས་ནས་ནི་བཟའ་མི་བྱ། །

			རྐང་པ་བརྐྱང་སྟེ་འཇུག་མི་བྱ། །

			ལག་པ་མཉམ་པར་མི་མཉེ་འོ། །

			བཞོན་པ་མལ་སྟན་གནས་དག་དུ། །

			བུད་མེད་གཞན་དང་གཅིག་མི་བྱ། །

			འཇིག་རྟེན་མ་དད་གྱུར་པ་ཀུན། །

			མཐོང་དང་དྲིས་ཏེ་སྤང་བར་བྱ། །

			སོར་མོས་བརྡ་ནི་མི་བྱ་སྟེ། །

			གུས་དང་བཅས་པས་གཡས་པ་ཡི། །

			ལག་པ་དག་ནི་ཀུན་གྱིས་ཀྱང་། །

			ལམ་ཡང་དེ་ལྟར་བསྟན་པར་བྱ། །

			ལག་པ་ཤས་ཆེར་བསྐྱོད་མིན་སྟེ། །

			ཅུང་ཟད་བསྐྱོད་ནས་སྒྲ་བསྒྲགས་ལ། །

			སེ་གོལ་ལ་སོགས་བརྡ་བྱ་སྟེ། །

			གཞན་དུ་མ་བསྡམས་པར་འགྱུར་རོ། །

			མགོན་པོ་མྱ་ངན་འདས་གཟིམས་ལྟར། །(༢༠༡ན)

			འདོད་པའི་ཕྱོགས་སུ་ཉལ་བར་བྱ། །

			ཤེས་བཞིན་མྱུར་དུ་ལྡང་སེམས་ལ། །

			ཐོག་མ་ཉིད་ཏུ་ངེས་པར་སྦྱར། །

			བྱང་ཆུབ་སེམས་དཔའི་སྤྱོད་པ་དག །

			ཚད་མེད་པར་ནི་གསུངས་པ་ལས། །

			སེམས་སྦྱང་པ་ཡི་སྤྱོད་པ་ནི། །

			ངེས་པར་དེ་ཧྲིད་སྤྱད་པར་བྱ། །

			ཞེས་གསུངས་ཏེ། དང་པོ་གཉིས་ཀྱིས་མི་མཛེས་པའི་སྤྱོད་པ་སྤང་། གསུམ་པས་མ་དད་པའི་རྒྱུ་སྤང་། བཞི་པས་མ་གུས་པའི་ཚུལ་སྤང་། ལྔ་པས་མ་བསྡམས་པ་སྤང་། དྲུག་པས་ཉལ་བའི་ཚུལ་བཤད། བདུན་པས་བྱང་ཆུབ་ཀྱི་སེམས་སྦྱང་དགོས་པར་བསྟན་ཏོ། །

			དེ་ཡང་སོ་ཤིང་ནི་ཤིང་བུས་སོའི་དྲི་མ་བྲུད་པ་སྟེ་དེ་དང་མཆིལ་མ་ལ་སོགས་པ་ས་གཙང་མར་མི་དོར་ཞིང་གང་དུ་དོར་བ་དེར་ཡང་དོར་བ་དེའི་སྟེང་སས་དགབ་པར་བྱ་སྟེ་གཞན་གྱིས་མཐོང་ན་སྐྱུག་མི་བྲོ་བའི་ཕྱིར་སྟེ་འདུལ་བ་ལས་ཁ་དུག་ཅན་ཡིན་ན་སྦྲང་མ་མི་འཆི་བའི་ཕྱིར་དུའང་བཤད་ལ།

			འགྲེལ་ཆེན་ལས།

			འདི་དག་ལྷ་ལ་སོགས་པ་འཕྱ་བས་བསོད་ནམས་མ་ཡིན་པ་འབྱུང་ངོ་། །

			ཞེས་སོ། །བཤང་གཅི་ཡང་གཞན་གྱིས་ཉིན་པར་གནས་པ་ལ་སོགས་པས་ལོངས་སྤྱོད་པའི་ས་ཕྱོགས་སུ་དོར་ན་སྐྱེ་བོས་དམད་པར་འགྱུར་བས་མི་དོར་རོ། །ཁ་བཀང་བ་སོགས་ནི་མ་རབས་བཀྲེས་རྔབས་ཅན་གྱི་ཚུལ་སྤང་བ་དང་བག་མེད་པའི་ཚུལ་སྤོང་བའོ། །

			བུད་མེད་དང་སྟན་གཅིག་ལ་འདུག་པ་སོགས་འཇིག་རྟེན་མ་དད་པའི་རྒྱུ་གཞན་རྣམས་ཀྱང་ཡུལ་དུས་དེར་བརྟགས་ལ་སྤང་བ་ནི་དཀོན་མཆོག་སྤྲིན་ལས་གསུངས་སོ། །གཞན་ལ་ལམ་སྟོན་པ་མཛུབ་ཀེར་གྱི་བྱེད་ན་མ་གུས་པའམ་བརྙས་པ་ཡིན་པས་དེ་སྤངས་ཏེ་ལག་པ་གཡས་པ་ཀུན་གྱིས་གུས་པར་བསྟན་པའོ། །འགྲོ་བ་ན་ལག་པ་ཆེར་བསྐྱོགས་ཅིང་བསྐྱོད་པ་ལང་ཚོས་རྒྱགས་པའི་ཚུལ་སྤངས་ཏེ་ཅུང་ཟད་བསྐྱོད་པས་སེ་གོལ་ལམ་འཁར་སིལ་གྱི་སྒྲས་མདུན་ན་འཁོད་པའི་སྐྱེ་བོ་ལ་གོ་བར་བྱའོ། །(༢༠༡བ)ཉལ་བ་ན་སངས་རྒྱས་མྱ་ངན་ལས་འདས་པའམ་གཟིམས་པའི་ཚུལ་ལྟར་སེང་གེའི་ཉལ་སྟབས་གློ་གཡས་ཕབ་ལག་ཐིལ་གཡས་ཀྱི་སྟེང་དུ་འགྲམ་པ་བཞགརྐང་པ་བརྩེགས་ཏེ་བརྐྱང་བའམ་པུས་མོ་བརྩེགས་ཏེ་བརྐྱང་ནས་དེ་མན་གྱེན་དུ་བསྐུམ། ལག་པ་གཡོན་བརླ་གཡོན་པའི་སྟེང་དུ་བརྐྱང་སྟེ་བདེ་བ་ཅན་དུ་འོད་དཔག་མེད་ལ་མགོ་བསྟན་པ་ལྟ་བུས་གང་མོས་པར་སྔས་བཏད་སྟེ་མྱུར་དུ་ལྡང་བར་བྱའོ་སྙམ་པ་དང་། ས་ཕྱོགས་དེ་ཉིན་མོ་ལྟར་འོད་ཀྱིས་ཁྱབ་པ་དང་དེ་བཞིན་གཤེགས་པ་དེ་ཡིད་ལ་བྱས་ཏེ་ཤེས་བཞིན་དུ་ཉལ་བར་བྱ་སྟེ་གཉིད་ཀྱི་བདེ་བའི་ཆེད་ཏུ་མ་ཡིན་པར་འབྱུང་བ་རྣམས་མི་འཁྲུག་ཞིང་ལུས་བདེ་བར་འཚོ་བའི་ཟས་ཡིན་པའི་ཕྱིར་རོ། །ཐུན་གཅིག་གམ་གཉིས་ནས་སེམས་ཅན་ཐམས་ཅད་གཏི་མུག་ལས་བསླང་བར་བྱའོ་ཞེས་ལངས་ཏེ་དགེ་བ་ལ་སྦྱར་བར་བྱའོ། །མདོར་ན་བྱང་ཆུབ་ཀྱི་སེམས་སྦྱོང་བ་ཁོ་ན་བྱ་བ་ཡིན་སྟེ་དེ་འཕེལ་བའི་སྤྱོད་པ་ཁོ་ན་བྱའོ། །

			བཞི་པ་བསླབ་པ་ཕུན་སུམ་ཚོགས་བྱེད་ཀྱི་ཡན་ལག་ལ་དྲུག་བཤེག་སྡམ་གྱིས་བྱི་དོར་བྱ་བ། བསླབ་པའི་གཞི་དངོས། དེའི་ཆེད་ཏུ་བྱ་བ། རྟེན་དགེ་བའི་བཤེས་གཉེན། ཤེས་བྱེད་ཀྱི་ཁུངས། བསླབ་དོན་མདོར་བསྡུ་བའོ། །

			དང་པོ་ནི།

			ཉིན་དང་མཚན་མོ་ལན་གསུམ་དུ། །

			ཕུང་པོ་གསུམ་པ་གདོན་བྱ་ཞིང་། །

			རྒྱལ་དང་བྱང་ཆུབ་སེམས་བསྟེན་པས། །

			ལྟུང་བའི་ལྷག་མ་དེས་ཞི་བྱ། །

			ཞེས་གསུངས་ཏེ། སོ་སོ་སྐྱེ་བོ་ལ་ལྟུང་བས་གཏན་མ་གོས་པ་སྲིད་པར་དཀའ་བས་ན་ཉེས་པས་གོས་པ་རྣམས་ཀྱང་ཉིན་མཚན་ཐུན་དྲུག་དུ་སངས་རྒྱས་སུམ་བཅུ་སོ་ལྔ་ལ་ཕྱག་བྱས་ནས་བཤེགས་པའི་ཕུང་པོ་དང་རྗེས་སུ་ཡི་རང་བའི་ཕུང་པོ་དང་བསྔོ་བའི་ཕུང་པོ་སྟེ་བསོད་ནམས་ཀྱི་ཕུང་པོ་གསུམ་སྟོན་པ་དཀོན་བརྩེགས་ཀྱི་ཉེ་བ་འཁོར་གྱིས་ཞུས་པ་ལས་བྱུང་བ་བྱང་ཆུབ་སེམས་དཔའི་ལྟུང་བ་བཤགས་པ་འདིས་ཉེས་པ་སྔ་མ་རྣམས་གཤེག་པར་བྱ་ཞིང་སླར་སངས་(༢༠༢ན)རྒྱས་ལ་བརྟེན་ནས་བྱང་ཆུབ་ཀྱི་སེམས་ལེན་པས་སོར་ཆུད་པར་བྱའོ། །འདིར་ཕུང་པོ་གསུམ་པའི་མདོ་གཞན་ཡོད་ཀྱང་འདིའི་ཐད་ཀྱི་བསླབ་བཏུས་སུ་ལྟུང་བཤེགས་ཉིད་དྲངས་སོ། །

			འགྲེལ་ཆེན་ལས་ནི།

			ལྟུང་བའི་ལྷག་མ་ནི་རྩ་བ་ལས་གཞན་པའམ་ཕྱིར་བཅོས་པ་ལས་གཞན་པ་སྟེ་བརྗེད་ངས་སམ་ཤེས་བཞིན་མ་ཡིན་པས་བྱས་པ་སོགས་སོ། །དེས་ཅེས་པ་ནི་ཕུང་པོ་གསུམ་པ་གདོན་པ་དང་བྱང་ཆུབ་ཀྱི་སེམས་དང་སངས་རྒྱས་ལ་ཡང་དག་པར་བསྟེན་པ་སྟེ་སུན་འབྱིན་པའི་གཉེན་པོའོ། །དེ་ལ་སྟོབས་བཞིས་སྦྱང་བ་ནི་ཆོས་བཞི་པའི་མདོ་དང༏ཕུང་པོ་གསུམ་པས་སྦྱང་བ་ནི་ཉེ་བ་འཁོར་གྱིས་ཞུས་པ་དང་བསླབ་བཏུས་དང༏བྱང་ཆུབ་ཀྱི་སེམས་ཀྱིས་སྦྱང་བ་བྱམས་པའི་རྣམ་ཐར་དང༏སངས་རྒྱས་ལ་བསྟེན་པས་སྦྱང་བར་ཕག་མོའི་རྟོགས་བརྗོད་ལས་གསུངས་སོ། །ཞེས་སོ། །

			གཉིས་པ་བསླབ་པའི་ངོ་བོ་ནི།

			རང་ངམ་གཞན་གྱི་དབང་ཡང་རུང་། །

			གནས་སྐབས་གང་དུ་ཅི་སྤྱོད་ཀྱང་། །

			བསླབ་པར་གསུངས་པ་གང་ཡིན་པའི། །

			གནས་སྐབས་དེ་ལ་འབད་སྟེ་བསླབ། །

			རྒྱལ་ཧྲས་རྣམས་ཀྱིས་མི་བསླབ་པ། །

			དེ་ནི་གང་ཡང་ཡོད་མིན་སྟེ། །

			དེ་ལྟར་གནས་པའི་མཁས་པ་ལ། །

			བསོད་ནམས་མི་འགྱུར་གང་ཡང་མེད། །

			ཅེས་གསུངས་ཏེ། མདོར་ན་བྱང་ཆུབ་སེམས་དཔའས་བསླབ་བྱར་གསུངས་པ་ལས་མི་འདའ་བ་སྟེ་སྤང་བྱར་གསུངས་པ་རྣམས་སྤོང་བ་ལས་མི་འདའ་བ་དང་བསྒྲུབ་བྱར་གསུངས་པ་རྣམས་སྒྲུབ་པ་ལས་མི་འདའ་བའོ། །སྤྱིར་རྒྱལ་བའི་སྲས་ཀྱིས་ཤེས་པར་བྱ་བ་ཙམ་དུ་མི་བསླབ་པ་ནི་ཅུང་ཟད་ཀྱང་མེད་སྟེ་གཞན་དོན་མཐའ་ཡས་པ་ལ་འཇུག་དགོས་པའི་ཕྱིར་དང་། དེ་ཐམས་ཅད་ལ་ཡང་འཇུག་ཀྱང་གོས་པ་མེད་པ་པདྨ་ཆུ་ནང་ན་གནས་པ་ལྟ་བུར་རང་གི་ཚུལ་ལས་མི་གཡོ་བ་དེ་ལ་ནི་བསོད་ནམས་སུ་མི་འགྱུར་བ་གཞན་མེད་པའོ། །(༢༠༢བ)

			གསུམ་པ་ནི།

			དངོས་ཏམ་ཡང་ན་བརྒྱུད་ཀྱང་རུང་། །

			སེམས་ཅན་དོན་ལས་གཞན་མི་སྤྱད། །

			སེམས་ཅན་ཁོ་ནའི་དོན་གྱི་ཕྱིར། །

			ཐམས་ཅད་བྱང་ཆུབ་ཕྱིར་བསྔོ་འོ། །

			ཞེས་གསུངས་ཏེ། གཞན་དོན་དང་བྱང་ཆུབ་ལ་དམིགས་པ་ཁོ་ན་ཐོག་མ་ནས་དོན་དུ་གཉེར་བྱ་ཡིན་པའི་ཕྱིར་རོ། །

			བཞི་པ་ནི།

			རྟག་པར་དགེ་བའི་བཤེས་གཉེན་ནི། །

			ཐེག་ཆེན་དོན་ལ་མཁས་པ་དང་། །

			བྱང་ཆུབ་སེམས་དཔའི་བརྟུལ་ཞུགས་མཆོག །

			ཧྲོག་གི་ཕྱིར་ཡང་མི་གཏོང་བའོ། །

			དཔལ་འབྱུང་བ་ཡི་རྣམ་ཐར་ལས། །

			བླ་མ་བསྟེན་པའི་ཚུལ་ལྟར་བསླབ། །

			ཅེས་གསུངས་ཏེ། ཡོན་ཏན་ཐམས་ཅད་དགེ་བའི་བཤེས་གཉེན་ལ་རག་ལས་ལ། དེའི་མཚན་ཉིད་ནི་ཐེག་ཆེན་གྱི་དོན་སྟོང་ཉིད་སྙིང་རྗེ་དབྱེར་མེད་དང་ཤུགས་ཀྱིས་བསྟན་པ་ཚིག་འབྲུ་གསུང་རབ་ཡན་ལག་བཅུ་གཉིས་སམ་ཤིན་དུ་རྒྱས་པའི་སྡེ་སྣོད་ལ་མཁས་ཅིང་བྱང་སྡོམ་སྲོག་ཕྱིར་ཡང་མི་གཏོང་བའི་བརྟུལ་ཞུགས་བརྟན་པོ་གྲུབ་པའོ། །དེ་བསྟེན་པ་ནི་དཔལ་འབྱུང་གི་རྣམ་ཐར་ལས་བསྟན་ཏོ། །

			དེ་ཡང་ཚོང་དཔོན་གྱི་བུ་ནོར་བཟང་ལ་ཁྱེའུ་དཔལ་འབྱུང་དང་བུ་མོ་དཔལ་གྱི་བློ་གྲོས་མས་ཇི་ལྟར་བསྟན་པ་བདག་གིས་མདོར་བསྡུས་པ་ནི།

			དེ་བས་ཁྱོད་ཀྱིས་དགེ་རྩ་གཅིག་ལ་ཆགས་པར་མ་བྱེད་ཅིག །

			ཆོས་སྒོའི་འོད་ཀྱི་སྣང་བ་གཅིག་ལ་གཞོལ་བར་མ་བྱེད་ཅིག །

			རྒྱལ་སྲས་སྤྱོད་པ་གཅིག་ཡོངས་རྫོགས་པས་ཆོག་པར་མ་སེམ་ཞིག །

			སྨོན་ལམ་གཅིག་གིས་མངོན་པར་སྒྲུབ་པ་ལྷུར་ལེན་མ་བྱེད་ཅིག །

			བཟོད་པ་གསུམ་ལ་འཇུག་པས་ཆོག་པའི་འདུ་ཤེས་མ་སྐྱེད་ཅིག །

			ཕ་རོལ་ཕྱིན་དྲུག་ཡོངས་རྫོགས་ནམ་ཡང་རྒྱུན་ཆད་མ་བྱེད་ཅིག །

			ས་བཅུ་ཐོབ་པས་མཐར་ཐུག་ཉིད་ཏུ་ཆོག་འཛིན་མ་བྱེད་ཅིག །

			ཚད་ཡོད་རྒྱལ་ཞིང་གཟུང་དང་སྤྱོད་པས་གྲུབ་པར་མ་སེམ་ཞིག །

			དགེ་བའི་བཤེས་གཉེན་ཚད་ཡོད་བསྙེན་པས་ངོམས་པར་མ་བྱེད་ཅིག །

			ཅི་ཕྱིར་ཞེ་ན་རྒྱལ་བའི་སྲས་རྣམས་ཀྱིས། །

			དགེ་བའི་རྩ་བ་ཚད་(༢༠༣ན)མེད་ཡོངས་སྡུད་ཅིང་། །

			ཚད་མེད་བྱང་ཆུབ་སེམས་སྒྲུབ་དེ་ཡི་རྒྱུ། །

			ཚད་མེད་ཡོངས་གསག་ཡོངས་སུ་སྔོ་ལ་སླབ། །

			འགྲོ་བ་ཚད་མེད་སྨིན་བྱེད་བསམ་པའི་ཁམས། །

			ཚད་མེད་ལ་འཇུག་དབང་པོ་ཀུན་ཤེས་བྱེད། །

			མོས་པའི་རྗེས་འབྲེང་ཚད་མེད་སྤྱོད་པ་རྟོགས། །

			བག་ཉལ་ཡོངས་གཞོམ་འགྲོ་བ་ཚད་མེད་གདུལ། །

			ཚད་མེད་ལས་གཞོམ་ལྟ་ལོག་ཉོན་མོངས་སེལ། །

			རྣམ་དག་ཚད་མེད་བསྐྱེད་ཅིང་ཟུག་རྔུ་དབྱུང་། །

			ཚད་མེད་སྲིད་པའི་མཚོ་སྐེམ་མུན་པ་སེལ། །

			ང་རྒྱལ་རི་བོ་ཚད་མེད་རབ་ཏུ་བསྙིལ། །

			ཞགས་པ་ཚད་མེད་གཏུབ་ཅིང་སྲིད་པའི་ཀླུང་། །

			ཚད་མེད་རབ་བརྒལ་ཚེ་ཡི་རྒྱ་མཚོའི་ཚོགས། །

			མུ་མཐའ་མེད་སྐེམ་འདོད་འདམ་ཚད་མེད་སྒྲོལ། །

			ཁམས་གསུམ་ཁྱིམ་དུ་ཐོགས་པ་ཚད་མེད་འབྱིན། །

			སེམས་ཅན་ཚད་མེད་འཕགས་པའི་ལམ་ལ་འགོད། །

			དུག་གསུམ་སྤྱོད་པ་ཞི་བྱེད་བདུད་ཞགས་གཅོད། །

			བདུད་ཀྱི་ལས་ཟློག་ལྷག་བསམ་དག་པར་སྦྱོང་། །

			སྦྱོར་བ་དཔེལ་དང་དབང་པོ་རབ་བསྐྱེད་མོས་པ་ཡོངས་སྦྱངས་མཉམ་ཉིད་འཐོབ། །

			སྤྱོད་པའི་རྗེས་འབྲེང་ཡོན་ཏན་དག་བྱེད་སྤྱོད་པ་ཡོངས་རྫོགས་འཇིག་རྟེན་འཇུག །

			དད་པའི་སྟོབས་བསྐྱེད་བརྩོན་འགྲུས་ཉེར་བརྟན་དྲན་པ་དག་བྱེད་ཏིང་འཛིན་རྫོགས། །

			ཤེས་རབ་སྟོབས་སྒྲུབ་མོས་པའི་སྟོབས་བརྟན་བསོད་ནམས་སྟོབས་བསྐྱེད་ཡེ་ཤེས་དཔེལ། །

			ཚད་མེད་སྟོབས་སྒྲུབ་སྟོབས་ཡོངས་རྫོགས་པ་དང་། །

			ཆོས་ཀྱི་སྒོ་དང་ཕྱོགས་དང་སྣང་བ་དང་། །

			གསལ་བར་རབ་འབྱེད་དབང་པོའི་རྒྱུད་སྣང་བྱེད། །

			ཉོན་མོངས་ནད་ཤེས་ནད་ཆེན་གསོ་བར་བྱེད། །

			ཆོས་ཀྱི་སྨན་སྡུད་བདུད་རྩིའི་སྤྲིན་རབ་འགྱེད། །

			ཞིང་ཀུན་འདའ་ཞིང་རྒྱལ་མཆོད་འཁོར་དུ་འཇུག །

			བསྟན་པ་ཡོངས་བཟུང་གནོད་ཀུན་བཟོད་པར་བྱེད། །

			མི་ཁོམ་རྣམ་གཅོད་བདེ་བ་མ་ལུས་སྒྲུབ། །

			སེམས་ཅན་སྡུད་དང་གཟུངས་ཀྱི་སྒོ་ཡོངས་སྦྱོང་། །(༢༠༣བ)

			སྨོན་ལམ་སྙིང་རྗེ་བརྩོན་པ་སྟོབས་དང་མངོན་པར་ཤེས། །

			ཡེ་ཤེས་སྣང་སྐྱེད་སེམས་ཅན་རྒྱུད་ཀྱི་རྗེས་སུ་འགྲོ །

			སྲིད་པར་ལུས་འཛིན་འགྲོ་བའི་རིས་དང་སྐད་ཀུན་ཤེས། །

			སྤྱོད་ཡུལ་རྒྱ་ཆེན་ལ་འཇུག་ཡངས་པའི་གནས་ལ་སྤྱད། །

			སྤྱོད་པ་ཟབ་མོ་ལ་ལྟ་རྟོགས་དཀའི་ཡུལ་ཡང་རིག །

			བགྲོད་དཀའི་ལམ་བགྲོད་སྒྲུབ་དཀའི་ཤུགས་བཟུང་འཇུག་དཀར་འཇུག །

			སྣ་ཚོགས་སྤྱོད་རྟོགས་ཀུན་དུ་ཁྱབ་པའི་རྣམ་འཕྲུལ་སྟོན། །

			སྤྱོད་པས་ཞིང་ཀུན་འགེངས་ཅིང་ཕ་རོལ་ཕྱིན་ཀུན་རྫོགས། །

			ལུང་བསྟན་ཀུན་མནོད་ས་དང་ཞིང་ཁམས་ཐམས་ཅད་སྦྱོང་། །

			མཐའ་ཡས་བསྐལ་པར་བཟོད་པའི་གོ་བསྒོ་རྒྱལ་ཀུན་མཆོད། །

			སྨོན་ལམ་ཡོངས་སྒྲུབ་ཆོས་སྒོ་མ་ལུས་ཡོངས་དག་བྱེད། །

			སྤྱོད་པ་རྒྱ་ཆེན་དེ་དག་རེ་རེ་ཡང་། །

			ཚད་མེད་མཐའ་མེད་བསམ་གྱིས་མི་ཁྱབ་པས། །

			རྒྱལ་བའི་སྤྱོད་ཡུལ་ཡོངས་སུ་དག་འགྱུར་སྟེ། །

			གྲངས་ཚད་མཐའ་ལ་གནས་པས་མཐར་མི་ཕྱིན། །

			འགྲོ་བ་གཅིག་ཡང་མ་ལུས་འདུལ་བའི་ཕྱིར། །

			རྒྱལ་སྲས་སྤྱོད་པ་སེམས་ཅན་ཀུན་དང་མཉམ། །

			བསྐལ་པ་ཀུན་དུ་འགྲོ་རྣམ་སྨིན་བྱེད་ཕྱིར། །

			རྒྱས་སྲས་སྤྱོད་པ་བསྐལ་པ་ཀུན་མཐས་གཏུགས། །

			སྐྱེ་བ་མ་ལུས་ཀུན་དུ་འཇུག་ཕྱིར་སྐྱེ་ཀུན་མཚུངས། །

			དུས་ཀུན་རྟོགས་ཕྱིར་དུས་རྣམས་ཀུན་དང་མཉམ་པ་ཉིད། །

			ཞིང་ཀུན་དག་པར་བྱེད་ཕྱིར་ཞིང་རྣམས་ཀུན་དང་མཉམ། །

			ཆོས་དབྱིངས་ཀུན་འཇུག་ཀུན་གྱི་སྨོན་ལམ་སྒྲུབ་པའི་ཕྱིར། །

			རྒྱལ་བ་དང་ནི་རྒྱལ་སྲས་ཀུན་དང་མཚུངས་པར་འཇུག །

			དགེ་བའི་བཤེས་ཀུན་བསྙེན་དགོས་ཕྱིར། །

			དགེ་བའི་བཤེས་རྣམས་ཀུན་དང་མཉམ། །

			ཆོས་རྣམས་ཀུན་གྱི་མཐའ་གང་ཡིན། །

			དེ་ནི་རྒྱལ་སྲས་སྤྱོད་པའི་མཐའ། །

			དེ་ཕྱིར་ཁྱོད་ལ་གདམས་པ་འདི་ཡིན་སྟེ། །

			དགེ་བའི་བཤེས་གཉེན་བཙལ་བས་སྐྱོ་མི་བྱ། །

			མཐོང་བས་ངོམས་པ་སྐྱེད་པར་(༢༠༤ན)མ་བྱེད་ཅིག །

			དམ་ཆོས་དྲི་བས་ཆོག་མི་ཤེས་པར་བྱོས། །

			འགྲོགས་ལས་བསམ་པ་ཕྱིར་ཟློག་མི་བྱ་འོ། །

			ནམ་དུའང་དགེ་བའི་བཤེས་ལ་ཕུ་དུད་དང་། །

			རིམ་འགྲོའི་སྦྱོར་བ་རྒྱུན་བཅད་མི་བྱའོ། །

			གདམས་དང་རྗེས་བསྟན་ལོག་པར་མི་གཟུང་ཞིང་། །

			ཡོན་ཏན་འཐོབ་པར་ཐེ་ཚོམ་མ་སྐྱེད་ཅིག །

			དེ་ཡིས་བསྟན་ལ་ཡིད་གཉིས་མི་བྱ་སྟེ། །

			མཐུ་ཆེན་རྣམས་ཀྱི་འགྲོ་འདུལ་ཐབས་མང་དང་། །

			འཇིག་རྟེན་གཞུག་པའི་སྤྱོད་པ་མང་པོ་ལ། །

			ཞེ་སྡང་མི་བསྐྱེད་བསམ་མི་ཁྱབ་དྲན་བྱོས། །

			མོས་པ་ཆེ་ལས་ལུས་སེམས་མ་ལྡོག་ཞིག།

			ཅི་ཕྱིར་ཞེ་ན་རྒྱལ་བའི་སྲས་རྣམས་ཀྱི། །

			སྤྱོད་ཀུན་དགེ་བའི་བཤེས་ལ་རག་ལུས་ཏེ། །

			ཡོན་ཏན་ཡོངས་སུ་རྫོགས་པ་དེ་ལས་བྱུང་། །

			སྨོན་ལམ་ཆུ་རྒྱུན་འབྱུང་བའི་གངས་རི་སྟེ། །

			དགེ་བ་ཀུན་སྐྱེད་ཚོགས་ཀུན་ཡོངས་སུ་སྒྲུབ། །

			ཆོས་སྒོའི་སྣང་བ་རབ་འབྱིན་རྒྱལ་སྲས་ཀྱི། །

			འབྱུང་བའི་སྒོ་སྟོན་དགེ་བའི་བཤེས་གཉེན་ཉིད། །

			དེ་ནི་བསླབ་པའི་འབྱུང་ཁུངས་ཏེ། །

			ཡོན་ཏན་ཆོས་རྣམས་ཀུན་གྱི་གནས། །

			ལྷག་བསམ་དག་པའི་རྩ་བ་ཉིད། །

			བརྟན་པའི་སེམས་ཀྱི་གཡུང་དྲུང་གཞི། །

			གཟུངས་སྤོབས་སྣང་བ་སྐྱེད་པའི་ཉི། །

			རྣམ་དག་སྒོ་རྣམས་ཀུན་གྱི་མཛོད། །

			ཡེ་ཤེས་ཆེན་པོའི་སྣང་བ་སྟེ། །

			རྨད་བྱུང་སྨོན་ལམ་ཀུན་གྱི་གཏེར། །

			སྨོན་ལམ་ཀུན་རྒྱུད་གཅིག་པའི་རྟེན། །

			དམ་ཆོས་འབྱུང་གནས་གཅིག་བུ་ཉིད། །

			ཡང་དག་སྒྲུབ་པའི་ཕུལ་ནི་བཤེས་གཉེན་རྒྱུད་ལས་བྱུང་། །

			རྒྱལ་སྲས་གསང་བའི་གནས་ཀུན་དེ་ཡི་མཛོད་ན་འདུག །

			དབང་པོའི་ཤུགས་དང་ཡེ་ཤེས་རྒྱ་མཚོ་རྣམ་པར་དཔེལ། །

			བསོད་རྣམས་གཏེར་ཀུན་མི་ཉམས་སྲུང་དང་སྐྱོབ་པར་བྱེད། །

			རྣམ་དག་ཀུན་བསྐྱེད་ཆོས་ཀྱི་སྤྲིན་ཆེན་ཁ་ནས་འབྱིན། །

			རྒྱལ་བའི་ལམ་ཀུན་དེ་ཡི་ཁོང་ན་གནས་པ་ཉིད། །

			སངས་རྒྱས་ཀུན་གྱི་བྱང་ཆུབ་ནི། །

			དེ་ལ་རིམ་གྲོར་བྱས་(༢༠༤བ)པས་ཐོབ། །

			རྒྱལ་སྲས་ཡོན་ཏན་ཅི་ཡོད་པ། །

			དེ་ནི་དགེ་བའི་བཤེས་ཀྱི་མཐུ། །

			བྱང་ཆུབ་སེམས་དཔའི་བྱམས་བརྩེ་དང་། །

			དབང་དང་ལྷག་བསམ་ཡན་ལག་དང་། །

			ཕན་པ་ཉེ་བར་སྒྲུབ་པ་ཀུན། །

			དེ་ལས་བྱུང་གིས་གཞན་དུ་མིན། །

			དགེ་བའི་བཤེས་ཀྱིས་གང་ཟིན་པ། །

			དེ་ནི་ངན་འགྲོར་མི་ལྟུང་སྟེ། །

			ངེས་བཟུང་བྱང་ཆུབ་ལས་མི་ལྡོག །

			གང་ལ་བཤེས་གཉེན་གྱིས་བསམས་པ། །

			དེ་ནི་བསླབ་ལས་འགལ་མི་བྱེད། །

			བླ་མས་ཀུན་དུ་རྣམ་བསྲུངས་དེ། །

			སྡིག་པའི་གྲོགས་ཀྱི་དབང་མི་འགྱུར། །

			གང་གིས་བསྐྱངས་རྣམས་མཐུ་ཆེན་གྱི། །

			ཆོས་ལས་ཉམས་པར་མི་འགྱུར་རོ། །

			དེ་ལྟར་ཐེག་ཆེན་དགེ་བའི་བཤེས་གཉེན་གྱིས། །

			ཡང་དག་ཟིན་རྣམས་བྱིས་པའི་ས་ལས་འདའ། །

			ཡོངས་སུ་བསྲུངས་རྣམས་ཞི་བའི་མཐར་མི་འཇུག །

			ལེགས་པར་བསྐྱངས་རྣམས་འཇིག་རྟེན་ཀུན་ལས་འཕག །

			ཡང་དག་བསྐྱེད་རྣམས་སྲིད་པས་གོས་མི་འགྱུར། །

			མངོན་པར་བསྒྲུབས་རྣམས་བརྩམས་པ་ལས་མི་ལྡོག །

			ཡོངས་སུ་བཟུང་རྣམས་ལས་ཉོན་གྱིས་མི་ཐུབ། །

			སྟོབས་ཀྱིས་བརྟན་པར་བྱས་རྣམས་བདུད་ལས་རྒྱལ། །

			དེ་ལ་བསྙེན་པར་བྱེད་རྣམས་སྤྱོད་མི་འཁྲུལ། །

			དེ་བསྟེན་བྱང་ཆུབ་ཡན་ལག་ཀུན་གྱིས་འཕེལ། །

			སྒྲིབ་པའི་ཆོས་སྤྱོད་སྡིག་ཏོ་ལྡོག་བྱེད་བྱ་དང་མི་བྱའི་གནས་ཡོངས་སྟོན། །

			བག་མེད་ལས་ལྡོག་མ་རིག་མུན་སེལ་ལྟ་བའི་འཆིང་གཅོད་སྲིད་ལས་སྒྲོལ། །

			མཐའ་གཉིས་ལས་ཟློག་ཀུན་མཁྱེན་ལམ་སྟོན་ཤེས་རབ་མིག་སྦྱོང་སྙིང་རྗེ་དཔེལ། །

			བྱང་ཆུབ་སེམས་བསྐྲུན་ཕ་རོལ་ཕྱིན་སྟོན་བཟོད་པ་རྣམ་འབྱེད་ས་ལ་འགོད། །

			དགེ་བའི་རྩ་བ་ཀུན་འགྲུབ་བྱེད། །

			ཚོགས་སྐྱེད་ཡོན་ཏན་ཐམས་ཅད་སྟོབ། །

			རྒྱལ་ཀུན་དྲུང་དུ་ཕྱིན་པར་བྱེད། །

			དོན་ཀུན་ལེན་འཇུག་ནན་ཏན་འགོད། །

			འབྱུང་བའི་སྒོ་སྟོན་ལམ་གོལ་སྲུང་། །

			ཆོས་སྒོ་སྣང་བྱེད་ཆོས་ཆར་འབེབས། །(༢༠༥ན)

			ཉོན་མོངས་ཀུན་གཞིལ་རྒྱལ་བར་འགོད། །

			དེ་ཕྱིར་སངས་རྒྱས་རིགས་སུ་སྐྱེད་པའི་མ་དང་ཕན་པ་རྒྱ་ཆེན་སྒྲུབ་པས་ཕ་ལྟ་བུ། 

			བྱ་མིན་གནས་ལས་སྲུང་ཕྱིར་མ་མ་བསླབ་པ་ཁོང་དུ་ཆུད་པར་བྱེད་པས་སློབ་དཔོན་ཉིད། 

			ཡང་དག་ལམ་དུ་འཛུད་པས་ལམ་མཁན་ཉོན་མོངས་ནད་ལས་ཐར་བར་བྱེད་པས་སྨན་པའི་གཙོ། །

			ཡེ་ཤེས་སྨན་གྱི་འབྱུང་གནས་གངས་རིའི་མཆོག་འདྲ་འཇིགས་པ་ཡོངས་སུ་སྲུང་བས་དཔའ་བོ་ཉིད། །

			འཁོར་བའི་ཆུ་ལས་སྒྲོལ་བའི་མཉན་པ་དང་། །

			ཡེ་ཤེས་རིན་ཆེན་གླིང་སྐྱེལ་ཁ་ལོ་བ། །

			དེ་འདྲའི་ཡོན་ཏན་འབྱུང་གནས་བཤེས་གཉེན་ལ། །

			དེ་ལྟའི་ཡིད་བྱེད་མོས་པའི་རྒྱུན་བརྟན་པས། །

			རྟག་དུ་དགེ་བའི་བཤེས་གཉེན་བསྙེན་པར་གྱིས། །

			ས་བཞིན་ཁུར་གྱིས་མི་སྐྱོའི་སེམས་ཀྱི་བསྟེན། །

			མོས་པ་མི་ཕྱེད་རྡོ་རྗེ་འདྲ་བར་བྱོས། །

			གདུང་བས་མི་བསྒུལ་ཁོར་ཡུག་འདྲ་སེམས་སྐྱེད། །

			ཅི་བསྒོ་ཉན་པ་བྲན་བཟང་འདྲ་བར་གྱིས། །

			ངག་མི་གཅོག་པས་སློབ་མ་དམ་པ་དང་། །

			ལས་ཀུན་སྒྲུབ་པ་འཇིག་རྟེན་བྲན་ཁོལ་དང་། །

			ཉོན་མོངས་གྱུར་པས་མི་སྐྱོ་མ་མ་དང་། །

			ཀ་ལོ་བདེ་བ་གཡོག་གི་སེམས་ཀྱིས་བསྟེན། །

			ང་རྒྱལ་མེད་པས་ཕྱགས་བདར་བ་དང་ནི། །

			དུས་བཞིན་འཇུག་པ་ཟླ་བ་ཉ་བ་འདྲ། །

			མི་སྲུན་མེད་པ་ཅང་ཤེས་རྟ་ལྟ་བུ། །

			ཁུར་གྱིས་མི་ངལ་ཐེག་པ་འདྲ་བར་བྱོས། །

			དུལ་ཞིང་ཅང་ཤེས་གླང་པོའི་དམ་པ་དང་། །

			མི་བསྒུལ་མི་བསྐྱོད་རི་བོའི་དབང་པོ་འདྲ། །

			མི་ཁྲོ་གུས་པ་ལོ་མ་ལྟར་མཉེན་སེམས། །

			ང་རྒྱལ་མེད་པས་གདོལ་བུའི་སེམས་ཀྱིས་བསྟེན། །

			དྲེགས་བྲལ་ཁྱུ་མཆོག་རྭ་རྩེ་བཏུབས་འདྲ་དང་། །

			རློམ་སེམས་མེད་པ་འཕྱོན་བུ་ལྟ་བུ་དང་། །

			འགྲོ་དང་འོང་བས་མི་སྐྱོ་གྲུ་ལྟ་བུ། །

			ངག་མཐར་ཕྱིན་བྱེད་ཟམ་པ་འདྲ་སེམས་སྐྱེད། །

			དེ་ངོར་ལྟ་བ་མཛངས་པའི་བུ་འདྲ་དང་། །

			བཀའ་ལས་མི་འདའ་གཞོན་ནུ་མཁས་པའི་སེམས། །

			དེ་འདྲར་དལ་ཞིང་མཛངས་ལ་དུས་ཤེས་པ། །

			ཉེ་བའི་ཡིད་ཀྱིས་རྟག་དུ་བསྟེན་པར་བྱོས། །

			ཁྱོད་ཀྱིས་(༢༠༥བ)བདག་ཉིད་ནད་པ་འདྲ་བ་དང་། །

			དགེ་བའི་བཤེས་ལ་སྨན་པ་ཟུག་རྔུ་འབྱིན། །

			གདམས་པ་སྨན་མཆོག་ཉམས་སུ་ལེན་པ་ནི། །

			ནད་རབ་འཚོ་བའི་འདུ་ཤེས་སྐྱེད་པར་གྱིས། །

			བདག་ནི་འགྲོན་པོ་ལམ་ཚོལ་ཞུགས་པ་ལ། །

			ཕན་བྱེད་དེ་ནི་མ་གོལ་ལམ་རབ་སྟོན། །

			དེ་ཡིས་གདམས་ལ་ལམ་དང་ནན་ཏན་ནི། །

			བདེ་བའི་ཕྱོགས་སུ་འགྲོ་བའི་འདུ་ཤེས་ཞོག །

			ཆོས་ཀྱི་མཉན་པ་ཆེན་པོ་དེས་བསྟན་པའི། །

			སྟེགས་བུ་དང་ནི་ནན་ཏན་གྲུར་ཞུགས་ཏེ། །

			སྲིད་པའི་རྒྱ་མཚོ་ཉམ་ངའི་ཕ་རོལ་གྱི། །

			མི་གནས་རིན་ཆེན་གླིང་དུ་ཕྱིན་པར་བྱོས། །

			བདག་ནི་ཞིང་པ་ལོ་ཐོག་འདོད་པ་དང་། །

			ཕན་མཛད་དེ་ནི་ཀླུ་ཡི་དབང་པོའི་མཆོག །

			གདམས་པ་སྤྲིན་གྱི་བཅུད་དང་ནན་ཏན་ནི། །

			ལོ་ཐོག་ཡོངས་སུ་འགྲུབ་པ་དེ་ལྟར་ལྟོས། །

			བདག་ཉིད་དམ་པའི་ནོར་གྱིས་དབུལ་བ་ལ། །

			སྨན་པར་མཛད་པ་ངལ་སོས་དབང་པོ་དེས། །

			ཕན་བདེའི་ལམ་ཆེན་ཡངས་པའི་མཛོད་བྱིན་སྟེ། །

			དབུལ་བྲལ་མཆོག་གི་གནས་ལ་འགོད་པར་ལྟོས། །

			བདག་ནི་གཟོ་གནས་འདོད་པའི་སློབ་མ་དང་། །

			དགེ་བའི་བཤེས་ནི་སློབ་དཔོན་དམ་པའི་གནས། །

			གདམས་པ་གཟོ་ཡི་ཚུལ་དང་ནན་ཏན་ནི། །

			གཟོ་ཀུན་ཁོང་དུ་ཆུད་པའི་འདུ་ཤེས་བསྟེན། །

			ཕན་བྱེད་དཔའ་བོ་གདམས་པའི་རུ་མཚོན་ཅན། །

			དེས་ནི་བདག་གི་འཇིགས་པ་སེལ་བར་ལྟོས། །

			ཆོས་ཀྱི་གྲུ་ཆེན་ཁ་ལོ་བསྒྱུར་མཁས་དེས། །

			གདམས་པའི་རིན་ཆེན་གྱིས་ནི་བདག་ཅག་སྡུད། །

			ཕ་མའི་མཆོག་དེས་བླ་མེད་མ་ཉམས་པའི། །

			རྒྱལ་བའི་རིགས་སུ་བདག་ཉིད་བསྐྲུན་པར་ལྟོས། །

			ཕན་པ་སྦྱིན་མཛད་ཆོས་ཀྱི་རྒྱལ་པོ་དེས། །

			བདག་ནི་བླ་མེད་རྒྱལ་པོར་ཅོད་པན་འཆིང་། །

			དེ་ལྟར་ཡོངས་སུ་དག་པའི་འདུ་ཤེས་ཀྱི། །

			ཡིད་ལ་བྱེད་པ་ཡང་དག་སྐྱེད་བྱས་ནས། །

			ཕན་བདེའི་གྲུ་ཆེན་འཇིག་རྟེན་སྨན་མཛད་པ། །

			དེ་རྣམས་རྟག་དུ་ཚུལ་(༢༠༦ན)བཞིན་བསྙེན་བཀུར་གྱིས། །

			ཅེས་བསྟན་ཏོ། །

			ལྔ་པ་ནི།

			འདི་དང་སངས་རྒྱས་བཀའ་བསྩལ་གཞན། །

			མདོ་སྡེ་བཀླགས་ནས་ཤེས་པར་བྱ། །

			མདོ་སྡེ་རྣམས་ལ་སློབ་པ་གནང་། །

			དེ་བས་མདོ་སྡེ་བཀླག་པར་བྱ། །

			ན་མཁའ་སྙིང་པོའི་མདོ་སྡེ་ནི། །

			ཐོག་མ་ཉིད་དུ་བལྟ་བར་བྱ། །

			གང་ཕྱིར་རྟག་དུ་སྤྱད་པ་ནི། །

			དེ་ལས་རྒྱ་ཆེར་རབ་སྟོན་པས། །

			བསླབ་པ་ཀུན་ལས་བཏུས་པ་ཡང་། །

			ངེས་པར་ཡང་དང་ཡང་དུ་བལྟ། །

			ཡང་ན་རེ་ཞིག་མདོར་བསྡུས་པ། །

			མདོ་རྣམས་ཀུན་ལས་བཏུས་པ་བལྟ། །

			འཕགས་པ་ཀླུ་སྒྲུབ་ཀྱིས་མཛད་པའི། །

			གཉིས་པོའང་འབད་པས་བལྟ་བར་བྱ། །

			ཞེས་གསུངས་ཏེ། དང་པོས་མཚམས་སྦྱར། གཉིས་པས་ནམ་སྙིང་གི་མདོ་ཁུངས་སུ་བསྟན། གསུམ་པས་སློབ་དཔོན་ཉིད་ཀྱི་བསྟན་བཅོས་གཉིས་དང་། ཚིག་རྐང་གཉིས་ཀྱིས་ཀླུ་སྒྲུབས་ཞབས་ཀྱི་བསྟན་བཅོས་ཁུངས་སུ་བསྟན་ཏོ། །

			དེ་ཡང་དགེ་བའི་བཤེས་གཉེན་བསྟེན་ཚུལ་འདི་དང་ཕ་རོལ་ཏུ་ཕྱིན་པ་དྲུག་གི་ཚུལ་སོགས་མཐའ་ཡས་པ་རྣམས་ནི་བཅོམ་ལྡན་འདས་ཀྱི་བཀའ་ཉིད་ལས་ཤེས་པར་བྱ་སྟེ་མདོ་སྡེའི་མིང་གིས་སྨོས་པ་ཐེག་ཆེན་གྱི་སྡེ་སྣོད་གསུམ་ལ་བསླབ་པར་བྱ་སྟེ་དེའི་ཡང་ཐོག་མར།

			ན་མཁའི་སྙིང་པོས་ཞུས་པའི་མདོ་ནི།

			བྱང་ཆུབ་སེམས་དཔའ་ལས་དང་པོ་པའི་ལྟུང་བ་སྦྱང་ཐབས་དང་བཅས་པ་དེ་ལས་སྟོན་པས་ཐོག་མར་བལྟ་ལ་དེ་ནས་གཞན་ཤིན་དུ་རྒྱས་པའི་སྡེ་སྣོད་ཀྱི་བར་དུ་བལྟའོ། །

			སྤྱིར།

			གླང་པོ་བརྙེད་ནས་གླང་པོའི་རྗེས་ནི་ཚོལ་བ་ལྟར། །

			ཤེས་རབ་ཕ་རོལ་ཕྱིན་ཐོས་མདོ་ཚལ་དེ་བཞིན་ནོ། །ཞེས་སོགས་དང་། 

			མདོ་དང་སྔགས་ཀྱི་བྲིད་མི་བྱ། །ཞེས་སོགས་ཉན་ཐོས་ཀྱི་གཞུང་ལ་མདོའི་མིང་དུ་གསུངས་ནས་ཐེག་ཆེན་གྱི་མི་མཐུན་པའི་ཕྱོགས་སུ་གསུངས་པ་དང༏སྡེ་སྣོད་གསུམ་གྱི་བྱེ་བྲག་གི་མདོ་སྡེ་ལ་དེར་བཤད་པ་ཡོད་ཀྱང་སྐབས་འདིར་ནི་ཐེག་(༢༠༦བ)ཆེན་གྱི་བཀའ་ཙམ་ལ་མདོ་སྡེའི་མིང་གིས་གསུངས་པ་སྟེ་གཞན་དུ་ན་དཔལ་འབྱུང་གི་རྣམ་ཐར་སོགས་གང་ལས་འབྱུང་བའི་ཕལ་པོ་ཆེ་ནི་ཐེག་ཆེན་གྱི་མངོན་པ་གཙོ་ཆེ་བ་ཡིན་ཞིང་ཉེ་བར་འཁོར་གྱིས་ཞུས་པ་སོགས་ཐེག་ཆེན་གྱི་འདུལ་བ་ཡིན་པའི་ཕྱིར་རོ། །དེ་བཞིན་དུ་སློབ་དཔོན་ཉིད་ཀྱི་བསྟན་བཅོས་གཉིས་དང་འཕགས་པ་ཀླུའི་བསྟན་བཅོས་གཉིས་ཀྱང་སངས་རྒྱས་ཀྱི་གསུང་རབ་ཀུན་ལས་བཏུས་ཏེ་བསྟན་པ་ཉིད་ཡིན་པའི་ཕྱིར་བཀའ་དེ་དག་གི་གླེགས་བམ་མ་རྙེད་པའམ་དེ་ཙམ་ལྟ་བར་མི་ནུས་པ་རྣམས་ཀྱིས་བསྟན་བཅོས་དེ་དག་བལྟས་པས་དོན་གྲུབ་པའོ། །

			འདིར་འགྲེལ་ཆེན་ལས། དགེ་བའི་བཤེས་གཉེན་མི་བཏང་ཞིང་། ཞེས་གསུངས་པ་དེ་གསལ་བར་བྱ་བའི་ཕྱིར་རྟག་པར་སོགས་ཏེ། དགེ་བ་ནི་མངོན་མཐོ་དང་ངེས་ལེགས་འཐོབ་པའི་མཚན་ཉིད་ཀྱི་ལས་སོ། །གཉེན་ནི་ཐུན་མོང་མ་ཡིན་པའི་ཉེ་བ་སྟེ་དེས་ལུས་སྲོག་ཆུད་འཛའ་བའི་འཇིགས་པས་འཇིགས་ཀྱང་མི་བཏང་ངོ་། །དེ་ནི་བརྒྱད་སྟོང་པའི་རྟག་ངུས་ཀྱི་ལེའུ་དང་ཆོས་བཞི་པའི་མདོ་དང་དཔལ་འབྱུང་གི་རྣམ་ཐར་ལས་གསུངས་སོ། །

			མདོ་སྡེ་རྣམས་ལ་རྟག་ལྟ་བས། །ཅེས་པ་དེ་གསལ་བར་བྱ་བའི་ཕྱིར་འདི་དང་སོགས་ཏེ་འདིར་མ་བསྟན་པ་རྣམས་ཐེག་ཆེན་གྱི་མདོ་སྡེ་དཀོན་མཆོག་སྤྲིན་ལ་སོགས་པ་སྣ་ཚོགས་པ་ལས་བལྟའོ། །

			ནམ་སྙིང་གི་མདོ་ལས།

			རྒྱལ་པོའི་རྩ་ལྟུང་ལྔ༏བློན་པོའི་གཅིག༏ལས་དང་པོ་པའི་བརྒྱད་རྣམས་ཇི་ལྟར་གསོ་བ་དང་བཅས་པ་བསྟན་སྟེ། བསླབ་བཏུས་མདོ་བཏུས་སློབ་དཔོན་རང་གིས་མཛད་པ་གཉིས་སུའང་བལྟའོ། །ཡང་ན། འཕགས་པ་ཀླུ་སྒྲུབ་ཀྱི་ཞལ་སྔ་ནས་མཛད་པའི་བསླབ་པ་ཀུན་ལས་བཏུས་པ་དང་མདོ་ཀུན་ལས་བཏུས་གཉིས་པོའང་འབད་པ་སྟེ་གུས་པས་བལྟ་བར་བྱའོ། །ཞེས་སོ། །

			འདི་ནི། གཉིས་པོའང་འབད་པས་བལྟ་བར་བྱ། །ཞེས་ཞི་བའི་ལྷ་ཉིད་ཀྱི་ཀུན་བཏུས་གཉིས་སུ་མ་ཟད་(༢༠༧ན)འཕགས་པས་མཛད་པའི་ཀུན་བཏུས་གཉིས་ཀྱང་ཡོད་པར་སྟོན་པ་ཡིན་ལ། ཁ་ཅིགགཉིས་པའང་འབད་པས་བལྟ་བར་བྱ། །ཞེས་འཕགས་པ་ཀླུའི་ཞབས་ཀྱིས་མཛད་པའི་མདོ་ཀུན་ལས་བཏུས་པ་ལྟ་ཞེས་འདོན་པར་བྱེད་མོད། འཕགས་པའི་བསླབ་བཏུས་དེ་བོད་ན་ནི་མི་སྣང་ངོ་། །

			དྲུག་པ་ནི།

			གང་ལས་གང་ནི་མ་བཀག་པ། །

			དེ་ཉིད་སྤྱད་པར་བྱ་བ་སྟེ། །

			འཇིག་རྟེན་སེམས་ནི་སྲུང་བའི་ཕྱིར། །

			བསླབ་པ་མཐོང་ནས་ཡང་དག་སྤྱད། །

			ཅེས་གསུངས་ཏེ། མདོར་ན་གང་མདོ་བསྟན་བཅོས་དེ་རྣམས་ལས་སྤྱོད་པ་གང་མ་བཀག་པ་དང་མ་བཀག་པའི་ཕྱོགས་དང་མཐུན་པ་རྣམས་སྒྲུབ་པ་དང་། བཀག་པ་དང་བཀག་པའི་ཕྱོགས་དང་མཐུན་ཤས་ཆེ་བ་རྣམས་སྤང་བ་སྟེ་འདུལ་བ་ལས་མདོར་བསྡུས་རུང་མཐུན་སྦྱར་བའི་དོན་སྟེ་འཇིག་རྟེན་གྱི་སེམས་དང་བྱང་ཆུབ་ཀྱི་ལམ་གཉི་ག་དང་མི་འགལ་བར་སྤྱོད་པ་ནི་བྱང་ཆུབ་སེམས་དཔའི་བསླབ་པ་སྙིང་པོར་དྲིལ་བའོ། །

			ལྔ་པ་ཤེས་བཞིན་སྲུང་བ་མདོར་བསྡུས་པ་ནི།

			ལུས་དང་སེམས་ཀྱི་གནས་སྐབས་ལ། །

			ཡང་དང་ཡང་དུ་བརྟག་བྱ་བ། །

			དེ་ཉིད་ཁོ་ན་མདོར་ན་ནི། །

			ཤེས་བཞིན་སྲུང་བའི་མཚན་ཉིད་ཏོ། །

			ལུས་ཀྱིས་འདི་དག་སྤྱད་པར་བྱ། །

			ཚིག་ཙམ་བརྗོད་པས་ཅི་ཞིག་འགྲུབ། །

			སྨན་དཔྱད་བཀླགས་པ་ཙམ་གྱིས་ནི། །

			ནད་པ་དག་ལ་ཕན་འགྱུར་རམ། །

			ཞེས་གསུངས་ཏེ། ཚིགས་བཅད་དང་པོས་དངོས་བསྟན། ཕྱི་མས་ཚིག་དུ་མི་བཞག་པར་སྒྲུབས་ཅིག་པའོ། །

			མདོར་ན་བདག་ཉིད་ཀྱི་ལུས་ཅི་སྤྱོད་པ་དང་སེམས་ཅི་བསམ་པ་སྐད་ཅིག་ཡང་མ་ཡེངས་པར་བརྟག་ཞིང་བླང་དོར་བྱ་བ་ཁོ་ན་ལ་ཤེས་བཞིན་སྲུང་བ་ཞེས་བྱའི་དེ་ལས་གཞན་དུ་ཤེས་བཞིན་སྲུང་བར་དེ་ལ་དེ་རྣམས་ཀྱང་ཐོས་པ་ཙམ་དང་དེ་ལྟ་བུ་ཞིག་གོ་ཞེས་གོ་བྱར་མི་བཞག་པར་རྒྱུད་ལ་སྦྱོར་ཞིང་ཉམས་སུ་ལོང་ཞིག་པ་དཔེ་དང་བཅས་ཏེ་བསྟན་ཏོ། །

			(༢༠༧བ)བྱང་ཆུབ་སེམས་དཔའི་སྤྱོད་པ་ལ་འཇུག་པ་ལས། ཤེས་བཞིན་སྲུང་བ་ཞེས་བྱ་བ་སྟེ་ལེའུ་ལྔ་པ་རྣམ་པར་ཕྱེ་བའོ།། །།

			 

		


		
			དྲུག་པ། བཟོད་པའི་ལེའུ།

			 

			༈ ད་ནི་བཟོད་པ་བཤད་པར་བྱ་སྟེ། དེ་ལ་ལེའུའི་འབྲེལ་ནི། ཕ་རོལ་ཏུ་ཕྱིན་པ་སྔ་མ་སྔ་མའི་དངོས་འབྲས་ནི་ཕྱི་མ་ཕྱི་མ་ཡིན་པའི་ཕྱིར་ཤེས་རབ་ཀྱི་ལེའུའི་བར་གྱི་འབྲེལ་པ་རིག་པར་བྱ་ལ། དེས་ན་ཚུལ་ཁྲིམས་དག་པ་དང་ལྡན་ན་བཟོད་བྱའི་གནས་རྣམས་ལ་བཟོད་པར་ནུས་ཅིང་བཟོད་པ་དང་མི་ལྡན་ན་ཚུལ་ཁྲིམས་ཀྱང་མི་འགྲུབ་པའི་ཕྱིར་དེ་མ་ཐག་དུ་བཟོད་པའི་ལེའུ་བཤད་ལ།

			འགྲེལ་ཆེན་ལས་ནི། དེ་ལྟར་ལུས་ལ་སོགས་པ་སྲུང་བ་དང་དག་པར་བསྟན་ནས་དགེ་བ་རྣམ་པར་དག་པ་བསྟན་པའི་ཕྱིར།

			བཟོད་བྱ་ཐོས་པ་བཙལ་བར་བྱ། །

			དེ་ནས་ནགས་སུ་གནས་པར་བྱ། །

			མཉམ་པར་བཞག་ལ་རབ་བརྩོན་ཞིང་། །

			མི་སྡུག་ལ་སོགས་བསྒོམ་པར་བྱ། །

			ཞེས་བྱ་བ་དེ་དག་མངོན་པར་བརྗོད་པར་བྱ་བའི་ཕྱིར་ཞེས་འབྲེལ་བཙལ་ཏོ། །

			འདི་ལ་གཉིས། བཟོད་པ་མེད་ཏུ་མི་རུང་བར་བསྟན་པ་གསུམ། བཟོད་པ་སྒྲུབ་པའི་ཐབས་ཡིད་ལ་བྱ་བ་གཉིས་བསྟན་པའོ། །

			དང་པོ་ལ། ཁོང་ཁྲོའི་འབྲས་བུ་གསུམ་ལས་མ་མཐོང་བའི་འབྲས་བུ་ནི།

			བསྐལ་པ་སྟོང་དུ་བསགས་པ་ཡི། །

			སྦྱིན་དང་བདེ་གཤེགས་མཆོད་ལ་སོགས། །

			ལེགས་སྤྱད་གང་ཡིན་དེ་ཀུན་ཡང་། །

			ཁོང་ཁྲོ་གཅིག་གིས་འཇོམས་པར་བྱེད། །

			ཞེ་སྡང་ལྟ་བུའི་སྡིག་པ་མེད། །

			བཟོད་པ་ལྟ་བུའི་བཀའ་ཐུབ་མེད། །

			དེ་བས་བཟོད་ལ་ནན་ཏན་དུ། །

			སྣ་ཚོགས་ཚུལ་གྱིས་བསྒོམ་པར་བྱ། །

			ཞེས་གསུངས་ཏེ། འཆགས་འཇིག་སྟོངས་གནས་བཞི་པོ་རེ་རེ་ལ་བར་བསྐལ་ཉི་ཤུ་རེར་བྱས་པའི་བར་བསྐལ་བརྒྱད་བཅུ་ནི་རྒྱུའི་ཐེག་པའི་ལུགས་ཀྱི་འཇིག་རྟེན་གྱི་ཁམས་འདིའི་བསྐལ་པ་ཆེན་པོ་གཅིག་གོ། །སྟོང་ནི་དཔེར་མཚོན་པ་ཡིན་གྱི་ངེས་བཟུང་མ་ཡིན་སྟེ་བརྒྱའམ་སྟོང་ངམ་ཁྲི་ལ་སོགས་པ་(༢༠༨ན)ཡང་སྟེ་ལམ་པོ་ཆེ་ལ་ཁྲི་ལམ་དུ་གྲགས་པ་ལྟ་བུའོ། །ཡུན་དེ་ལ་སོགས་པར་བསགས་པའི་དགེ་བ་ཡང་ཁོང་ཁྲོ་དྲག་པོ་གཅིག་གིས་འཇོམས་པར་བྱེད་སྟེ།

			འགྲེལ་ཆེན་དུ་དྲངས་པ་འཇམ་དཔལ་རྣམ་རོལ་གྱི་མདོ་ལས།

			འཇམ་དཔལ་ཁོང་ཁྲོ་ཞེས་བྱ་བ་ནི་བསྐལ་པ་བརྒྱར་བསགས་པའི་དགེ་བ་འཇོམས་པ་སྟེ་དེའི་ཕྱིར་ཁོང་ཁྲོ་ཞེས་བྱའོ། །ཞེས་དང་།

			ཐམས་ཅད་ཡོད་སྨྲའི་གཞུང་ལས།

			དགེ་སློང་དག་དགེ་སློང་འདི་སྐྲ་དང་སེན་མོའི་མཆོད་རྟེན་ལ་ཡན་ལག་ཐམས་ཅད་ཀྱིས་ཕྱག་འཚལ་ནས་སེམས་དང་བར་བྱེད་པ་ལ་ལྟོས། བཙུན་པ་དེ་ལྟར་ལགས་སོ། །དགེ་སློང་དག་དགེ་སློང་འདིས་ཇི་ཙམ་ཞིག་ནོན་པའི་འོག་དུ་དཔག་ཚད་བརྒྱད་ཁྲི་བཞི་སྟོང་ན་གསེར་ལས་གྲུབ་པ་ལ་ཐུག་གི་བར་ན་བྱེ་མའི་རྡུལ་ཇི་སྙེད་ཡོད་པ་དེ་སྙེད་ཏུ་དགེ་སློང་འདིས་འཁོར་ལོས་བསྒྱུར་བའི་རྒྱལ་སྲིད་སྟོང་འགྱུར་དུ་ཡོངས་སུ་སྤྱོད་པར་འགྱུར་རོ། །འོ་ན་ཕྱག་འཚལ་བ་ནི་མང་ལ་འཁོར་ལོས་བསྒྱུར་བ་ནི་ཆེས་ཉུང་ན་དགེ་བ་དེ་གང་དུ་ཟད་པ་ལགས། ཉེ་བ་འཁོར་ཇི་སྲིད་ཏུ་ཚངས་པར་སྤྱོད་པ་དམ་པས་ཚངས་པ་མཚུངས་པར་སྤྱོད་པ་ལ་སྡང་བའི་སེམས་བསྐྱེད་པ་དེ་སྲིད་ཏུ་ཟད་པ་དང་ཉམས་པར་ཡང་དག་པར་རྗེས་སུ་མཐོང་ངོ་། །ཉེ་བ་འཁོར་དེར་དགེ་བའི་རྩ་བ་ཆེན་པོ་འདི་ཡང་བསྲབས་པ་དང་ཡོངས་སུ་བྱང་བ་དང་ཡོངས་སུ་ཟད་པར་འགྱུར་བ་དེ་ལྟ་བས་ན་འགལ་དུམ་ལ་ཡང་སེམས་ཀྱིས་ཁྲོ་བར་མི་བྱ་བྱམས་པར་ཤེས་པ་དང་བཅས་པའི་ལུས་ལ་ལྟ་ཅི་སྨོས་ཅེས་སོ། །དེའི་ཕྱིར་ཞེ་སྡང་ལྟ་བུའི་སྡིག་པ་མེད་སྟེ་མི་དགེ་བས་བསོད་ནམས་ཟིལ་གྱིས་གནོན་པར་ལྟ་བུ་གཞན་མེད་ཏོ། །བཟོད་པ་སྲན་ཚུགས་པ་ལྟ་བུ་དང་འདྲ་བའི་དཀའ་ཐུབ་གཞན་མེད་ཏོ། །ཞེས་བཤད་ཏོ། །

			དེས་ན་གསོག་པ་ན་སྒོ་གསུམ་གྱི་དཀའ་བ་ཆེན་པོས་ཡུན་རིང་དུ་ཆུང་ངུ་ནས་བསགས་པའི་ལེགས་པར་སྤྱད་པ་དགེ་བའི་རྩ་བའི་ཕུང་པོ་ཆེན་པོ་ཡང་ཁོང་(༢༠༨བ)ཁྲོའི་མེ་གཅིག་གིས་ཅིག་ཆར་དུ་འཇོམས་ཏེ། དགེ་བ་ཁ་ཅིག་ནི་རྨེག་མེད་པ་ཐལ་བ་ལྟ་བུར་བྱེད༏ཁ་ཅིག་ནི་ཉམ་དམས་ཏེ་འབྲས་བུ་ཆུང་ངུར་བྱེད༏ཁ་ཅིག་ནི་བག་ལ་ཞ་སྟེ་འབྲས་བུ་འབྱིན་མི་ནུས་པར་བྱེད་པས་ཞེ་སྡང་ལྟ་བུར་འཇིགས་སུ་རུང་བའི་སྡིག་པ་གཞན་མེད་ཏོ། །གང་འཇིག་རྟེན་ན་དཀའ་བའི་གནས་སུ་གྲགས་པ་ཕྱི་རོལ་པ་ཁ་ཅིག་གིས་རྐང་པ་གཅིག་གིས་འགྲེང་བའི་བརྟུལ་ཞུགས་དང་བ་ལང་གི་ལྕི་བས་འཚོ་བ་དང་གཅེར་བུའི་བརྟུལ་ཞུགས་སོགས་དང༏སངས་རྒྱས་པའི་ཕྱགས་བདར་ཁྲོད་པ་པ་དང་གཞི་ཇི་བཞིན་པ་ལ་སོགས་པ་སྦྱངས་ཡོན་བཅུ་གཉིས་ཀྱི་དཀའ་ཐུབ་རྣམས་ཀྱང་ལུས་ཀྱི་སྤྱོད་པ་ཙམ་དུ་ཟད་པས་དེ་ཙམ་དུ་དཀའ་བ་མིན་ལ། དངོས་པོ་མེད་པའི་སེམས་ཉོན་མོངས་པའི་དངོས་པོར་སྣང་བ་བདག་དུ་འཛིན་པ་ལ་སོགས་པ་ཕྱིན་ཅི་ལོག་གི་བག་ཆགས་བསྐལ་པ་མཐའ་ཡས་པར་ཐོག་མ་མེད་པ་ནས་གོམས་པ་མཐུ་བརྟས་པ་འདི་རང་གིས་རང་འདུལ་བ་ནི་ཤིན་དུ་དཀའ་བའི་གནས་ཏེ་དེའི་ཕྱིར་བཟོད་པ་ལྟ་བུའི་དཀའ་ཐུབ་ནི་གཞན་མེད་སྟེ།

			སངས་རྒྱས་རྣམ་གཟིགས་ཀྱི་སྔོན་གྱི་གསོ་སྦྱོང་ལས།

			བཟོད་པ་དཀའ་ཐུབ་དམ་པ་བཟོད་པ་སྟེ། །

			མྱ་ངན་འདས་པ་མཆོག་ཞེས་སངས་རྒྱས་གསུང་། །ཞེས་སོ། །

			དེའི་ཕྱིར་བཟོད་པ་ཁོ་ན་ལ་ནན་ཏན་དུ་བྱའོ། །

			གཉིས་པ་མཐོང་ཆོས་ཀྱི་འབྲས་བུ་ནི།

			ཞེ་སྡང་ཟུག་རྔུའི་སེམས་འཆང་ན། །

			ཡིད་ནི་ཞི་བ་ཉམས་མི་མྱོང་། །

			དགའ་དང་བདེ་བའང་མི་འཐོབ་ལ། །

			གཉིད་མི་འོང་ཞིང་བརྟན་མེད་འགྱུར། །

			གང་དག་ནོར་དང་བཀུར་སྟི་ཡིས། །

			དྲིན་བྱིན་དེ་ལ་བསྟེན་གྱུར་པ། །

			དེ་དག་ཡང་ནི་སྡང་ལྡན་པའི། །

			རྗེ་དཔོན་དེ་ལ་གསོད་པར་རྒོལ། །

			དེ་ཡིས་མཛའ་བཤེས་སྐྱོ་བར་འགྱུར། །

			སྦྱིན་པས་བསྡུས་ཀྱང་སྟེན་མི་བྱེད། །

			ཅེས་གསུངས་ཏེ། དེ་ཡང་ཚིགས་བཅད་དང་པོས་རང་ཉིད་ཟུག་རྔུས་སྡུག་བསྔལ་བར་འགྱུར་བ་དང་། གཉིས་པས་འཁོར་སྐྱོ་བར་འགྱུར་བ་དང་། རྐང་པ་གཉིས་ཀྱིས་མཛའ་(༢༠༩ན)བཤེས་ཀྱིས་འདོར་བར་བསྟན་སྟེ། དཔེར་ན་དུག་མདའི་མདེའུ་ཁོང་དུ་ལུས་ན་བདེ་བའི་སྐབས་མེད་པ་བཞིན་དུ་ཞེ་སྡང་གིས་ནི་སྙིང་ལ་ཚེར་མ་ཟུག་པའམ་སྙིང་བཀས་པ་ལྟ་བུའི་ཟུག་རྔུ་སྐྱེ་ཞིང་བཞིན་དམར་ཞིང་འཇིགས་སུ་རུང་བས་གཞན་གྱིས་ལྟར་མི་མོས་པ་དང་ས་གཞི་དམར་པོར་མཐོང་ཞིང་ཡིད་རང་དབང་མེད་པས་ཀུན་ནས་འཁྲུགས་ཏེ་ཤིན་དུ་བརྩེ་བའི་གནས་བུ་ལ་སོགས་པ་གམ་དུ་འོངས་པ་ལ་ཡང་ཁྲོ་ཞིང་རང་ཤ་རང་གིས་གཅོད་པ་ཡང་ཡོད་ཅིང་ཐབས་ཟད་པ་ཁ་ཅིག་རང་གིས་མཁོ་བའི་ཡོ་བྱད་རྣམས་ཀྱང་རྡེབ་པ་དང་གཅོག་པ་ལ་སོགས་པས་ཆུད་གཟོན་པར་བྱེད་ཅིང་རང་དང་གཞན་དང་འདི་དང་ཕྱི་མ་ཅི་ལ་ཡང་མི་ལྟ་བར་ཐམས་ཅད་ཉམས་པར་བྱེད་པས་རྒྱུད་ཞེ་སྡང་གིས་དཀྲུགས་པ་ལྟ་བུའི་སྡུག་སྔལ་ནི་གཞན་འགའ་ཡང་ཡོད་པ་མིན་ལ། གང་ནོར་དང་ལོངས་སྤྱོད་ཀྱི་དྲིན་ཆེན་པོས་བསྐྱངས་པའི་འཁོར་དེ་དག་གིས་ཀྱང་མི་ཐེག་པར་གསོད་པར་རྒོལ་བ་འབྱུང་ལ། ཚིག་རྩུབ་མོས་མཛའ་བཤེས་བྱམས་པའི་གནས་རྣམས་ཀྱང་སྐྱོ་སྟེ་འབོར་བར་འགྱུར་བའི་དོན་ཏོ། །

			གསུམ་པ་མཐོང་བ་དང་མ་མཐོང་བའི་འབྲས་བུ་བཤད་པ་ནི།

			མདོར་ན་ཁྲོ་བ་བདེར་གནས་པ། །

			དེ་ནི་འགའ་ཡང་ཡོད་མ་ཡིན། །

			ཁྲོ་བའི་དགྲ་ཡིས་དེ་ལ་སོགས། །

			སྡུག་སྔལ་དག་ནི་བྱེད་པར་འགྱུར། །

			གང་ཞིག་བསྒྲིམས་ཏེ་ཁྲོ་འཇོམས་པ། །

			དེ་ནི་འདི་དང་གཞན་དུ་བདེ། །

			ཅེས་གསུངས་ཏེ། དེ་ལྟ་བུའི་ཞེ་སྡང་གི་འབྲས་བུ་ནི་དམྱལ་བའི་སྡུག་སྔལ་བཟོད་པར་དཀའ་བ་རྣམས་ཡིན་སྟེ་དེས་ན་གནས་སྐབས་དང་མཐར་ཐུག་གཉི་གར་དུ་འཇིགས་སུ་རུང་བའི་ཕྱིར་ཁྲོ་བ་བདེ་བར་གནས་པ་ནི་འགའ་ཡང་མེད་ལ་ཁྲོ་བས་ནི་གཡུལ་ལ་སོགས་པར་འཇུག་ཞིང་རང་གསོད་པར་འགྱུར་བ་དང་གཞན་མཐོང་བ་དང་མ་མཐོང་བ་དང་ཐ་ན་གྲོག་མ་ལ་སོགས་པའི་བར་གྱི་སེམས་ཅན་ཉེས་པ་མེད་ཅིང་ཉམ་ཆུང་བ་དཔག་དུ་མེད་པ་ཡང་རྒྱལ་པོ་གདུག་པ་ལྟ་བུ་སེམས་(༢༠༩བ)ཅན་གཅིག་གི་ཞེ་སྡང་གི་ཞར་ལ་དམྱལ་ཐག་གཅོད་པའི་ཕྱིར་ཁྲོ་བའི་དགྲས་ནི་དེ་ལ་སོགས་པ་རང་གཞན་མཐའ་ཡས་པ་སྡུག་བསྔལ་བར་བྱེད་པ་ཡིན་ལ། དེ་ལྟ་བུའི་ཞེ་སྡང་གི་སྐྱོན་རིག་པས་མདེའུ་ཁོང་དུ་ལུས་པ་འབྱིན་པ་ལྟར་རང་རྒྱུད་ཀྱི་ཁྲོ་བ་དེ་ནན་གྱིས་བཅོམ་སྟེ་སེམས་ལས་རུང་དུ་གྱུར་པ་ན་འདིར་ཡང་དུག་ནང་ལས་ཐར་བ་ལྟར་སེམས་ལ་དགའ་བདེ་ཁྱད་པར་ཅན་མྱོང་ཞིང་སྐྱེ་བ་གཞན་དུ་ཡང་བདེ་བ་ནས་བདེ་བར་འགྲོ་བའི་དོན་སྟེ།

			བཤེས་སྤྲིང་ལས་ཀྱང་།

			ཁྲོ་བ་སྤངས་པས་ཕྱིར་མི་ལྡོག་པ་ཉིད། །

			འཐོབ་པར་འགྱུར་པར་སངས་རྒྱས་ཞལ་གྱིས་བཞེས། །ཅེས་སོ། །

			དེ་ལྟར་བཟོད་པ་མེད་ཏུ་མི་རུང་བས་བཟོད་པ་ལ་ལྷུར་བྱ་དགོས་པར་བསྟན་ནས། གཉིས་པ་བཟོད་པ་སྒྲུབ་པའི་ཐབས་ནི་གཉིས་ཏེ། ཁྲོ་བའི་རྒྱུ་མཚན་ཟློག་པ་དྲུག་དང་། བཟོད་པའི་འབྲས་བུ་ཡིད་ལ་བྱ་བ་བཞིའོ། །

			དང་པོ་ལ་ཡང་། མི་དགའ་བ་ཁྲོ་བའི་རྒྱུར་བསྟན་པ། དེའི་ཟས་ཡིད་མི་བདེ་གཞོམ་པ། དགའ་བ་དང་མི་འབྲལ་བར་དམ་བཅའ་བ། གང་ལ་བཟོད་པར་བྱ་བ་འདོད་མི་འདོད་ཀྱི་རྟོག་པ་བསྟན་པ། མི་འདོད་པ་ལ་མི་དགའ་བའི་རྟོག་པ་གཞོམ་པ། འདོད་པའི་གེགས་བྱས་པ་ལ་མི་དགའ་བ་གཞོམ་པའོ། །

			དང་པོ་ནི།

			མི་འདོད་བྱས་དང་འདོད་པ་ཡི། །

			གེགས་བྱས་པ་ལས་བྱུང་གྱུར་པ། །

			ཡིད་མི་བདེ་བའི་ཟས་བརྙེད་ནས། །

			ཞེ་སྡང་བརྟས་ཏེ་བདག་འཇོམས་སོ། །ཅེས་པ་དང་།

			གཉིས་པ་ནི།

			དེ་ལྟས་བདག་གི་དགྲ་བོ་དེའི། །

			ཟས་ནི་རྣམ་པར་གཞོམ་པར་བྱ། །

			འདི་ལྟར་བདག་ལ་གནོད་པ་ལས། །

			དགྲ་འདི་ལ་ནི་ལས་གཞན་མེད། །ཅེས་པ་དང་།

			གསུམ་པ་ནི།

			ཅི་ལ་བབ་ཀྱང་བདག་གིས་ནི། །

			དགའ་བའི་ཡིད་ནི་དཀྲུག་མི་བྱ། །

			མི་དགའ་བྱེད་ཀྱང་འདོད་མི་འགྲུབ། །

			དགེ་བ་དག་ནི་ཉམས་པར་འགྱུར། །

			གལ་སྟེ་བཅོས་སུ་ཡོད་ན་ནི། །

			དེ་ལ་མི་དགར་བྱ་ཅི་དགོས། །

			གལ་སྟེ་བཅོས་སུ་མེད་ན་ནི། །(༢༡༠ན)

			དེ་ལ་མི་དགའ་བྱས་ཅི་ཕན། །

			ཞེས་གསུངས་ཏེ། འདི་ལ་རྐང་པ་གཉིས་ཀྱིས་དམ་བཅས་པ་དང་ལྷག་མས་དེའི་རྒྱུ་མཚན་བསྟན་ཏོ། །

			བཞི་པ་ནི།

			བདག་གམ་བདག་གི་བཤེས་རྣམས་ལ། །

			སྡུག་སྔལ་བརྙས་དང་ཚིག་རྩུབ་དང་། །

			མི་སྙན་ཞེས་བྱར་མི་འདོད་སྟེ། །

			དགྲ་ལ་དེ་ལས་བཟློག་པས་སོ། །

			ཅེས་གསུངས་ཏེ། དེ་ཡང་ཁྲོ་བའི་རྒྱུ་ནི་བདག་འདོད་པའི་བྱ་བ་ལ་གེགས་བྱུང་བའམ་མི་འདོད་པའི་བྱ་བ་བྱུང་བ་ལས་དེ་ལ་མི་དགའ་བའི་བློ་སྐྱེས་པ་ཡིན་ལ། དེའི་རྒྱུ་མཚན་གྱིས་ཡིད་ལ་མི་བདེ་བ་གཅོང་ནད་ལྟ་བུ་ཁོང་དུ་ཞུགས་ཏེ་རྟག་དུ་སེམ་པར་བྱེད་ལ། དེའི་མཐུ་བརྟས་པ་ན་ཁོང་ཁྲོ་དྲག་པོ་སྐྱེ་བའི་ཕྱིར་ན་མི་དགའ་བ་ནི་ཁོང་ཁྲོའི་རྒྱུ་དང་ཡིད་མི་བདེ་ནི་དེའི་ཟས་ལྟ་བུར་རྣམ་པར་བཞག་གོ། །

			དེ་ལ་འདོད་མི་འདོད་ཀྱི་རྟོག་པ་ནི་བདག་ལ་གནོད་པ་བྱས་སོ། །བྱེད་ཏོ། །བྱེད་པར་འགྱུར་རོ། །ཞེའམ། བདག་གི་ཕྱོགས་ལ་གནོད་པ་བྱས་སོ། །བྱེད་ཏོ། །བྱེད་པར་འགྱུར་རོ། །ཞེའམ། བདག་དང་མི་འཛའ་བའི་དོན་བྱས་སོ། །བྱེད་ཏོ། །བྱེད་པར་འགྱུར་རོ། །ཞེས་རྟོག་པ་ཀུན་ནས་མནར་སེམས་པའི་དངོས་པོ་དགུའོ། །

			ཡང་ན་ཉི་ཤུ་རྩ་བཞི་སྟེ། དཀའ་འགྲེལ་ཆུང་ངུར།

			འདི་ལ་ཁྲོ་བའི་རྒྱུ་ནི་མི་དགའ་བའོ། །དེའི་རྒྱུ་ནི་འདོད་པ་དང་མི་འདོད་པའི་ཆོས་སུ་ཞེན་པའོ། །འདོད་པ་དང་མི་འདོད་པ་ཡང་ཉི་ཤུ་རྩ་བཞི་སྟེ་འདོད་པ་བཅུ་གཉིས་དང་མི་འདོད་པ་བཅུ་གཉིས་སོ། །དེ་ལ་མི་འདོད་པ་ནི་བཅུ་གཉིས་ཏེ། བདག་ལ་སྡུག་སྔལ་བ་དང་བརྙས་པ་དང་ཚིག་རྩུབ་དང་མི་སྙན་པ་བྱུང་བ་སྟེ་བཞི་དང༏བདག་གི་བ་ལ་དེ་བྱུང་བ་བཞི་སྟེ་བརྒྱད་དང༏བདག་གི་དགྲ་ལ་དེ་ལས་བཟློག་པ་བདེ་བ་དང་བརྙེད་པ་དང་བསྟོད་པ་དང་སྙན་པ་བྱུང་བ་སྟེ་བཅུ་གཉིས་སོ། །འདོད་པ་བཅུ་གཉིས་ནི་བདག་གམ་བདག་གི་བ་ལ་བདེ་བ་ལ་སོགས་པ་བྱུང་བ་བཞི་བཞི་དང་། བདག་གི་དགྲ་ལ་སྡུག་སྔལ་ལ་སོགས་པ་བཞི་བྱུང་བ་སྟེ་བཅུ་གཉིས་སོ། །ཞེས་སོ། །

			འགྲེལ་ཆེན་ལས་ནི།

			སྡུག་སྔལ་ནི་རྣམ་པ་གཉིས་ཏེ་ལུས་ལ་གནོད་པ་ནི་དབྱིག་(༢༡༠བ)པ་ལ་སོགས་བསྣན་པ་ལས་བྱུང་བའོ། །སེམས་ལ་གནོད་པ་བརྙས་པ་ལ་སོགས་པ་ལས་བྱུང་བ་སྟེ། བརྙས་པ་ནི་ངན་པར་བྱེད་པ༏ཚིག་རྩུབ་ནི་གནོད་པ་བྱེད་པའི་ཚིག་མི་སྙན་པ་དང་གྲགས་པ་མ་ཡིན་པ་སོགས་བརྗོད་པ་སྟེ་དེ་དག་ནི་མི་འདོད་པའོ། །ཞེས་སོ། །

			འདི་ཡང་གཙོ་བོར་སེམས་ཅན་དུ་ཆུད་པས་འདོད་མི་འདོད་ཀྱི་བྱ་བ་བྱེད་པ་མང་བས་གནོད་པ་ལ་ཇི་མི་སྙམ་པའི་བཟོད་པའི་ཡུལ་ནི་གཙོ་བོར་སེམས་ཅན་ཡིན་ཡང་སེམས་ཅན་ཁོ་ན་ནི་མ་ཡིན་སྟེ་བེམས་པོར་གྱུར་པ་ལ་ཁྲོས་པས་ཀྱང་འབྲས་བུ་འབྱིན་པ་དགེ་སློང་ཆོས་གོས་མགལ་དུམ་ལ་ཐོགས་པ་ལ་ཞེ་སྡང་གིས་བརྡེགས་པས་དམྱལ་བར་སྐྱེས་པ་དང༏ཨེ་ལའི་ལོ་མ་ལ་ཞེ་སྡང་གིས་བཅང་པས་ཀླུ་ཨེ་ལའི་མདབ་ཅན་དུ་སྐྱེས་པའི་ཕྱིར་དང༏ཞེ་སྡང་གི་མཐུས་དམྱལ་བར་སྐྱེ་བ་ཡིན་གྱི་ཡུལ་གྱི་ཆ་ནས་མ་ཡིན་པའི་ཕྱིར་སྲོག་ཅན་དང་སྲོག་མེད་ཐམས་ཅད་ལ་ཡང་བཟོད་པར་བྱ་དགོས་སོ། །

			དེ་ཡང་བདག་གི་རྣམ་པ་ཀུན་དུ་རང་བཞིན་ཉིད་ཀྱིས་དགྲར་གྱུར་པ་ནི་སྤྱིར་ཉོན་མོངས་པ་དང་ཁྱད་པར་ཁྲོ་བ་འདི་ཡིན་ལ་དེའི་ཁ་ཟས་ནི་ཡིད་མི་བདེ་བ་འདི་ཡིན་སྟེ་ཁོང་ཁྲོ་ནི་ཡིད་མི་བདེ་བ་དང་མཚུངས་པར་ལྡན་ནོ་ཞེས་གསུངས་པའི་ཕྱིར་དང༏འདི་སྟོབས་འཕེལ་བ་ན་འབྲས་བུ་ཞེ་སྡང་ཁོ་ན་སྐྱེ་བར་མཐོང་བའི་ཕྱིར། དེས་ན་དེའི་ཁ་ཟས་ཡིད་མི་བདེ་བ་འདི་བདག་གིས་རྣམ་པར་གཞོམ་པར་བྱ་སྟེ་བདག་རྟེན་དལ་འབྱོར་ཐོབ་བྱང་ཆུབ་ཏུ་སེམས་སྐྱེས་སྐྱབས་གནས་དཀོན་མཆོག་ལྟ་བུ་ཟླ་མེད་པ་ལ་བསྟེན་དུ་ཡོད་པ་འདི་ཅིའི་ཕྱིར་ཡིད་མི་བདེ་སྟེ། ད་ནི་ནམ་དུ་ཡང་ཡིད་མི་བདེ་བའི་རྟོག་པ་འདི་ཚར་བཅད་པར་བྱའི་དང་དུ་བླང་བ་མི་བྱའོ་ཞེས་བརྟུལ་ཞུགས་བརྟན་པོ་བཅའ་ཞིང་ཡིད་མི་བདེ་བའི་འགལ་ཟླ་ནི་སེམས་དགའ་བ་སྟེ་ད་ནི་ཅི་ནས་ཀྱང་བདག་གིས་སེམས་དགའ་བ་དང་མི་འབྲལ་བར་བྱའོ་ཞེས་དམ་ཆེན་པོ་བཅའོ། །དེ་ཡང་བདག་ཡིད་མི་དགའ་བ་དེས་ནི་བདག་ཉིད་སྡུག་བསྔལ་བར་ཟད་ཀྱི་དེས་འདོད་པ་འགྲུབ་པ་ནི་མ་ཡིན་ལ་ཡིད་མི་དགའ་བ་བསམ་པ་(༢༡༡ན)དེ་སྲིད་སྒོ་གསུམ་གྱི་དགེ་བ་རྒྱུན་འཆད་ཅིང་དེས་སེམས་ལས་སུ་མི་རུང་བར་གྱུར་ནས་ཕྱིས་དགེ་བ་རྩོམ་པ་ན་ཡང་ལུས་ངག་གི་དགེ་བ་ལྟར་སྣང་མ་གཏོགས་སེམས་ཐག་པ་ནས་མི་འགྲུབ་པའི་ཕྱིར་དང་། དེ་ལས་སྐྱེས་པའི་ཁོང་ཁྲོས་སྔོན་གྱི་དགེ་བ་མང་པོ་ཐལ་བར་རློག་པའི་ཕྱིར་དང་། གལ་སྟེ་བྱ་བ་དེ་དག་ཕྱིར་བཅོས་སུ་ཡོད་ན་ནི་མི་དགའ་བ་ག་ལ་དགོས་ཏེ་མི་དགའ་བའི་བློ་བསམ་པ་དེ་སྲིད་ཀྱི་ཡུན་ཡང་མི་དགའ་བ་དོར་ནས་སླར་འཆོས་པར་རིགས་ཅིང་དེས་འགྲུབ་པའི་ཕྱིར། གལ་སྟེ་ཕྱིར་བཅོས་སུ་མེད་ན་ནི་མི་དགའ་བ་བྱས་པས་ཅི་ཞིག་དུ་ཕན་སྟེ་སེམས་མི་དགའ་བ་ཙམ་ལྟ་ཞོག་བདག་ཉིད་མེར་འཕྱོངས་སུ་ཟིན་ཡང་བྱ་བ་དེ་ལྡོག་དུ་མེད་པའི་ཕྱིར། དེས་ན་བདག་གིས་ཉེས་པའི་འབྱུང་གནས་ཡིད་མི་བདེ་དང་དུ་མི་བླང་ཞིང་ཕན་ཡོན་རྒྱ་ཆེན་པོ་ཅན་གྱི་དགའ་བའི་སེམས་ལས་གཞན་དུ་གཡོ་བར་མི་བྱའོ་ཞེས་དམ་བཅའ་བར་བྱའོ། །

			འདིར་འགྲེལ་ཆེན་ལས།

			འདོད་པ་དང་མི་འདོད་པ་ནི་བདག་དང་བདག་གིར་འཛིན་པ་ལས་བྱུང་བ་སྟེ་བདག་དང་བདག་གི་ལ་འདོད་པ་གྲུབ་པ་ནི་འདོད་པ་སྟེ༏དེ་ལས་བཟློག་པ་ནི་མི་འདོད་པའོ། །དེ་ལྟ་བས་ན་དེ་བྱེད་པའམ་དེ་དག་དང་འགལ་བ་བྱེད་པ་ལ་ཞེ་སྡང་སྐྱེ་བར་འགྱུར་རོ། །དེ་ལྟར་ན་ཟས་ནུས་པ་དང་ལྡན་པ་ཡིད་མི་བདེ་བ་ཉིད་ལ་བརྟེན་ནས་སྟོབས་ཡོད་པ་དང་ཞེ་སྡང་གིས་བདག་འཇོམས་སོ་སྙམ་དུ་ངེས་པར་བྱས་ནས་དེ་རྒྱས་པའི་རྒྱུ་ཉིད་དང་པོར་གཞོམ་པར་བྱའོ། །དེ་བཅོམ་པས་ནི་བདེ་བ་ཉིད་ཏུ་འགྱུར་སྟེ་དེ་བཅོམ་པའི་ཕྱིར་དང་རྩ་བ་དང་བཅས་པ་བཅོམ་པ་ནི་སླར་ལྡང་བར་མི་རིགས་པའི་ཕྱིར་རོ། །ཞེས་བྱུང་ངོ་། །

			དེས་ན་གང་ལ་བཟོད་པར་བྱ་བ་ནི་སྡུག་སྔལ་བརྙས་དང་ཚིག་རྩུབ་དང་མི་སྙན་པ་སྟེ་བཞི་པོ་བདག་གམ་བདག་གི་བཤེས་ལ་མི་འདོད་པ་དང་དགྲ་ལ་དེ་ལས་ཟློག་པའོ་ཞེས་དེ་བཞི་དགྲ་ལ་བྱུང་བ་ལ་དགའ་བ་རྣམས་ཚར་བཅད་སྟེ་དེ་དག་གིས་སེམས་མི་གཡོ་བར་བྱ་བའོ། །

			ལྔ་པ་མི་འདོད་པ་ལ་མི་དགའ་བའི་རྟོག་པ་གཞོམ་པ་ནི་(༢༡༡བ)གསུམ་སྟེ། བདག་ཉིད་ལ་ཉེས་པ་བྱེད་པ་ལ་མི་དགའ་བ་དོར་བ་གསུམ། བདག་གི་བ་ལ་ཉེས་པ་བྱེད་པ་ལ་མི་དགའ་བ་དོར་བ་གཉིས། བདག་གི་དགྲ་ལ་ལེགས་པ་བྱེད་པ་ལ་མི་དགའ་བ་དོར་བ་གསུམ་མོ། །

			དང་པོ་ལ་ཡང་། སྡུག་སྔལ་བྱེད་པ་ལ་མི་དགའ་བ་དོར་བ་གསུམ་དང་། བརྙས་པ་བྱེད་པ་ལ་མི་དགའ་བ་དོར་བ་གཉིས་ཀྱི།

			དང་པོ་ལ། སྡུག་སྔལ་དང་ལེན་གྱི་བཟོད་པ་དྲུག །ཆོས་ལ་ངེས་པར་རྟོག་པའི་བཟོད་པ་བཞི། གནོད་པ་ལ་ཇི་མི་སྙམ་པའི་བཟོད་པ་གསུམ་བསྟན་པའོ། །

			སྤྱིར་བཟོད་པ་ཐམས་ཅད་དེ་གསུམ་དུ་འདུ་མོད་ཀྱང་སྐབས་འདིར་སྒོམ་བདེ་བའི་ཕྱིར་དང་གཞུང་འདི་གོ་རིམ་སོགས་ལ་ཆེད་ཏུ་མ་མཛད་པར་རྡོ་རྗེའི་གླུ་ལྟ་བུར་གནས་པའི་ཕྱིར་འདི་ལྟར་བཤད་ལ།

			འགྲེལ་ཆེན་མཁན་པོ་དང་བི་བྷུ་ཏིས་ནི། ཅི་ལ་བབ་ཀྱང་བདག་གིས་ནི། །ཞེས་པ་ནས་སྡུག་སྔལ་དང་ལེན་གྱི་བཟོད་པར་འཆད་ཀྱང་དགེ་བའི་ལྷ་དང་དཀའ་འགྲེལ་ཆུང་ངུའི་ལུགས་ལྟར་བྱས་པའོ། །

			དང་པོ་སྡུག་སྔལ་དང་ལེན་གྱི་བཟོད་པ་ནི་དྲུག་སྟེ། སྡུག་སྔལ་ངེས་འབྱུང་གི་རྒྱུར་སྟོན་པ། ཐར་པའི་དོན་དུ་བཟོད་པར་བྱ་བ། གོམས་ན་སླ་བར་བསྟན་པ། བརྟགས་ཏེ་བཟོད་པར་བྱ་བ། དེ་ལྟར་བཟོད་ན་དཔའ་བོའི་དམ་པར་བསྟན་པ། སྡུག་སྔལ་ཕན་ཡོན་ཅན་དུ་བསྟན་པའོ། །

			དང་པོ་ནི།

			བདེ་བའི་རྒྱུ་ནི་རེས་འགའ་འབྱུང་། །

			སྡུག་སྔལ་རྒྱུ་ནི་ཤིན་ཏུ་མང་། །

			སྡུག་སྔལ་མེད་པར་ངེས་འབྱུང་མེད། །

			དེ་བས་སེམས་ཁྱོད་བརྟན་པར་གནོས། །ཅེས་པ་དང་།

			གཉིས་པ་ནི།

			དཀའ་ཟློག་དད་དང་ཀརྞ་པ། །

			བཧྲེགས་དང་བཅད་སོགས་ཚོར་བ་ནི། །

			དོན་མེད་བཟོད་བྱེད་ཐར་པ་ཡི། །

			དོན་དུ་བདག་ཀོ་ཅི་ཕྱིར་སྡར། །ཞེས་པ་དང་།

			གསུམ་པ་ནི།

			གོམས་ན་སླ་བར་མི་འགྱུར་བའི། །

			དངོས་དེ་གང་ཡང་ཡོད་མ་ཡིན། །

			དེ་བས་གནོད་པ་ཆུང་གོམས་པས། །

			གནོད་པ་ཆེན་པོའང་བཟོད་པར་བྱ། །

			ཞེས་གསུངས་ཏེ། དེ་ཡང་འདིར་འཇིག་རྟེན་(༢༡༢ན)པ་ལ་གྲགས་པའི་བདེ་བའི་རྒྱུ་ནི་བསོད་ནམས་ཀྱི་ལས་ཡིན་ལ་དེ་ནི་གསོག་པ་ལ་བལྟོས་ཅིང་དེ་ཡང་དགེ་བའི་བློ་ལ་རག་ལས་ལ། འཇིག་རྟེན་ན་དགེ་བའི་བློ་ནི་ཤིན་དུ་སྐྱེ་བ་དཀོན་པའི་ཕྱིར་བདེ་བའི་རྒྱུ་ནི་བརྒྱ་ལམ་ན་ལན་རེ་འབྱུང་བར་ཟད་ལ། སྡུག་སྔལ་གྱི་རྒྱུ་ནི་སྡིག་པ་ཡིན་པའི་ཕྱིར་དེ་ནི་སེམས་ཅན་རྣམས་རྟག་དུ་སྤྱོད་པས་ཤིན་དུ་མང་སྟེ་དེའི་ཕྱིར་སྡུག་སྔལ་ནི་ཆེས་མང་བས་འདི་ལ་བཟོད་པར་བྱ་བ་ཤིན་དུ་གལ་ཆེའོ། །ཡང་དག་པར་ན་འཁོར་བ་པ་རྣམས་བདེ་བར་འཛིན་པ་འདི་དག་ཡང་བདེ་བ་མ་ཡིན་སྟེ་འགྱུར་བའི་སྡུག་སྔལ་ཡིན་པའི་ཕྱིར་དང་ཕུང་པོ་དང་ཁམས་དང་སྐྱེ་མཆེད་ལྡན་པ་ཙམ་འདི་ཁོ་ན་ནད་དང་འབྲས་དང་ཟུག་རྔུ་ལྟ་བུའི་འདུ་བྱེད་ཀྱི་སྡུག་སྔལ་ཡིན་སྟེ་ཟག་པ་དང་བཅས་པ་ནི་སྡུག་སྔལ་ལོ་ཞེས་གསུངས་ལ། དེ་ལྟར་སྡུག་སྔལ་གྱི་ཕུང་པོ་སྲིད་པ་གསུམ་འདི་ལས་འཐར་བར་འདོད་པ་ནི་ངེས་འབྱུང་གི་བསམ་པ་ཡིན་ལ་ངེས་འབྱུང་འདི་མེད་ན་ཐར་པའི་རྒྱུ་སྒྲུབ་པའི་བློ་མི་སྐྱེ་བའི་ཕྱིར་ཐར་པ་མེད་ལ༏སྡུག་སྔལ་མེད་ན་དེ་ལས་འཐར་འདོད་ཀྱི་ངེས་འབྱུང་ཡང་མི་སྐྱེ་བའི་ཕྱིར་རོ། །

			དཀའ་ཟློག་ཞེས་སོགས་ལ། སྔོན་ལྷ་རྣམས་ལྷ་མ་ཡིན་ལས་ཕམ་པའི་ཚེ་དབང་ཕྱུག་རི་རབ་ཀྱི་བྱང་ཤར་ན་དཀའ་ཐུབ་སྤྱོད་པ་མཐོང་ནས་འདིས་གྲོགས་བྱས་ན་བདག་ཅག་རྒྱལ་བར་འགྱུར་རོ་ཞེས་བགྲོས་ཏེ་ལྷ་རྣམས་ཀྱི་འོད་གཅིག་དུ་བསྡུས་པས་ལྷ་མོ་ཨུ་མ་ཞེས་བྱ་བ་ཆེས་མཛེས་པ་ཞིག་བྱུང་སྟེ་དེས་དབང་ཕྱུག་ལ་གཡོ་བསྟན་པ་ན་ཅི་ཞིག་ན་མིག་ཟུར་ཙམ་བལྟས་པ་དང་སླར་ཤ་དྲོད་ཀྱིས་ལོ་བཅུ་གཉིས་རེག་པས་དབང་ཕྱུག་ཆགས་ཏེ་ཁྱོ་ཤུག་དུ་གྱུར་པར་ཕྱི་རོལ་པ་ལ་གྲགས་ལ། ནང་པའི་རྒྱུད་དག་ལས་ཀྱང། དེ་གཉིས་ལས་ནག་པོ་ཆེན་པོ་དང་དཔལ་ལྷ་མོ་སྐྱེས་ཏེ་ནག་པོ་ཆེན་པོས་བེང་དྲིལ་བ་དང་ལྷ་མོའི་ལྟེ་བ་ལ་ལྷའི་རྫོང་བཅས་པས་ལྷ་མིན་བཅོམ་མོ་ཞེས་བཤད་ལ༏དེའི་དཀའ་ཐུབ་ཟློག་པའི་ཕྱིར་ཨུ་མ་ལ་དཀའ་ཐུབ་ཟློག་མ་ཞེས་གྲགས་ལ་དེ་མགུ་ན་ཐར་པ་འཐོབ་(༢༡༢བ)པོ་ཞེས་བྱ་བའི་ལོག་པའི་གཏན་ཚིགས་ལས་ཕྱི་རོལ་པ་དག་དེ་མཆོད་པའི་ཕྱིར་ཡན་ལག་ལ་སོགས་པ་སྲེག་པ་ཞིག་སྟེ།

			དཀའ་འགྲེལ་ཆུང་ངུར།

			དཀའ་ཟློག་ནི་དབང་ཕྱུག་ཆེན་པོའི་ཆུང་མ་སྟེ་ཨུ་མའོ། །ལྷ་ཐམས་ཅད་ཀྱིས་ཨུ་མ་སྤྲུལ་ནས་དབང་ཕྱུག་ཆེན་པོ་དཀའ་ཐུབ་ལས་ཟློག་གོ་ཞེས་གྲགས་སོ། །

			ཞེས་དང་།

			དགེ་བའི་ལྷས།

			དཀའ་ཟློག་སོགས་ནི་ལག་པ་ལ་སོགས་པ་ཐར་པའི་དོན་དུ་སྲེག་པ་དང་།

			ཞེས་དང་།

			བི་བྷུ་ཏིས།

			ལྷ་མོ་ཙཎྜི་ཀའི་བུ་ནི་ས་ཚེ་གུ་ཆེན་པོ་ལ་ལྟོགས་ཉལ་བྱས་ཏེ་ར་ལུ་འབྲེག་པ་དང་གཅོད་པ་ལ་སོགས་པ་བྱེད་ཏོ། །ཞེས་དང་།

			དཀའ་འགྲེལ་ཆེན་མོར།

			གཏུམ་མོ་དད་དང་སོགས་ལ་གཏུམ་མོའི་བུ་ནི་གཏུམ་མོའི་བུ་སྟེ་སྟོན་ཟླ་འབྲིང་པོའི་ཚེ་དགུའི་དུས་ལ་སོགས་པར་ཞག་ཅིག་དུ་གསོ་སྦྱོང་བྱས་ནས་ལུས་སྲེག་པ་དང་གཅོད་པ་དང་འབིགས་པར་བྱེད་པའི་སྡུག་སྔལ་ཚོར་བ་འབྲས་བུ་མེད་པ་ཉམས་སུ་མྱོང་བར་བྱེད་ཏོ། །

			ཞེས་བྱུང་སྟེ། གཏུམ་མོ་ནི་མིང་གི་རྣམ་གྲངས་དང་ཙཎྜི་ཀ་ནི་དེའི་སཾསྐྲ໏ཏའི་སྐད་ཏོ། །

			ཀརྞ་ཌ་པ་ཞེས་བྱ་བ་ནི་རྒྱ་གར་ལྷོ་ཕྱོགས་ཀྱི་ཡུལ་ཞིག་སྟེ་དེ་ན་སྔོན་གྱི་ལོག་པའི་གྲགས་པ་ཞིག་རྒྱུ་མཚན་དུ་བྱས་པ་ལས་མཐོ་རིས་སུ་སྐྱེ་བའི་ཕྱིར་དང་གཞན་དག་གིས་དེའི་མིང་ཐོག་མར་བྲིས་ཏེ་མཆོད་པར་བྱེད་པས་ན་དེའི་གྲགས་པ་འདོད་པའི་ཕྱིར་ཟླ་བ་གཟས་ཟིན་པའི་ཚེ་ཕན་ཚུན་དུ་མགོ་གཅོད་པར་བྱེད་པ་ཞིག་སྟེ།

			བི་བྷུ་ཏིས།

			ཡུལ་ཀརྞ་ཌར་སྐྱེས་པ་རྣམས་རང་གི་མིང་གཞན་གྱིས་ཐོག་མར་བྲི་བའི་ཕྱིར་ཕན་ཚུན་དུ་ཁེངས་པས་དགོས་པ་མེད་པར་སྡུག་སྔལ་མྱོང་བར་བྱེད་ཏོ། །

			ཞེས་དང་།

			འགྲེལ་ཆེན་ལས།

			དེ་བཞིན་དུ་ཡུལ་ཀརྞ་ཌ་པ་ལ་སོགས་པར་བྱུང་བ་ལྷོ་ཕྱོགས་ཀྱི་རྒྱུད་ཏུ་གོང་མའི་མིང་འབྲི་བ་ཙམ་གྱི་ང་རྒྱལ་གྱིས་ཕན་ཚུན་དུ་འགྲན་པར་བྱེད་པའི་བྱེད་པ་དུ་མས་སྡུག་སྔལ་ཉམས་སུ་མྱོང་ཞིང་སྲོག་ཀྱང་འདོར་བར་བྱེད་ན། ཞེས་སོ། །

			དེ་ལྟར་དོན་མེད་པའི་སྡུག་སྔལ་དེ་ལྟ་བུ་ཡང་བཟོད་པར་བྱེད་པ་དག་ཡོད་ན་བདག་གིས་དོན་ཆེན་པོ་བླ་ན་མེད་པ་བྱང་ཆུབ་དང་སེམས་(༢༡༣ན)ཅན་ཐམས་ཅད་ཀྱི་དོན་དུ་ཅིའི་ཕྱིར་མི་བཟོད་སྟེ་རྒྱུ་མཚན་དེ་དག་བསམས་ནས་སྡུག་སྔལ་མི་བཟོད་པའི་སྡར་མ་ཝ་སྐྱེས་ལྟ་བུའི་བློ་དོར་ཞིག་པའོ། །

			གོམས་ན་སོགས་ལ། དཀའ་འགྲེལ་ཆེན་མོར། སྡུག་སྔལ་ཆུང་ངུ་བཟོད་ཀྱང་མགོ་བོ་གཅོད་པ་སོགས་ཇི་ལྟར་བཟོད་ཅེ་ན། གོམས་ན་ཞེས་སོགས་ཏེ། དེ་ལ་སྡུག་སྔལ་ཆུང་ངུ་ལ་གོམས་པ་སྔོན་དུ་བཏང་ན་དཀའ་བ་ཤིན་དུ་དཀའ་བ་ལ་ཡང་གོམས་པར་འགྱུར་སྟེ།

			དཔེར་ན་གོམས་པའི་དབང་གིས་སེམས་ཅན་རྣམས་སྡུག་སྔལ་ལ་བདེ་བར་འདུ་ཤེས་པ་བཞིན་དུ་སྡུག་སྔལ་བྱུང་བ་ཐམས་ཅད་ལ་བདེ་བའི་འདུ་ཤེས་གནས་པ་གོམས་པར་བྱས་པས་བདེ་བའི་འདུ་ཤེས་ཉིད་ཏུ་ཉེ་བར་གནས་པར་འགྱུར་ལ། དེའི་རྒྱུ་མཐུན་གྱི་འབྲས་བུ་ཆོས་ཐམས་ཅད་ལ་བདེ་བར་འགྲོ་བའི་ཏིང་ངེ་འཛིན་འཐོབ་སྟེ།

			ཡབ་སྲས་མཇལ་བ་ལས།

			བཅོམ་ལྡན་འདས་ཆོས་ཐམས་ཅད་ལ་བདེ་བར་འགྲོ་བ་ཞེས་བྱ་བའི་ཏིང་ངེ་འཛིན་མཆིས་ཏེ་དེ་གང་གིས་ཐོབ་པའི་བྱང་ཆུབ་སེམས་དཔའ་དམིགས་པའི་དངོས་པོ་ཐམས་ཅད་ལ་བདེ་བའི་ཚོར་བ་ཤ་སྟག་མྱོང་བར་འགྱུར་ཞིང་སྡུག་སྔལ་གྱི་ཚོར་བ་ཡང་མི་མྱོང་སྡུག་སྔལ་ཡང་མ་ལགས་བདེ་བ་ཡང་མ་ལགས་པའི་ཚོར་བ་ཡང་མི་མྱོང་སྟེ་དེ་ལ་སེམས་ཅན་དམྱལ་བའི་གནོད་པ་ནས་ཀཪྵ་པ་ཎ་ཙམ་དུ་བཏུབས་སམ་འབྲས་ཕྱེ་ལྟར་བཙོས་སམ་གླང་པོ་ཆེ་རྣམས་ཀྱིས་མཉེས་ཀྱང་བདེ་བའི་འདུ་ཤེས་འཇུག་གོ། །

			ཞེས་ལུང་དང་བཅས་ཏེ་བཤད་ཏོ། །

			འོ་ན་སྡུག་སྔལ་བདེ་བར་འཆར་བར་འགྱུར་ན་དེ་འཁོར་བའི་བདེ་བར་འཆར་རམ་མྱ་ངན་ལས་འདས་པའི་བདེ་བར་འཆར། དང་པོ་ལྟར་ན་སྲིད་པ་ན་བདེ་བ་མེད་པ་དང་འགལ། ཕྱི་མ་ལྟར་ན་སོ་སྐྱེས་དེ་ཉམས་སུ་བླང་མི་ནུས་པར་འགྱུར་རོ་ཞེ་ན། ཟག་བཅས་སྡུག་སྔལ་དུ་བཤད་པ་ཡང་ཐེག་པ་ཐུན་མོང་གི་སྐབས་སུ་ཡིན་གྱི་ཐེག་ཆེན་ཐུན་མོང་མ་ཡིན་པའི་ཚེ་ལྟ་བའི་སྐབས་སུ་སྡུག་སྔལ་དང་བདེ་བ་གང་ཡང་དམིགས་སུ་མེད་ལ༏སྒོམ་པའི་ཚེ་(༢༡༣བ)བདེ་བ་དང་སྡུག་སྔལ་དང་བཏང་སྙོམས་གང་དུ་བསྒོམས་པ་དེར་འཆར་ཞིང༏སྤྱོད་པའི་ཚེ་རྒྱལ་པོ་ན་མཁའས་རྒྱལ་སྲིད་ནས་ཡན་ལག་དང་དབང་པོ་རྣམས་དང་པགས་པ་དང་ཤའི་བར་དུ་བྱིན་པས་བསམ་པ་ཡོངས་སུ་རྫོགས་ཏེ་དགའ་བ་རྒྱ་ཆེན་པོ་ཐོབ་པ་ལྟར་གཞན་དོན་དུ་གྱུར་ན་ཅི་ལྟ་བུ་ཡང་བདེ་བའི་མཆོག་དུ་འདུ་ཤེས་པ་སྟེ། བདེ་སྡུག་ནི་འཛིན་སྟངས་ལས་སོ་སོར་འདུ་ཤེས་པར་ཟད་ཀྱི་ངོ་བོ་ཉིད་ཀྱིས་བདེ་བའམ་སྡུག་སྔལ་བ་དེ་དང་དེར་གནས་པ་ཞིག་ནི་ཡོད་པ་མ་ཡིན་ནོ། །དེ་བས་ན་འཁོར་བ་པ་རྣམས་སྡུག་སྔལ་དུ་འཛིན་པ་ལུས་ཀྱི་ན་ཚ་དང་སེམས་ཀྱི་ཟུག་རྔུ་འདི་དག་ལའང་འདི་ནི་སྡུག་སྔལ་ལོ་ཞེས་ཞེན་པར་མི་བྱ་བར་བདེ་བ་དང་བཏང་སྙོམས་དང་སྟོང་པ་སོགས་སྣ་ཚོགས་པར་བལྟས་ཏེ་སྦྱངས་པས་དེ་དང་དེར་འཆར་བར་འགྱུར་རོ། །

			བཞི་པ་བརྟགས་ཏེ་བཟོད་པར་བྱ་བ་ནི།

			སྦྲུལ་དང་ཤ་སྦྲང་དག་དང་ནི། །

			བཀྲེས་སྐོམ་ལ་སོགས་ཚོར་བ་དང་། །

			གཡན་པ་ལ་སོགས་བཅས་པ་ཡི། །

			དོན་མེད་སྡུག་སྔལ་ཅིས་མ་མཐོང་། །

			ཚ་གྲང་ཆར་དང་རླུང་སོགས་དང་། །

			ནད་དང་འཆིང་དང་བརྡེག་སོགས་ལ། །

			བདག་གིས་གཟེ་རེག་མི་བྱ་སྟེ། །

			དེ་ལྟར་བྱས་ན་གནོད་པ་འགྲེལ། །

			ལ་ལ་བདག་གི་ཁྲག་མཐོང་ན། །

			དཔའ་བརྟན་ལྷག་པར་སྐྱེ་འགྱུར་ཡོད། །

			ལ་ལ་གཞན་གྱི་ཁྲག་མཐོང་ན། །

			བོག་ཞིང་བརྒྱལ་བར་འགྱུར་བ་ཡོད། །

			དེ་ནི་སེམས་ཀྱི་དང་བརྟན་དང་། །

			སྔར་མའི་ཚུལ་ལས་གྱུར་པ་ཡིན། །

			དེ་བས་གནོད་པ་ཁྱད་བསད་ཅིང་། །

			སྡུག་སྔལ་རྣམས་ཀྱིས་མི་ཚུགས་བྱོས། །

			མཁས་པས་སྡུག་སྔལ་བྱུང་ཡང་ནི། །

			སེམས་ཀྱིས་རབ་ཏུ་རྙོག་མི་བྱ། །

			ཅེས་གསུངས་ཏེ། དེ་ལ་ཡང་དང་པོས་དོན་མེད་ཀྱི་སྡུག་སྔལ་ལ་བསམས་ཏེ་དོན་ལྡན་གྱི་སྡུག་སྔལ་བཟོད་པར་བྱ་བ་དང་། གཉིས་པས་གཟེ་རེག་མི་བྱ་བ་དང་། ཚིག་རྐང་དྲུག་གིས་དཔའ་བ་དང་སྡར་བའི་དཔེ་བསྟན་པ་དང་། དེ་ནས་གཅིག་གིས་དོན་བསྡུས་ཏེ་གདམས་པའོ། །(༢༡༤ན)

			དེ་ཡང་དུག་སྦྲུལ་དང་དུག་སྦྲང་སོགས་དུས་ཀྱི་རྗེས་སུ་འབྲང་བའི་སྲོག་ཆགས་ཀྱི་ལུས་ལ་ཟོས་པའི་སྡུག་སྔལ་དང་བཀྲེས་སྐོམ་སོགས་འཚོ་བའི་ཡོ་བྱད་མ་ཚང་བའི་སྡུག་སྔལ་དང་གཡན་པ་ལ་སོགས་པ་ནད་ཀྱི་སྡུག་སྔལ་རྣམས་དབང་མེད་ཏུ་མྱོང་ཞིང་མི་བཟོད་མཐུ་མེད་པ་མཐོང་བ་ལ་བསམས་ནས་ཆོས་ཀྱི་ཕྱིར་སྡུག་སྔལ་ཅི་བྱུང་ཡང་བཟོད་པར་བྱ་ཞིང་རི་རབ་རླུང་གིས་མི་བསྒུལ་བ་ལྟར་བདག་དང་བདག་གི་ལ་གཅེས་སྤྲས་སུ་འཛིན་པའི་གཟེ་རེག་སྤངས་ཏེ་རྐྱེན་ཅིས་ཀྱང་སེམས་མི་གཡོ་བར་བྱ་ལ། གཟེ་རེག་དང་བཟོད་སྲན་གཉི་གའང་གོམས་པའི་རྩ་བ་ཅན་སྟེ་དེས་ན་གཟི་རེག་གོམས་པ་ལས་ལྡོག་སྟེ་བཟོད་སྲན་ལ་གོམས་པར་བྱའོ། །འཇིག་རྟེན་ན་ཡང་སྡར་མ་དག་ནི་གཡུལ་ངོར་གཞན་ལ་ཁྲག་བྱུང་བ་མཐོང་བས་བརྒྱལ་འབོག་དུ་འགྱུར་ལ། དཔའ་བ་དག་ནི་བདག་ཉིད་ལ་རྨ་བྱུང་ན་ལྷག་པར་ཞེ་སྡང་གིས་དཔའ་བའི་བློ་སྐྱེས་ཏེ་རྨ་ལ་ཇི་མི་སྙམ་པར་ཕ་རོལ་འཇོམས་པ་ཡོད་སྟེ་སེམས་ངང་གི་བརྟན་པ་དང་སྡར་བ་དེ་ཡང་སྐྱེ་བ་གཞན་དང་གཞན་དག་ནས་དཔའ་བ་ལ་གོམས་པ་དང་སྡར་བ་ལ་གོམས་པའི་ཁྱད་པར་ཡིན་ནོ། །དེས་ན་གནོད་པ་དང་སྡུག་སྔལ་ཐམས་ཅད་ལ་ཅི་སྙམ་དུ་མི་འཛིན་པར་ཁྱད་ཏུ་བསད་སྟེ་ཅིས་ཀྱང་སེམས་མི་གཡོ་བར་བྱ་ཞིང་ལུས་ཀྱིས་སྡུག་སྔལ་མྱོང་ཡང་སེམས་བཟོད་པས་དང་བར་བྱའི་ཞེ་སྡང་གིས་རྙོག་པར་མི་བྱའོ། །

			ལྔ་པ་ནི།

			ཉོན་མོངས་རྣམས་དང་གཡུལ་འགྱེད་ལ། །

			གཡུལ་འགྱེད་ཚེ་ན་གནོད་པ་མང་། །

			སྡུག་སྔལ་ཐམས་ཅད་ཁྱད་བསད་ནས། །

			ཞེ་སྡང་ལ་སོགས་དགྲ་འཇོམས་པ། །

			དེ་དག་རྒྱལ་བྱེད་དཔའ་བོ་སྟེ། །

			ལྷག་མ་རོ་ལ་གསོད་པའོ། །

			ཞེས་གསུངས་ཏེ། དགྲ་བོ་དཔུང་ཆེན་པོ་དང་གཡུལ་འགྱེད་པ་ན་ནན་ཏན་གྱིས་སྒྲིམ་དགོས་པ་ལྟར་འཁོར་བའི་རྩ་བ་ཉོན་མོངས་པ་དང་གཡུལ་འགྱེད་པ་ལ་ནི་ཤིན་དུ་སྒྲིམ་དགོས་ལ། དེའི་ཚེ་ན་ལུས་སེམས་ལ་གནོད་པའི་རྣམ་པ་མང་དུ་འབྱུང་མོད་ཀྱི་དེ་ལ་ཅིར་ཡང་མི་སྙམ་པས་(༢༡༤བ)ཁྱད་ཏུ་བསད་སྟེ་བདག་རྒྱུད་ཀྱི་ཉོན་མོངས་འཇོམས་པ་དེ་ནི་སྲིད་པ་གསུམ་ལས་འདས་པའི་དཔའ་བོ་ཡིན་སྟེ་འཇིག་རྟེན་ན་རང་བཞིན་གྱིས་འཆི་བའི་མི་ལ་སོགས་པ་གསོད་པ་དེ་ནི་ཤི་བའི་རོ་ལ་མཚོན་འདེབས་པ་ལྟར་ཟད་ཀྱི་དཔའ་བོར་བརྗོད་མི་རིགས་སོ། །

			དྲུག་པ་ནི།

			གཞན་ཡང་སྡུག་སྔལ་ཡོན་ཏན་ནི། །

			སྐྱོ་བས་དྲེགས་པ་སེལ་བར་བྱེད། །

			འཁོར་བ་པ་ལ་སྙིང་རྗེ་སྐྱེ། །

			སྡིག་ལ་འཛེམ་ཞིང་དགེ་ལ་དགའ། །

			ཞེས་གསུངས་ཏེ། སྡུག་སྔལ་འདི་ནི་ཕན་ཡོན་ཆེན་པོ་སྟེ་སེམས་སྐྱོ་བའི་དབང་གིས་ང་རྒྱལ་གྱིས་དྲེགས་པ་སེལ་བ་དང་གཞན་ལ་སྙིང་རྗེ་སྐྱེ་བ་དང་དེའི་རྒྱུ་སྡིག་པར་ཤེས་ཅིང་བདེ་བའི་རྒྱུ་དགེ་བར་ཤེས་ནས་བླང་དོར་ཚུལ་བཞིན་དུ་བྱེད་པར་འགྱུར་བའི་ཕྱིར་རོ། །

			གཉིས་པ་ཆོས་ལ་ངེས་པར་སེམ་པའི་བཟོད་པ་ལ་བཞི། ཉོན་མོངས་ཀྱི་དབང་གིས་ཕ་རོལ་ལ་རང་དབང་མེད་པར་བསྟན་པ། རང་དབང་གི་གཙོ་བོ་སོགས་འགོག་པ། སྤྲུལ་པ་ལྟ་བུ་ཡིན་ན་ཁྲོ་བ་ཟློག་མི་རིགས་པའི་རྩོད་པ་སྤང་བ། དོན་བསྡུ་བའོ། །

			དང་པོ་ནི།

			མཁྲིས་པ་ལ་སོགས་སྡུག་སྔལ་གྱི། །

			འབྱུང་གནས་ཆེ་ལ་མི་ཁྲོ་བར། །

			སེམས་ཡོད་རྣམས་ལ་ཅི་སྟེ་ཁྲོ། །

			དེ་དག་ཀུན་ཡང་རྐྱེན་གྱིས་བསྐུལ། །

			དཔེར་ན་མི་འདོད་བཞིན་དུ་ཡང་། །

			ནད་འདི་འབྱུང་བར་འགྱུར་བ་ལྟར། །

			དེ་བཞིན་མི་འདོད་བཞིན་དུ་ཡང་། །

			ནན་གྱིས་ཉོན་མོངས་འབྱུང་བར་འགྱུར། །

			ཁྲོ་བར་བྱ་ཞེས་མ་བསམས་ཀྱང་། །

			སྐྱེ་བོ་རྣམས་ནི་གྱི་ནར་ཁྲོ། །

			བསྐྱེད་པར་བྱ་ཞེས་མ་བསམས་ཀྱང་། །

			ཁྲོ་བ་དེ་བཞིན་སྐྱེ་བར་འགྱུར། །

			ཉེས་པ་ཇི་སྙེད་ཐམས་ཅད་དང་། །

			སྡིག་པ་རྣམ་པ་སྣ་ཚོགས་པ། །

			དེ་ཀུན་རྐྱེན་གྱི་སྟོབས་ལས་བྱུང་། །

			རང་དབང་ཡོད་པ་མ་ཡིན་ནོ། །

			རྐྱེན་རྣམས་ཚོགས་པ་དེ་དག་ཡང་། །

			བསྐྱེད་པར་བྱ་ཞེས་སེམ་པ་མེད། །

			དེས་བསྐྱེད་ང་ཡང་བདག་སྐྱེད་ཅེས། །

			སེམས་པ་ཡོད་པ་མ་ཡིན་ནོ། །

			ཞེས་གསུངས་ཏེ། དང་པོས་རྐྱེན་ལ་(༢༡༥ན)རག་ལས་པར་བསྟན། དེ་ནས་གཉིས་ཀྱིས་དཔེ་དང་སྦྱར་སྟེ་བསྒྲུབས། གཅིག་གིས་གནོད་བྱེད་ལ་རང་དབང་མེད་པར་བསྟན། ཐ་མས་རྐྱེན་དེ་དག་ཀྱང་སེལ་བ་མེད་པར་བསྟན་པའོ། །

			དེ་ཡང་རླུང་མཁྲིས་བད་ཀན་གྱིས་དཀྲུགས་པ་དང་སྐྱེས་བུས་མཚོན་ཆ་བརྒྱབ་པ་གཉིས་སྡུག་སྔལ་གྱི་རྒྱུར་མཚུངས་པ་ལས་མཁྲིས་སོགས་ལ་མི་ཁྲོ་བར་སྐྱེས་བུ་ལ་ཅིའི་ཕྱིར་ཁྲོ། དེ་གཉི་གའང་རྐྱེན་གྱིས་བསྐུལ་བར་མཚུངས་ཏེ་མཁྲིས་སོགས་ཀྱང་ཟས་སྤྱོད་དང་དུས་ལ་སོགས་པས་བསྐྱེད་པ་ལྟར་སྐྱེས་བུའི་ཁྲོ་བ་ཡང་ཚུལ་མིན་ཡིད་བྱེད་ཀྱིས་བསྐྱེད་པའི་ཕྱིར། དེས་ན་རྒྱུ་རྐྱེན་ཚོགས་ན་མཁྲིས་སོགས་དབང་མེད་ཏུ་སྐྱེ་བ་ལྟར་རྒྱུ་རྐྱེན་ཚོགས་པ་ན་སྐྱེས་བུ་ལ་དབང་མེད་པར་ཁྲོ་བ་འབྱུང་བ་ཡིན་གྱི་བདག་གིས་ནི་འདི་ལ་ཁྲོ་བར་བྱའོ་ཞེས་བསམས་བཞིན་དུ་བསྐྱེད་པ་མ་ཡིན་ལ། ཁྲོ་བའི་རྐྱེན་ཚུལ་མིན་ཡིད་བྱེད་དང་གནོད་པར་འཛིན་པ་སོགས་ཀྱང་བདག་ཅག་གིས་ཁྲོ་བ་བསྐྱེད་པར་བྱའོ་ཞེས་མི་སེམ་ཞིང་ཁྲོ་བ་དེ་ཡང་བདག་གིས་བདག་མི་ཤེས་མོད་ཀྱི་རྒྱུ་རྐྱེན་ཚོགས་པས་གནས་སྐབས་གཞན་དུ་སྣང་བ་ཙམ་ཞིག་སྟེ་དེ་དག་སོ་སོ་ཡང་བདག་གིས་བདག་མི་རིག་ཞིང་སེམ་པ་མེད་སྟེ་རྒྱུ་རྐྱེན་གྱི་གཞན་དབང་ལ་བལྟོས་པ་ཁོ་ནའོ། །

			འགྲེལ་ཆེན་ལས་ནི།

			དེ་ལྟ་བས་ན་ཆོས་ཐམས་ཅད་ལ་བྱེད་པ་མེད་པའི་ཕྱིར། འདི་ཡོད་པས་འདི་འབྱུང་ལ། འདི་སྐྱེས་པས་འདི་སྐྱེ་བའི་ཕྱིར། འགྲོ་བ་འདི་ནི་རྐྱེན་ལས་བྱུང་བ་ཙམ་སྟེ་འདིར་འགའ་ཡང་རང་དབང་ཅན་དུ་འབྱུང་བ་མེད་ཏོ། །ཅེས་སོ། །

			གཉིས་པ་ནི།

			གཙོ་བོ་ཞེས་བྱར་གང་འདོད་དང་། །

			བདག་ཞེས་བཏགས་པ་གང་ཡིན་པ། །

			དེ་ཉིད་བདག་ནི་འབྱུང་བྱ་ཞེས། །

			ཆེད་ཏུ་བསམས་ཅིང་འབྱུང་བ་མེད། །

			མ་སྐྱེས་པར་ནི་དེ་མེད་ན། །

			དེ་ཚེ་སྐྱེ་བར་འདོད་པ་གང་། །

			ཡུལ་ལ་རྟག་དུ་གཡེངས་འགྱུར་བས། །

			འགག་པར་འགྱུར་བ་མ་ཡིན་ནོ། །

			ཅི་སྟེ་བདག་དེ་རྟག་ན་ནི། །

			མཁའ་བཞིན་བྱེད་པ་མེད་པར་མངོན། །

			རྐྱེན་གཞན་རྣམས་དང་ཕྲད་ན་ཡང་། །

			འགྱུར་བ་མེད་(༢༡༥བ)ལ་ཅི་བྱར་ཡོད། །

			བྱེད་པའི་ཚེ་ཡང་སྔོན་བཞིན་ན། །

			བྱེད་པས་དེ་ལ་ཅི་ཞིག་བྱས། །

			དེ་ཡི་བྱེད་པ་འདི་ཡིན་ཞེས། །

			འབྲེལ་བར་འགྱུར་བ་གང་ཞིག་ཡོད། །

			དེ་ལྟར་ཐམས་ཅད་གཞན་གྱི་དབང་། །

			དེ་ཡི་དབང་གིས་དེ་དབང་མེད། །

			དེ་ལྟར་ཤེས་ན་སྦྲུལ་ལྟ་བུའི། །

			དངོས་པོ་ཀུན་ལ་ཁྲོ་མི་འགྱུར། །

			ཞེས་གསུངས་ཏེ། དེའི་དང་པོ་གཉིས་ཀྱིས་གྲངས་ཅན་པའི་འདོད་པ་བཀག །དེ་ནས་གཉིས་ཀྱིས་རིགས་པ་ཅན་པ་བཀགཐ་མས་དོན་བསྡུས་པའོ། །

			དེ་ཡང་།

			གཙོ་བོ་ཞེས་བྱར་གང་འདོད་དང་། །

			བདག་ཞེས་བཏགས་པ་གང་ཡིན་པ། །

			ཞེས་པ་ནི་གྲངས་ཅན་པས་རྡུལ་མུན་སྙིང་སྟོབས་ཆ་མཉམ་པ་ལ་གཙོ་བོ་ཞེས་རྣམ་འགྱུར་ཉེར་གསུམ་གྱི་བྱེད་པ་པོ་མཐོང་བའི་ཡུལ་མིན་པ་བེམས་པོ་དང་། བདག་ཤེས་རིག་གི་སྐྱེས་བུ་ཞེས་བྱ་བ་རྣམ་འགྱུར་ལ་ལོངས་སྤྱོད་པ་པོ་སེམས་པ་དང་བཅས་ཅིང་དེ་གཉིས་ཀ་རྟག་པ་དང་རྣམ་འགྱུར་རྣམས་ནི་མི་རྟག་གོ་ཞེས་ཀུན་ནས་བཏགས་པ་དེའོ། །

			དེ་ཉིད་བདག་ནི་འབྱུང་བྱ་ཞེས། །

			ཆེད་ཏུ་བསམས་ཅིང་འབྱུང་བ་མེད། །

			མ་སྐྱེས་པར་ནི་དེ་མེད་ན། །

			དེ་ཚེ་སྐྱེ་བར་འདོད་པ་གང་། །

			ཡུལ་ལ་རྟག་དུ་གཡེངས་འགྱུར་པས། །

			འགག་པར་འགྱུར་པ་མ་ཡིན་ནོ། །

			ཞེས་པས་དེ་འགོག་པ་སྟེ། རྐྱེན་ལ་རག་ལས་པ་རྣམས་རང་དབང་ཅན་མ་ཡིན་ཡང་གཙོ་བོ་དང་བདག་དེ་རྐྱེན་ལ་མི་ལྟོས་པས་རང་དབང་ཅན་ཡིན་ནོ་ཞེ་ན་ཞེས་གྲངས་ཅན་པའི་དོགས་པ་སྔུན་བསུས་པ་སྟེ།

			དཀའ་འགྲེལ་ཆུང་ངུར།

			གལ་སྟེ་རྐྱེན་ལ་རག་ལས་པ་རྣམས་རང་དབང་ཅན་མ་ཡིན་ན་ཡང་གཙོ་བོ་དང་སྐྱེས་བུ་དག་ནི་རྟག་ཞིང་རྐྱེན་ལ་མི་ལྟོས་པས་རང་དབང་ཅན་ཡིན་ནོ། །དེ་ལ་ཡོན་ཏན་གསུམ་ཆ་མཉམ་པའི་རང་བཞིན་ནི་གཙོ་བོ་སྟེ་རང་བཞིན་རྟག་པ་དེ་ཁོ་ན་མ་མཐོང་བའི་བློ་ཡུལ་ལས་འདས་པ་ནུས་པ་ཐམས་ཅད་དང་ལྡན་པ༏བེམས་པོའི་རང་བཞིན་ཡིན་ནོ། །མཐོང་བའི་སྤྱོད་ཡུལ་སྒྲ་ལ་སོགས་པ་ནི་དེའི་རྣམ་པར་འགྱུར་(༢༡༦ན)བ་དེས་བསྐྱེད་པ་རེས་འགའ་བ་ཡིན་ནོ། །རང་བཞིན་དང་རྣམ་པར་འགྱུར་བ་དག་ཀྱང་དོན་དམ་པར་གཅིག་པ་ཡིན་སྟེ་དེས་ན་གཙོ་བོ་ལས་བྱུང་བའི་རྣམ་པར་འགྱུར་བ་ནི་རང་ལས་སྐྱེས་པར་འདོད་ཏོ། །སྐྱེས་བུ་ནི་གང་ཟག་སོ་སོ་ཐ་དད་པ་རིག་པའི་རང་བཞིན་འབྲས་བུ་འགའ་ཡང་སྐྱེད་པར་མི་ནུས་པ་སྟེ་རྟག་དུ་ཡུལ་ལ་སེམ་པའོ། །དེ་ཡང་རང་བཞིན་གྱིས་རྟག་པ་དང་གནས་སྐབས་ཀྱི་སྐྱེ་བ་དང་འཇིག་པ་དག་དང་ཡང་མ་འབྲེལ་བར་འདོད་ཏོ། །དེ་ལ་བདག་ལ་སྡུག་སྔལ་སྐྱེ་བ་ན་སྡུག་སྔལ་དེ་ནི་གཙོ་བོ་ལས་བྱུང་བ་གཙོ་བོའི་རྣམ་པར་འགྱུར་བ་ཡིན་ནོ། །དེ་བྱིན་གྱིས་རློབ་པ་པོ་ནི་དགྲ་བོ་ལ་སོགས་པའི་སྐྱེས་བུ་ཡིན་སྟེ་སྐྱེས་བུས་མཚོན་བརྡེག་པ་དང་སྡུག་སྔལ་མྱོང་བར་འདོད་པ་ན་གཙོ་བོས་དེའི་འདོད་པ་དང་མཐུན་པར་གནས་སྐབས་སྐྱེད་པར་བྱེད་ཏོ། །དེས་ན་གཙོ་བོ་དང་སྐྱེས་བུ་གཞན་ནི་རྐྱེན་ལ་རག་མ་ལས་པར་གནོད་པ་བྱེད་པོ་དང༏སྐྱེས་བུ་ཡང་སེམས་སྔོན་དུ་བཏང་ནས་སྡུག་སྔལ་བྱེད་པ་དང༏གཙོ་བོ་ཡང་བློ་སྔོན་དུ་བཏང་ནས་གནོད་པ་བྱེད་ཏོ། །བློ་ནི་འདིར་གཙོ་བོའི་རྣམ་པར་འགྱུར་བ་ཆེན་པོའི་མཚན་ཉིད་ལ་བྱའི་སེམ་པ་ནི་མ་ཡིན་ནོ། །དེས་ན་སྐྱེས་བུ་དང་གཙོ་བོ་ལ་ཁྲོ་བར་རིགས་སོ་ཞེས་གྲངས་ཅན་པ་དོགས་ན་ཞེས། སྔ་རྒོལ་གྱི་འདོད་པ་བཀོད་ཏོ། །

			དེ་ཡང་གཙོ་བོ་དེ་བདག་ཉིད་འབྱུང་བར་བྱའོ་ཞེས་སམ་བདག་གིས་རྣམ་འགྱུར་བྱའོ་ཞེས་ཆེད་ཏུ་བསམས་ཅིང་འབྱུང་བ་མེད་སྟེ། དེ་བེམས་པོ་ཡིན་པའི་ཕྱིར་དང་རྟག་པ་ཡིན་པའི་ཕྱིར། བདག་ཤེས་རིག་གི་སྐྱེས་བུ་དེ་ཡང་བདག་ཉིད་འབྱུང་བར་བྱའོ་ཞེས་ཆེད་ཏུ་བསམས་ཅིང་འབྱུང་བ་མེད་སྟེ། དེ་རྟག་པ་ཡིན་ལ་རྟག་པ་ནི་དངོས་པོ་མ་ཡིན་པས་ཤེས་པར་མི་རིགས་པའི་ཕྱིར། ཡང་བདག་དང་གཙོ་བོ་དེ་རྒྱུ་རྐྱེན་ལས་སྐྱེས་སམ་མ་སྐྱེས་ཅེས་དྲིའོ། །སྐྱེས་ན་ནི་མི་རྟག་པར་འགྱུར་བས་རྟག་པར་འདོད་པ་དང་འགལ་ཞིང་། སྐྱེ་ན་རྒྱུ་རྐྱེན་གཞན་ལས་སྐྱེ་དགོས་པས་གཞན་ལ་མ་(༢༡༦བ)ལྟོས་པའི་རང་དབང་ཅན་དུ་འདོད་པ་དང་ཡང་འགལ་ལོ། །མ་སྐྱེས་པར་འདོད་ན་ནི་དེ་མེད་པར་ཐལ་སྟེ་རྒྱུ་རྐྱེན་ལས་མ་བྱུང་བའི་ངོ་བོ་ཉིད་ཀྱིས་ཡོད་པ་མི་སྲིད་པའི་ཕྱིར། དེ་ལྟར་དཔྱད་པའི་ཚེ་གཙོ་བོ་དང་བདག་ཉིད་མེད་ན་དེ་ལས་རྣམ་འགྱུར་སྐྱེ་བར་འདོད་པ་དང་རྣམ་འགྱུར་དེ་བདག་གིས་སྤྱོད་པར་འདོད་པ་གང་ཡིན་སྟེ་རི་བོང་གི་རྭ་མེད་ན་དེའི་ཐེམ་གཉེར་བགྲང་བ་ལྟ་ག་ལ་ཡོད། ཡང་བདག་དེ་གཙོ་བོས་བཏད་པའི་རྣམ་འགྱུར་ལ་ལོངས་སྤྱོད་ན་ཡུལ་རྣམ་འགྱུར་ཉེར་གསུམ་པོ་ཐམས་ཅད་ལ་གཅིག་ཆར་དུ་ལོངས་སྤྱོད་པས་བདག་དེ་རྟག་དུ་གཡེངས་པར་འགྱུར་སྟེ་བདག་རྟག་པ་ཡིན་ལ་རྟག་པ་ལ་གནས་སྐབས་གཞན་མི་སྲིད་པའི་ཕྱིར། དེ་འདོད་པར་མི་ནུས་ཏེ་བདག་དེ་མེ་ལ་ལོངས་སྤྱོད་པའི་ཚེ་དེ་ཆུ་ལ་ལོངས་མི་སྤྱོད་ཅིང་ཆུ་ལ་ལོངས་སྤྱོད་པའི་ཚེ་མེ་ལ་མི་སྤྱོད་པ་དང༏བདེ་བའི་ཚེ་སྡུག་སྔལ་མི་འབྱུང་ལ་སྡུག་སྔལ་གྱི་ཚེ་བདེ་བ་མི་འབྱུང་བའི་ཕྱིར་དང༏གཟུགས་ཀྱི་ཤེས་པ་འགགས་ནས་སྒྲའི་ཤེས་པ་སྐྱེ་བ་སོགས་སྐྱེ་འགག་ཐམས་ཅད་དེ་ལ་མི་འཐད་པར་འགྱུར་བས་བདག་དེ་གཟུགས་ལ་ལོངས་སྤྱོད་པ་སོགས་རེ་རེ་ཞིང་ནམ་དུའང་འགག་པར་འགྱུར་བ་མ་ཡིན་པར་ཐལ་བའི་ཕྱིར། འདོད་མི་ནུས་ཏེ་ཨུཏྤལ་འཛིན་པ་ན་ཁ་མ་བྱེ་བ་དང་བྱེ་བ་དང་རྒྱས་པ་དང་བརྙིངས་པ་དང་ཟེའུ་འབྲུ་འབའ་ཞིག་ལུས་པ་དང་དེ་མ་སྨིན་པ་དང་སྨིན་པ་རྣམས་ཕྱི་མའི་གནས་སྐབས་སྐྱེས་པ་ན་སྔ་མའི་གནས་སྐབས་འགག་ཞིང་དེ་ཉམས་སུ་མྱོང་བའི་ཤེས་རིག་ཡང་སྐྱེ་འགག་ཅན་དུ་མངོན་སུམ་གྱིས་ཉམས་སུ་མྱོང་བའི་ཕྱིར་རོ། །ཞེས་པ་ནི་གཞུང་གི་དོན་བཤད་པ་ཡིན་ལ། 

			ཉེས་པ་གཞན་ཡང་མཐོང་སྟེ་གཙོ་བོ་དེ་བེམས་པོ་ཡིན་ན་བློ་སྔོན་དུ་བཏང་ནས་རྣམ་འགྱུར་བྱེད་པར་འགལ་སྟེ་བེམས་པོ་ལ་བློ་མེད་པའི་ཕྱིར་སྟེ་ཕ་བོང་བཞིན་ནོ། །བློ་སྔོན་དུ་བཏང་ནས་རྣམ་འགྱུར་བྱེད་ན་ཤེས་པའམ་གང་ཟག་དུ་འགྱུར་སྟེ་སེམ་པ་དང་བཅས་པའི་ཕྱིར། 

			ཡང་རྣམ་འགྱུར་འཆོས་པའི་རྒྱུ་(༢༡༧ན)གང་ཡིན་སྟེ་རྫ་མཁན་གྱིས་རྫ་གཟོ་བ་ལ་འབྱིམ་པ་དགོས་པ་ལྟར་རོ། །རང་ཉིད་རྒྱུ་ཡིན་པའི་ཕྱིར་རང་ལ་བྱེད་ཏོ་ཅེ་ན་རྫ་མཁན་གྱིས་ཀྱང་འབྱིམ་པ་ལས་རྫ་མི་བྱེད་པར་བདག་ཉིད་རྫར་བྱེད་པའམ་ཡང་ན་འབྱིམ་པ་ཉིད་རྫ་མཁན་དུ་ཐལ་ལོ། །

			ཡང་དགྲ་བོས་གནོད་པ་བྱེད་པར་འདོད་པ་ན་གཙོ་བོས་དེའི་གྲོགས་བྱས་ཏེ་སྐབས་འབྱེད་ན་གཙོ་བོ་དེ་དེའི་བྲན་དུ་འགྱུར་པས་གཙོ་བོར་མི་འཐད་པ་དང་། ཡང་ན་གནོད་པ་བྱེད་པོའི་གྲོགས་བྱེད་པ་ལྟར་གནོད་པ་བྱ་ཡུལ་དེའི་བདག་ལ་གནོད་པར་མི་འདོད་པ་སྐྱེད་པའི་གྲོགས་ཀྱང་བྱེད་དགོས་ཏེ་རྣམ་འགྱུར་ཐམས་ཅད་སྐྱེད་པ་པོ་ཡིན་པའི་ཕྱིར། དེ་ལྟར་ན་གནོད་པར་འདོད་མི་འདོད་གཉིས་ཀ་གཙོ་བོས་ཅིག་ཆར་དུ་སྐྱེད་ན་དགྲས་གནོད་པ་བྱེད་འདོད་ཀྱི་བསམ་པ་སྐྱེས་པ་ན་དེའི་འོག་དུ་གཙོ་བོས་དེའི་བསམ་པ་བཞིན་དུ་རྣམ་འགྱུར་བྱེད་པར་འགལ་ལོ། །སེམས་པ་མེད་པའི་བློ་ནི་མི་སྲིད་སྟེ་ཚ་བ་མ་ཡིན་པའི་མེ་མིསྲིད་པ་ལྟར་རོ་ཞེས་སོགས་ཀྱིས་ཀྱང་བརྒལ་དུ་རུང་ངོ་། །

			དཀའ་འགྲེལ་ཆུང་ངུ་ལས་ནི། བསམ་པ་ནི་འདི་ཡིན་སྟེ་གཙོ་བོ་དང་སྐྱེས་བུ་ལས་གཙོ་བོའི་རང་བཞིན་རྟག་ཡང་བདག་ལ་གནོད་པའི་གནས་སྐབས་ཀྱི་རྣམ་པར་འགྱུར་བ་མི་རྟག་པར་ཁྱེད་འདོད་ཏོ། །སྐྱེས་བུ་ཡང་བདག་ལ་གནོད་པར་འདོད་པའི་སེམས་པའི་གནས་སྐབས་མཚོན་ཆ་རྡེག་པར་སེམ་པ་ལ་སོགས་པའི་མཚན་ཉིད་ནི་རེས་འགའ་བ་དང་སྐྱེ་འཇིག་དང་ལྡན་པར་དམིགས་པས་ཁྱོད་མི་འདོད་ཀྱང་རིགས་པའི་སྟོབས་ཀྱིས་གནས་སྐབས་དེ་སྐྱེ་བ་དང་འཇིག་པ་ཅན་དུ་ཁས་བླང་དགོས་སོ། །

			དེས་ན།

			གཙོ་བོ་ཞེས་བྱར་གང་འདོད་དང་། །

			བདག་ཞེས་བཏགས་པ་གང་ཡིན་པ། །

			དེ་དག་གི་གནས་སྐབས་རེས་འགའ་བ་དེ་དག་ཉིད་ཀྱང་བདག་ལ་ཁྱོད་ལ་གནོད་པར་བྱ་བའི་ཕྱིར་འབྱུང་བར་བྱ་ཞེས་རྣམ་པ་དེ་ལྟར་ཆེད་ཏུ་བསམས་ཅིང་འབྱུང་བ་མེད་ཏོ། །

			ཁྱོད་ལ་མི་སྡུག་བྱ་བའི་ཕྱིར་སེམས་སྔོན་དུ་བཏང་ནས་སྐྱེས་པ་ནི་(༢༡༧བ)མ་ཡིན་ནོ། །དེ་ཅིའི་ཕྱིར་ཞེ་ན། མ་སྐྱེས་པར་ནི་དེ་མེད་ན། །ཞེས་སྨོས་ཏེ། ཁྱོད་ལ་གནོད་པའི་གཙོ་བོ་དང་སྐྱེས་བུའི་གནས་སྐབས་དེ་མ་སྐྱེས་པའི་ཚེ་ན་ཡོད་ཏམ་མེད། གལ་སྟེ་ཡོད་ན་སྐྱེ་བ་དོན་མེད་ཏོ། །དེ་ལྟར་འདོད་པས་ཐལ་བ་མ་ཡིན་ནོ་སྙམ་ན་རེ་ཞིག་གཙོ་བོས་རྣམ་འགྱུར་མི་སྐྱེད་པར་འདོད་པ་རང་གཞུང་དང་ཡང་འགལ་ལ་མངོན་སུམ་གྱིས་ཀྱང་གནོད་ཏོ། །སྐྱེས་བུའི་གནས་སྐབས་མི་སྐྱེ་བར་འདོད་པ་ཡང་མངོན་སུམ་དང་རྗེས་སུ་དཔག་པའི་ཚད་མ་དང་འགལ་བ་དང་ཡུལ་ཉེ་བ་མེད་པར་ཡུལ་དམིགས་པར་མི་འདོད་པས་རང་གི་གཞུང་དང་ཡང་དོན་གྱིས་འགལ་ལོ། །དེས་ན་མ་སྐྱེས་པའི་ཚེ་ཡོད་པ་ནི་མི་རིགས་སོ། །འོན་སྟེ་དེ་མེད་ན། དེའི་ཚེ་སྐྱེ་བར་འདོད་པ་གང་། །ཞེས་དེའི་ཚེ་སྐྱེ་བར་འདོད་པ་གང་ཡང་མེད་ཏོ་ཞེས་སྤོང་བའི་ཚིག་གོ། །དཔེར་ན་སྐྱེས་བུ་ཕུགས་ན་གནས་པ་ནི་ཕྱིར་མ་བྱུང་བའི་དུས་ནའང་ཡོད་པས་ད་ཕྱི་བྱུང་བར་བྱའོ་སྙམ་དུ་འདོད་པར་འགྱུར་གྱི་གཙོ་བོ་དང་སྐྱེས་བུའི་གནས་སྐབས་ཁྱད་པར་རེས་འགའ་བ་དེ་ནི་མ་སྐྱེས་པའི་ཚེ་རི་བོང་གི་རྭ་ལྟར་མེད་པའིཕྱིར་ཁོ་བོ་སྐྱེ་བར་བྱའོ་ཞེས་འདོད་པ་མི་སྲིད་སྟེ་དེ་འདོད་པ་པོ་ཉིད་མེད་པའི་ཕྱིར་རོ། །གལ་སྟེ་གཙོ་བོའི་གནས་སྐབས་ནི་མི་རྟག་པས་རང་དབང་མ་ཡིན་མོད་སྐྱེས་བུ་ནི་རང་བཞིན་ལྟར་གནས་སྐབས་ཀྱང་རྟག་པས་རང་དབང་མེད་པར་བྱུང་བ་མ་ཡིན་ནོ་སྙམ་ན་སྐྱེས་བུའི་གནས་སྐབས་ན་རྟག་པར་ཁས་ལེན་པ་ལ་གནོད་པ་བརྗོད་པ་ནི། ཡུལ་ལ་རྟག་དུ་གཡེངས་འགྱུར་བས། །སོགས་ཏེ་སྐྱེས་བུའི་གནས་སྐབས་བརྟགས་པ་ན་ཡུལ་ཉེ་བ་ན་ཡུལ་ལ་སེམས་པའི་མཚན་ཉིད་ཡུལ་ལ་གཡེང་བ་ཞེས་བྱ་བ་ཡུལ་ལ་ལོངས་སྤྱོད་པ་ལྟར་ཡུལ་མི་ཉེ་བ་ན་ཡང་ཡུལ་ལ་སེམ་པས་ན་ཡུལ་ལ་སེམ་པའི་གནས་སྐབས་དེ་འགག་པར་འགྱུར་བ་མ་ཡིན་སྟེ་རེས་འགའ་ཡང་མི་ལྡོག་པར་ཐལ་ལོ། །དེ་ལྟར་ནི་འདོད་པ་ཡང་མ་ཡིན་ལ་ཚད་མ་དང་ཡང་འགལ་ལོ་ཞེས་བྱུང་མོད། གཙོ་བོས་རྣམ་འགྱུར་མི་(༢༡༨ན)བྱེད་པ་ལ་མངོན་སུམ་གྱིས་བསལ་བ་བསྟན་པ་འདི་ནི་འགྱུར་གྱི་སྐྱོན་ནམ་ཡི་གེ་ཉམས་པ་ཞིག་དུ་ཟད་སྟེ་སངས་རྒྱས་པ་རང་ལུགས་ལ་གཙོ་བོས་རྣམ་འགྱུར་བྱེད་པར་མི་འཆད་པའི་ཕྱིར་དང་གཙོ་བོས་རྣམ་འགྱུར་བྱེད་པ་ནི་གྲངས་ཅན་པ་འདོད་པར་ཟད་ཀྱི་སུས་ཀྱང་མ་མཐོང་བའི་ཕྱིར་རོ། །

			འགྲེལ་ཆེན་ལས་ནི།

			གཙོ་བོ་དང་བདག་དུ་བཏགས་པ་དེ་ཚད་མས་མ་གྲུབ་སྟེ་དེ་ཉིད་རང་ཉིད་ལས་གཞན་པའི་རྒྱུ་མེད་པའི་ཕྱིར་འབྱུང་ངོ༏སྐྱེའོ༏ཞེས་བསམས་ནས་སྐྱེ་བ་མེད་ཏོ། །མ་སྐྱེས་ན་ནི་དེ་སྔ་ནས་ཡོད་པ་མ་ཡིན་པ་མོ་ཤམ་གྱི་བུ་དང་མཚུངས་པས་ན་སྐྱེ་བར་ཅིའི་ཕྱིར་འདོད། མེད་པ་མི་སྐྱེ་ཡང་མི་གསལ་བའི་གནས་སྐབས་ལས་གསལ་བའི་གནས་སྐབས་སུ་ཡོངས་སུ་འགྱུར་བ་ཙམ་མོ་ཞེ་ན། དེ་ལྟ་ན་ཡོངས་སུ་འགྱུར་བ་དང་གསལ་བའི་གནས་སྐབས་ཉིད་ཀྱང་མེད་ན་ཇི་ལྟར་སྐྱེ། གནས་སྐབས་དེ་དེའི་རང་བཞིན་ཡིན་ན་དེ་ཡང་སྐྱེ་བར་ཐལ་བར་འགྱུར་རོ། །ཐ་དད་པ་ཡིན་ན་འབྲེལ་བ་མེད་པ་དང་འབྲེལ་པ་བཏགས་པ་ཡིན་ན་ཡང་ཐུག་མེད་ཏུ་འགྱུར་སྟེ་འོག་ནས་ཀྱང་འགེགས་སོ། །དེ་སྐྱེ་བར་མི་འདོད་སྟེ་རྟག་པའི་རང་བཞིན་སྐྱེ་བ་མེད་པ་ཁོ་ནའོ་ཞེ་ན། འོ་ན་བོང་བུའི་རྭ་ལྟར་རྣམ་པ་ཐམས་ཅད་ཏུ་གཏན་མེད་པས། མ་སྐྱེས་པར་ནི་དེ་མེད་ན། །ཞེས་པའི་ཉེས་པ་ཉིད་ཟློགས་པར་མི་ནུས་སོ། །གལ་སྟེ་གཙོ་བོས་བཏད་པའི་ཡུལ་ལ་ལོངས་སྤྱོད་ན་དེའི་སྔར་ལོངས་སྤྱོད་པ་པོ་མེད་པར་འགྱུར་ལ། སྔར་འཇུག་པ་མེད་ན་ཕྱིས་ཀྱང་འཇུག་པར་མི་རིགས་ལ། ཅི་སྟེ་འཇུག་ན་ནི་ཡུལ་ལ་རྟག་དུ་གཡེངས་པའི་ཕྱིར་འགག་པར་མི་འགྱུར་ལ། གལ་སྟེ་གཡེངས་པ་ལས་ལྡོག་ན་ནི་མི་རྟག་པར་ཐལ་བར་འགྱུར་རོ། །

			ཞེས་བཀྲལ་ཏོ། །

			གྲངས་ཅན་ལས་གཞན་རིགས་པ་ཅན་པ་ན་རེ། བདག་དེ་ནི་རྟག་ཞིང་སེམ་པ་མེད་ལ་ན་མཁའ་ལྟར་ཁྱབ་པ་དང་ལས་རྣམས་ཀྱི་བྱེད་པ་པོ་དང་འབྲས་བུ་ལོངས་སྤྱོད་པ་པོ་ཡིན་ལ་སེམ་པ་མེད་ཀྱང་སེམ་པ་ཅན་དང་འབྲེལ་བས་སེམ་པར་བྱེད་པ་རང་དབང་ཅན་ཡིན་པས་དེ་ལ་(༢༡༨བ)ཁྲོ་བར་བྱའོ་ཞེས་འདོད་སྟེ།

			འགྲེལ་ཆེན་ལས། གྲངས་ཅན་ལས་ཁྱད་པར་ནི་སེམ་པ་མེད་པ་སྟེ་གཞན་མཚུངས་ལ། རྟག་པ་ནི་དུས་སྔ་ཕྱི་རང་བཞིན་གཅིག་པའོ། །སེམ་པ་མེད་པ་ནི་བེམས་པོའི་དོན་ཏོ། །སེམ་པ་ཅན་གཞན་དང་འབྲེལ་བས་སེམ་པར་བྱེད་སྟེ། མཁའ་བཞིན་ནི་ཁྱབ་པའོ། །དེའི་ཕྱིར་མངོན་དུ་བྱེད་པ་མེད་པར་གསལ་བའོ། །

			གང་།

			གཞན་དག་འདོད་པ་སོགས་རྟེན་དང་། །

			རང་གི་སེམས་མེད་ངོ་བོ་དང་། །

			རྟག་དང་དེ་བཞིན་ཀུན་ཁྱབ་དང་། །

			དགེ་དང་མི་དགེའི་ལས་རྣམས་ཀྱི། །

			བྱེད་པ་པོ་དང་དེའི་འབྲས་བུ། །

			ལོངས་སྤྱོད་པོ་དང་སེམ་པ་དང་། །

			ལྡན་ཕྱིར་སེམ་པའི་རང་བཞིན་གྱི། །

			བདག་དུ་འདི་ནི་འདོད་པ་ཡིན། །

			ཞེས་བསྟན་ཏོ་ཞེས་འདོད་པ་བཀོད་ཏོ། །

			དེ་འགོག་པ་ནི།

			ཅི་སྟེ་བདག་དེ་རྟག་ན་ནི། །

			མཁའ་བཞིན་བྱེད་པ་མེད་པར་མངོན། །

			ཞེས་པས་དེས་ནི་གནོད་པ་སོགས་ཅི་ཡང་བྱེད་པ་མེད་པར་ཐལ་སྟེ། རྟག་པའི་ཕྱིར་ན་མཁའ་བཞིན་ནོ། །རང་བཞིན་རྟག་ཡང་རྐྱེན་སེམ་པ་སོགས་དང་ཕྲད་པས་གནོད་པ་བྱེད་ཏོ་ཅེ་ན། རྐྱེན་གཞན་རྣམས་དང་ཕྲད་ན་ཡང་། །འགྱུར་བ་མེད་ལ་ཅི་བྱར་ཡོད། །ཅེས་པས་སེམ་པ་ལ་སོགས་པའི་རྐྱེན་གཞན་རྣམས་དང་ཕྲད་ན་ཡང་བདག་གི་རང་བཞིན་འགྱུར་བ་མེད་པ་དེ་ལ་རྐྱེན་གྱིས་ཅི་བྱར་ཡོད་སྟེ་རི་རབ་དང་ཕྲད་པས་ན་མཁའ་སྲ་བར་མི་འགྱུར་བ་བཞིན་ནོ། །

			ཡང་བདག་དེ་གནོད་པ་བྱེད་པའི་ཚེ་རྟག་ཞིང་སེམ་པ་མེད་ལ་ཁྱབ་པའི་སྔོན་གྱི་གནས་སྐབས་དེ་དོར་ནས་སེམ་པ་དང་བཅས་པས་གནོད་པ་བྱེད་ཏམ་འོན་སྟེ་སྔོན་གྱི་གནས་སྐབས་མ་དོར་བར་བྱེད། དང་པོ་ལྟར་ན་དེ་མི་རྟག་པར་ཐལ་ལོ། །

			ཕྱི་མ་ལྟར་ན། བྱེད་པའི་ཚེ་ཡང་སྔོན་བཞིན་ན། །བྱེད་པས་དེ་ལ་ཅི་ཞིག་བྱས། །དེ་ཡི་བྱེད་པ་འདི་ཡིན་ཞེས། །འབྲེལ་བར་གྱུར་པ་གང་ཞིག་ཡོད། །ཅེས་པས་གལ་སྟེ་བདག་དེ་གནོད་པ་བྱེད་པའི་ཚེ་ནའང་རྟག་ཞིང་སེམ་པ་མེད་པ་སྔོན་གྱི་གནས་སྐབས་ཁོ་ན་(༢༡༩ན)ལས་འགྱུར་བ་མེད་པ་ཡིན་ན་ལྷན་ཅིག་བྱེད་པའི་རྐྱེན་གྱིས་དེ་ལ་ཅི་ཞིག་བྱས་ཅིང་བྱར་ཡོད་ཏམ་སྟེ་ཐགས་ཀྱི་རྐྱེན་ཚོགས་ཀྱང་ན་མཁའ་ཐགས་སུ་བཏག་པར་མི་ནུས་པ་བཞིན་ནོ། །གནོད་པ་ལ་སོགས་པ་དེའི་བྱེད་པའི་རྐྱེན་དང་བྱེད་པ་པོ་བདག་དེ་ལ་བདག་གཅིག་པ་དང་དེ་ལས་བྱུང་བའི་འབྲེལ་བ་ཅི་ཞིག་ཡོད་སྟེ་ཐགས་མཁན་དང་རི་བོང་གི་རྭ་ལ་འབྲེལ་བ་མེད་པ་བཞིན་ནོ། །

			སྐབས་འདིར་དགེ་བའི་ལྷས། དངོས་པོར་གྱུར་པའི་འབྲེལ་པ་ཡང་ཡོད་པ་མ་ཡིན་སྟེ། རྗེ་བོ་བྲན་ལ་སོགས་པ་ཡི། །ཞེས་བྱ་བ་ལ་སོགས་སྨོས་ཏེ་རྟོག་པ་ཙམ་ཡིན་པ་དེའི་ཕྱིར་དེ་དང་འབྲེལ་བ་ཞེས་བྱ་བའང་ཡོད་པ་མ་ཡིན་ནོ་ཞེས། རྗེ་བོ་བྲན་ལ་སོགས་པའི་འབྲེལ། །རྟོག་པ་ཙམ་ཡིན་ཡོད་མ་ཡིན། །ཞེས་པའི་གཞུང་རྐང་པ་གཉིས་ལྷག་པོར་ཡོད་པའི་འབྲུ་འདུག་ལ་འགྲེལ་པ་གཞན་ལ་དེ་མི་སྣང་ཡང་དེའི་ཚེ་ན་བདག་རྟག་པས་གནོད་པ་བྱེད་པ་དང་དེའི་སྐྱོན་སེམ་པ་སོགས་ལ་དངོས་མེད་ཏུ་གྱུར་པའི་འབྲེལ་པ་དང་པོར་གྱུར་པའི་འབྲེལ་པ་གང་ཡང་མེད་ཏོ། །ཞེས་འཆད་པར་སྣང་ངོ་། །

			འདི་དག་ལ་དཀའ་འགྲེལ་ཆུང་ངུ་ལས་ནི།

			རིགས་པ་ཅན་པ་དང་བྱེ་བྲག་པ་དག་ཐུན་མོང་དུ་བདག་ནུས་པ་ཐམས་ཅད་དང་ལྡན་པ་སེམས་དང་བེམས་པོ་གཉིས་ཀ་མ་ཡིན་པ་སེམ་པ་གཞན་དང་ལྡན་པའི་རང་དབང་ཅན་ནི་སྡུག་སྔལ་སྐྱེད་པའི་རྒྱུར་འདོད་པ་བཀོད་ཅིང་། དེས་སྡུག་སྔལ་བསྐྱེད་པའི་དོན་བྱེད་ནུས་མེད་སྟེ་རིམ་དང་ཅིག་ཆར་གྱིས་བྱེད་པ་མེད་པའི་ཕྱིར་སྟེ་ན་མཁའ་བཞིན་ནོ། །གལ་སྟེ་རྐྱེན་རིམ་ཅན་ལ་བལྟོས་ནས་རིམ་གྱིས་བྱེད་ཏོ་ཅེ་ན། འགྱུར་བ་མེད་པ་དེ་ལ་རྐྱེན་གྱིས་ཕན་བཏགས་པ་མེད་ལ། རྐྱེན་གྱིས་ཕན་མ་གཏགས་ཀྱང་རྐྱེན་གྱིས་སྐྱེད་པར་འདོད་ན་ཧ་ཅང་ཐལ་སྟེ། རི་བོང་གི་རྭས་ཀྱང་སྐྱེད་པའམ་ཐམས་ཅད་ཀྱིས་ཀྱང་ཐམས་ཅད་སྐྱེད་པར་ཐལ་ཞིང་བདག་དེ་རྐྱེན་གྱིས་ཕན་བཏགས་པ་དེའི་ངོ་བོར་གྱུར་ན་དེ་སྐྱེ་འཇིག་ཅན་དུ་འགྱུར་ཞིང་སྐྱེ་འཇིག་(༢༡༩བ)མེད་ན་རྐྱེན་དང་ལྷན་ཅིག་པའི་ངོ་བོར་འགྱུར་བ་མི་སྲིད་ཏོ། །འོན་སྟེ་དེས་མ་བྱས་ཀྱང་གཞན་གྱིས་བྱས་པ་དང་ལྡན་པ་ཡིན་ནོ་ཞེ་ན། བྱེད་པའི་ཚེ་ཡང་ཞེས་ཏེ་བྱེད་པའི་མིང་ཅན་ནུས་པ་དོན་གཞན་སྐྱེད་པའི་ཚེ་ཡང་བདག་དེ་སྔར་གྱི་གནས་སྐབས་མ་བོར་ན་བདག་བྱེད་པ་ཅན་དུ་མི་འགྱུར་ལ་བྱེད་པ་གཞན་དང་བདག་ལ་འབྲེལ་པ་གཏན་མེད་ཏོ། །གལ་སྟེ་བདག་གི་བྱེད་པ་གཞན་གྱིས་བསྐྱེད་པས་འབྲེལ་ཏོ་ཞེ་ན། འོ་ན་བྱེད་པ་གཞན་དེའང་བྱེད་པ་གཞན་གྱིས་བྱེད་དགོས་པས་ཐུག་མེད་ཏུ་འགྱུར་ལ། རང་གི་ངོ་བོས་བྱེད་པ་གཞན་དེ་བྱེད་ན་འབྲས་བུའང་རང་གི་ངོ་བོས་བྱེད་པས་རྒྱུ་ལ་མ་ལྟོས་པར་ཐལ་བས་བྱེད་པ་གཞན་ལ་དོན་མེད་པ་དང་རང་གི་ངོ་བོ་ཡང་མི་རྟག་པར་འགྱུར་རོ། །

			ཞེས་བཀག་གོ། །

			འགྲེལ་ཆེན་ལས་ནི། འདི་ནི་ཅི་ཡང་མི་བྱེད་པ་ཁོ་ན་ཡིན་སྟེ་བྱ་བ་འགའ་ལ་ཡང་མི་མཁོ་བའི་ཕྱིར། འོན་སྟེ་བྱེད་པ་མེད་པ་དེ་ལ་ཡང་ལྷན་ཅིག་བྱེད་པའི་རྐྱེན་གཞན་ཉེ་བ་ལས་བྱེད་པ་ཁས་བླང་སྟེ། གང་།

			ཤེས་དང་རྩོལ་བ་དང་འབྲེལ་བ། །

			དེ་ལ་བྱེད་པོ་ཉིད་ཏུ་བཤད། །

			ཅེས་པས་སོ་ཞེ་ན། ཤེས་རྩོལ་སོགས་རྐྱེན་གཞན་རྣམས་དང་ཕྲད་ན་ཡང་སྔར་ལས་འགྱུར་བ་མེད་སྟེ་རྟག་པའི་ཕྱིར། སྔར་གྱི་རང་བཞིན་ལས་འཕོ་བ་མེད་པའི་བདག་ལ་རྐྱེན་གྱིས་ཅི་བྱར་ཡོད། ཇི་ལྟར་གང་ཞིག་སྔོན་བྱེད་པ་མེད་པའི་དུས་ན་ཡིན་པ་དེ་ལྟར་བྱེད་པའི་དུས་ན་ཡང་ཡིན་ན་བྱེད་པ་པོའི་རང་བཞིན་དང་བྲལ་བ་དེ་ལ་བྱེད་པ་པོས་ཅི་ཞིག་བྱས། གང་གིས་ན་རྐྱེན་གཞན་དང་ཕྲད་པ་དེ་བྱ་བར་རྣམ་པར་འཇོག་པར་བྱེད་པ་ཡིན་ན་གཞན་དང་འབྲེལ་པ་གཉི་ག་མེད་པའི་ཕྱིར་ན་བདག་དེའི་བྱེད་པ་འདི་ཡིན་ནོ་ཞེས་འབྲེལ་བར་འགྱུར་བ་གང་ཞིག་ཡོད་ཅེས་བཀག་གོ། །

			མདོར་ན་རང་དབང་ཅན་གྱི་བདག་དང་གཙོ་བོ་སོགས་མེད་སྟེ་ཆོས་ཐམས་ཅད་རྒྱུ་རྐྱེན་ལ་བལྟོས་པས་ན་དེ་ལྟར་ཐམས་ཅད་གཞན་གྱི་དབང་ཅན་སྟེ་རྒྱུ་རྐྱེན་ཚོགས་པ་དེའི་དབང་གིས་འབྲས་བུ་དེ་རང་དབང་མེད་པར་(༢༢༠ན)བསྐྱེད་པའོ། །དེ་ལྟར་ཤེས་པ་ན་ཆུ་ལས་ལྦུ་བ་དང་མེ་ལས་དུ་བ་ལྟར་མེད་བཞིན་དུ་རྒྱུ་རྐྱེན་ཙམ་དུ་སྣང་བའི་ཆོས་འདི་ཐམས་ཅད་སྤྲུལ་པའམ་སྒྱུ་མ་ལྟར་རིག་སྟེ་གང་ལ་ཁྲོ་བར་བྱ་བའི་ཡུལ་དང་གང་གིས་ཁྲོ་བར་བྱེད་པའི་བདག་ཀྱང་མི་མཐོང་བ་དེའི་ཚེ་ཆོས་གང་ལ་ཡང་ཁྲོ་བར་མི་འགྱུར་རོ། །

			འགྲེལ་ཆེན་ལས་ནི། དོན་དམ་པར་སུ་ཞིག་སུ་ལ་གནོད་པ་བྱེད། དེ་བས་ན་གནོད་པ་བྱེད་པོ་གང་ལ་གནོད་པ་བྱས་པ་གང་ཞིག་གང་དུ་ཞེ་སྡང་བར་འགྱུར་ཞེ་ན།

			མྱ་ངན་འདས་འདྲའི་དངོས་ཀུན་ལ། །

			དེ་ལྟར་ཤེས་ན་སུ་ཞིག་ཁྲོ། །

			ཞེས་གཞུང་བཏོན་ནས་འབྲུ་གཉེར་ཏོ། །

			གསུམ་པ་ནི།

			གང་གིས་གང་ཞིག་བཟློག་བྱ་སྟེ། །

			བཟློག་པའང་རིགས་པ་མིན་ཞེ་ན། །

			དེ་ལ་བརྟེན་ནས་སྡུག་སྔལ་རྣམས། །

			རྒྱུན་ཆད་འགྱུར་འདོད་མི་རིགས་མེད། །

			ཅེས་གསུངས་ཏེ། འོ་ན་ཐམས་ཅད་སྤྲུལ་པ་ལྟ་བུ་ཡིན་ན་ཟློག་པ་པོ་གང་གིས་བཟློག་བྱ་གང་ཞིག་བཟློག་པར་བྱ་སྟེ། བཟློག་བྱ་དང་ཟློག་བྱེད་གང་ཡང་མེད་པའི་ཕྱིར། དེས་ན་ཁྲོ་བ་ཟློག་པའང་རིགས་པ་མིན་ནོ་ཞེ་ན། བཟློག་བྱའི་ཁྲོ་བ་དང་ཟློག་བྱེད་ཀྱི་གཉེན་པོ་དང་ཟློག་པ་པོའི་གང་ཟག་རྣམས་ངོ་བོ་ཉིད་ཀྱིས་ཡོད་པ་ནི་མ་ཡིན་ཡང་ཐག་ཁྲ་ལ་སྦྲུལ་འཛིན་གྱི་བློས་བྲོས་པ་ན་གཡང་དུ་ལྷུང་ནས་སྡུག་བསྔལ་བར་བྱེད་པ་ལྟར་བློ་བུར་དུ་བྱུང་བའི་ཁྲོ་བ་འདིས་ངན་སོང་གི་གཡང་དུ་ལྷུང་བར་བྱེད་ལ། སྦྲུལ་འཛིན་གྱི་བློ་ལོག་པ་ན་འཇིགས་པ་མེད་པ་ལྟར་ཁྲོ་བ་རང་བཞིན་མེད་པའི་བློ་བུར་བ་དེ་ཉིད་གཉེན་པོ་རང་བཞིན་མེད་པའི་བློ་བུར་བས་བཟློག་པ་དེ་ལ་བརྟེན་ནས་འབྲས་བུ་ངན་སོང་དང་མཐོང་ཆོས་ཀྱི་སྡུག་སྔལ་རྣམས་རྒྱུན་འཆད་པར་འགྱུར་ལ། དེའི་ཕྱིར་ཐག་ཁྲ་ཡིན་གྱི་སྦྲུལ་མ་ཡིན་ནོ་ཞེས་སྟོན་པ་ལྟར་ཁྲོ་བ་ཟློག་པར་འདོད་པའི་ཕྱིར་འདི་ལ་མི་རིགས་པ་མེད་ཏོ། །

			འགྲེལ་ཆེན་ལས་ནི།

			འཐུག་པ་མི་རིགས་ན་ཟློག་པའང་མི་རིགས་སོ་ཞེ་ན། དེ་ལ་སོགས་ཏེ་ཆོས་ཐམས་ཅད་བྱེད་པ་མེད་པ་ཡིན་མོད་ཀྱི་དེ་ལྟ་ན་ཡང་རྟེན་ཞིང་འབྲེལ་བར་འབྱུང་བའི་སྟོབས་ཀྱིས་གཞན་(༢༢༠བ)གྱི་དབང་ཅན་དུ་བསྟན་ལ། དེས་ན་མ་རིག་པའི་རྐྱེན་གྱིས་སྟོབས་ཀྱིས་གོང་ནས་གོང་དུ་འབྲས་བུ་འདྲེན་པས་འདུ་བྱེད་ལ་སོགས་པའི་དངོས་པོ་འཇུག་ཞིང་སྔ་མ་སྔ་མ་ལོག་པ་ན་ལྡོག་སྟེ་དེས་ན་འཁོར་བའི་སྡུག་སྔལ་གྱི་རྒྱུན་ཟློག་པར་འདོད་པས་ཞེ་སྡང་ལ་སོགས་པས་སྡིག་པ་ལ་འཇུག་པ་ལས་ཟློག་པར་འཐད་ཅིང་དེས་མངོན་མཐོ་དང་ངེས་ལེགས་ཀྱི་རང་བཞིན་གྱི་འབྲས་བུ་སྐྱེའོ། །ཞེས་བྱུང་ངོ་། །

			བཞི་པ་ནི།

			དེ་བས་དགྲ་འམ་མཛའ་ཡང་རུང་། །

			མི་རིགས་བྱེད་པ་མཐོང་གྱུར་ན། །

			འདི་འདྲའི་རྐྱེན་ལས་གྱུར་ཏོ་ཞེས། །

			དེ་ལྟར་སོམས་ཏེ་བདེ་བར་གནོས། །

			གལ་སྟེ་རང་དགའས་འགྲུབ་འགྱུར་ན། །

			འགའ་ཡང་སྡུག་སྔལ་མི་འདོད་པས། །

			ལུས་ཅན་དག་ནི་ཐམས་ཅད་ཀྱང་། །

			སུ་ལའང་སྡུག་སྔལ་འབྱུང་མི་འགྱུར། །

			ཞེས་གསུངས་ཏེ། དེ་ལྟར་རང་དབང་མེད་པར་ཁྲོ་བའི་སེམས་ཅན་དག་ནི་སྙིང་རྗེའི་ཡུལ་ཡིན་གྱི་ཁྲོ་བའི་ཡུལ་མིན་ལ། རྒྱུ་རྐྱེན་གཞན་མ་ཚོགས་ན་བསམས་པ་ཙམ་གྱིས་ནི་ཅི་ཡང་མི་འགྲུབ་སྟེ་སེམས་ཅན་ཐམས་ཅད་བདག་སྡུག་སྔལ་བར་མི་འདོད་ཅིང་བདེ་བ་ཁོ་ན་འདོད་པས་ན་དེ་ལྟར་ཡང་འགྱུར་རིགས་ཀྱང་དེ་མི་སྣང་བའི་ཕྱིར། དེས་ན་ཕ་རོལ་གྱི་སེམས་ལ་ཁྲོ་བ་བསམས་པ་ཙམ་གྱིས་ནི་བདག་ལ་གནོད་པ་ཡང་མ་ཡིན་ནོ་ཞེས་ཚིགས་སུ་བཅད་པ་ཕྱི་མ་འདི་ཞར་བྱུང་གི་རིགས་པར་བསྟན་ཏོ། །

			འགྲེལ་པ་དུ་མར་རྒྱུ་མེད་ཏུ་རང་གར་འགྲུབ་པར་འགྱུར་ན་ཞེས་འབྲུ་བསྣན་མོད་ཀྱང་འགའ་ཡང་སྡུག་སྔལ་མི་འདོད་པས་ཅེས་པ་དང་འབྲེལ་བའི་ཕྱིར་རང་དགའ་བ་སྟེ་བསམས་པས་འགྲུབ་ན་ཞེས་པའི་དོན་དུ་སྣང་ངོ་། །དེ་དག་གིས་ནི་ལས་དང་པོ་པའི་ཆོས་ཟབ་མོ་ལ་ངེས་པར་སེམས་པའི་བཟོད་པ་བསྟན་གྱི་འཕགས་པ་རྣམས་ཀྱི་དེ་ནི་བསམ་གྱིས་མི་ཁྱབ་པ་ཞིག་སྟེ།

			ན་མཁའ་མཛོད་ཀྱི་མདོ་ལས།

			འདི་དག་བདག་ལ་གཤེ་ཡང་བཟོད་ཏོ་སྙམ་པ་དེ་ནི་ང་ཡིར་འཛིན་པའི་བཟོད་པའོ། །འདི་དག་གཤེ་བ་བདག་གིས་བཟོད་པར་བྱའོ་སྙམ་པ་དེ་ནི་ངར་འཛིན་པའི་བཟོད་(༢༢༡ན)པའོ༏འདི་དག་ནི་ཡི་གེ་སྣོར་བའོ་སྙམ་པ་དེ་ནི་སྒྲ་དང་སྐད་ཀྱི་བཟོད་པའོ༏འདི་ཡང་སྟོང་པ་བདག་ཡང་སྟོང་པའོ་སྙམ་པ་དེ་ནི་ཡིད་ལ་བྱེད་པ་སྦྱོར་བའི་བཟོད་པའོ༏བདག་གིས་བཟོད་པར་བྱའོ་སྙམ་པ་དེ་ནི་རྣམ་པར་རིག་པའི་བཟོད་པ་སྟེ་འདི་རྣམས་ནི་བཟོད་པ་ན་མཁའ་དང་མཚུངས་པ་མ་ཡིན་ནོ། །ཞེས་དང་། འདི་ལྟ་སྟེ་ཚིག་ན་མཁའ་དང་མཚུངས་པའི་ཕྱིར་གཤེ་ཡང་སླར་མི་གཤེ་བ་དང་། ལུས་ན་མཁའ་དང་མཚུངས་པའིཕྱིར་རྡེགས་ཀྱང་སླར་མི་བརྡེག་པ་དང་། སེམས་ན་མཁའ་དང་མཚུངས་པའི་ཕྱིར་སྤྱོས་ཀྱང་སླར་མི་སྤྱོ་བ་དང་། བསམ་པ་ན་མཁའ་དང་མཚུངས་པའི་ཕྱིར་ཁྲོས་ཀྱང་སླར་མི་ཁྲོ་བ་སྟེ་ཆོས་བཞི་པོ་དེ་དག་དང་ལྡན་ན་བཟོད་པ་ན་མཁའ་དང་མཚུངས་པ་ཡིན་ནོ། །ཞེས་དང་། སྟོང་པ་ཉིད་ལ་བཟོད་ཀྱང་ལྟ་བ་གཞིག་པའི་ཕྱིར་མ་ཡིན་པ་དང་། མཚན་མ་མེད་པ་ལ་བཟོད་ཀྱང་མཚན་མ་སེལ་བ་མིན་པ་དང་། སྨོན་པ་མེད་པར་བཟོད་ཀྱང་བྱང་ཆུབ་ཏུ་སྨོན་པ་མེད་པ་མ་ཡིན་པ་དང་། མངོན་པར་འདུ་མི་བྱེད་པ་ལ་བཟོད་ཀྱང་འདུས་བྱས་རྣམ་པར་གཞིག་པའི་ཕྱིར་མ་ཡིན་པ་དང་། སྐྱེ་བ་མེད་པ་ལ་བཟོད་ཀྱང་འདུས་མ་བྱས་ཀྱི་མཚན་ཉིད་ཀྱིས་མ་ཡིན་པ་དང་། འབྱུང་བ་མེད་པ་ལ་བཟོད་ཀྱང་སྐྱེ་བ་དང་གནས་པས་མ་ཡིན་པ་དང་། སེམས་ཅན་མེད་པ་ལ་བཟོད་ཀྱང་དངོས་པོ་རྣམ་པར་གཞིག་པའི་ཕྱིར་མ་ཡིན་པ་དང་། ཇི་ལྟ་བ་བཞིན་དུ་བཟོད་ཀྱང་དུས་རྣམ་པར་གཞིག་པའི་ཕྱིར་མ་ཡིན་པ་སྟེ་བརྒྱད་པོ་འདི་དག་ནི་བྱང་ཆུབ་སེམས་དཔའ་རྣམས་ཀྱི་ཆོས་ལ་ངེས་པར་རྟོག་པའི་བཟོད་པའོ། །ཞེས་སོ། །

			གསུམ་པ་གནོད་པ་ལ་ཇི་མི་སྙམ་པའི་བཟོད་པ་སྟོན་པ་ལ། གནོད་བྱེད་སྙིང་རྗེའི་ཡུལ་དུ་བསྟན་པ། ཁྲོ་བའི་རྒྱུ་མཚན་ལ་དཔྱད་པ། རང་ཉིད་ཀྱིས་ཉེས་པར་བསྟན་པ། གནོད་བྱེད་དེ་བདག་ལ་ཕན་འདོགས་ཡིན་ཡང་གནོད་པའི་རྣམ་སྨིན་གྱི་སྡུག་སྔལ་རང་བཞིན་གྱིས་མྱོང་བར་བསྟན་པའོ། །

			དང་པོ་ནི།

			བག་མེད་པས་ནི་བདག་ལ་བདག །

			ཚེར་མ་ལ་སོགས་གནོད་པ་བྱེད། །

			བུད་མེད་(༢༢༡བ)ལ་སོགས་འཐོབ་བྱའི་ཕྱིར། །

			རྔམ་ཞིང་ཟས་བཅོད་ལ་སོགས་བྱེད། །

			ཁ་ཅིག་འགག་ཞིང་གཡང་སར་འཕྱོང་། །

			དུག་དང་མི་འཕྲོད་ཟ་བ་དང་། །

			བསོད་ནམས་མ་ཡིན་སྤྱོད་པ་ཡིས། །

			རང་ལ་གནོད་པ་བྱེད་པ་ཡོད། །

			གང་ཚེ་ཉོན་མོངས་དབང་གྱུར་བས། །

			བདག་སྡུག་ཉིད་ཀྱང་གསོད་བྱེད་པ། །

			དེ་ཚེ་དེ་དག་གཞན་ལུས་ལ། །

			གནོད་མི་བྱེད་པར་ཇི་ལྟར་འགྱུར། །

			ཉོན་མོངས་སྐྱེས་པས་དེ་ལྟ་བུར། །

			བདག་གསོད་ལ་སོགས་ཞུགས་པ་ལ། །

			སྙིང་རྗེ་བརྒྱ་ལ་མ་སྐྱེས་ཀྱང་། །

			ཁྲོ་བར་འགྱུར་བ་ཅིའི་ཐ་ཚིག །

			ཞེས་གསུངས་ཏེ། འགྲེལ་ཆེན་ལས།

			བག་མེད་པ་ནི་མ་བརྟགས་པའོ། །

			ཞེས་གསུངས་ཏེ། ཕྱི་རྗེས་གཞན་མ་བལྟས་པར་ཟས་ནོར་རམ་བུད་མེད་སོགས་འཕྲལ་གྱི་བདེ་བ་སྣ་རེའི་ཆེད་ཏུ་སེམས་ཅན་འདི་དག་མི་བྱ་བ་ཅི་ཡང་མེད་སྟེ་ཉོན་མོངས་པའི་དབང་དུ་གྱུར་པ་ན་ཤིན་དུ་གཅེས་པ་བདག་ཉིད་ཀྱང་བདག་ཉིད་ལ་མཚོན་བརྡེག་པ་དང་ཤིན་དུ་སྡུག་པའི་བུ་སོགས་ཀྱང་གསོད་པ་ཡོད་ན་དེ་དག་གཞན་ལ་གནོད་པ་ཅིས་མི་བྱེད། འདི་ལྟར་སྨྱོན་པ་ལྟ་བུར་གནས་པ་ལ་སུ་ཞིག་ཁྲོ་སྟེ་ཤིན་དུ་སྙིང་རྗེའི་ཡུལ་ཁོ་ནའོ། །

			གཉིས་པ་ནི།

			གལ་སྟེ་གཞན་ལ་འཚེ་བྱེད་པ། །

			བྱིས་པ་རྣམས་ཀྱི་རང་བཞིན་ན། །

			དེ་ལ་ཁྲོ་བ་མི་རིགས་ཏེ། །

			ཧྲེག་པའི་རང་བཞིན་མེ་བཀོན་འདྲ། །

			འོན་སྟེ་སྐྱོན་དེ་བློ་བུར་བ། །

			སེམས་ཅན་རང་བཞིན་དེས་ན་ཡང་། །

			འོ་ནའང་ཁྲོ་བ་མི་རིགས་ཏེ། །

			མཁའ་ལ་དུད་འཐུལ་བཀོན་པ་བཞིན། །

			དབྱུག་པ་ལ་སོགས་དངོས་བཀོལ་སྟེ། །

			གལ་སྟེ་འཕེན་པ་ལ་ཁྲོ་ན། །

			དེ་ཡང་ཞེ་སྡང་གིས་རྦད་པས། །

			ཉིས་ན་ཞེ་སྡང་ལ་ཁྲོ་རིགས། །

			ཅེས་གསུངས་ཏེ། ཁྲོ་བ་ནི་བྱིས་པའི་ཆོས་ཉིད་ཀྱིས་ཡིན་ནོ་ཞེ་ན། མེའི་རང་བཞིན་ཚ་བའི་ཕྱིར་མེ་སྦར་ནས་ཚ་བ་ལ་ཁྲོ་མི་རིགས་པ་ལྟར་བྱིས་པ་བསྟེན་ནས་དེ་ཁྲོ་བ་ལ་ཁྲོ་མི་རིགས་པར་འགྱུར་རོ། །གལ་སྟེ་ཁྲོ་བ་བློ་བུར་བ་ཡིན་ལ་སེམས་ཅན་གྱི་ངོ་བོ་ཉིད་ཀྱིས་མ་ཡིན་ན་ནི་(༢༢༢ན)ན་མཁའ་ལ་དུད་པ་འཐུལ་བ་ན་ན་མཁའས་ཉེས་སོ། །ཞེས་བཀོན་པ་ལྟ་བུ་སྟེ་དུ་བས་མིག་ཚ་བར་བྱེད་པ་ནི་དུ་བའི་ཉེས་པ་ཡིན་གྱི་ན་མཁའི་ཉེས་པ་མ་ཡིན་ནོ། །

			དབྱུག་པ་སོགས་བསྣུན་པ་ལ་ཁྲོ་ན་དབྱུག་པ་ལ་ཁྲོ་བར་རིགས་སོ། །དེ་སྐྱེས་བུས་བསྣུན་ནོ་ཞེ་ན་སྐྱེས་བུའང་ཞེ་སྡང་གིས་རྦད་པས་ཞེ་སྡང་ལ་ཁྲོ་བར་རིགས་ལ། དེ་ལྟ་ན་སྐྱེས་བུའི་ཞེ་སྡང་ནི་བདག་གིས་མི་མཐོང་ལ་བདག་རྒྱུད་ཀྱི་ཞེ་སྡང་ནི་བདག་ཉིད་ཀྱིས་མངོན་སུམ་དུ་མྱོང་བའི་ཕྱིར་རང་གི་ཞེ་སྡང་ལ་ཁྲོ་བར་རིགས་སོ། །

			གསུམ་པ་ནི།

			བདག་གིས་སྔོན་ཆད་སེམས་ཅན་ལ། །

			འདི་འདྲ་བ་ཡི་གནོད་པ་བྱས། །

			དེ་བས་སེམས་ཅན་འཚེ་བྱེད་པ། །

			བདག་ལ་གནོད་པ་འདི་འབྱུང་རིགས། །

			དེ་ཡི་མཚོན་དང་བདག་གིས་ལུས། །

			གཉིས་ཀ་སྡུག་སྔལ་རྒྱུ་ཡིན་སྟེ། །

			དེས་མཚོན་བདག་གིས་ལུས་ཕྱུང་ན། །

			གང་ཞིག་ལ་ནི་ཁྲོ་བར་བྱ། །

			ཤུ་བ་མི་ཡི་གཟུགས་འདྲ་བ། །

			རེག་དུ་མི་བཟོད་སྡུག་སྔལ་ཅན། །

			ཧྲེད་ལྡོངས་བདག་གིས་བཟུང་གྱུར་ན། །

			དེ་ལ་གནོད་པ་སུ་ལ་ཁྲོ། །

			བྱིས་པ་སྡུག་སྔལ་མི་འདོད་ཅིང་། །

			སྡུག་སྔལ་རྒྱུ་ལ་བརྐམ་པས་ན། །

			རང་གི་ཉེས་པས་གནོད་གྱུར་པ། །

			གཞན་ལ་བཀོན་དུ་ཅི་ཞིག་ཡོད། །

			དཔེར་ན་དམྱལ་བའི་སྲུང་མ་དང་། །

			རལ་གྲི་ལོ་མའི་ནགས་ཚལ་ལྟར། །

			རང་གི་ལས་ཀྱིས་འདི་བསྐྱེད་ན། །

			གང་ཞིག་ལ་ནི་ཁྲོ་བར་བྱ། །

			ཞེས་གསུངས་ཏེ། དང་པོས་སྔོན་གྱི་ལེ་ལན་ཡིན་པར་བསྟན། དེ་ནས་གཉིས་ཀྱིས་གནོད་བྱའི་ལུས་བཟུང་བས་ཉེས་པར་བསྟན། གཉིས་ཀྱི་རང་གི་སྡིག་པའི་འབྲས་བུར་བསྟན་པ་སྟེ།

			སྔོན་ཡང་བདག་གིས་གཞན་ལ་གནོད་པ་བྱས་པས་རྣམ་སྨིན་གྱི་འབྲས་བུ་ངན་སོང་གི་སྡུག་སྔལ་མང་དུ་མྱོང་ནས་ད་ལྟ་མྱོང་བ་རྒྱུ་མཐུན་གྱི་འབྲས་བུ་གནོད་པ་འདི་མྱོང་བ་ཡིན་ན། ཡང་ད་ལྟ་ལན་དུ་གནོད་པ་བྱས་ནས་ཕྱིས་རྣམ་སྨིན་གྱི་འབྲས་བུ་དམྱལ་བར་སྐྱེ་ཞིང་མྱོང་བ་རྒྱུ་མཐུན་གྱི་དུས་འདི་བས་ཆེས་ལྷག་(༢༢༢བ)པའི་གནོད་པ་ལན་གྲངས་བྱེ་བ་ཕྲག་མང་པོ་མྱོང་བར་བྱེད་ཏམ་ཅི། དེ་ལྟ་མོད་ཀྱི་རང་གིས་ལུས་རགས་པ་རྡོས་བཅས་མི་གཙང་བའི་རང་བཞིན་འདི་བཟུང་བས་གཞན་གྱིས་མཚོན་རྡེག་པར་ཟད་ཀྱི་ན་མཁའ་ལྟ་བུ་ཞིག་ན་ནི་སུས་ཀྱང་ཅི་བྱར་ཡང་མེད་པས་འབེན་ལྟ་བུའི་ལུས་ལ་ཁྲོ་བར་རིགས་སོ། །དེས་ན་སེམས་ཅན་རྣམས་ནི་འཚིག་པར་མི་འདོད་ཀྱང་མེ་ལ་ནན་གྱིས་འཕྱོང་བའི་ཕྱེ་མ་ལེབ་ལྟ་བུ་སྟེ་སྡུགསྔལ་མི་འདོད་ཀྱང་སྡུག་སྔལ་གྱི་རྒྱུ་སྡིག་པ་ལ་ནན་གྱིས་འཇུག་པ་ཁོ་ན་ཡིན་པས་རང་བྱས་ཀྱི་འབྲས་བུ་སྨིན་པར་ཟད་པ་ངན་སོང་གི་སྡུག་བསྔལ་ལྟ་བུ་སྟེ་རང་གི་ལས་ཀྱིས་བསྐྱེད་པས་གཞན་ལ་ཁྲོར་མེད་ཏོ། །

			བཞི་པ་ནི།

			བདག་གི་ལས་ཀྱི་བསྐུལ་བྱས་ནས། །

			བདག་ལ་གནོད་བྱེད་རྣམས་འབྱུང་སྟེ། །

			དེ་ཡིས་སེམས་ཅན་དམྱལ་འདོད་ན། །

			བདག་གིས་དེ་དག་མ་བརླག་གམ། །

			འདི་དག་ལ་ནི་རྟེན་བཅས་ནས། །

			བཟོད་པས་བདག་སྡིག་མང་དུ་འབྱང་། །

			བདག་ལ་བརྟེན་ནས་དེ་དག་ནི། །

			ཡུན་རིང་སྡུག་སྔལ་དམྱལ་བར་འདོད། །

			བདག་ནི་དེ་ལ་གནོད་བྱེད་ལ། །

			དེ་དག་བདག་ལ་ཕན་འདོགས་ན། །

			ཕྱིན་ཅི་ལོག་དུ་ཅི་ཡི་ཕྱིར། །

			མ་རུངས་སེམས་ཁྱོད་ཁྲོ་བར་བྱེད། །

			གལ་སྟེ་བདག་ལ་བསམ་པ་ཡི། །

			ཡོན་ཏན་ཡོད་ན་དམྱལ་མི་འགྲོ། །

			གལ་སྟེ་བདག་གིས་བདག་བསྲུངས་ན། །

			དེ་དག་ལས་འདིར་ཅི་ཞིག་འབྱུང་། །

			འོན་སྟེ་ལན་དུ་གནོད་བྱས་ན། །

			དེ་དག་བསྲུངས་པར་མ་གྱུར་ལ། །

			བདག་གི་སྤྱོད་པའང་ཉམས་པར་འགྱུར། །

			དེས་ན་དཀའ་ཐུབ་ཞིག་པར་འགྱུར། །

			ཞེས་གསུངས་ཏེ། དང་པོས་མདོར་བསྟན། གཉིས་པས་གསལ་བར་བཤད། གསུམ་པས་ཕན་བཏགས་པ་ལ་ཁྲོ་མི་རིགས་པར་བསྟན། བཞི་པས་རང་སེམས་བསྲུངས་ན་ངན་འགྲོར་མི་འགྲོ་བར་བསྟན། ལྔ་པས་ལན་བྱས་ན་རང་ཉིད་ཉམས་པར་བསྟན་པ་སྟེ། བདག་རང་གི་ལས་ཀྱིས་ཕ་རོལ་པོ་བསྐུལ་སྟེ་གནོད་པ་བྱས་མོད་(༢༢༣ན)ཀྱང་བྱེད་པ་པོ་ཉིད་ཀྱིས་རྣམ་སྨིན་སྡུག་བསྔལ་མི་བཟད་པ་མྱོང་དགོས་པས་ན་བདག་གིས་གནོད་བྱེད་བརླག་པར་བྱས་ཟིན་པས་ལན་ཆེས་ཆེ་བ་བསླན་ཟིན་གྱིས་ལན་གཞན་སླན་པར་མི་བྱ་ལ། གནོད་བྱེད་ལ་བདག་གིས་བཟོད་པ་བསྒོམས་པས་བདག་གི་སྡིག་པ་མང་དུ་འབྱང་ཞིང་དགེ་བ་ཆེར་འཕེལ་བའི་ཕྱིར་བདག་ལ་ཚུར་ཕན་ཆེར་བཏགས་པ་ཡིན་ན་དེ་ལ་ཅིའི་ཕྱིར་ཁྲོ། གལ་སྟེ་གཞན་ངན་འགྲོར་སྐྱེ་བའི་རྒྱུ་བདག་ལ་རག་ལས་པས་ན་བདག་ཡང་དེར་སྐྱེ་བས་དེའི་ཕྱིར་ཁྲོ་འོ་ཞེ་ན། བདག་ལ་གཞན་ངན་འགྲོར་སྐྱེ་བར་བྱའོ་སྙམ་པ་མེད་ཅིང་བསམ་པའི་ཡོན་ཏན་བཟོད་པ་ཡོད་ན་བདག་ངན་འགྲོར་ག་ལ་འགྲོ་སྟེ་རྒྱུ་མེད་པའི་ཕྱིར། དེ་ལྟར་བདག་གིས་བདག་བསྲུངས་ན་གནོད་བྱེད་དེ་དག་གིས་བདག་ངན་འགྲོར་སྐྱུར་བར་མི་ནུས་ཅིང་སེམས་ལ་ཉེས་པ་ཅི་ཡང་བསྐྱེད་མི་ནུས་སོ། །འོན་སྟེ་ལན་དུ་གནོད་པ་བྱས་ན་བདག་གིས་བདག་མ་བསྲུངས་པ་ཡིན་པས་བདག་གི་བྱང་ཆུབ་སེམས་པའི་སྤྱོད་པ་ཉམས་པ་དང་དཀའ་ཐུབ་ཀྱི་དམ་པ་བཟོད་པ་ཞིག་པར་འགྱུར་བས་ན་བདག་ཉིད་སྲུང་བ་ལ་འབད་པར་བྱའོ། །

			དཀའ་འགྲེལ་ཆུང་ངུ་ལས་ནི། འོན་སྟེ་བདག་ལ་བསམ་པ་ཡི། །ཞེས་པ་འདི་མ་ཁྲོས་པའི་རློམ་པ་དགག་པ་ཞེས། བདག་བཟོད་པ་དང་ལྡན་ནོ། །ཞེས་རློམ་སེམས་སྐྱེས་ན་འདི་ནི་བདག་ཉིད་བསྲུངས་པར་ཟད་པས་རང་ལ་ཕན་བཏགས་པ་ལ་རློམ་སེམས་སྐྱེར་ཅི་ཡོད་ཅེས་པའི་དོན་ཅན་དུ་བཤད་ཏོ། །

			གཉིས་པ་བརྙས་སོགས་ལ་བཟོད་པར་བྱ་བ་ལ་བཞི། བརྙས་སོགས་ཀྱིས་ལུས་ལ་མི་གནོད་པར་བསྟན། གཞན་སྡང་བ་ཙམ་གྱིས་བདག་ལ་མི་གནོད་པར་བསྟན། རྙེད་པའི་གེགས་བྱེད་པ་ལ་ཁྲོ་མི་རིགས་པར་བསྟན། གཞན་མ་དད་པར་བྱེད་པ་ལའང་ཁྲོ་མི་རིགས་པར་བསྟན་པའོ། །

			དང་པོ་ནི།

			ཡིད་ནི་ལུས་ཅན་མ་ཡིན་པས། །

			སུས་ཀྱང་གང་དུའང་གཞོམ་མི་ནུས། །

			ལུས་ལ་མངོན་པར་ཞེན་པས་ན། །(༢༢༣བ)

			ལུས་ནི་སྡུག་སྔལ་དག་གིས་གནོད། །

			བརྙས་དང་ཚིག་རྩུབ་སྨྲ་བ་དང་། །

			མི་སྙན་པ་ཡི་ཚིག་དེ་ཡིས། །

			ལུས་ལ་གནོད་པར་མི་འགྱུར་ན། །

			སེམས་ཁྱོད་ཅི་ཕྱིར་རབ་ཏུ་ཁྲོ། །

			ཞེས་གསུངས་ཏེ། བརྙེས་པ་སྟེ་བཀུར་སྟི་ལས་ལོག་པར་བྱེད་པ་དང་། ཚིག་རྩུབ་མོ་སྟེ་མི་དགའ་བར་འགྱུར་བ་སྨྲ་བ་དང་། མི་སྙན་པ་སྟེ་གཞན་ལ་བདག་གི་བསྔགས་པ་མ་ཡིན་པ་བརྗོད་པ་རྣམས་ལ་མི་དགའ་བར་མི་རིགས་ཏེ་དེ་དག་ཙམ་གྱིས་བདག་གི་ལུས་ལ་མི་གནོད་ཅིང་སེམས་ནི་སུས་ཀྱང་མི་མཐོང་བས་གཞོམ་མི་ནུས་པའི་ཕྱིར། དེས་གཞན་དག་བདག་ལ་མི་དགའ་བར་འགྱུར་བས་ཁྲོའོ་ཞེ་ན།

			གཉིས་པ་ནི།

			གཞན་དག་བདག་ལ་མི་དགའ་བ། །

			དེས་ནི་ཚེ་འདིའམ་ཚེ་གཞན་ལ། །

			བདག་ལ་ཟ་བར་མི་བྱེད་ན། །

			བདག་ནི་ཅི་ཕྱིར་དེ་མི་འདོད། །

			ཅེས་གསུངས་ཏེ། གཞན་མི་དགའ་བ་དེས་ཀྱང་བདག་ལ་ཟ་བར་མི་བྱེད་སྟེ་མི་དགའ་བ་ནི་ཡིད་མི་བདེ་བའི་རང་བཞིན་ཡིན་པས་སུ་ལ་ལྡན་པ་དེ་སྡུག་སྔལ་བར་ཟད་ཏོ། །དེས་བདག་གི་རྙེད་པའི་བར་ཆད་བྱེད་པས་ཁྲོའོ་ཞེ་ན།

			གསུམ་པ་ནི།

			རྙེད་པའི་བར་ཆད་བྱེད་པའི་ཕྱིར། །

			གལ་སྟེ་འདི་དག་མི་འདོད་ན། །

			བདག་གི་རྙེད་པ་འདིར་འདོར་གྱི། །

			སྡིག་པ་དག་ནི་བརྟན་པར་གནས། །

			བདག་ཉིད་དེ་རིང་ཤི་ཡང་སླའི། །

			ལོག་འཚོས་ཡུན་རིང་གསོན་མི་རུང་། །

			བདག་ལྟ་ཡུན་རིང་གནས་གྱུར་ཀྱང་། །

			འཆི་བའི་སྡུག་སྔལ་དེ་ཉིད་ཡིན། །

			རྨི་ལམ་ལོ་བརྒྱར་བདེ་མྱོང་ནས། །

			སད་པར་གྱུར་པ་གང་ཡིན་དང་། །

			གཞན་ཞིག་ཡུད་ཙམ་བདེ་མྱོང་ནས། །

			སད་པར་གྱུར་པ་གང་ཡིན་པ། །

			སད་པ་དེ་དག་གཉིས་ཀ་ལའང་། །

			བདེ་བ་དེ་ནི་ཕྱིར་འོང་མེད། །

			ཚེ་རིང་ཚེ་ཐུང་གཉིས་ཀ་ཡང་། །

			འཆི་བའི་དུས་སུ་དེ་འདྲར་ཟད། །

			རྙེད་པ་མང་པོ་ཐོབ་གྱུར་སྟེ། །

			ཡུན་རིང་དུས་སུ་བདེ་སྤྱད་ཀྱང་། །

			ཆོམ་པོས་ཕྲོགས་པ་ཇི་བཞིན་དུ། །

			སྒྲེན་མོ་ལག་པ་སྟོང་པར་འགྲོ། །

			གལ་སྟེ་སྙེད་པས་གསོན་གྱུར་ན། །

			སྡིག་ཟད་བསོད་ནམས་(༢༢༤ན)བྱ་ཞེ་ན། །

			རྙེད་པའི་དོན་དུ་ཁྲོས་གྱུར་ན། །

			བསོད་ནམས་ཟད་སྡིག་མི་འགྱུར་རམ། །

			གང་གི་དོན་དུ་བདག་གསོན་པ། །

			དེ་ཉིད་གལ་སྟེ་ཉམས་གྱུར་ན། །

			སྡིག་པ་འབའ་ཞིག་བྱེད་པ་ཡི། །

			གསོན་པོ་དེས་ཀོ་ཅི་ཞིག་བྱ། །

			ཞེས་གསུངས་ཏེ། གཅིག་གིས་རྙེད་པ་ལ་སྙིང་པོ་མེད་པར་བསྟན། རྐང་པ་གཉིས་ཀྱིས་ལོག་འཚོས་གསོན་པ་བས་ཤི་ན་ལེགས་པར་བསྟན། ཚིགས་བཅད་ཕྱེད་དང་བཞིས་འཆི་བ་ལ་རྙེད་པས་མི་ཕན་པར་བསྟན། ཚིགས་བཅད་ཐ་མ་གཉིས་ཀྱིས་རྙེད་པ་ལ་ཞེན་ན་སྡིག་པ་འཕེལ་བར་བསྟན་ཏོ། །

			དེ་ཡང་ལོངས་སྤྱོད་ནི་ཚེ་ཕྱི་མར་རྗེས་སུ་འབྲེང་བ་མེད་སྟེ་སེམས་ཅན་རྣམས་འཆི་བ་ན་ལུས་ཀྱང་ཤུལ་དུ་བོར་སྟེ་རྣམ་ཤེས་གཅིག་པོར་འགྲོ་ན་རྙེད་པ་གཞན་ཇི་ལྟར་འཁྱེར་དུ་ཡོང་སྟེ་ལས་དགེ་སྡིག་ཁོ་ན་མ་གཏོགས་པ་སྐབས་དེར་གྲོགས་གཞན་ཅི་ཡང་ཡོད་པ་མ་ཡིན་ལ། གསོན་པའི་དུས་རྙེད་པ་སྣ་རེའི་ཆེད་ཏུ་ཡང་དཀའ་བ་དང་སྡིག་པ་མང་པོས་བསྒྲུབས་མོད་ཀྱང་རྙེད་པ་དེ་འགྲུབ་པར་ཡང་མ་ངེས་ལ། གྲུབ་ཀྱང་གཞན་གྱིས་དབྲོག་པ་སོགས་ཀྱིས་ཞག་གཅིག་ལོངས་སྤྱད་ཏུ་ཡོད་པར་ཡང་མ་ངེས་ལ་ལོངས་སྤྱད་ཏུ་བྱུང་ཡང་འཆི་བའི་ཚེ་རྙེད་པ་དེ་ཤུལ་དུ་བཞག་ནས་དེའི་ཆེད་ཏུ་བསགས་པའི་སྡིག་པ་ཁོ་ན་དང་འགྲོགས་ནས་འགྲོ་བར་ཟད་ལ། སྲིད་པའི་བདེ་བ་ཐམས་ཅད་ཀྱང་འཕྲལ་མྱོང་ཙམ་དུ་སྣང་ཡང་དེ་མ་ཐག་མི་བདེན་པར་འགགས་ཏེ་ཕྱིས་དེའི་ཚེ་དེ་ལྟར་བྱུང་ངོ་ཞེས་དྲན་པའི་ཡུལ་ཙམ་དུ་ཟད་པས་རྨི་ལམ་ལྟ་བུ་ཁོ་ན་སྟེ་རྨི་ལམ་དུ་བདེ་སྡུག་ཅི་མྱོང་ཡང་སད་པ་ན་མི་སྣང་བ་ལྟར་འཁོར་བའི་བདེ་སྡུག་ཚེ་རིང་ཐུང་བརྙེད་མ་རྙེད་སོགས་སྣང་བ་ཐམས་ཅད་དེ་འདྲ་བར་ཟད་སྟེ་ཚོང་པ་ཆོམ་པོས་བཅོམ་པ་ལྟར་འཆི་བདག་གི་ཆོམ་པོས་བཅོམ་པ་ན་མགོན་སྐྱབས་ཀྱི་གོས་མེད་ཅིང་དགེ་བའི་ནོར་མ་ཁྱེར་བའི་སྒྲེན་མོ་ལག་སྟོང་དུ་འགྲོ་བ་ཁོ་ནའོ། །འོན་སྟེ་སྔར་རྙེད་པ་བསྒྲུབས་ཏེ་བརྙེད་པ་དེས་ཕྱིས་དགེ་བ་བྱའོ་ཞེ་ན་རྙེད་པའི་དོན་དུ་ཁྲོ་བ་སོགས་སྡིག་པ་(༢༢༤བ)བསགས་པ་དེས་བསོད་ནམས་ཟད་པར་འགྱུར་ལ། རྙེད་པ་དེས་བསོད་ནམས་ཀྱི་ལས་མ་བྱས་པའི་སྔར་བདག་འཆི་བར་འགྱུར་མི་འགྱུར་ཡང་ཏོལ་མེད་ལ། བསོད་ནམས་སྔ་མ་དག་ཟད་པར་འགྱུར་བའི་དགེ་བ་ཆུང་ངུ་དེས་ཀྱང་ཅི་ཞིག་བྱ་ལ། གྲུ་ནི་ཆུ་བོ་ལས་བརྒལ་བའི་ཆེད་ཏུ་ཡིན་པ་ལྟར་བྱང་ཆུབ་སེམས་དཔའི་ལུས་ཀྱང་གཞན་དོན་དུ་དགེ་བ་སྒྲུབ་པའི་ཆེད་ཏུ་བཟུང་བར་ཟད་ལ། གང་གི་ཆེད་ཏུ་བདག་ཉིད་གསོན་པའི་དགེ་བ་ཉམས་ན་སྡིག་པ་འཕེལ་བའི་གསོན་པས་ཅི་ཞིག་བྱ་སྟེ་ངན་སོང་གི་རྒྱུ་སྒྲུབ་པ་ཁོ་ནར་ཟད་པའི་ཕྱིར་རོ། །

			གལ་སྟེ་མི་སྙན་པར་བརྗོད་པ་ལས་གཞན་བདག་ལ་མ་དད་པར་འགྱུར་བས་དེའི་ཕྱིར་ཁྲོ་འོ་ཞེ་ན།

			བཞི་པ་ནི།

			གལ་སྟེ་སེམས་ཅན་དད་མེད་པས། །

			མི་སྙན་སྨྲ་ལ་ཁྲོ་ཞེ་ན། །

			གཞན་ལ་མི་སྙན་བརྗོད་ལའང་ཁྱོད། །

			དེ་བཞིན་ཅི་སྟེ་ཁྲོ་མི་བྱེད། །

			མ་དད་གཞན་ལ་རག་ལས་པས། །

			དད་པ་མེད་ལ་ཁྱོད་བཟོད་ན། །

			ཉོན་མོངས་རྐྱེན་ལ་རག་ལས་པའི། །

			མི་སྙན་སྨྲ་ལ་ཅིས་མི་བཟོད། །

			ཅེས་གསུངས་ཏེ། དེ་ལྟ་ན་གཞན་གྱིས་གཞན་ལ་མི་སྙན་པར་བརྗོད་པས་ཀྱང་གཞན་ལ་མ་དད་པ་སྐྱེ་བར་མཚུངས་པས་དེ་ལ་ཡང་ཁྲོ་བར་རིགས་སོ། །གལ་སྟེ་གཞན་དམིགས་ཡུལ་དུ་བྱས་ནས་མ་དད་པ་ལ་ཁྲོ་བར་མི་བྱེད་པས་གཞན་ལ་དད་པ་མེད་པ་ལ་ཁྱོད་བཟོད་ན་བདག་ལ་དད་པ་མེད་པ་ལའང་བཟོད་པར་རིགས་ལ། ལེགས་པར་བརྟགས་ན་བདག་ནི་གང་ནའང་ཡོད་པ་མིན་པས་སུ་ལའང་མི་སྙན་པར་བརྗོད་པ་མེད་ལ། བརྗོད་པ་པོ་ཡང་ཉོན་མོངས་པས་རང་དབང་མེད་པར་བསྐུལ་སྟེ་བླ་རྡོལ་ཙམ་དུ་ཟད་ན་ཡང་དག་པར་སུས་ཀྱང་སུ་ལ་དམད་པ་མ་ཡིན་པའི་ཚིག་བྲག་ཆ་ལྟ་བུ་དེ་ལ་ཅིའི་ཕྱིར་མི་བཟོད་ཅེས་པའི་དོན་ཏོ།།

			ཚིགས་བཅད་ཕྱི་མའི་དོན་ལ་དཀའ་འགྲེལ་ཆུང་ངུ་ལས་ནི།

			གཞན་ལ་དད་པ་ཉམས་པ་ནི་བརྙེས་པའི་ཡུལ་གཞན་ལ་དམིགས་ཅིང་གཞན་ལ་རག་ལས་ནས་བྱང་བ་ཡིན་གྱི་བདག་ལ་རག་ལས་ནས་བྱང་བ་མ་ཡིན་པས་དེ་ལ་བཟོད་ན་འོ་ན་བདག་ལ་(༢༢༥ན)བརྙས་སོགས་ཀྱང་སྨྲ་བ་པོའི་བསམ་པ་ཉོན་མོངས་པའི་རང་བཞིན་ལས་བྱུང་བ་ཡིན་གྱི་ཁྱོད་ལས་ནི་དོན་དམ་པར་མ་བྱུང་བའི་ཕྱིར་དེ་ལ་ཁྱོད་ཅིས་ཏེ་ཁྲོ། ཞེས་འབྲུ་གཉེར་ཏོ། །

			བི་བྷུ་ཏིས་ནི།

			གཞན་ལས་ཐོས་ནས་མི་སྙན་པ་སྒྲོག་པ་རྣམས་ལ་ཁྱོད་བཟོད་ཅེ་ན། དེའི་ཚེ་ཉོན་མོངས་པ་འབྱུང་བ་ཉིད་གཞན་ཡིན་སྟེ་དེ་ལ་རག་ལས་པ་ལ་ཁྱོད་ཀྱིས་བཟོད་པར་འོས་ཏེ་རིགས་པ་མཚུངས་སོ། །ཞེས་འཆད་ཅིང་།

			དགེ་བའི་ལྷས།

			གཞན་གྲགས་པ་མ་ཡིན་པ་བྱེད་པ་དད་པ་མེད་ལ་ཁྱོད་བརྩེ་ན་གྲོགས་པོ་ལ་སོགས་པ་ལའོ། །གལ་སྟེ་དེ་ལྟར་ཡིན་ན་ཉོན་མོངས་སྐྱེས་ལ་རག་ལས་པའི་མི་སྙན་སྨྲ་ལ་ཅིས་མི་བརྩེ་སྟེ་ཕྱོགས་འདི་ལ་ཡང་རིགས་སོ། །

			ཅེས་འབྲུ་གཉེར་ཏོ། །

			དེ་ལྟར་བདག་ཉིད་ལ་གནོད་པ་བྱེད་པ་ལ་བཟོད་པ་སྒོམ་ཚུལ་བཤད་ནས། གཉིས་པ་བདག་གི་བ་ལ་གནོད་པ་བྱེད་པ་ལ་བཟོད་པ་སྒོམ་ཚུལ་ལ་ཡང་གཉིས་ཏེ། ཆོས་ལ་ངེས་པར་སེམས་པས་སྒོམ་པ་དང་། གནོད་པ་ལ་ཇི་མི་སྙམ་པས་སྒོམ་པ་བཞིའོ། །

			དང་པོ་ནི།

			སྐུ་གཟུགས་མཆོད་རྟེན་དམ་ཆོས་ལ། །

			འཁྱལ་ཞིང་འཇིག་པར་བྱེད་པ་ལའང་། །

			བདག་གིས་ཞེ་སྡང་མི་རིགས་ཏེ། །

			སངས་རྒྱས་སོགས་ལ་གནོད་མི་མངའ། །

			བླ་མ་གཉེན་ལ་སོགས་པ་དང་། །

			བཤེས་ལ་གནོད་པ་བྱེད་རྣམས་ལའང་། །

			སྔ་མའི་ཚུལ་གྱིས་རྐྱེན་དག་ལས། །

			འགྱུར་བར་མཐོང་ནས་ཁྲོ་བ་ཟློག །

			ཞེས་གསུངས་ཏེ། གསེར་ལ་སོགས་པ་ལས་དེ་བཞིན་གཤེགས་པའི་སྐུའི་དབྱིབས་ལྟ་བུར་བཅོས་པ་སོགས་ནི་སྐུ་གཟུགས་ཡིན་ལ༏ལམ་དང་འབྲས་བུ་མཚོན་པའི་ཕྱིར་དབྱིབས་སུ་བྱས་པ་ནི་མཆོད་རྟེན་སྟེ་བིམ་པ་དང༏ཁང་བུ་ལྟ་བུ་དང༏རྒྱལ་མཚན་ལྟར་གྲགས་པ་བརྒྱད་ལ་སོགས་པའོ། །སྟོན་པས་གསུངས་པའི་དམ་པའི་ཆོས་མིང་ཚིག་ཡི་གེ་རྣམས་ཡུལ་གྲུ་སོ་སོའི་ཡི་གེའི་མཚན་མ་ལཉྪ་ལ་སོགས་པར་བྲིས་ཏེ་གླེགས་བམ་དུ་བྱས་པ་ནི་དམ་ཆོས་ཀྱི་རྟེན་ཡིན་ལ༏བསླབ་(༢༢༥བ)པ་གསུམ་ནི་ཉམས་སུ་བླང་བྱའི་དམ་ཆོས་དངོས་ཡིན་ནོ། །དེ་ལ་སྐུ་གཟུགས་དང་མཆོད་རྟེན་དང་གླེགས་བམ་དེ་དག་གཞིག་པ་དང༏ཚུལ་ཁྲིམས་དང་ཏིང་ངེ་འཛིན་དང་ཤེས་རབ་ཀྱི་བར་དུ་གཅོད་ཅིང་སེམས་ཅན་རྣམས་དེ་དག་ལས་ཟློག་དུ་འཇུག་པ་ནི་བསྟན་པ་གཞིག་པ་ཞེས་བྱ་ཞིང་བསྟན་པ་ལ་མ་གུས་པས་དམད་ཅིང་ཞེ་སྡང་བར་བྱེད་པ་སོགས་དེ་དག་ལ་ཁྲོ་བར་རིགས་སོ་ཞེ་ན། དེ་ཡང་སྙིང་རྗེ་དང་ལྡན་པས་དེ་ལས་ལྡོག་པར་བྱ་བ་ཡིན་གྱི་ཞེ་སྡང་བའི་གནས་ནི་མ་ཡིན་སྟེ་ཤིན་དུ་སྙིང་རྗེའི་ཞིང་ཡིན་པའི་ཕྱིར་དང༏དཀོན་མཆོག་དེ་དག་ལ་ནི་གནོད་པ་མི་མངའ་བའི་ཕྱིར། དེ་བཞིན་དུ་མཁན་པོ་དང་སློབ་དཔོན་དང་ཕ་མ་དང་རིགས་ཀྱི་རྒན་རབས་སོགས་བླ་མའི་གནས་རྣམས་དང་གཉེན་བཤེས་སོགས་ལ་གནོད་བྱེད་ལ་ཡང་།

			མཁྲིས་པ་ལ་སོགས་སྡུག་སྔལ་གྱི། །

			འབྱུང་གནས་ཆེ་ལ་མི་ཁྲོ་བར། །

			སེམས་ཡོད་རྣམས་ལ་ཅིས་ཏེ་ཁྲོ། །

			དེ་དག་ཀུན་ཡང་རྐྱེན་གྱིས་བསྐུལ། །སོགས་དང་།

			དེ་བས་དགྲའམ་མཛའ་ཡང་རུང་། །

			མི་རིགས་བྱེད་པ་མཐོང་གྱུར་ན། །

			འདི་འདྲའི་རྐྱེན་ལས་གྱུར་ཏོ་ཞེས། །

			དེ་ལྟར་སེམས་ཏེ་བདེ་བར་གནོས། །ཅེས་སོགས་དང་།

			དེ་དག་ཉིད་ཀྱི་ལས་སུ་ལྟ་བ་སོགས་སྔར་བསྟན་པ་རྣམས་ཀྱི་ཚུལ་གྱིས་རྣམ་པར་བརྟགས་ཏེ་ཁྲོ་བ་ཟློག་པར་བྱའོ། །

			འདིར་བི་བྷུ་ཏི་སོགས་ནི།

			ཉེས་པ་ཇི་སྙེད་ཐམས་ཅད་དང་། །

			སྡིག་པ་རྣམ་པ་སྣ་ཚོགས་པ། །

			དེ་ཀུན་རྐྱེན་གྱི་སྟོབས་ལས་བྱུང་། །

			རང་དབང་ཡོད་པ་མ་ཡིན་ནོ། །

			ཞེས་པ་ཁོ་ན་ལ་སྔ་མའི་ཚུལ་གྱིས་ཅེས་པ་སྙེག་པར་བྱེད་ཏོ། །

			གཉིས་པ་ལ་ཡང་། སེམས་ཡོད་ལ་བཀར་སྟེ་ཁྲོ་བར་མི་རིགས་པ་དང་། སྐྱོན་ཅན་ཁྱད་མེད་ཏུ་འགྱུར་པ་དང་། རང་གིས་ཉེས་པར་བརྟག་པ་དང་། འབྲས་བུ་ཡིད་ལ་བྱ་བ་གསུམ་བསྟན་པའོ། །

			དང་པོ་ནི།

			ལུས་ཅན་རྣམས་ལ་སེམས་ཡོད་དང་། །

			སེམས་མེད་གཉིས་ཀས་(༢༢༦ན)གནོད་བྱས་ན། །

			སེམས་ཡོད་ཅིས་ཏེ་བཀར་སྟེ་བཀོན། །

			དེ་བས་གནོད་པ་བཟོད་པར་གྱིས། །

			ཅེས་གསུངས་ཏེ། འགྲོ་བ་འདི་དག་ལ་སེམས་ཡོད་པའི་དགྲས་གནོད་པ་བྱེད་པ་ལྟར་སེམས་མེད་པའི་འབྱུང་བ་དང་རླུང་མཁྲིས་བད་ཀན་སོགས་ཀྱིས་ཀྱང་གནོད་པ་བྱེད་པར་ཁྱད་མེད་ན་ཅིའི་ཕྱིར་བེམས་པོ་དེ་དག་ལ་ཁྲོ་བར་མི་བྱེད་ལ། སེམས་ལྡན་ཁོ་ན་ཟུར་དུ་བཀར་ནས་ཁྲོ་བར་བྱེད་པ་འདི་ཅིའི་ཐ་ཚིག་ཞེས་པ་སྟེ།

			དཀའ་འགྲེལ་ཆུང་ངུ་ལས་ནི།

			འདི་ལ་ཁྲོ་བའི་མཚན་མ་མ་གྲུབ་པ། ཞེས་བསྟན་ཏོ། །

			བི་བྷུ་ཏིས།

			སེམས་ཅན་གྱིས་བྱས་པ་ནི་ལག་པ་དང་རྐང་པས་གང་བྱས་པའོ། །

			ཞེས་འབྲུ་གཉེར་ཀྱང་། པཎྜི་ཏ་ལ་འོས་པའི་བཤད་པར་མ་མཐོང་སྟེ། རྐང་ལག་སེམས་ཅན་མ་ཡིན་པའི་ཕྱིར།

			གཉིས་པ་ནི།

			ལ་ལ་རྨོངས་པས་ཉེས་པ་བྱེད། །

			ལ་ལ་རྨོངས་ཏེ་ཁྲོས་གྱུར་ན། །

			དེ་ལ་སྐྱོན་མེད་གང་གིས་བྱ། །

			སྐྱོན་དང་བཅས་དེ་གང་ཞིག་ཡིན། །

			ཞེས་གསུངས་ཏེ། ལ་ལ་ཞེས་བྱ་བ་ནི་གང་ཡང་རུང་བའི་དོན་སྟེ་སེམས་ཅན་ཁ་ཅིག་གིས་ཁྲོས་ཅིང་ཁ་ཅིག་གིས་དེའི་ལན་ས་ན་དེ་གཉིས་ཁྱད་མེད་པར་འགྱུར་སྟེ། དེའི་ཚེ་དེ་གཉིས་ལས་སུ་སྐྱོན་དང་བཅས་པ་དང་སུ་སྐྱོན་མེད་པའི་ཁྱད་པར་གའ་ཡང་མི་རྙེད་ཏོ། །

			དེས་ན་བདག་ཉིད་སྐྱོན་མེད་པ་དང་ཡོན་ཏན་དང་ལྡན་པར་འདོད་པ་དེས་བཟོད་པ་ཁོ་ན་ལ་གནས་པར་བྱའོ། །

			གསུམ་པ་ནི།

			གང་གིས་གཞན་དག་གནོད་བྱེད་པའི། །

			ལས་དེ་སྔོན་ཆད་ཅི་ཕྱིར་བྱས། །

			ཐམས་ཅད་ལས་ལ་རག་ལས་ན། །

			བདག་གིས་དེ་ལ་ཅི་སྟེ་བཀོན། །

			དེ་ལྟར་མཐོང་ནས་ཅི་ནས་ཀྱང་། །

			ཐམས་ཅད་ཕན་ཚུན་བྱམས་སེམས་སུ། །

			འགྱུར་བ་དེ་ལྟར་བདག་གིས་ནི། །

			བསོད་ནམས་དག་ལ་བསྒྲིམས་ཏེ་བྱ། །

			ཞེས་གསུངས་ཏེ། གཉེན་བཤེས་ལ་སོགས་པ་གནོད་བྱ་གང་དག་དེ་ཉིད་ཀྱིས་སྔོན་ཚེ་རབས་གཞན་དང་གཞན་དག་གམ་འདི་ཉིད་ཏུ་ཡང་གཞན་དག་ལ་རྡེག་པ་དང་(༢༢༦བ)མི་སྙན་པ་བརྗོད་པ་སོགས་ཀྱི་ལས་བྱས་ཏེ་དེའི་འབྲས་བུས་གཞན་དག་གིས་གནོད་པ་བྱེད་པར་ཟད་ན་སྡུག་སྔལ་འདི་ལྟ་བུ་སྐྱེད་པར་བྱེད་པའི་ལས་དེ་འདྲ་བ་ཞིག་ཅིའི་ཕྱིར་བྱས་ཅེས་འགྱོད་པ་སྐྱེད་པའོ། །དེ་ལྟར་བདེ་སྡུག་ཐམས་ཅད་རང་གི་ལས་ལ་རག་ལས་པ་ཡིན་ན་ལས་ལ་མི་ཁྲོ་བར་གནོད་བྱེད་ལ་ཅིའི་ཕྱིར་ཁྲོ་ཞེས་པའོ། །གལ་སྟེ་ལས་ལ་ཁྲོའོ་ཞེ་ན་དེ་ནི་མཐོང་བྱ་མིན་པས་དམིགས་པར་མི་ནུས་ལ་ཁྲོས་པས་དེ་གཞོམ་ཡང་མི་ནུས་པའི་ཕྱིར་ཁྲོས་པ་དོན་མེད་ལ་ཉེས་པར་བྱས་པའི་ལས་དེ་ནི་འགྱོད་པས་བཤེག་ཞིང་ཕྱིན་ཆད་བསྡམ་པར་བྱ་བ་ལ་དགོད་པ་ཁོ་ན་ཡིན་ནོ། །དེ་ལྟར་ཁྲོ་བའི་ཉེས་དམིགས་དང་བཟོད་པའི་ཕན་ཡོན་མཐོང་བས་རྟག་དུ་ཁྲོ་བའི་སྐབས་མི་འབྱེད་ཅིང་བྱམས་པ་ལ་གནས་པས་བདག་མཐོང་བ་ཙམ་ཡང་བྱམས་པ་དང་ལྡན་པར་འགྱུར་བ་འཕགས་པ་བྱམས་པ་སྔོན་དགེ་སློང་བློ་གྲོས་བརྟན་པར་གྱུར་པ་ན་སྒོ་གང་གི་ཐེམ་པ་ལ་ཞབས་བཞག་པ་ཙམ་གྱིས་ཁྱིམ་དེའི་སེམས་ཅན་ཐམས་ཅད་ལ་བྱམས་པའི་ཏིང་ངེ་འཛིན་སྐྱེ་བར་འགྱུར་བ་དེ་ལྟ་བུར་བདག་གིས་ཀྱང་བསྒྲུབ་པར་བྱའོ། །

			བཞི་པ་ལ་ཡང་། བསོད་ནམས་མི་ཉམས་པ། སྡུག་སྔལ་ལས་ལྡོག་པ། དོན་འགྲུབ་པ་སྟེ་གསུམ་མོ། །

			དང་པོ་ནི།

			དཔེར་ན་ཁྱིམ་ཚིག་གྱུར་པའི་མེ། །

			ཁྱིམ་གཞན་ཞིག་དུ་སོང་ནས་ནི། །

			རྩྭ་སོགས་གང་ལ་མཆེད་བྱེད་པ། །

			དེ་ནི་ཕྱུང་སྟེ་དོར་བ་ཡིན། །

			དེ་བཞིན་གང་ལ་སེམས་ཆགས་ནས། །

			ཞེ་སྡང་མེ་ནི་མཆེད་གྱུར་པ། །

			བསོད་ནམས་འཚིག་པར་དོགས་པ་ཡིས། །

			དེ་ནི་དེ་ཡི་མོད་ལ་དོར། །

			ཞེས་གསུངས་ཏེ། ཁྱིམ་མེས་ཚིག་པ་ན་བུད་ཤིང་བསྣན་པར་བྱ་བ་མ་ཡིན་གྱི་ཡོ་བྱད་འཚིག་པར་དོགས་པས་གང་ལ་མཆེད་པའི་རྩྭ་སོགས་དོར་ཞིང་ས་དང་ཆུས་དགབ་པར་བྱ་བ་ཡིན་པ་དེ་བཞིན་དུ་རྒྱུད་ལ་ཞེ་སྡང་གི་མེ་འབར་བ་ན་ཡང་ང་བདེན་གྱི་ཡུས་བསྣན་པར་མི་བྱ་ལ་བསོད་ནམས་འཚིག་པར་དོགས་པས་ཞེ་སྡང་སྐྱེས་མ་ཐག་དུ་རིག་པར་བྱས་ལ་དང་དུ་མི་(༢༢༧ན)བླང་བར་འདོར་ཞིང་བྱམས་སོགས་ཀྱི་སས་དགབ་ཅིང་དེ་ཁོ་ན་ཉིད་ཤེས་པའི་ཆུས་བསད་པར་བྱའོ། །

			གཉིས་པ་ནི།

			གསོད་པའི་མི་ཞིག་ལག་བཅད་སྟེ། །

			གལ་སྟེ་ཐར་ན་ཅིས་མ་ལེགས། །

			གལ་སྟེ་མི་ཡི་སྡུག་སྔལ་གྱིས། །

			དམྱལ་བ་བྲལ་ན་ཅིས་མ་ལེགས། །

			ད་ལྟའི་སྡུག་སྔལ་འདི་ཙམ་ལའང་། །

			བདག་གིས་བཟོད་པར་མི་ནུས་ན། །

			དེས་ན་དམྱལ་བའི་སྡུག་སྔལ་རྒྱུ། །

			ཁྲོ་བ་ཅིས་ཏེ་ཟློག་མི་བྱེད། །

			ཅེས་གསུངས་ཏེ། རྒྱལ་པོའི་ཁྲིམས་ཆེན་པོས་བསད་པར་བྱ་བ་ཞིག་ལག་པ་ཙམ་བཅད་ནས་ཐར་བར་གྱུར་ན་ཆེས་ལེགས་པར་བྱེད་པ་བཞིན་དུ་ད་ལྟའི་མིའི་སྡུག་སྔལ་འདི་ཙམ་ཞིག་གིས་ཕྱིས་ངན་སོང་གི་སྡུག་སྔལ་ཡུན་རིང་མྱོང་བར་འགྱུར་བ་རྣམས་བྲལ་བར་གྱུར་ན་ཅིའི་ཕྱིར་མ་ལེགས་ཏེ། ཐེག་ཆེན་གྱི་མདོ་དུ་མར་འཇིག་རྟེན་གྱི་ཁམས་གཞན་གྱི་དེ་བཞིན་གཤེགས་པ་རྣམས་ཀྱིས་ཞིང་འདིའི་བསྔགས་པ་བརྗོད་པ་ན། སངས་རྒྱས་ཀྱི་ཞིང་དག་པ་རྣམས་སུ་བསྐལ་པ་མཐའ་ཡས་པར་ཕ་རོལ་ཏུ་ཕྱིན་པ་བཅུ་ལ་སྤྱད་པ་བས་འཇིག་རྟེན་གྱི་ཁམས་མི་འབྱེད་དེར་སྔ་དྲོ་གཅིག་བྱམས་པ་ལ་གནས་པ་ཆེས་བསོད་ནམས་རྨད་ཏུ་བྱུང་ལ། བསྐལ་པ་དུ་མར་ངན་སོང་གི་གནས་མྱོང་འགྱུར་རྣམས་ཀྱང་སྔ་དྲོ་གཅིག་ཀླད་པ་ན་བས་བྱང་བར་བྱེད་ཏོ་ཞེས་བྱུང་ཞིང་།

			རྡོ་རྗེ་གཅོད་པར།

			ཤེས་རབ་ཀྱི་ཕ་རོལ་ཏུ་ཕྱིན་པ་ལ་སྤྱོད་པའི་བྱང་ཆུབ་སེམས་དཔའ་དེ་ནི་མནར་བར་འགྱུར་ཤིན་དུ་མནར་བར་འགྱུར་སྟེ། དེ་ནི་ཚེ་རབས་ཕྱི་མའི་རྣམ་སྨིན་ངན་པ་ཐམས་ཅད་ཚེ་འདིར་འདྲེན་པའི་སླད་ཏུའོ། །

			ཞེས་གསུངས་པ་ལྟར། ད་ལྟའི་སྡུག་སྔལ་ཕྲ་མོས་ཀྱང་རྣམ་སྨིན་ཆེན་པོ་རྣམས་ཀྱང་སྦྱོང་བར་བྱེད་པའི་ཕྱིར་རོ། །

			གསུམ་པ་ནི།

			འདོད་པའི་དོན་དུ་ཧྲེག་ལ་སོགས། །

			དམྱལ་བ་སྟོང་ཕྲག་མྱོང་གྱུར་ཀྱང་། །

			བདག་གིས་རང་གི་དོན་དང་ནི། །

			གཞན་གྱི་དོན་ཡང་མ་བྱས་སོ། །

			འདི་ནི་དེ་ཙམ་གནོད་མིན་ལ། །

			དོན་ཆེན་དག་ཀྱང་འགྲུབ་འགྱུར་པས། །

			འགྲོ་བའི་གནོད་སེལ་སྡུག་(༢༢༧བ)སྔལ་ལ། །

			དགའ་བ་འབའ་ཞིག་འདིར་བྱ་རིགས། །

			ཅེས་གསུངས་ཏེ། ཐོག་མ་མེད་པ་ནས་རྙེད་བཀུར་ལ་སོགས་པ་འདོད་པ་ངན་ངོན་སྣ་རེའི་ཆེད་ཏུ་ཡང་མི་བྱ་བ་མེད་པའི་སྡིག་པའི་ལས་བྱས་ཏེ་དེའི་འབྲས་བུས་དམྱལ་བའི་སྡུག་སྔལ་བགྲང་དུ་མེད་པ་མྱོང་མོད་ཀྱི་རང་སྡུག་སྔལ་བ་ཁོ་ན་ཙམ་ལས་རང་གཞན་སུ་ལ་ཡང་མ་ཕན་ནོ། །ད་ལྟའི་སྡུག་སྔལ་དང་བརྙས་སོགས་འདི་ནི་དམྱལ་བའི་སྡུག་སྔལ་ཙམ་གྱི་གནོད་པ་ཡང་མིན་པས་བཟོད་པར་ཡང་སླ་ཞིང་བཟོད་པར་བྱས་ན་དོན་ཆེན་པོ་བླ་ན་མེད་པའི་བྱང་ཆུབ་ཀྱི་བར་དུ་ཡང་འགྲུབ་པར་འགྱུར་བས་ན་བཟོད་པའི་རྐྱེན་དུ་གྱུར་པའི་སྡུག་སྔལ་དང་བརྙས་སོགས་ལ་བདག་གིས་རྙེད་པའི་མཆོག་བརྙེད་པ་ལྟར་དགའ་བ་ཁོ་ན་བྱ་བར་རིགས་སོ། །

			དེ་ལྟར་བདག་དང་བདག་གི་བ་ལ་གནོད་པ་ལ་བཟོད་པ་བསྟན་ནས། གསུམ་པ་དགྲ་ལ་ལེགས་པ་བྱེད་པ་ལ་བཟོད་པ་སྒོམ་ཚུལ་གསུམ་ནི། དགྲ་ལ་བསྟོད་གྲགས་བྱུང་བ་ལ་མི་བཟོད་པ་སྤང་བ་གཉིས། དགྲ་ལ་བདེ་བ་སྒྲུབ་པ་ལ་མི་བཟོད་པ་སྤང་བ། དགྲ་ལ་རྙེད་པ་སྒྲུབ་པ་ལ་མི་བཟོད་པ་སྤང་བ་གཉིས་སོ། །

			དང་པོ་ལའང་གཉིས་ལས། དང་པོ་རང་གིས་གཞན་ལ་བསྟོད་ན་བདེ་བ་འཐོབ་པར་བསྟན་པ་ནི།

			གཞན་གྱིས་ཡོན་ཏན་ལྡན་བསྟོད་ནས། །

			གལ་སྟེ་དགའ་བའི་བདེ་འཐོབ་ན། །

			ཡིད་ཁྱོད་ཀྱང་ནི་དེ་བསྟོད་ནས། །

			ཅི་ཕྱིར་དེ་ལྟར་དགའ་མི་བྱེད། །

			ཁྱོད་ཀྱི་དགའ་བའི་བདེ་བ་འདི། །

			བདེ་འབྱུང་ཁ་ན་མ་ཐོ་མེད། །

			ཡོན་ཏན་ལྡན་པ་རྣམས་ཀྱིས་གནང་། །

			གཞན་སྡུད་པ་ཡི་མཆོག་ཡང་ཡིན། །ཞེས་པ་དང་།

			གཉིས་པ་གཞན་གྱི་ཡོན་ཏན་ལ་བསྟོད་པ་མི་བཟོད་ན་བདག་ཉིད་ལ་སྡུག་སྔལ་འབྱུང་བར་བསྟན་པ་ནི།

			གཞན་ཡང་དེ་ལྟར་བདེ་འགྱུར་ཞེས། །

			གལ་སྟེ་ཁྱོད་བདེ་འདི་མི་འདོད། །

			བླ་རྔན་བྱིན་སོགས་སྤངས་པའི་ཕྱིར། །

			མཐོང་དང་མ་མཐོང་ཉམས་པར་འགྱུར། །

			རང་གི་ཡོན་ཏན་བརྗོད་པའི་ཚེ། །

			གཞན་ལའང་(༢༢༨ན)བདེ་བ་འདོད་པར་བྱེད། །

			གཞན་གྱི་ཡོན་ཏན་བརྗོད་པའི་ཚེ། །

			རང་ལའང་བདེ་བ་འདོད་མི་བྱེད། །

			ཅེས་གསུངས་ཏེ། དེ་ཡང་བདག་གིས་མི་མཛའ་བ་དགྲར་བཟུང་བ་ཡོན་ཏན་དང་ལྡན་པ་ཞིག་ལ་སྐྱེ་བོ་ཡོན་ཏན་ཤེས་པ་གཞན་ཞིག་གིས་དེའི་ཡོན་ཏན་ཇི་ལྟ་བས་བསྟོད་པ་ན་བསྟོད་ཡུལ་དེ་དགའ་བའི་བདེ་བ་འཐོབ་ཅིང་དེ་གཉིས་མཛའ་བོར་འགྱུར་རོ། །དེ་ལ་སེམས་ཁྱོད་ཁྲོ་བར་མི་རིགས་ཏེ། ཁྲོ་བས་ནི་ཁྲོ་བ་པོ་སྡུག་བསྔལ་བ་ཁོ་ནར་ཟད་པས་ན་ཁྲོ་བར་མི་བྱ་བར་ཡིད་ཁྱོད་ཉིད་ཀྱང་དགྲ་བོ་ཡོན་ཏན་དང་ལྡན་པ་དེའི་ཡོན་ཏན་ཚུལ་བཞིན་བསྟོད་པར་གྱིས་ཅིག་དང་དེས་རང་གིས་ཁྲོ་བའི་མེ་ཞི་ཞིང་དགྲ་བོ་དེ་ཡང་དགའ་བ་འཐོབ་པས་བདག་དང་མཛའ་བོར་འགྱུར་བས་ན་ཅིའི་ཕྱིར་གཉི་ག་དགའ་བ་དེ་ཅིས་མི་བྱེད། དེ་ལྟར་བྱས་པས་ཁྱོད་ཀྱི་རྒྱུད་ལ་ཐོབ་པའི་དགའ་བདེ་འདི་ནི་བདེ་བ་མང་དུ་འབྱུང་བའི་གནས་ཀྱང་ཡིན་ལ་ཁ་ན་མ་ཐོ་བ་མེད་པའི་བདེ་བ་ཡང་ཡིན་སྟེ། ཡོན་ཏན་དང་ལྡན་པའི་སངས་རྒྱས་རྣམས་ཀྱིས་ཀྱང་ཁྲོ་བ་ཞི་བ་ལས་བྱུང་བའི་བདེ་བ་འདི་ནི་བསྟེན་པར་གནད་ལ་འདིས་ཕ་རོལ་གྱི་ཁྲོ་བ་ཡང་ཞི་བར་བྱེད་པའི་ཕྱིར་སེམས་ཅན་གཞན་ཆོས་ཀྱིས་སྡུད་པའི་མཆོག་དུའང་འདི་འགྱུར་བ་ཡིན་ནོ། །

			དེ་ལྟར་གཞན་དང་ཡང་གི་སྒྲས་རང་ཡང་སྟེ་གཉི་ག་དེ་ལྟ་བུར་རྩོད་པ་མེད་ཅིང་ཁོན་ཞི་བའི་བདེ་བ་འཐོབ་པར་འགྱུར་རོ་ཞེས་བསྟན་ཡང་ད་དུང་སེམས་ཁྱོད་དགྲའི་ཡིད་བདེ་ཞིང་རང་ཡང་ཁྲོ་བ་ཞི་བས་བདེ་བ་འདི་མི་འདོད་ན་ནི་སྔར་སེམས་ཁྱོད་ཀྱི་རྟེན་དུ་གྱུར་པའི་ལུས་འདི་ལ་དག་པའི་དོན་དུ་ཟས་གོས་ཀྱི་གླ་རྔན་ཙམ་བྱིན་ནས་བསོས་མོད་ཀྱི་སེམས་ཁྱོད་དེ་ལྟར་མ་རུངས་པར་བྱེད་ན་ད་ནི་ཁྱོད་ཆད་པ་བྱ་བའི་འོས་ཡིན་པའི་ཕྱིར་ཁྱོད་གང་ལ་བསྟེན་པའི་ལུས་འདི་ལ་གླ་རྔན་གྱིས་ཟས་གོས་མི་སྟེར་བས་ན་མཐོང་བའི་ཆོས་འདི་ལ་ཡང་སེམས་ཁྱོད་བཀྲེས་སྐོམ་དང་འཁྱགས་པས་སྡུག་སྔལ་བར་འགྱུར་ལ། མ་མཐོང་བའི་ཆོས་ཚེ་ཕྱི་མ་ལ་ནི་སེམས་ཁྱོད་ཞེ་སྡང་(༢༢༨བ)གི་འབྲས་བུས་དམྱལ་བར་སྐྱེས་ཏེ་སྡུག་སྔལ་མི་བཟད་པ་མྱོང་བའི་ཕྱིར་སེམས་ཁྱོད་འདི་ཕྱི་ཐམས་ཅད་ཏུ་ཉམས་པར་འགྱུར་རོ་ཞེས་འཇིགས་པའི་གནས་བསྟན་ཏོ། །དེ་ལྟ་མོད་ཀྱི་གཞན་ཞིག་གིས་རང་ཉིད་ཀྱི་ཡོན་ཏན་བརྗོད་པ་ན་ནི་སེམས་ཁྱོད་དགའ་ཞིང་མགུ་བས་བདག་གི་ཡོན་ཏན་ལ་བསྟོད་པ་པོ་བདེ་བར་གྱུར་ཅིག་སྙམ་ནས་གཞན་ལ་ཡང་བདེ་བ་འདོད་པར་བྱེད་ལ། སྐྱེ་བོ་གཞན་གྱིས་དགྲ་ལ་སོགས་པ་གཞན་གྱི་ཡོན་ཏན་བརྗོད་པ་ན་ནི་གཞན་ལ་བསྟོད་པ་དེ་མི་བཟོད་པས་སེམས་ཁྱོད་ཁྲོ་ཞིང་འཁྲུགས་པས་འཕྲལ་དུ་སྡུག་སྔལ་བ་དང་ཕྱི་མར་དེའི་འབྲས་བུས་དམྱལ་བར་འཕེན་པའི་ཕྱིར་ན་རང་ལའང་བདེ་བ་འདོད་པར་མི་བྱེད་པ་འདི་ཅིའི་ཐ་ཚིག་ཞེས་རང་ཉིད་ལ་ཁྲེལ་བའི་ཚིག་གོ། །

			འདིར་འགྲེལ་པ་ཕལ་ཆེར་ན་བསྟོད་པས་གཞན་དགའ་བ་ལྟར་ཡིད་ཁྱོད་ཀྱང་དེ་བསྟོད་ནས་དགའ་བར་ཅིས་མི་བྱེད་ཅེས་དང་བྲན་གཡོག་ལ་གླ་རྔན་སྤངས་ན་བདེ་བ་མེད་པ་ལྟར་བདེ་བའི་རྒྱུ་ལས་ཉམས་སོ་ཞེས་འབྲུ་གཉེར་མོད་ཀྱང་འདི་ལྟར་མ་བཤད་ན་ད་དུང་རྒྱུ་མཚན་གཞན་ཁོང་ན་གནས་པས་དོན་དཔྱིས་ཕྱིན་གོ་བར་མི་ནུས་སོ། །

			གཉིས་པ་ནི།

			སེམས་ཅན་ཐམས་ཅད་བདེར་འདོད་པས། །

			བྱང་ཆུབ་ཏུ་ནི་སེམས་བསྐྱེད་ནས། །

			སེམས་ཅན་རང་གིས་བདེ་བརྙེད་ན། །

			དེ་ཀོ་ཅི་སྟེ་ཁྲོ་བར་བྱེད། །

			ཅེས་གསུངས་ཏེ། དགྲ་བོ་བདེ་བ་ན་སེམས་ཁྱོད་ཞེ་སྡང་བར་མི་རིགས་ཏེ་ཁྱོད་ཀྱིས་སྔར་སེམས་ཅན་བདེ་བར་འདོད་པས་བྱང་ཆུབ་ཏུ་ནི་སེམས་བསྐྱེད་པ་ཡིན་ན་དེ་སེམས་ཅན་དགྲ་བོ་ཁོ་རང་གིས་བདེ་བ་བརྙེད་པ་ལ་སེམས་ལ་ཁྱོད་ཀྭའི་ཞེས་བོས་ནས་ཅིའི་ཕྱིར་ཁྲོ་བར་བྱེད་སྟེ་དགྲ་བོ་དེ་སེམས་ཅན་གྱི་ནང་དུ་མ་འདུས་སམ་ཞེས་རང་ཉིད་ལ་དྲི་བའོ། །

			གསུམ་པ་ལ་ཡང་གཉིས་ལས། ཚིགས་བཅད་སྔ་མའི་དོན་རྒྱུ་མཚན་གྱིས་བསྟན་པ་ནི།

			འཇིག་རྟེན་གསུམ་མཆོད་འཚང་རྒྱ་བར། །

			སེམས་ཅན་རྣམས་ནི་འདོད་ཙ་ན། །

			རྙེད་བཀུར་ངན་ངོན་ཙམ་མཐོང་ན། །(༢༢༩ན)

			ཅི་ཕྱིར་དེ་ལ་གདུང་བར་བྱེད། །

			གསོ་བྱ་གང་ཞིག་ཁྱོད་གསོ་བ། །

			ཁྱོད་ཉིད་ཀྱིས་ནི་སྦྱིན་བྱ་དེ། །

			གཉེན་གྱིས་འཚོ་བ་བརྙེད་གྱུར་ན། །

			དགར་མི་འགྱུར་བར་སླར་ཁྲོ་འམ། །

			དེ་ཅི་འགྲོ་ལ་མི་འདོད་ན། །

			དེ་ལ་བྱང་ཆུབ་འདོད་གང་ཡིན། །

			གང་ཞིག་གཞན་འབྱོར་ཁྲོ་དེ་ལ། །

			བྱང་ཆུབ་སེམས་ནི་ག་ལ་ཡོད། །

			ཅེས་གསུངས་ཏེ། དང་པོས་སངས་རྒྱས་སྦྱིན་པར་འདོད་ན་རྙེད་བཀུར་ལ་སེར་སྣ་བྱེད་པ་མི་རིགས་པར་བསྟན། གཉིས་པས་བདག་གིས་གསོ་བར་བྱ་དགོས་ན་རང་གི་འཚོ་བ་བརྙེད་པ་ལ་ཁྲོ་མི་རིགས་པར་བསྟན། ཐ་མས་དོན་བསྡུས་པའོ། །

			གཉིས་པ་གཞན་ལ་མ་བྱིན་ཀྱང་སྦྱིན་བདག་གི་ཁྱིམ་ན་གནས་པའི་ཡོ་བྱད་ཀྱིས་བདག་ལ་མི་ཕན་པར་བསྟན་པ་ནི།

			གལ་སྟེ་དེས་དེ་ལས་བརྙེད་ཏམ། །

			སྦྱིན་བདག་ཁྱིམ་དུ་གནས་གྱུར་ཀྱང་། །

			ཀུན་དུའང་དེ་ཁྱོད་ལ་མེད་ན། །

			བྱིན་མ་བྱིན་རུང་དེས་ཅི་བྱ། །

			བསོད་ནམས་དང་ནི་དད་པ་འམ། །

			རང་གི་ཡོན་ཏན་ཅི་ཕྱིར་འདོར། །

			རྙེད་པར་འགྱུར་བ་མི་འཛིན་ལ། །

			གང་ཞིག་ཁྲོ་བར་མི་བྱེད་སྨྲོས། །

			ཁྱོད་ནི་རང་གིས་སྡིག་བྱས་ལ། །

			མྱ་ངན་མེད་པར་མ་ཟད་ཀྱི། །

			བསོད་ནམས་བྱས་པ་གཞན་དག་དང་། །

			ལྷན་ཅིག་འགྲན་པར་བྱེད་འདོད་ཏམ། །

			ཞེས་གསུངས་ཏེ། དང་པོས་དངོས་དང་། གཉིས་པས་ཁྲོ་ན་རང་ཉིད་ལ་ཁྲོ་བར་རིགས་པ་དང་། གསུམ་པས་བསོད་ནམས་ལྡན་པ་ལ་འགྲན་མི་རིགས་པར་བསྟན་ཏོ། །

			དེ་ཡང་བདག་གིས་སེམས་ཅན་རྣམས་སངས་རྒྱས་ལ་དགོད་པར་ཁས་བླངས་ཀྱི་བདེ་བ་གཞན་ལ་མ་ཡིན་ནོ་ཞེ་ན་དེ་ཉིད་ཀྱི་ཕྱིར་སངས་རྒྱས་ཀྱང་སྟེར་བར་ཁས་བླངས་ནས་འཕྲལ་གྱི་རྙེད་བཀུར་ངན་ངོན་ཙམ་ཞིག་ཁོ་རང་ཉིད་ཀྱིས་བརྙེད་ན་དེ་ལ་ཅིའི་ཕྱིར་ཁྲོ། ཅིའི་ཕྱིར་རྙེད་བཀུར་ངན་ངོན་དུ་བརྗོད་ན། ལྷ་དང་ཀླུ་དང་མིའམ་ཅི་ལ་སོགས་པའི་འཚོ་བ་ནི་རང་བཞིན་གྱིས་གྲུབ་པའི་བདུད་རྩི་རོ་བརྒྱ་པ་གཙང་ཞིང་དག་པ་དང་བདུད་རྩིའི་འབྲས་བུ་(༢༢༩བ)ཁྱད་པར་ཅན་དང་དཔག་བསམ་གྱི་ཤིང་ལས་བྱུང་བའི་གོས་རྩོལ་བ་ལས་བྱུང་བ་མ་ཡིན་པ་སྲབ་ཅིང་འཇམ་པ་དུས་དང་མཐུན་པའི་རེག་བྱ་ཅན་ཡིན་ལ། དེ་དག་ལ་བལྟོས་ཏེ་མིའི་འཚོ་བ་ནི་ཡ་ང་ཞིང་མི་གཙང་བ་སྟེ་མང་ཞིག་ནི་སྲོག་ཆགས་ལ་གནོད་པ་བྱས་པ་ལས་བྱུང་བ་ཤ་ཁྲག་ལ་སོགས་པ་འཇིགས་སུ་རུང་བའི་གནས་ཡིན་ལ། འོ་མ་དང་མར་ལ་སོགས་པ་ཡང་སྲོག་ཆགས་ཀྱི་དྲི་མའི་ཁམས་འདུས་པའི་སྙིང་པོར་ཟད་ལ། འབྲུ་རྣམས་ཀྱང་མི་གཙང་བའི་ལྗན་ལྗིན་ཁོ་ནས་བསྐྱེད་པ་མི་རྣམས་ཀྱིས་རྩོལ་བ་ཆེན་པོས་ཕུབ་མ་དང་ཕྲལ་ཞིང་སླར་རྔོད་འཐག་དུ་བྱས་པ་སོགས་རེ་རེའང་རྩོལ་བ་མཐའ་ཡས་པས་བསྒྲུབས་པར་ཟད་པའི་ཕྱིར་དང་། གོས་ཀྱང་སྲད་བུ་ཕྲ་མོ་ནས་བཀལ་ཞིང་ཐགས་དང་ཆགས་སུ་བྱས་པ་སོགས་དཀའ་བ་མཐའ་ཡས་པས་བསྒྲུབས་མོད་ཀྱང་རང་བཞིན་གྱིས་གྲུབ་པ་དེ་དག་གི་ཆར་ཡང་ཉེ་བ་མ་ཡིན་པའི་ཕྱིར་རོ། །

			འདིར་འགྲེལ་ཆེན་ལས་ནི།

			འཇིག་རྟེན་གསུམ་མཆོད་འཚང་རྒྱ་བར། །

			སེམས་ཅན་རྣམས་འདོད་ལོ་ཅེ་ན། །

			ཞེས་གཞུང་བཏོན་ནས་ཁྱོད་རྙེད་བཀུར་ངན་ངོན་ལ་ཕྲ་དོག་འདི་འདྲ་ན་ཁྱོད་ཀྱི་སངས་རྒྱས་སྦྱིན་པ་དེའང་ཅི་འདྲའམ་ཞེས་ལོའི་སྒྲས་མ་མགུ་བར་སྟོན་པར་བཤད་ཏོ། །

			དེས་ན་བྱང་ཆུབ་སེམས་དཔའས་སེམས་ཅན་ཐམས་ཅད་བདེ་བ་ཐམས་ཅད་ལ་དགོད་པར་བྱ་བར་ཐམས་ཅད་ཀྱི་ཕ་མ་ལྟར་ཁས་བླངས་པ་ཡིན་པས་འགྲོ་བ་འདི་དག་བྱང་ཆུབ་སེམས་དཔའ་བདག་རང་གིས་གསོ་དགོས་པ་ཡང་ཡིན་ན་ཁོང་རང་སོ་སོས་འཚོ་བ་བརྙེད་པ་ཅིའི་ཕྱིར་ཁྲོ། དེས་ན་བུས་རྙེད་པ་ཁྱད་པར་ཅན་ཐོབ་ན་ཕ་མ་ཆེས་དགའ་བ་ལྟར་སེམས་ཅན་རྣམས་རྙེད་བཀུར་དང་ལྡན་པ་ན་བྱང་ཆུབ་སེམས་དཔའ་ཤིན་དུ་དགའ་བར་རིགས་པའི་དོན་སྟེ། སེམས་ཅན་རང་གིས་བརྙེད་པའི་རྙེད་པ་དང་བཀུར་སྟི་ཙམ་ཡང་བདག་གིས་བློས་མ་ཐོངས་ཅིང་སེར་སྣ་བྱེད་ན་བདེ་བ་ཐམས་ཅད་ཀྱི་མཐར་ཐུག་བྱང་ཆུབ་སྦྱིན་པར་ལྟ་ག་ལ་བྱེད། དེས་ན་གཞན་འབྱོར་བས་ཡིད་མི་བདེ་(༢༣༠ན)ཞིང་ཁྲོ་བ་དེ་ལ་ནི་ཉན་ཐོས་ཀྱི་དགེ་སྦྱོང་གི་ཆོས་ཀྱང་མེད་ན་བྱང་ཆུབ་ཀྱི་སེམས་ལྟ་ག་ལ་ཡོད་པའི་དོན་ཏོ། །གལ་སྟེ་དེས་བདག་གི་སྦྱིན་བདག་ལས་རྙེད་པ་བླངས་པས་བདག་གི་རྙེད་པ་ཆུང་ངུར་བྱས་སོ་ཞེ་ན༏དེ་ལ་བྱིན་ནམ་མ་བྱིན་ཡང་རུང་སྟེ་སྦྱིན་བདག་གི་ཁྱིམ་ན་གནས་པ་དེ་ནི་ཁྱོད་དབང་བ་མ་ཡིན་ན་ཁྱི་ལྟར་རང་མི་དབང་བའི་བདོག་པ་བསྲུངས་ནས་ཅི་ཞིག་བྱ། དེ་ལྟ་མོད་ཀྱི་ཆོས་བཞིན་གྱི་རྙེད་པ་རྣམས་ནི་རང་གི་ཕྲ་དོག་མེད་པའི་བློ་དང་བསོད་ནམས་དང་དད་པ་དང་བྱམས་པ་ལ་སོགས་པའི་རྒྱུ་ལས་འབྱུང་བ་ཡིན་ན་རྙེད་པ་ལ་ཞེན་པས་རྙེད་པའི་རྒྱུ་རང་གི་ཡོན་ཏན་དེ་དག་འདོར་བ་ནི་ཆེས་མི་རིགས་པས་གལ་སྟེ་རྙེད་པ་ལ་ཞེན་ནས་ཁྲོ་ན་རྙེད་པའི་རྒྱུ་ཡོན་ཏན་འདོར་བའི་རང་གི་སེམས་འདི་ལ་ཁྲོ་བར་རིགས་སོ། །དེས་ན་རང་གིས་ཁྲོ་བའི་སྡིག་པ་བསྐྱེད་པ་ལ་མྱ་ངན་མེད་ཀྱི་སྟེང་དུ་བསོད་ནམས་དང་ལྡན་པ་གཞན་དག་ལ་འགྲན་པར་བྱེད་པ་ནི་ཆེས་མི་རིགས་ཏེ་བསོད་ནམས་ཆེན་པོ་ཅན་རྣམས་ལ་འགྲན་སེམས་སུ་བྱེད་པ་ནི་ཕྱེ་མ་ལེབ་མར་མེ་ལ་འགྲན་པ་ལྟར་རང་གི་དགེ་བ་ཟད་པར་བྱེད་པའི་ཕྱིར་རོ།།

			བམ་པོ་གཉིས་པ་ཞེས་བྱ་བ་ནི་ད་ལྟ་སྤྱོད་འཇུག་གི་བོད་དཔེ་མཐོང་བ་རྣམས་ན་གཞུང་གི་ཐོག་མར་བམ་པོ་དང་པོ་ཞེས་པ་མི་སྣང་ཡང་འདིར་བམ་པོ་གཉིས་པ་བཤད་པའི་ཕྱིར་ངེས་པར་འཐོབ་སྟེ། དེ་ཡང་རྩྭའི་ཆུན་པོ་ལ་ཕོན་དང་བམ་པོར་བརྗོད་པ་ལྟར་གཞུང་ལ་ལྷག་ཆད་སྤང་བའི་ཕྱིར་བོད་ཏུ་བསྒྱུར་དུས་ལོ་པཎ་གྱིས་བམ་མཚམས་བཀོད་པ་ཡིན་ལ། བམ་པོ་ཆེ་ཚད་ཤློ་ཀ་ལྔ་བརྒྱ་དང་འབྲིང་སྟོང་གི་སུམ་ཆ་དང་ཐ་མ་ཤློ་ཀ་ཉི་ཤུ་རྩ་ལྔ་ལ་བཞག་པ་ལས་འདིར་ཤློ་ཀ་སྟོང་ལ་བམ་པོ་གཉིས་སུ་བྱས་པའི་ཕྱིར་བམ་ཚད་ཆེ་བ་ཡིན་ལ། འདི་ཡན་གྱིས་བམ་པོ་དང་པོ་རྫོགས་ནས་འདི་ནས་བམ་པོ་གཉིས་པ་འཆད་པ་ནི་ཞེས་བྱ་བའི་དོན་ཏོ། །

			དྲུག་པ་(༢༣༠བ)འདོད་པའི་གེགས་བྱེད་པ་ལ་བཟོད་པ་སྒོམ་པ་ལ། དགྲ་ལ་གནོད་པའི་གེགས་བྱེད་པ་ལ་བཟོད་པར་བསྟན་པ་དང་། བདག་དང་བདག་གི་ཕྱོགས་ལ་ལེགས་པ་འགྲུབ་པའི་བར་ཆད་བྱེད་པ་ལ་བཟོད་པར་བསྟན་པའོ། །

			དང་པོ་ནི།

			གལ་སྟེ་དགྲ་ཞིག་མི་དགའ་ནའང་། །

			དེ་ལ་ཁྱོད་དགར་ཅི་ཞིག་ཡོད། །

			ཁྱོད་ཀྱི་ཡིད་སྨོན་ཙམ་གྱིས་ནི། །

			དེ་ལ་གནོད་པའི་རྒྱུར་མི་འགྱུར། །

			ཁྱོད་ཀྱི་འདོད་པ་སྡུག་སྔལ་དེ། །

			གྲུབ་ནའང་ཁྱོད་དགར་ཅི་ཞིག་ཡོད། །

			གལ་སྟེ་འཚེངས་པར་འགྱུར་ཞེ་ན། །

			དེ་ལས་ཕུང་བའང་གཞན་ཅི་ཡོད། །

			ཉོན་མོངས་ཉ་པས་བཏབ་པ་ཡིས། །

			མཆིལ་བ་འདི་ནི་མི་བཟད་གཟེ། །

			དེས་བཟུང་སེམས་དམྱལ་བུམ་པར་ཡང་། །

			དམྱལ་བའི་བསྲུང་མས་བདག་འཚེད་རེས། །

			ཅེས་གསུངས་ཏེ། དགྲ་བོ་ལ་གནོད་པ་བྱུང་ན་དེ་མི་དགའ་ཞིང་སྡུག་སྔལ་བར་འགྱུར་བ་དེ་ལ་ཡང་སེམས་ཁྱོད་དགའ་བར་མི་རིགས་ཏེ་ངན་སོང་བ་རྣམས་ཀྱི་སྡུག་སྔལ་མྱོང་བས་ལྷ་མི་ལ་མི་ཕན་པ་ལྟར་དགྲ་སྡུག་སྔལ་བས་ཁྱོད་ཀྱི་ལུས་སེམས་གང་ལ་ཡང་མི་ཕན་པའི་ཕྱིར། གལ་སྟེ་དགྲ་ལ་སྡུག་སྔལ་མ་བྱུང་ན་ནི་སེམས་ཁྱོད་ཀྱིས་དགྲ་བོ་སྡུག་སྔལ་ན་ཅི་མ་རུང་སྙམ་པའི་བློ་ཡིད་སྨོན་ཙམ་དེས་ནི་དགྲ་ལ་གནོད་པར་མི་འགྱུར་གྱི་རང་ཉིད་ཀྱི་ཡིད་མི་བདེ་བར་ཟད་ཏོ། །གལ་སྟེ་དགྲ་ལ་སྡུག་སྔལ་དེ་གྲུབ་ན་ཡང་ཁྱོད་དགའ་བར་བྱར་ཅི་ཡོད་སྟེ་བཤད་མ་ཐག་པའི་བདག་ལ་མི་ཕན་པ་ཉིད་ཀྱི་ཕྱིར། གལ་སྟེ་སེམས་ཀྱིས་འདོད་པ་གྲུབ་པས་འཚེངས་སོ་ཞེ་ན། གཞན་སྡུག་སྔལ་བས་རང་དགའ་བ་སྐྱེ་ན་དེ་ལས་ཕུང་བ་གཞན་ཅི་ཡོད་སྟེ་བློ་དེ་འཛིན་པ་ནི་བྱང་སེམས་ལྟ་ཅི་སྨོས་ཉན་ཐོས་པར་ཡང་ག་ལ་ཆུད། གཞན་ལ་གནོད་པར་སེམས་པའི་ཉོན་མོངས་པ་ཉ་པ་ལྟ་བུས་བཏབ་པའི་སྡིག་པའི་མཆིལ་པ་སྟེ་ཉ་འདྲེན་པའི་ལྕགས་ཀྱུ་ཟས་ཅན་དང་འདྲ་བ་ཤིན་དུ་རྣོ་ཞིང་གཟེ་བ་གང་ལ་བཏབ་ན་འཆོར་མི་སྲིད་པ་འདིས་སེམས་ཉ་ལྟར་ཚུལ་བཞིན་མ་ཡིན་པ་ཡིད་(༢༣༡ན)ལ་བྱེད་པའི་ཆུ་བོའི་ནང་ན་ཀུན་ནས་འགྲེ་བ་ཁྱོད་བཟུང་སྟེ་དམྱལ་བ་ཆེན་པོའི་བུམ་པར་ཁྲོ་ཆུ་ཁོལ་མའི་ནང་དུ་འཚེད་པར་གདོན་མི་ཟ་བས་ན་ད་ལྟ་ནས་དེའི་རྒྱུ་གཞན་གནོད་ཀྱི་བསམ་སྦྱོར་ཐོང་ཞིག་པའོ། །

			འདི་ལ་དཀའ་འགྲེལ་དུ། ཡུལ་གྱིས་རང་ལ་མི་ཕན་པ་དང་ཡུལ་ཅན་གྱིས་གཞན་ལ་མི་གནོད་པ་དང་ཡུལ་ཅན་གྱིས་རང་ལ་གནོད་པ་ཅེས་གསུམ་དུ་ཕྱེ་ནས་རྐང་པ་གཉིས་རེ་དང་ཚིགས་བཅད་གཅིག་གིས་བསྟན་པར་བཤད་ཏོ། །

			དགེ་བའི་ལྷས་ནི།

			གལ་སྟེ་འཚེངས་པར་འགྱུར་ཞེ་ན། །

			དེ་ལྟར་བདེ་བའམ་གཞན་ཡང་རུང་། །

			དེ་ལས་ཕུང་བ་གཞན་ཅི་ཡོད། །

			དེའི་སྡུག་སྔལ་ཡོད་ན་བདེ་བའམ་དོན་གཞན་དུ་འགྱུར་ན་ངེས་པར་དོན་མེད་པ་ཆེན་པོར་འགྱུར་རོ་ཞེས་པའི་ཐ་ཚིག་གོ། །ཅིའི་ཕྱིར་ཞེ་ན། ཉོན་མོངས་ཅེས་བྱ་བ་ལ་སོགས་སྨོས་ཏེ་ཅེས་གཞུང་ཚིག་རྐང་པ་གཅིག་ལྷག་པོར་བཤད་ཏོ། །

			གཉིས་པ་ལ་ཡང་། འཇིག་རྟེན་གྱི་ཆོས་ཀྱི་གེགས་བྱེད་པ་ལ་སྒོམ་པ་དང་། བསོད་ནམས་ཀྱི་གེགས་བྱེད་པ་ལ་སྒོམ་པའོ། །

			དང་པོ་ལ་ཡང་། བདག་གི་བསྟོད་གྲགས་འཇིག་པ་ལ་གནོད་པར་མི་ལྟ་བ་དང་། བསྟོད་གྲགས་འགོག་པ་ནི་ཕན་འདོགས་ཀྱི་དམ་པར་བསྟན་པའོ། །

			དང་པོ་ནི།

			བསྟོད་དང་གྲགས་དང་རིམ་འགྲོ་ནི། །

			བསོད་ནམས་མི་འགྱུར་ཚེར་མི་འགྱུར། །

			བདག་སྟོབས་མི་འགྱུར་ནད་མེད་མིན། །

			ལུས་བདེ་བར་ཡང་མི་འགྱུར་རོ། །

			བདག་ནི་རང་དོན་ཤེས་གྱུར་ན། །

			དེ་ལ་རང་དོན་ཅི་ཞིག་ཡོད། །

			ཡིད་བདེ་འབའ་ཞིག་འདོད་ན་ནི། །

			རྒྱན་སོགས་ཆང་ཡང་བསྟེན་དགོས་སོ། །

			གྲགས་པའི་ཕྱིར་ནི་ནོར་ཤོར་ཞིང་། །

			བདག་ཉིད་ཀྱང་ནི་གསོད་བྱེད་ན། །

			ཚིག་འབྲུ་རྣམས་ཀྱིས་ཅི་ཞིག་བྱ། །

			ཤི་ནས་དེས་ཀོ་སུ་ལ་བདེ། །

			བྱེ་མའི་ཁང་བུ་རྡིབ་གྱུར་ན། །

			བྱིས་པ་རྣམས་ནི་ག་ཆད་དུ། །

			དེ་བཞིན་བསྟོད་དང་གྲགས་ཉམས་ན། །

			རང་གི་སེམས་ནི་བྱིས་པ་བཞིན། །

			རེ་ཞིག་སྒྲ་ལ་སེམས་མེད་ཕྱིར། །(༢༣༡བ)

			བདག་ལ་བསྟོད་སེམས་ཡོང་མི་ཧྲིད། །

			བདག་ལ་གཞན་དགའ་ཞེས་གྲག་པ། །

			དེ་ནི་དགའ་བའི་རྒྱུ་ཡིན་གྲང་། །

			གཞན་ནམ་ཡང་ན་བདག་ལའང་རུང་། །

			གཞན་དགའས་བདག་ལ་ཅི་ཞིག་ཕན། །

			དགའ་བདེ་དེ་ནི་དེ་ཉིད་ཀྱི། །

			བདག་གིས་དེ་ལས་ཤས་མི་འཐོབ། །

			དེ་བདེ་བ་ཡིས་བདག་བདེ་ན། །

			ཀུན་ལའང་དེ་བཞིན་བྱ་དགོས་ན། །

			ཇི་ལྟར་གཞན་ལ་དགའ་བ་ཡིས། །

			བདེ་བར་གྱུར་ན་བདག་མི་བདེ། །

			དེ་བས་བདག་ནི་བསྟོད་ཏོ་ཞེས། །

			རང་གིས་དགའ་བ་སྐྱེ་འགྱུར་པ། །

			དེ་ཡང་དེ་ལྟར་མི་འཐད་པས། །

			བྱིས་པའི་སྤྱོད་པ་ཁོ་ནར་ཟད། །

			ཅེས་གསུངས་ཏེ། དང་པོ་གཉིས་ཀྱིས་བསྟོད་སོགས་ནི་བདག་གི་བདེ་བའི་རྒྱུ་མ་ཡིན་པར་བསྟན། དེ་ནས་གཉིས་ཀྱིས་བསྟོད་གྲགས་ལ་ཆགས་པའི་ཉེས་པ་བསྟན། དེ་ནས་ཚིགས་བཅད་གསུམ་གྱིས་རྣམ་པར་བརྟགས་ཏེ་བསྟོད་གྲགས་ལ་ཆགས་བྱ་མ་ཡིན་པར་བསྟན། ཐ་མས་དོན་བསྡུས་པའོ། །

			དེ་ཡང་གལ་སྟེ་བསྟོད་པའམ་གྲགས་པ་བསྒྲགས་པ་ན་དེས་བདག་གི་ནད་ཞི་བའམ་ཚེ་འཕེལ་བའམ་བསོད་ནམས་རྒྱས་པ་ཞིག་དུ་འགྱུར་ན་སྐྱེ་བོ་གཉུག་མར་གནས་པ་རྣམས་ལ་ཡང་བདག་གི་ཡོ་བྱད་ཅི་བདོག་པ་བྱིན་སྟེ་བསྟོད་གྲགས་སྒྲོག་དུ་འཇུག་པར་འོས་མོད་ཀྱང་བསྟོད་གྲགས་དེས་ནི་བདག་ལ་ཕན་པ་ཅིར་ཡང་མི་འགྱུར་རོ། །དེ་ལྟ་མོད་ཀྱི་སེམས་ཁྱོད་ནི་སུ་ཡང་མ་ཡིན་པ་ཞིག་ལ་རང་དུ་ཞེན་ཞིང་འདི་ཁོ་ན་ཕུན་སུམ་ཚོགས་པའི་དོན་སྒྲུབ་པར་འདོད་ན་ཅི་བསྟོད་གྲགས་ཚིག་ཙམ་པ་དེ་ལས་ཁྱོད་ཀྱི་རང་དོན་ཅི་ཞིག་འགྲུབ། གལ་སྟེ་ཚིག་ཙམ་པ་དེ་ལ་ཆགས་ན་སྒྲ་ཙམ་ལ་ཡང་ཅིའི་ཕྱིར་མི་ཆགས་ཏེ་དེ་ལྟ་ན་ཆུ་སྒྲ་དང་རླུང་སྒྲ་ལ་ཡང་ཁྱོད་ཆགས་པར་གྱིས་ཅིག་པའོ། །གལ་སྟེ་ལུས་ལ་བདེ་བ་སོགས་མི་འབྱུང་ཡང་བསྟོད་གྲགས་དེས་བདག་གི་ཡིད་བདེ་བར་འགྱུར་རོ་ཞེ་ན་མཐར་ཉེས་པ་བསྐྱེད་པའི་འཕྲལ་གྱི་ཡིད་བདེ་བ་ཙམ་ཁོ་ན་སྒྲུབ་ན་ཆོ་ལོ་དང་མིག་མང་དང་རྡེ་(༢༣༢ན)འགྲིག་སོགས་རྒྱན་པོ་འགྱེད་པ་དང་ཆང་དང་གཟུགས་ཚོང་གི་ཁྱིམ་དུ་རྒྱུ་བ་ཡང་བསྟེན་བྱར་ཐལ་ལོ། །དུག་ཡང་ཟ་རིགས་པར་འགྱུར་སྟེ་འཕྲལ་དུ་མངར་བའི་ཕྱིར། དེས་ན་བསྟོད་གྲགས་ཀྱིས་ཡིད་བདེ་བར་འཛིན་པ་ནི་སེམས་ཁྱོད་རང་གི་ཕྱིན་ཅི་ལོག་གོམས་པས་སྣང་བར་ཟད་ཀྱི་བྱུང་མ་ཐག་དུ་འགགས་པའི་སྒྲ་དེས་ནི་བྱ་བ་ཅི་ཡང་བྱས་པ་མེད་ཏོ། །དེ་ལྟ་མོད་ཀྱི་བསྟོད་གྲགས་ནི་ཉེས་པའི་འབྱུང་ཁུངས་ཡིན་སྟེ་བསྟོད་གྲགས་སྐམ་པོ་དེ་འདོད་པས་གཞན་དང་འགྲན་པའི་ཕྱིར་ལོངས་སྤྱོད་ཐམས་ཅད་གནས་མིན་དུ་གོད་པར་བྱེད་པ་དང༏དཔའ་ཞིང་རྟུལ་ཕོད་ཏོ་ཅེས་པའི་མིང་འདོད་པས་གཡུལ་དུ་ཞུགས་ཏེ་འཆི་བར་འགྱུར་བ་དང༏ཡང་ན་གཞན་བསད་སྟེ་གཉིས་ཀའང་ཞེ་སྡང་གིས་མཚམས་སྦྱར་བས་དམྱལ་བར་འདོད་དགོས་ལ། དེ་ལྟར་བསྟོད་གྲགས་ལ་བརྟེན་ནས་ཚེ་འདིར་ལོངས་སྤྱོད་དང་བྲལ་ནས་ཤི་ཞིང་ཕྱི་མར་ངན་སོང་དུ་ལྷུང་བར་བྱེད་ན་དེ་ལྟ་བུའི་བསྟོད་གྲགས་དེས་སེམས་ཁྱོད་ཅི་ཞིག་བྱ་ཞེས་སོམས་ཅིག་པའོ། །དེས་ན་བྱེ་མའི་ཁང་བུ་རྡིབ་པ་ན་བྱིས་པ་དག་ག་ཆད་པར་ངུ་ཞིང་འགྲེ་ལྡོག་པ་ལྟར་བསྟོད་གྲགས་བྱེ་མའི་ཁང་བུ་ལྟར་སྙིང་པོ་མེད་པར་མ་ཤེས་པས་སེམས་བྱིས་པ་ལྟ་བུའང་ག་ཆད་པར་ངུ་བ་ལྟར་ཟད་ཏོ། །དེ་ལྟ་མོད་ཀྱི་རེ་ཞིག་བརྟག་པར་བྱ་སྟེ་བསྟོད་གྲགས་དེ་ནི་མིང་ཚིག་ཡི་གེ་ཚོགས་པའི་སྒྲ་ཙམ་དུ་ཟད་སྟེ། དཔེར་ན། སྐྱེས་བུ་ཁྱོད་མཛེས་སོ་ཅེས་བྱ་བ་འདི་གཞན་ཞིག་གིས་བདག་ལ་བརྗོད་པས་བསྟོད་པ་དང༏དེ་བཞིན་དུ་མས་བརྒྱུད་ནས་བསྒྲགས་པ་ནི་གྲགས་པར་འཇོག་ལ་དེའི་ཚེ་སྐྱེས་བུ་སོགས་ཀྱི་ས་ཡིག་དང་ཀ་ཡིག་དང་ཡ་བཏགས་དང་སྲོག་གི་ཨེ་དང་ས་ཡིག་དང་བ་ཡིག་དང་སྲོག་གི་ཨུ་སོགས་རེ་རེ་ཞིང་ཡི་གེ་ཐ་དད་པ་རེ་སྟེ་དེ་ལྟར་ཕྱེ་ན་ཡི་གེ་རེ་རེ་བ་དེ་དག་གིས་ཅི་ཡང་བརྗོད་པ་མེད་ཏོ། །དེ་དག་ཚོགས་པ་ལས་སྐྱེས་བུ་དང་ཁྱོད་དང་མཛེས་པ་ཞེས་སོགས་ནི་མིང་རེ་རེ་བ་སྟེ་དེ་དག་ཀྱང་མིང་བསྒྲིགས་པར་ཟད་ཀྱི་དོན་གྱི་ཁྱད་པར་འགའ་ཡང་མ་(༢༣༢བ)བསྟན་སྟེ། དཔེར་ན། ཀ་ཁ་ག་ང་ཞེས་པས་དོན་གྱི་ཁྱད་པར་ཅི་ཡང་མ་བསྟན་པ་བཞིན་ནོ། །གལ་སྟེ་མིང་འདུས་པས་དོན་གྱི་ཁྱད་པར་བསྟན་པའི་ཚིག་ཡིན་ནོ་སྙམ་ན༏འདི་ནི་རང་གི་བློས་འདིས་འདི་བརྗོད་ཏོ་སྙམ་དུ་སྒྲོ་བཏགས་ནས་ཞེན་པར་ཟད་ཀྱི་ཞེན་པའི་དུས་དེ་ཉིད་ན་ཡང་མིང་ཚིག་ཡི་གེའི་སྒྲ་དེས་ནི་ཅི་ཡང་བརྗོད་པ་མེད་སྟེ་ཇི་ལྟར་རླུང་གི་སྒྲས་ཅི་ཡང་མ་བརྗོད་པ་བཞིན་སྟེ་སྒྲ་ཐམས་ཅད་ནི་དེ་ལྟ་བུ་ཁོ་ནའོ། །དེས་ན་ཡང་དག་པར་ན་བསྟོད་པ་དང་གྲགས་པའི་སྒྲ་ཞིག་ཀྱང་མེད་ལ་གལ་སྟེ་སྒྲ་ཙམ་འདི་ཁོ་ན་བསྟོད་གྲགས་ཡིན་ནོ་ཞེ་ན། སྒྲ་དེ་ལ་ནི་བསྟོད་པའི་སེམས་མེད་པས་བྲག་ཆ་ལྟར་ཟད་པའི་ཕྱིར་དེ་བས་ཀྱང་དགའ་བར་མི་རིགས་སོ། །

			ཡང་དེ་ལ་བརྟེན་ནས་བདག་ལ་གཞན་དག་དགའ་འོ་ཞེས་རང་གིས་གོ་བར་འགྱུར་བས་འདི་ཙམ་ཞིག་ལ་བདག་དགའ་འོ་ཞེ་ན། བདག་གཞན་སུ་ལ་ཡང་རུང་གཞན་དགའ་བ་ཙམ་དེས་ཅི་ཕན་སྟེ་དགའ་བ་དེ་ནི་དགའ་བ་པོ་ཁོ་རང་གི་སེམས་ཡིན་པས་ཁོ་རང་བདེ་བར་ཟད་ཀྱི་ཁོའི་བདེ་བ་དེ་ལས་བདག་གིས་ཅུང་ཟད་ཀྱི་ཤས་ཀྱང་མི་འཐོབ་བོ། །གལ་སྟེ་དེ་བདེ་བས་བདག་གི་ཡིད་བདེ་འོ་ཞེ་ན་ལེགས་སྟེ་སེམས་ཁྱོད་ཀྱིས་སེམས་ཅན་ཐམས་ཅད་ལ་དེ་ལྟར་བྱོས་ཅིགགལ་སྟེ་གཞན་ལ་བསྟོད་གྲགས་བྱུང་བས་དེ་དགའ་བར་འགྱུར་དུ་འོང་ངོ་ཞེས་སེམས་ཁྱོད་ཡིད་མི་བདེ་ན་ནི་ཁྱོད་ཀྱིས་དེ་བདེ་བ་ཡིས་བདག་བདེའོ་ཞེས་སྨྲས་པ་དེ་བརྫུན་པར་འགྱུར་རོ། །རྒྱུ་མཚན་དེ་རྣམས་ཀྱིས་རྣམ་པར་བརྟགས་པ་ན་སྙིང་པོ་མེད་པའི་བསྟོད་གྲགས་ལ་ཆགས་པ་ནི་ངོ་ཚ་བའི་གནས་བྱིས་པ་ཤེད་མ་བྱེ་བའི་སྤྱོད་པ་ཁོ་ནར་ཟད་ཏོ་ཞེས་བདག་གིས་ཀྱང་ཤེས་པར་འགྱུར་རོ། །

			དགེ་བའི་ལྷས་ནི།

			བདག་གིས་དེ་ལས་ཤས་མི་འཐོབ། །བདེ་བ་ནི་ནང་གི་ཡིན་པའི་ཕྱིར་དང་གཟུགས་ཅན་མ་ཡིན་པ་ཉིད་ཀྱིས་བགོ་བར་བྱ་བ་མ་ཡིན་པ་ཉིད་ཀྱི་ཕྱིར་རོ། །

			ཞེས་བཀྲལ་ཏོ། །

			གཉིས་པ་ལ་ཡང་། ངན་སོང་ལས་སྲུང་བ་དང་། ཐར་པའི་གྲོགས་སུ་བསྟན་པ་གཉིས་ལས།

			དང་པོ་ནི། (༢༣༣ན)

			བསྟོད་སོགས་དག་ནི་གཡེང་བར་བྱེད། །

			དེས་ནི་སྐྱོ་བའང་འཇིག་པར་བྱེད། །

			ཡོན་ཏན་ལྡན་ལ་ཕྲ་དོག་དང་། །

			ཕུན་སུམ་ཚོགས་པའང་འཇིག་པར་བྱེད། །

			དེ་ཕྱིར་བདག་གི་བསྟོད་སོགས་ནི། །

			གཞིག་ཕྱིར་གང་དག་ཉེར་གནས་པ། །

			དེ་དག་བདག་ནི་ངན་སོང་དུ། །

			ལྟུང་བ་སྲུང་ཕྱིར་ཞུགས་མིན་ནམ། །ཞེས་པའོ། །

			གཉིས་པ་ནི།

			བདག་ནི་གྲོལ་བ་དོན་གཉེར་ལ། །

			རྙེད་དང་བཀུར་སྟིས་འཆིང་མི་དགོས། །

			གང་དག་བདག་བཅིངས་གྲོལ་བྱེད་པ། །

			དེ་ལ་བདག་ནི་ཇི་ལྟར་ཁྲོ། །

			བདག་ནི་སྡུག་སྔལ་འཇུག་འདོད་ལ། །

			སངས་རྒྱས་ཀྱིས་ནི་བྱིན་བརླབས་བཞིན། །

			མི་གཏོང་སྒོ་འཕར་ཉིད་གྱུར་པ། །

			དེ་ལ་བདག་ནི་ཇི་ལྟར་ཁྲོ། །

			ཞེས་གསུངས་ཏེ། དེ་ཡང་བསྟོད་གྲགས་ལ་དགའ་བ་ན་དེས་སེམས་གཡོ་ཞིང་ཏིང་ངེ་འཛིན་དང་བྲལ་བར་བྱེད། རྒྱུད་ང་རྒྱལ་བས་དྲེགས་ཏེ་སྐྱོ་བའི་བློ་འཇིག༏གཞན་ཡོན་ཏན་དང་ལྡན་པར་མཐོང་ན་ཕྲ་དོག་དང་འགྲན་སེམས་སྐྱེ་ཞིང་ཡོན་ཏན་དང་མི་ལྡན་པ་ལ་བརྙས་ཅིང་ཁྱད་ཏུ་གསོད༏དེ་དག་ལ་བརྟེན་ནས་འཐབ་རྩོད་དང་སྡིག་པ་འཕེལ་བས་འདིཕྱིའི་ཕུན་ཚོགས་ཞིགས་ཏེ་ངན་སོང་དུ་འགྲོའོ། །དེས་ན་སུ་ཞིག་བདག་གི་བསྟོད་པ་དང་གྲགས་པ་སོགས་འགོག་ཞིང་མི་སྙན་པ་སྒྲུབ་པར་བྱེད་པ་དེ་ནི་བདག་གི་དགེ་བའི་གྲོགས་དམ་པ་ཡིན་སྟེ་རྙེད་གྲགས་ལ་ཞེན་པས་སྡིག་པ་བསགས་ཏེ་བདག་ངན་སོང་དུ་འདོད་པར་ཕྱོགས་པ་ལས་སྲུང་བར་བྱེད་པ་ཡིན་པའི་ཕྱིར་སྟེ༏བདག་གཡང་དུ་ལྷུང་ལ་ཁད་པ་ན་གཞན་ཞིག་གིས་བཟུང་བ་ལྟ་བུ་ཡིན་ནོ། །

			དེ་ལྟ་མོད་ཀྱི་བདག་ནི་དང་པོར་རབ་ཏུ་བྱུང་བ་དང་བྱང་ཆུབ་ཏུ་སེམས་བསྐྱེད་པ་ཉིད་ནས་རྣམ་པར་གྲོལ་བའི་བྱང་ཆུབ་དོན་དུ་གཉེར་བ་ཡིན་གྱི་དེ་སྒྲུབ་པའི་གེགས་ནི་རྙེད་བཀུར་གྱི་འཆིང་བ་ཁོ་ན་ཆེ་སྟེ།

			འོད་སྲུང་གི་མདོར།

			ལྟ་གྱུར་འཆིང་དང་རྙེད་དང་བཀུར་སྟི་དང་། །

			གྲགས་པའི་འཆིང་བ་རབ་ཏུ་བྱུང་བ་ཡི། །

			འཆིང་བ་དམ་ཞེས་འཕགས་པ་རྣམས་ཀྱིས་གསུངས། །

			དེ་དག་རྟག་ཏུ་རབ་ཏུ་(༢༣༣བ)བྱུང་བ་སྤང་། །ཞེས་དང་།

			གཞན་ཡང་མདོ་རྣམས་ལས་འདུ་འཛིའི་ཉེས་དམིགས་རྒྱས་པར་བསྟན་པའི་ཕྱིར་ན་བདག་ལ་རྙེད་བཀུར་གྱི་འཆིང་བས་ཅི་བྱ་སྟེ་ཐག་རིང་པོར་མྱུར་དུ་འགྲོ་བར་འདོད་པའི་སྐྱེས་བུ་ཡན་ལག་ལྕགས་སྒྲོག་གིས་བསྡམས་པ་དོན་དུ་མི་གཉེར་བ་ལྟར་རོ། །དེས་ན་བདག་བྱང་ཆུབ་ཀྱི་ལམ་དུ་མྱུར་བར་འགྲོ་བ་ལ་ཚེ་འདི་དོན་གཉེར་གྱི་འདམ་དུ་བྱིང་ཞིང་རྙེད་བཀུར་གྱི་ཞགས་པས་བཅིངས་པ་ལས་འགྲོལ་བར་བྱེད་པ་དེ་ལྟ་བུ་ལ་ཅིས་ཁྲོ་སྟེ་གྲོགས་དང་བཤེས་ཀྱི་དམ་པ་ཡིན་པའི་ཕྱིར་སྟེ་ནད་སེལ་བ་ལ་སྨན་པ་བཞིན་ནོ། །དེ་ལྟར་བདག་སྡུག་སྔལ་གྱི་རྒྱུ་ལས་ལྡོག་པ་ངན་སོང་གི་སྒོ་གཅོད་པའི་སྒོ་གླེགས་ལྟ་བུར་གྱུར་པ་དེ་ལ་ནི་ཅིས་ཁྲོ་སྟེ་སངས་རྒྱས་ཀྱི་བྱིན་རླབས་ཁོ་ན་ཡིན་སྟེ་འདིས་བདག་ལ་དགེ་བའི་བཤེས་གཉེན་གྱི་བྱ་བ་བྱས་པའི་ཕྱིར་རོ། །

			གཉིས་པ་བསོད་ནམས་ཀྱི་གེགས་བྱེད་པ་ལ་བཟོད་པར་བསྟན་པ་ལ་ཡང་། ཁྲོ་བ་ཁོ་ན་བསོད་ནམས་ཀྱི་གེགས་སུ་བསྟན། གནོད་བྱེད་གེགས་མ་ཡིན་པར་བསྟན། དེ་གུས་པའི་ཡུལ་དུ་བསྟན་པ་དང་གསུམ་ལས།

			དང་པོ་ནི།

			འདི་ནི་བསོད་ནམས་གེགས་བྱེད་ཅེས། །

			དེ་ལའང་ཁྲོ་བ་རིགས་མིན་སྟེ། །

			བཟོད་མཚུངས་དཀའ་ཐུབ་ཡོད་མིན་ན། །

			བདག་ནི་དེ་ལ་མི་གནས་སམ། །

			གལ་སྟེ་བདག་ནི་རང་སྐྱོན་གྱིས། །

			འདི་ལ་བཟོད་པར་མི་བྱེད་ན། །

			བསོད་ནམས་རྒྱུ་ནི་ཉེར་གནས་པ། །

			འདི་ལ་བདག་གེགས་བྱས་པར་ཟད། །ཅེས་པ་དང་།

			གཉིས་པ་ནི།

			གང་ཞིག་གང་མེད་མི་འབྱུང་ལ། །

			གང་ཞིག་ཡོད་ན་ཡོད་འགྱུར་པ། །

			དེ་ཉིད་དེ་ཡི་རྒྱུ་ཡིན་ན། །

			ཇི་ལྟར་དེ་ལ་གེགས་ཅེས་བྱ། །

			དུས་སུ་ཕྱིན་པའི་སློང་མོ་བས། །

			སྦྱིན་པའི་གེགས་བྱས་ཡོད་མ་ཡིན། །

			རབ་ཏུ་འབྱིན་པར་བྱེད་གྱུར་པ། །

			རབ་བྱུང་གེགས་ཅེས་བྱར་མི་རུང་། །

			ཞེས་པས་བསྟན་སྟེ། དེ་ཡང་གནོད་བྱེད་འདིས་བདག་གི་བསོད་ནམས་ཀྱི་ལས་དགེ་བའི་བར་ཆད་བྱས་པས་ཁྲོའོ་ཞེ་ན། དེ་ལ་ཡང་ཁྲོ་བར་མི་རིགས་ཏེ་(༢༣༤ན)འདིས་གེགས་མ་བྱས་པས་སྦྱིན་པ་ལྟ་བུའི་དགེ་བ་ཕྲ་མོ་ཞིག་འགྲུབ་པར་ཟད་ལ། འདིའི་གནོད་པ་ལ་བཟོད་པ་བསྒོམས་པས་ནི་དེ་བས་ཆེས་ལྷག་པའི་དགེ་བ་འགྲུབ་སྟེ་བཟོད་པ་དང་མཚུངས་པའི་དཀའ་ཐུབ་ནི་གཞན་མེད་པའི་ཕྱིར། དེས་ན་དགེ་བ་ཆུང་ངུའི་ཚབ་ཏུ་ཆེན་པོ་བསྒྲུབས་ཆོག་པ་འདི་ལ་བདག་ཅིའི་ཕྱིར་མི་གནས། དེ་ལྟ་མོད་ཀྱི་བདག་ནི་རང་གི་སྐྱོན་ཞེ་སྡང་གི་དབང་དུ་གྱུར་སྟེ་དགེ་བ་ཆེན་པོ་བཟོད་པ་ལ་གནས་པར་མི་བྱེད་ན་ནི་རང་ཉིད་ཀྱིས་རང་གི་དགེ་བའི་གེགས་བྱས་པར་ཟད་པས་རང་ཉིད་ལ་ཁྲོ་རིགས་པར་འགྱུར་རོ། །

			དེས་ན་གང་ཞིག་གནོད་བྱེད་མེད་ན་བཟོད་པ་གང་མེད་ལ། གནོད་བྱེད་ཡོད་ན་བཟོད་པ་གང་ཡོད་པར་འགྱུར་བའི་ཕྱིར་གནོད་བྱེད་དེ་ཉིད་ནི་བཟོད་པའི་དངོས་རྒྱུའམ་དངོས་ཀྱི་རྐྱེན་གྲུང་པོ་ཡིན་ན་ཇི་ལྟར་ན་གནོད་བྱེད་དེ་ལ་དགེ་བའི་གེགས་སོ་ཞེས་བྱར་ཅི་ཞིག་རུང་སྟེ། དཔེར་ན། དུས་སུ་ཕྱིན་པའི་སློང་མོ་པས་སྦྱིན་པའི་གེགས་བྱས་པ་ཡོད་པ་མ་ཡིན་ལ་རབ་ཏུ་འབྱིན་པར་བྱེད་པར་གྱུར་པ་མཁན་པོ་སོགས་ལ་རབ་བྱུང་གི་གེགས་ཅེས་བྱར་མི་རུང་བ་བཞིན་ནོ། །

			གསུམ་པ་གུས་པའི་ཡུལ་དུ་བསྟན་པ་ལ་གཉིས། བཟོད་པའི་གྲོགས་ཡིན་པའི་ཕྱིར་གུས་པར་བྱ་བ་དང་། སྟོན་པའི་ཐུགས་དགོངས་རྫོགས་པའི་ཕྱིར་གུས་པར་བྱ་བའོ། །

			དང་པོ་ལ་གསུམ། ཕན་འདོགས་ཆེ་བར་བསྟན་པ། ཕ་རོལ་གྱི་སྡང་སེམས་མེད་ན་བཟོད་པ་མི་འབྱུང་བར་བསྟན་པ། སྟོན་པ་དང་འདྲ་བ་དེ་བསྟན་པའོ། །

			དང་པོ་ནི།

			འཇིག་རྟེན་ན་ནི་སློང་བ་མོད། །

			གནོད་པ་བྱེད་པ་དཀོན་པ་སྟེ། །

			འདི་ལྟར་ཕར་གནོད་མ་བྱས་ན། །

			འགའ་ཡང་ཚུར་གནོད་མི་བྱེད་ཏོ། །

			དེ་བས་ངལ་བས་མ་སྒྲུབས་པའི། །

			ཁྱིམ་དུ་གཏེར་ནི་བྱུང་བ་ལྟར། །

			བྱང་ཆུབ་སྤྱོད་པའི་གྲོགས་གྱུར་པ། །

			བདག་གིས་དགྲ་ལ་དགའ་བར་བྱ། །

			འདི་དང་བདག་གིས་བསྒྲུབས་པས་ན། །

			དེའི་ཕྱིར་བཟོད་པའི་འབྲས་བུ་ནི། །

			འདི་ལ་ཐོག་མར་བདེར་འོས་ཏེ། །

			འདི་ལྟར་དེ་ནི་བཟོད་པའི་རྒྱུ། །ཞེས་པ་དང་།

			གཉིས་(༢༣༤བ)པ་ནི།

			གལ་སྟེ་བཟོད་སྒྲུབ་བསམ་མེད་པས། །

			དགྲ་འདི་མཆོད་བྱ་མིན་ཞེ་ན། །

			གྲུབ་པ་ཡི་ནི་རྒྱུར་རུང་བ། །

			དམ་པའི་ཆོས་ཀྱང་ཅིས་ཏེ་མཆོད། །

			གལ་སྟེ་དགྲ་འདི་གནོད་བྱ་ཡི། །

			བསམ་ཡོད་མཆོད་བྱ་མིན་ཞེ་ན། །

			སྨན་པ་བཞིན་དུ་ཕན་བརྩོན་ན། །

			བདག་གི་བཟོད་པ་ཇི་ལྟར་འགྲུབ། །

			དེ་བས་རབ་ཏུ་སྡང་སེམས་ལ། །

			བསྟེན་ནས་བཟོད་པ་སྐྱེ་བས་ན། །

			དེ་ཉིད་བཟོད་པའི་རྒྱུ་ཡིན་པས། །

			དམ་པའི་ཆོས་བཞིན་མཆོད་པར་འོས། །

			གསུམ་པ་ནི།

			དེ་ཕྱིར་སེམས་ཅན་ཞིང་དང་ནི། །

			རྒྱལ་བའི་ཞིང་ཞེས་ཐུབ་པས་གསུངས། །

			འདི་དག་མགུ་བྱས་མང་པོ་ཞིག །

			འདི་ལྟར་ཕུན་སུམ་ཕ་རོལ་ཕྱིན། །

			སེམས་ཅན་རྣམས་དང་རྒྱལ་བ་ལས། །

			སངས་རྒྱས་ཆོས་འགྲུབ་འདྲ་བ་ལས། །

			རྒྱལ་ལ་གུས་བྱེད་དེ་བཞིན་དུ། །

			སེམས་ཅན་ལ་མིན་ཅི་ཡི་ཚུལ། །

			བསམ་པའི་ཡོན་ཏན་རང་གིས་མིན། །

			འབྲས་བུ་ལས་ཡིན་དེ་མཚུངས་པར། །

			སེམས་ཅན་རྣམས་ལའང་ཡོན་ཏན་ཡོད། །

			དེ་ཕྱིར་དེ་དག་མཉམ་པ་ཡིན། །

			བྱམས་སེམས་ལྡན་ལ་མཆོད་པ་གང་། །

			དེ་ནི་སེམས་ཅན་ཆེ་བ་ཉིད། །

			སངས་རྒྱས་དད་པའི་བསོད་ནམས་གང་། །

			དེ་ཡང་སངས་རྒྱས་ཆེ་བ་ཉིད། །

			སངས་རྒྱས་ཆོས་འགྲུབ་ཆ་ཡོད་པ། །

			དེས་ན་དེ་དག་མཉམ་པར་འདོད། །

			ཡོན་ཏན་རྒྱ་མཚོ་མཐའ་ཡས་པའི། །

			སངས་རྒྱས་རྣམས་དང་འགའ་མི་མཉམ། །

			ཡོན་ཏན་མཆོག་ཚོགས་གཅིག་བུ་ཡི། །

			ཡོན་ཏན་ཤས་ཙམ་འགའ་ཞིག་ལ། །

			སྣང་ནའང་དེ་ལ་མཆོད་དོན་དུ། །

			ཁམས་གསུམ་ཕུལ་ཡང་མཚུངས་པར་འགྱུར། །

			སངས་རྒྱས་ཆོས་མཆོག་སྐྱེ་བའི་ཤས། །

			སེམས་ཅན་རྣམས་ལའང་ཡོད་པས་ན། །

			འདི་ཙམ་དག་གི་ཆ་བསྟུན་ནས། །

			སེམས་ཅན་མཆོད་པར་རིགས་པར་འགྱུར། །

			ཞེས་གསུངས་ཏེ། དེ་ཡང་ཞིང་ས་གཤིན་པོ་ལ་བརྟེན་ནས་ལོ་ཏོག་སྐྱེ་བ་ལྟར་བྱང་ཆུབ་སེམས་དཔའ་རྣམས་ཀྱི་དགེ་བའི་ལོ་ཏོག་དཔེལ་བའི་ཞིང་ཡང་གཉིས་སུ་ངེས་ཏེ་སེམས་ཅན་གྱི་ཞིང་ལས་སྦྱིན་པ་དང་ཚུལ་ཁྲིམས་དང་བཟོད་པ་དང་བྱམས་སོགས་ཀྱི་ལོ་ཏོག་དཔེལ་བ་དང༏སངས་རྒྱས་ཀྱི་ཞིང་ལས་དད་པ་དང་ལྷག་པའི་བསམ་པ་དང་སྟོབས་སོགས་ཀྱི་ལོ་ཏོག་བསྐྲུན་ཞིང་། མདོར་ན་གཉིས་ཀ་ལས་བྱང་ཆུབ་ཀྱི་སེམས་ཀྱི་ལོ་ཏོག་འབྲས་བུ་ཡོངས་སུ་འབྱོར་བ་སེམས་ཅན་ཐམས་ཅད་ཀྱི་གསོས་གཅིག་པུར་(༢༣༦བ)གྱུར་པ་འདི་དཔེལ་བར་བྱེད་ཏོ། །

			དེས་ན་ཞིང་རྣམ་པ་གཉིས་ཡིན་སྟེ།

			སྨོན་ལམ་དག་པའི་མདོ་ལས།

			ངས་སྔོན་སེམས་ཅན་ཞིང་རྣམས་དང་། །

			ཐུབ་པའི་ཞིང་ལ་བརྟེན་ནས་ནི། །

			སངས་རྒྱས་ཆོས་རྣམས་མཐའ་ཡས་པའི། །

			ལོ་ཏོག་ཕུན་སུམ་ཚོགས་པ་ཐོབ། །

			ཅེས་གསུངས་ཅིང་ཆོས་ཡང་དག་པར་སྡུད་པའི་མདོ་ལས་ཀྱང་གསུངས་པའི་ཕྱིར་རོ།།

			འདིར་དགེ་བའི་ལྷས་ན་ཡམས་གཉིས་བཤད་པའི་བཤད་པ་སྔ་མ་ཤོས་ལས། སེམས་ཅན་ནི་རྒྱལ་བའི་ཞིང་སྟེ་སྐྱེ་བའི་གནས་ཡིན་ནོ། །སེམས་ཅན་ཞིང་ནི་དེ་སྔོན་དུ་སོང་བ་ཅན་གྱི་རྒྱལ་བ་རྣམས་ཏེ་སེམས་ཅན་རྣམས་ཀྱི་འབྲས་བུའི་ས་གཞིར་ཐུབ་པས་གསུངས་སོ་ཞེས་བཤད་པ་ལ་ནི་གཉི་ག་རྒྱལ་བའི་ཞིང་གཅིག་ཁོ་ནར་ཐལ་བའི་སྐྱོན་སྣང་ངོ་ཞེས་པ་ཞར་བྱུང་ངོ་། །

			རིགས་པས་ཀྱང་གྲུབ་སྟེ་སེམས་ཅན་འདི་དག་གནས་སྐབས་དང་མཐར་ཐུག་གི་མགུ་བར་བྱས་པ་ལས་སྔོན་ཡང་མང་པོ་ཞིག་འདི་ལྟར་ཕ་རོལ་ཏུ་ཕྱིན་པ་ཕུན་སུམ་ཚོགས་པ་ཐམས་ཅད་དང་ལྡན་པའི་བྱང་ཆུབ་ཐོབ་པའི་ཕྱིར་སྟེ།

			བྱིས་པས་རང་དོན་བྱས་པ་དང་། །

			ཐུབ་པས་གཞན་གྱི་དོན་མཛད་པ། །

			འདི་གཉིས་ཀྱི་ནི་ཁྱད་པར་ལྟོས། །

			ཅེས་བྱ་བས་འདིར་ཡང་འཆད་ཏོ། །

			དེས་ན་སེམས་ཅན་རྣམས་མགུ་བར་བྱས་པ་དང་སངས་རྒྱས་མཉེས་པར་བྱས་པ་གཉིས་བདག་ཉིད་སངས་རྒྱས་ཀྱི་ཆོས་མི་སློབ་པའི་གོ་འཕང་འགྲུབ་པའི་རྒྱུར་མཚུངས་པ་ལས་སངས་རྒྱས་ལ་གུས་པར་བྱེད་ལ་སེམས་ཅན་ལ་དེ་ལྟར་མི་བྱེད་པ་ཅིའི་ཐ་ཚིག་ཞེས་རང་ཉིད་ལ་དྲི་བའི་སྒོ་ནས་མི་བཟོད་པའི་བློ་ཚར་གཅོད་པའོ། །འོ་ན་སེམས་ཅན་དང་སངས་རྒྱས་ཡོན་ཏན་མཚུངས་པར་ཐལ་ལོ་ཞེ་ན། དེ་གཉིས་བསམ་པའི་ཡོན་ཏན་རང་གི་སྒོ་ནས་མཉམ་པར་བཞག་པ་མིན་སྟེ་སངས་རྒྱས་ལ་སྟོབས་སོགས་ཀྱི་ཡོན་ཏན་མངོན་དུ་གྱུར་ཅིང་སེམས་ཅན་ལ་དེ་ས་བོན་གྱི་ཚུལ་དུ་གནས་ཀྱི་མངོན་དུ་མ་གྱུར་པའི་ཕྱིར། དེས་ན་བྱང་ཆུབ་ཀྱི་སེམས་ཀྱིས་ཟིན་པས་སེམས་ཅན་ལ་སྦྱིན་སོགས་(༢༣༧ན)དང་སངས་རྒྱས་ལ་མཆོད་པ་གཉིས་འབྲས་བུ་སངས་རྒྱས་འཐོབ་པར་མཉམ་པའི་ཕྱིར་རེ་ཞིག་ཞིང་དེ་གཉིས་མཚུངས་པར་བསྟན་པ་ཡིན་ནོ། །དེས་ན་སེམས་ཅན་རྣམས་ལའང་ཡོན་ཏན་ཡོད་སྟེ་ཁམས་རང་བཞིན་གྱིས་རྣམ་པར་དག་ལ་སྟོབས་སོགས་འཐོབ་རུང་དུ་ཡོད་ཅིང་བྱང་ཆུབ་སེམས་དཔའ་རྣམས་ལ་མཆོད་པ་བྱས་ན་ཕན་ཡོན་གཞལ་དུ་མེད་པ་འཐོབ་པ་དང་དེ་ལྟ་མིན་ཡང་ཕ་མ་དང་ཆོས་སྨྲ་བ་དང་མཁན་སློབ་སོགས་བདག་ལ་བྱམས་པའི་སེམས་དང་ལྡན་པ་ལ་མཆོད་པས་ཕན་ཡོན་ཆེས་ཆེ་བ་དང་ཐ་ན་དུད་འགྲོར་གྱུར་པ་ལ་སྦྱིན་པ་ཁམ་གཅིག་ཙམ་བསྩལ་བའི་དགེ་བའང་རྒྱ་ཆེར་བསྟན་པས་ན་སེམས་ཅན་རྣམས་ཀྱང་ཆེ་བའི་བདག་ཉིད་དང་ལྡན་པར་གྲུབ་པའི་ཕྱིར། ཇི་ལྟར་ན་སངས་རྒྱས་ལ་སྐད་ཅིག་ཙམ་དད་པ་དང་ཐ་ན་བྱེ་མ་སྙིམ་པ་གང་གིས་མཆོད་པས་ཀྱང་ཛམ་གླིང་གི་རྒྱལ་པོ་མྱ་ངན་མེད་ཀྱི་དཔལ་ཐོབ་པ་དང་། སྲན་མ་འབྲུ་བཞི་ལྷུང་བཟེད་ཏུ་ལྷུང་ཞིང་གཅིག་ཕྱིར་ཡར་བ་ལས་གླིང་བཞི་རྒྱ་བྱིན་གྱི་སྟན་ཕྱེད་དང་བཅས་པ་དབང་བ་ང་ལས་ནུའི་གོ་འཕང་ཐོབ་པ་དེ་ཡང་སངས་རྒྱས་ཀྱི་ཆེ་བ་ཡིན་པ་བཞིན་ནོ། །དེས་ན་སེམས་ཅན་ནི་གང་གི་ཆེད་ཏུ་བྱ་བའི་ཡུལ་ཡིན་ལ། སངས་རྒྱས་ནི་གང་འཐོབ་པར་བྱ་བའི་འབྲས་བུ་ཡིན་ཞིང་། དེ་གཉིས་ཚོགས་པའི་བྱང་ཆུབ་ཀྱི་སེམས་ནི་སངས་རྒྱས་ཀྱི་ཐབས་སམ་རྒྱུ་དངོས་ཡིན་ལ། སེམས་ཅན་ལ་བརྟེན་ནས་ཕར་ཕྱིན་དྲུག་རྫོགས་དགོས་པའི་ཕྱིར་གཉིས་ཀ་ལས་སངས་རྒྱས་ཀྱི་ཆོས་འགྲུབ་པའི་ཆ་ཤས་ཡོད་པ་དེས་ན་ཞིང་དེ་དག་མཉམ་པར་བརྗོད་པ་ཡིན་ནོ། །

			འོ་ན་ཞིང་དེ་གཉིས་ཁྱད་པར་གཏན་མེད་ཏམ་ཞེ་ན། རང་གི་བློ་སྦྱོང་བའི་ཆ་ནས་དེ་ལྟར་ཡིན་མོད། ཡོན་ཏན་གྱི་ཆ་ནས་ཁྱད་པར་མཐའ་ཡས་ཏེ།

			དེ་ལྟ་མོད་ཀྱི་ས་རྡུལ་དང་། །

			རྒྱ་མཚོ་བ་ལང་རྨིག་རྗེས་ཀྱི། །

			ཁྱད་པར་གང་ཡིན་སངས་རྒྱས་དང་། །

			བྱང་ཆུབ་སེམས་དཔའི་ཁྱད་དེ་ཉིད། །

			ཅེས་སངས་རྒྱས་དང་ས་(༢༣༧བ)བཅུ་རྒྱུན་མཐའི་བྱང་སེམས་ཀྱི་ཁྱད་པར་ཡང་ས་ཆེན་པོ་དང་རྡུལ་ཕྲ་རབ༏རྒྱ་མཚོ་དང་རྨིག་རྗེས་ཆུས་གང་བ༏ཉི་མ་དང་མེ་ཁྱེར་གྱི་ཁྱད་པར་ཙམ་ཡོད་པར་གསུངས་ན་བྱིས་པ་རྣམས་དང་ལྟ་ཅི་སྨོས་ཏེ། དེས་ན། ཡོན་ཏན་རྒྱ་མཚོ་མཐའ་ཡས་པའི། །སངས་རྒྱས་རྣམས་དང་འགའ་མི་མཉམ། །ཞེས་བྱའོ། །གལ་སྟེ་སྐྱེ་བོ་འགའ་ཞིག་ལ་ཡང་རུང་སྟེ་སངས་རྒྱས་ཀྱི་ཡོན་ཏན་ལས་གངྒཱ་ཀླུང་གི་བྱེ་མ་སྙེད་ཀྱི་བྱེ་མའི་འབྲུ་གཅིག་གི་བྱེ་བའི་ཆ་ཙམ་ཞིག་ཡོད་པར་མཐོང་ན་ཡང་དེ་ལ་ཁམས་གསུམ་པོ་ཕུལ་ཡང་དེ་ཙམ་གྱིས་མཆོད་པ་བྱས་པར་མི་འགྱུར་སྟེ་ཡོན་ཆུངས་པར་ཟད་ཏོ། །དེ་ལྟར་ཡོན་ཏན་གྱི་ཆ་ནས་ན་མཁའ་དང་རྩྭ་མཆོག་གི་བུ་གའི་ཁྱད་པར་ཙམ་ཡིན་དུ་ཟིན་ཡང་སངས་རྒྱས་སྒྲུབ་པའི་ཚེ་ནི་ལམ་གྱི་ཕྱེད་སེམས་ཅན་ཁོ་ན་ལ་རག་ལས་པས་ན་སངས་རྒྱས་ཀྱི་ཆོས་ཀྱི་མཆོག་སྐྱེ་བའི་ཆ་ཤས་སེམས་ཅན་རྣམས་ལའང་ཡོད་པས་འདི་ཙམ་གྱི་ཆ་དང་བསྟུན་པ་རྒྱུ་མཚན་དུ་བྱས་ནས་སེམས་ཅན་རྣམས་ཀྱང་མཆོད་པར་རིགས་པར་འགྱུར་བ་ཡིན་ནོ། །

			གཉིས་པ་ནི།

			གཞན་ཡང་གཡོ་མེད་གཉེན་གྱུར་ཅིང་། །

			ཕན་པ་དཔག་མེད་མཛད་རྣམས་ལ། །

			སེམས་ཅན་མགུ་བྱ་མ་གཏོགས་པར། །

			གཞན་གང་ཞིག་གིས་ལན་ལོན་འགྱུར། །

			གང་ཕྱིར་སྐུ་གཏོང་མནར་མེད་འཇུག་པ་ལ། །

			དེ་ལ་ཕན་བཏགས་ལན་ལོན་འགྱུར་བས་ན། །

			དེ་བས་འདི་དག་གནོད་ཆེན་བྱེད་ན་ཡང་། །

			ཐམས་ཅད་བཟང་གུ་ཞིག་དུ་སྤྱད་པར་བྱ། །

			རེ་ཞིག་བདག་གི་རྗེར་གྱུར་ཉིད་ཀྱང་ནི། །

			གང་ཕྱིར་རང་གི་སྐུ་ལའང་མི་གཟིགས་པ། །

			དེ་ལ་རྨོངས་པ་བདག་གིས་ཇི་ལྟར་ན། །

			ང་རྒྱལ་བྱ་ཞིང་བྲན་གྱི་དངོས་མི་བྱ། །

			གང་དག་བདེ་བས་ཐུབ་རྣམས་མཉེས་འགྱུར་ཞིང་། །

			གང་ལ་གནོད་ན་མི་དགྱེས་འབྱུང་འགྱུར་ལ། །

			དེ་དག་བདེ་བྱས་ཐུབ་དབང་ཀུན་མཆོད་ཅིང་། །

			དེ་ལ་གནོད་བྱས་ཐུབ་ལ་གནོད་པ་བྱས། །

			ཇི་ལྟར་ལུས་ལ་ཀུན་ནས་མེ་འབར་ན། །(༢༣༨ན)

			འདོད་པ་ཀུན་གྱིས་ཡིད་བདེར་མི་འགྱུར་བ། །

			དེ་བཞིན་སེམས་ཅན་གནོད་པ་བྱས་ན་ཡང་། །

			ཐུགས་རྗེ་ཆེ་རྣམས་དགྱེས་པའི་ཐབས་མེད་ཏོ། །

			དེ་བས་བདག་གིས་འགྲོ་ལ་གནོད་བྱས་པས། །

			ཐུགས་རྗེ་ཆེ་ཀུན་མི་དགྱེས་གྱུར་པ་གང་། །

			སྡིག་དེ་དེ་རིང་སོ་སོར་བཤེགས་དགྱི་ཡིས། །

			མི་དགྱེས་གང་ལགས་དེ་ཀུན་བཟོད་པར་གསོལ། །

			དེ་བཞིན་གཤེགས་རྣམས་དགྱེས་པར་དགྱི་སླད་ཏུ། །

			དེང་ནས་བཟུང་སྟེ་འཇིག་རྟེན་བྲན་དུ་མཆི། །

			འགྲོ་མང་རྡོག་པས་བདག་གི་སྤྱིར་འཚོག་གམ། །

			འགུམས་ཀྱང་མི་ཁྲོ་འཇིག་རྟེན་མགོན་དགྱེས་མཛོད། །

			འགྲོ་བ་འདི་ཀུན་ཐུགས་རྗེའི་བདག་ཅན་དེས། །

			བདག་དུ་མཛད་པ་འདི་ལ་ཐེ་ཚོམ་མེད། །

			སེམས་ཅན་ངོ་བོར་མཐོང་བ་འདི་དག་ཉིད། །

			མགོན་སྟེ་བདག་ཉིད་ཅི་ཕྱིར་གུས་མི་བྱེད། །

			ཅེས་གསུངས་ཏེ། དེ་ཡང་དང་པོ་གཉིས་ཀྱིས་སེམས་ཅན་མགུ་བས་སྟོན་པའི་དྲིན་ལན་ལོན་པར་བསྟན། གཅིག་གིས་སྟོན་པའི་རྗེས་སུ་འཇུག་ན་དེ་ལྟར་བྱ་དགོས་པར་བསྟན། དེ་ནས་གཉིས་ཀྱིས་སེམས་ཅན་ལ་གནོད་པ་བྱས་ན་སངས་རྒྱས་བྱང་སེམས་རྣམས་མི་དགྱེས་པར་བསྟན། དེ་ནས་གཅིག་གིས་དེའི་ཉེས་པ་རྣམས་བཤེགས་ཅིང་། གཅིག་གིས་ཕྱིན་ཆད་སྡོམ་པའི་དམ་བཅའ་བར་བསྟན། ཐ་མས་སེམས་ཅན་འདི་དག་ཀྱང་ངོ་བོ་ཉིད་ཀྱིས་སངས་རྒྱས་སུ་བསྟན་པ་ཡིན་ནོ། །

			དེ་ལ་གཞན་ཡང་ཞེས་བྱ་བ་ནི་སྔར་བསྟན་པ་དེ་དག་དུ་མ་ཟད་སེམས་ཅན་མགུ་བར་བྱ་དགོས་པའི་རྒྱུ་མཚན་གཞན་ཡང་ཡོད་སྟེ་ཞེས་བྱ་བའི་དོན་ཏོ། །དེ་གང་ཞེ་ན། ནམ་དུ་ཡང་གཡོ་དང་སྒྱུ་མེད་པར་སེམས་ཅན་ཐམས་ཅད་ལ་མ་འདྲིས་པའི་གཉེན་དུ་གྱུར་པ་ཕན་པ་དང་བདེ་བ་དཔག་དུ་མེད་པ་མཛད་པ་པོ་རྫོགས་པའི་སངས་རྒྱས་དང་བྱང་ཆུབ་སེམས་དཔའ་རྣམས་ལ་ནི་སེམས་ཅན་མགུ་བྱ་མ་གཏོགས་པ་གཞན་གང་ཞིག་གིས་ལན་ལོན་པར་འགྱུར་སྟེ། འཕགས་པ་ཤྭཱ་རིའི་བུ་དང་འཆར་ཁ་ལ་སོགས་པ་(༢༣༨བ)ཉན་ཐོས་ཆེན་པོ་དག་ཡང་དགྲ་བཅོམ་པ་ཐོབ་པ་ན་བཅོམ་ལྡན་འདས་ཀྱིས་བདག་ལ་བཀའ་དྲིན་ཆེར་མཛད་ན་བདག་གིས་དྲིན་ལན་ཅི་ལྟ་བུ་ཞིག་གིས་སླན་པར་བྱ་སྙམ་པ་ན། བཅོམ་ལྡན་འདས་ནི་སེམས་ཅན་གདུལ་བ་ཁོ་ནར་ཟད་སྟེ། སེམས་ཅན་ལ་ཕན་པ་མ་གཏོགས་སྟོན་པ་ལ་གཞན་གྱིས་དྲིན་ལན་སླན་པར་མི་ནུས་ཀྱི་བདག་གིས་ཀྱང་སྟོན་པའི་དགོངས་པ་རྫོགས་པར་བྱའོ་ཞེས་བསམས་ཏེ་རྣག་གི་ལུས་ཀྱིས་མི་སྐྱོ་བར་གཞན་དོན་སྤྱོད་པར་བཤད་ན་ཐེག་པ་ཆེན་པོར་ལྟ་ཅི་སྨོས་པའི་ཕྱིར་རོ། །

			དེས་ན་བདག་ཅག་གི་སྟོན་པ་ཤཱཀྱའི་དབང་པོ་དེ་ཉིད་ཀྱང་སྔོན་སློབ་པའི་ལམ་སྤྱོད་པའི་ཚེ་སེམས་ཅན་གཅིག་གི་སྲོག་གི་ཆེད་ཏུ་ཡང་བདག་གི་སྐུ་ལུས་འཇིག་རྟེན་ན་གཅེས་ཅིང་འཕངས་པ་ལ་ཡང་རྡུལ་ཙམ་གྱི་བལྟོས་པ་མེད་པར་སྐུ་ལུས་གཏོང་ཞིང་སེམས་ཅན་རེ་རེའི་ཆེད་ཏུ་ཡང་མནར་མེད་པར་ཡང་འཇུག་པར་མཛད་སྟེ། སྟག་མོའི་ཆེད་ཏུ་ལུས་བཏང་བ་དང་ཕུག་རོན་རང་གི་ཤས་བླུས་པ་དང་དམྱལ་བར་ཡང་ལྕགས་ཀྱི་ཤིང་རྟ་འདྲེན་པའི་གྱད་ཏུ་གྱུར་པའི་ཚེ་ཟླ་བོ་སྟོབས་ཆུང་བའི་སྐལ་བ་ཡང་རང་གིས་བཞེས་པའི་ཕྱིར་སྟེ། དེ་ལྟ་བུས་རང་གི་བདེ་བ་ཐམས་ཅད་ཁྱད་ཏུ་བསད་སྟེ་སེམས་ཅན་ཁོ་ནའི་ཕན་བདེ་སྒྲུབ་པར་མཛད་པས་ན་སེམས་ཅན་དེ་དག་ལ་ཕན་བཏགས་ན་བདག་གི་རྗེ་བོ་རྫོགས་པའི་སངས་རྒྱས་དེ་ལ་དྲིན་ལན་གླན་པ་དང་ལོན་པར་འགྱུར་ཞིང་སངས་རྒྱས་དེ་དག་མཉེས་པའི་ཐབས་ནི་སེམས་ཅན་ལ་ཕན་པ་ལས་གཞན་མེད་པའི་ཕྱིར་སེམས་ཅན་འདི་དག་བདག་ལ་གནོད་པ་ཆེར་བྱེད་ཏུ་ཟིན་ཡང་བདག་གིས་གནོད་ལན་བྱ་བ་ལྟ་ཅིས་སྨོས་ཏེ་ཐ་ན་སྐད་ཅིག་ཙམ་གྱིས་གནོད་སེམས་དང་ཁྲོ་བ་ཡང་མི་བྱ་བར་དེ་དག་གིས་ཅི་བྱས་པ་ཐམས་ཅད་ཀྱང་བཟང་གུ་སྟེ་ལེགས་པ་འབའ་ཞིག་དུ་བལྟ་བར་བྱའོ། །

			མདོར་ན་བདག་གི་རྗེ་བོ་ནི་སངས་རྒྱས་ཡིན་ལ་དེས་ཀྱང་རྗེ་བོ་ལྟར་གཟིགས་པ་ནི་སེམས་ཅན་རྣམས་ཡིན་སྟེ༏དགེ་བསྙེན་ཞི་བའི་གོ་ཆས་(༢༣༩ན)རི་བོ་པོ་ཊ་ལར་ཕྱིན་པའི་ཚེ་སྒྲོལ་མ་དང་ཁྲོ་གཉེར་ཅན་གྱིས་གདམས་པ་ན་ཁྱོད་ཀྱིས་སེམས་ཅན་སུ་ལའང་ངན་སེམས་མ་སྐྱེད་ཅིག༏དེ་ཅིའི་ཕྱིར་ཞེ་ན་ཇོ་བོའི་ཡང་ཇོ་བོ་ནི་སེམས་ཅན་རྣམས་ཁོ་ན་ཡིན་ནོ་ཞེས་དང་། ཐུགས་རྗེ་ཆེ་ཞེས་གང་གྲགས་པ། །སྙིང་རྗེ་ཆེན་པོ་དེ་ལ་བྱ། །ཞེས་བསྟན་པའི་ཕྱིར་རོ། །དེས་ན་བདག་གིས་རྗེ་བོ་ཡང་གང་གི་ཆེད་ཏུ་རང་གི་སྐུ་ལའང་མི་གཟིགས་པར་ཕན་པ་མཛད་པའི་ཡུལ་དེ་ལ་བདག་གིས་ཇི་ལྟར་ང་རྒྱལ་གྱིས་གནས་པར་བྱ་སྟེ་བྲན་དང་གོ་རེ་ལོང་མི་བྱེད་པ་འདི་ཅིའི་ཐ་ཚིགདེས་ན་སེམས་ཅན་གང་དག་བདེ་བས་ཐུབ་རྣམས་མཉེས་པར་འགྱུར་ཞིང་གང་གིས་སེམས་ཅན་གང་དག་ལ་གནོད་པ་བྱས་ན་དེ་ལ་ཐུབ་རྣམས་མི་དགྱེས་པར་འགྱུར་ལ། དེའི་ཕྱིར་སེམས་ཅན་དེ་དག་ལ་ཕན་བཏགས་ན་སངས་རྒྱས་ཐམས་ཅད་མཆོད་པར་འགྱུར་ལ། དེ་ལ་གནོད་པ་བྱས་ན་སངས་རྒྱས་ཐམས་ཅད་ལ་གནོད་པ་བྱས་པར་འགྱུར་རོ། །

			འདིར། དེ་དག་བདེ་བས་ཐུབ་དབང་ཀུན་དགྱེས་ཅིང་། །ཞེས་པ་ཁོ་ན་གཞུང་དག་ན་སྣང་ཞིང་བོད་འགྲེལ་དག་ན་ཡང་འབྲུ་དེ་ལྟར་གཉེར་ལ། རྒྱ་འགྲེལ་རྣམས་སུ་དོན་སྔ་ཕྱི་སྡོམས་པའི་དོན་གྱི་འབྲུ་ཙམ་ལས་གསལ་བར་མི་སྣང་ཡང་། གང་དག་བདེ་བས་ཐུབ་རྣམས་གཉེས་འགྱུར་ཞིང་། ཞེས་པ་དང་། དེ་དག་བདེ་བས་ཐུབ་དབང་ཀུན་དགྱེས་ཅིང་། །ཞེས་པ་ཚིགས་བཅད་གཅིག་ཁོ་ནའི་ནང་དུ་ཚིག་དོན་གཉིས་ཀ་ཧ་ཅང་བཟློས་ཆེས་པར་འགྱུར་ལ།

			སྤྱིར་གཞུང་འདི་ཐུགས་སྙིང་རྗེ་ཆེན་པོ་ཁོ་ནས་དྲངས་པའི་མཐུས་རྩོམ་པའི་ངལ་བ་མེད་པར་དོ་ཧའི་ཚུལ་དུ་གསུངས་པས་འགལ་ཟློས་སོགས་ལ་མ་གཟིགས་མོད་ཀྱང་འབད་རྩོལ་ལ་མི་ལྟོས་པ་ཉིད་ཀྱི་ཕྱིར་ཚིག་འབྲུ་བཟང་པོ་ཉམས་དང་རྒྱན་དུ་མའི་འགྱུར་བ་ཅན་རང་བཞིན་གྱིས་འབྱུང་བ་ཆོས་ཉིད་ཡིན་པས་བསྟན་བཅོས་འདི་ལྟ་བུའི་ཚིག་དོན་གྱི་ཉམས་ནི་གང་དུ་ཡང་རྙེད་པར་དཀའ་བས་འདི་ཙམ་དུ་ཟློས་པ་(༢༣༩བ)འབྱུང་མི་སྲིད་པས་འགྱུར་གྱི་སྐྱོན་ཞིག་དུ་ཟད་ལ། ཕྱི་མའི་ཚིག་གི་ནུས་པ་ལ་བརྟགས་ན་ཡང་། དེ་དག་བདེ་བྱས་ཐུབ་དབང་ཀུན་མཆོད་ཅིང་། །དེ་ལ་གནོད་བྱས་ཐུབ་ལ་གནོད་པ་བྱས། །ཅེས་པ་འདིར་འཐོབ་པར་སྣང་ངོ་། །

			དེ་ལྟ་མོད་ཀྱི་སངས་རྒྱས་ལ་མཉེས་མ་མཉེས་ཡོད་ན་དེ་ལ་ཆགས་སྡང་ཡང་ཡོད་པར་འགྱུར་རོ་ཞེ་ན༏སངས་རྒྱས་རང་གི་ངོ་བོ་ཉིད་ཀྱིས་ཕུང་པོ་ལྔ་གནས་ཡོངས་སུ་གྱུར་པས་འདུ་ཤེས་དང་འདུ་བྱེད་དང་རྣམ་པར་ཤེས་པའི་རྒྱུ་བ་མི་མངའ་ཞིང་བདག་དང་གཞན་དུ་གཟིགས་པ་མེད་པས་ན་མཁའ་ལྟར་ཀུན་ནས་དག་པའི་ཕྱིར་མཉེས་པ་དང་མ་མཉེས་པ་ག་ལ་ཡོད་ཀྱང་གཞན་ངོར་གདུལ་བྱའི་དབང་དུ་བྱས་ཏེ་གཟུགས་ཀྱི་སྐུ་ནི་བདག་ལ་བསྟོད་པ་སོགས་ལ་ཆགས་པ་དང་སྨད་པ་སོགས་ལ་སྡང་བ་ནི་མི་མངའ་སྟེ་བྲམ་ཟེ་བ་ར་དྷཱ་ཛས་མི་སྙན་པའི་ཚིག་ལྔ་བརྒྱས་དཔྱོས་ཀྱང་བ་སྤུ་ཙམ་ཡང་གཡོ་བ་མི་མངའ་བའི་ཕྱིར་དང་། སེར་སྐྱ་བཅོམ་པའི་ཚེ་ཕྲིན་ལས་མཐུན་པར་སྟོན་པས་དབུ་བསྙུན་པར་བསྟན་གྱི་ཐ་ན་ཟློག་པར་ཡང་མ་མཛད་ལ། མཽངྒལ་གྱི་བུས་བདག་གིས་འཕགས་སྐྱེས་པོ་དང་མ་ལ་གནོད་འཇིག་རྟེན་གྱི་ཁམས་གཞན་དུ་བཞག་པར་དགྱིའོ་ཞེས་དང་། གྲོང་ཁྱེར་སེར་སྐྱ་ལྕགས་ཀྱི་ར་བས་བསྐོར་བར་དགྱིའོ་ཞེས་ཞུས་ཀྱང་འདི་ནི་ཤཱཀྱ་རྣམས་ཉིད་ཀྱིས་མྱོང་བར་ངེས་པའི་ལས་སོ་ཅེས་གསུངས་ནས་མ་གནང་བའི་ཕྱིར་རོ། །འོན་ཡང་སེམས་ཅན་དག་ཆོས་ཡང་དག་པ་ལ་ཞུགས་པ་ན་མཉེས་པ་དང་དེ་ལས་ལྡོག་པ་ན་མི་མཉེས་པར་སྟོན་པ་ནི་ཡོད་སྟེ༏ཆོས་ཀྱི་རྣམ་གྲངས་ཁྱད་པར་ཅན་ཞུས་པ་དང་རྟོགས་པ་ཁྱད་པར་ཅན་སྐྱེས་པས་ཆེད་ཏུ་བརྗོད་པ་སོགས་ལ་ལེགས་སོ་ལེགས་སོ་ཅེས་དགྱེས་པའི་ཚིག་སྩོལ་བ་དང་། བསླབ་པ་དང་འགལ་བ་ལ་ངས་འདོད་པ་དག་ནི་རྣམ་པར་སྨད་ན་སྐྱེས་བུ་གཏི་མུག་ཅན་ཁྱོད་ཀྱིས་དེ་ལས་འགལ་བར་བྱས་སོ་ཞེས་ཚར་གཅོད་པ་དང་། མ་འོངས་པ་ལ་(༢༤༠ན)དགོངས་ཏེ་ཡང་གང་རྟག་པ་དང་ཆད་པར་སྨྲ་བ་ནི་ངའི་ཉན་ཐོས་མ་ཡིན་ལ་ང་ཡང་དེ་ཡི་སྟོན་པ་མ་ཡིན་ནོ་ཞེས་གསུངས་པའི་ཕྱིར་རོ། །དེས་ན་སེམས་ཅན་ལ་གནོད་པ་བྱས་ན་མཆོག་གི་སྤྲུལ་པའི་སྐུར་བཞེངས་པའི་སངས་རྒྱས་རྣམས་མི་དགྱེས་པར་འགྱུར་ལ། བྱང་ཆུབ་སེམས་དཔའ་ཆེན་པོ་རྣམས་ནི་ཤིན་དུ་མི་མཉེས་པས་མྱ་ངན་དུ་མཛད་སྟེ་བ་རི་ལོ་ཙཱ་བ་རྡོ་རྗེ་གདན་ན་བཞུགས་དུས་རྨི་ལམ་དུ་ཐུགས་རྗེ་ཆེན་པོ་སྤྱན་ཆབ་འབྱིན་པ་ལན་གཉིས་སུ་མཐོང་ནས་རྒྱུ་ཞུས་པས་ངའི་བུ་མང་འོར་ལོ་ཙཱ་བའི་གསེར་ཞོ་དོ་སྨྱལ་པ་ལོ་ཙཱ་བས་བརྐུས་ནས་ངུ་ཞིང་འདུག་པ་ལ་མ་བཟོད་པ་ཡིན་གསུང་ནས་བ་རི་བས་བཙལ་བས་མང་འོར་ལོ་ཙཱ་བ་ངུ་ཞིང་བླ་མ་རྣལ་འབྱོར་པ་ཅིག་ལ་དབང་བསྐུར་ཞུ་བའི་ཡོ་བྱད་ཚོལ་དུ་བོད་ལ་ཕྱིན། དཀའ་བ་ཆེན་པོས་བཙལ་བས་གསེར་ཞོ་དོ་བརྙེད་པ་སྟོར། ད་དབང་བསྐུར་མི་ཐོབ་ཟེར་ནས་སྡུག་སྔལ་ཆེ་བར་འདུག་པས་བ་རི་ལོ་ཙཱ་བས་གསེར་ཞོ་བཞི་བྱིན་པས་ཤིན་དུ་དགའ། ཡང་མཱ་ག་དྷའི་རྒྱལ་པོས་བཙོན་བརྒྱ་ཕྲག་གཅིག་བཟུང་ནས་གསོད་པར་འདུག་པས་མ་བཟོད་པ་ཡིན་གསུང་བ་ལ་བ་རི་བས་གསེར་སྲང་རེ་རེས་བླུ་བར་བྱས་པས་རྒྱལ་པོས་མ་སྟེར། རེ་རེ་ལ་གསེར་སྲང་བཅུ་རེ་དགོས་ཟེར་ནས་དེས་བླུས་ནས་བཏང་ངོ་ཞེས་དོན་ཞགས་ཀྱི་ལོ་རྒྱུས་ལས་བྱུང་བའི་ཕྱིར་རོ། །

			དེས་ན་མི་ཞིག་ལུས་ལ་མེ་འབར་བ་ན་དེ་མ་ཞིའི་བར་ཅིས་ཀྱང་བདེ་བར་མི་འགྱུར་བ་བཞིན་དུ་སེམས་ཅན་ལ་གནོད་པ་བྱས་ན་སངས་རྒྱས་བྱང་སེམས་རྣམས་དགྱེས་པའི་ཐབས་མེད་ཏོ་ཅེས་དཔེས་བསྟན་པར་མཛད་ལ། དཔེ་གཞན་ཡང་ཡོད་སྟེ་བུ་གཅིག་པོ་གསད་ནས་མ་དེ་ལ་ཕན་པ་ཅི་བྱས་ཀྱང་མགུ་བར་མི་འགྱུར་བ་བཞིན་ནོ། །དེས་ན་བདག་གིས་སྔོན་སེམས་ཅན་ལ་གནོད་པ་བྱས་པས་སངས་རྒྱས་དང་བྱང་ཆུབ་སེམས་དཔའ་རྣམས་མི་མཉེས་པར་གྱུར་པ་དེ་ཐམས་ཅད་འགྱོད་པས་(༢༤༠བ)བཤེགས་ཅིང་བཟོད་པར་གསོལ་ནས༏ད་ཕྱིན་ཆད་སངས་རྒྱས་དགྱེས་པར་བྱ་བའི་སླད་ཏུ་སེམས་ཅན་རྣམས་ཀྱིས་བདག་གི་སྤྱི་བོར་རྡོག་པས་འཚོག་གམ་འགུམ་བ་སྟེ་གསོད་པར་བྱེད་ཏམ་ཇི་ལྟར་བྱེད་ཏུ་ཟིན་ཡང་བདག་གིས་དེ་ཐམས་ཅད་ལ་ཁྲོ་བ་སྐད་ཅིག་ཡང་མི་སྐྱེད་པར་བཟོད་པར་བྱ་ཞིང་འཇིག་རྟེན་ཀུན་གྱི་བྲན་ལྟ་བུར་ཁས་བླང་བར་དགྱིའོ་ཞེས་དམ་འཆའ་བའོ། །དེ་ལྟ་མོད་ཀྱི་སེམས་ཅན་འདི་དག་སངས་རྒྱས་རྣམས་ཀྱིས་བདག་གིར་མཛད་པ་ཙམ་དུ་མ་ཟད་རང་ཅག་མ་དག་པའི་ངོར་སེམས་ཅན་དུ་སྣང་བ་འདི་དག་ཁོ་ན་བདག་ཅག་གིས་ཡིན་ཚུལ་མ་མཐོང་བར་ཟད་ཀྱི༏ངོ་བོ་ཉིད་ཀྱིས་ནི་སངས་རྒྱས་ལས་གཞན་མ་ཡིན་སྟེ༏སྔོན་དང་ད་ལྟར་གྱི་སངས་རྒྱས་ཐམས་ཅད་ཀྱང་འདི་ལྟ་བུ་ཁོ་ན་ལས་བྱུང་བའི་ཕྱིར་དང༏གཟོད་ནས་རྣམ་པར་དག་པའི་ཁམས་ཀྱི་རང་བཞིན་ལ་ཐ་དད་པ་མ་མཐོང་བའི་ཕྱིར་རོ། །

			འདིར་བོད་འགྲེལ་ཁ་ཅིག་ན། དེ་བཞིན་ཉིད་བདག་དག་པའི་བདག །ཞེས་པ་ལྟར་དེ་བཞིན་ཉིད་རང་བཞིན་གྱིས་དག་པའི་བདག་ཉིད་ཏུ་གཅིག་པར་དགོངས་པར་མཛད་པ་འདི་ལ་ཐེ་ཚོམ་མེད་ཏོ་ཅེས་དང་། ཀུན་རྫོབ་ཏུ་སེམས་ཅན་དུ་སྣང་བ་འདི་དག་ཉིད་དོན་དམ་པར་སངས་རྒྱས་ཡིན་ནོ་ཞེས་སྣང་མོད་ཀྱང་དེ་བཞིན་ཉིད་བདག་དག་པའི་བདག་ནི་བདག་དམ་པ་སོགས་བཤད་པའི་སྐབས་ཡིན་ལ། འདི་ནི་སེམས་ཅན་འདི་རྣམས་ཐུགས་རྗེ་ཅན་དེས་བདག་གིར་མཛད་པ་འདི་ལ་ཐེ་ཚོམ་མེད་ཅེས་པ་ཡིན་སྟེ་བྱང་ཆུབ་སེམས་དཔའ་དོན་གྲུབ་སྐྱེད་མོས་ཚལ་དུ་རྩེ་བ་ན་ལྷས་བྱིན་གྱིས་ངང་པ་ཞིག་ལ་མདའ་བསྣུན་སྟེབྱང་ཆུབ་སེམས་དཔའི་པང་དུ་ལྷུང་བ་ན་དེའི་མདའ་ཕྱུང་སྟེ་སྨན་བྱུགས་པས་སོས་ནས་བྱང་ཆུབ་སེམས་དཔའི་ཕྱི་བཞིན་དུ་རྟག་པར་འབྲེང་ངོ་། །ལྷས་བྱིན་གྱིས་ངང་པ་དེ་ངས་བཟུང་བ་ཡིན་གྱིས་བྱིན་ཞིག་ཞེས་སྤྲིང་བ་ན་བྱང་ཆུབ་སེམས་དཔའས་ངས་སེམས་སྐྱེད་མ་ཐག་དུ་སེམས་ཅན་ཐམས་ཅད་བདག་གིར་(༢༤༡ན)བཟུང་བ་ཡིན་ནོ་ཞེས་གསུངས་པ་ལྟ་བུའོ། །

			ཀུན་རྫོབ་ཏུ་སེམས་ཅན་དུ་སྣང་བ་དོན་དམ་པར་སངས་རྒྱས་ག་ལ་ཡིན་སྟེ་ཀུན་རྫོབ་ཏུ་མིག་རྒྱུར་སྣང་བ་དོན་དམ་པར་ཆུ་མ་ཡིན་པའི་ཕྱིར་དང་ཀུན་རྫོབ་ཏུ་སེམས་ཅན་དུ་སྣང་བ་ནི་ཀུན་རྫོབ་དེའི་ཚེའང་འཁྲུལ་པ་ཁོ་ན་ཡིན་པའི་ཕྱིར་རོ་ཞེས་པ་ནི་ཞར་ལ་དཔྱད་པའོ། །

			དེ་ལྟར་བཟོད་པ་ཉམས་སུ་བླང་བ་བཤད་ཟིན་ནས། 

			གཉིས་པ་འབྲས་བུ་ཡིད་ལ་བྱ་བ་ལ་བཞི། མདོར་བསྟན་པ། དཔེས་རྒྱས་པར་བཤད་པ། དཔེ་ལས་ཁྱད་པར་དུ་འཕགས་ཚུལ་བཤད་པ། འབྲས་བུ་དངོས་བཤད་པའོ། །

			དང་པོ་ནི།

			འདི་ཉིད་དེ་བཞིན་གཤེགས་པ་མཉེས་བྱེད་ཡིན། །

			རང་དོན་ཡང་དག་སྒྲུབ་པའང་འདི་ཉིད་སྟེ། །

			འཇིག་རྟེན་སྡུག་སྔལ་སེལ་བ་འདི་ཉིད་ཏོ། །

			དེ་ལྟར་བདག་གིས་རྟག་དུ་དེ་ཉིད་བྱ། །ཞེས་པ་དང་།

			གཉིས་པ་ནི།

			དཔེར་ན་རྒྱལ་པོའི་མི་འགའ་ཞིག །

			སྐྱེས་བོ་མང་ལ་གནོད་བྱེད་ཀྱང་། །

			སྐྱེ་བོ་མིག་རྒྱང་རིང་པོ་དག །

			ནུས་ཀྱང་ཕྱིས་གནོད་མི་བྱེད་སྟེ། །

			འདི་ལྟར་དེ་གཅིག་མ་ཡིན་གྱི། །

			རྒྱལ་པོའི་མཐུ་སྟོབས་དེ་ཡི་དཔུང་། །

			དེ་བཞིན་གནོད་བྱེད་ཉམ་ཆུང་བ། །

			འགའ་ཡང་ཁྱད་ཏུ་བསད་མི་བྱ། །

			འདི་ལྟར་དམྱལ་བའི་སྲུང་མ་དང་། །

			ཐུགས་རྗེ་ལྡན་རྣམས་དེ་ཡི་དཔུང་། །

			དེ་ལྟར་རྨངས་ཀྱིས་རྒྱལ་གཏུམ་བཞིན། །

			སེམས་ཅན་རྣམས་ནི་མགུ་བར་བྱ། །ཞེས་པ་དང་།

			གསུམ་པ་ནི།

			རྒྱལ་པོ་ལྟ་ཞིག་ཁྲོས་ན་ཡང་། །

			སེམས་ཅན་མི་མགུ་བྱས་པ་ཡིས། །

			མྱོང་བར་འགྱུར་བ་གང་ཡིན་པ། །

			དམྱལ་བའི་གནོད་པ་དེས་བྱེད་ཏམ། །

			རྒྱལ་པོ་ལྟ་ཞིག་མགུ་ན་ཡང་། །

			སེམས་ཅན་མགུ་བར་བྱས་པ་ཡིས། །

			འཐོབ་པར་འགྱུར་བ་གང་ཡིན་པ། །

			སངས་རྒྱས་ཉིད་སྦྱིན་མི་ཧྲིད་ཏོ། །

			ཅེས་པས་བསྟན་སྟེ། དེ་ཡང་འདི་ཉིད་དེ་བཞིན་གཤེགས་པ་མཉེས་བྱེད་ཡིན་སྟེ།

			སེམས་ཅན་མགུ་བྱ་མ་གཏོགས་པ། །(༢༤༡བ)

			གཞན་གང་ཞིག་གིས་ལན་ལོན་འགྱུར། །

			ཞེས་བཤད་ཟིན་པའི་ཕྱིར།

			རང་དོན་ཡང་དག་སྒྲུབ་པའང་འདི་ཉིད་སྟེ། བྱིས་པས་རང་དོན་བྱས་པ་དང་། །ཞེས་སོགས་ཀྱིས་རྣམ་པར་བཤད་པའི་ཕྱིར། འཇིག་རྟེན་སྡུག་སྔལ་སེལ་བའང་འདི་ཉིད་སྟེ། བདག་པས་གཞན་གཅེས་ཀྱི་བྱང་ཆུབ་ཀྱི་སེམས་ནི་སངས་རྒྱས་ཀྱི་རྒྱུ་གྲུང་པོ་ཡིན་ལ། དེ་ཡོད་ན་རྫོགས་པའི་སངས་རྒྱས་འཐོབ་ལ། སངས་རྒྱས་འཇིག་རྟེན་དུ་བྱུང་ན་སེམས་ཅན་གྱི་ཕན་བདེ་ཐམས་ཅད་འབྱུང་བའི་ཕྱིར་སྟེ།

			ཉི་མའི་དཀྱིལ་འཁོར་གང་ཚེ་འོད་ཀྱི་དྲ་བ་འགྱེད། །

			དེ་ཚེ་སེམས་ཅན་ལས་བྱེད་བརྩོན་པ་དེ་བཞིན་དུ། །

			མཁས་པའི་ཤེས་ཕྱིར་འཇིག་རྟེན་བྱང་ཆུབ་སེམས་བྱུང་ན། །

			ཡེ་ཤེས་ཀྱིས་ནི་སེམས་ཅན་ཡོན་ཏན་ཆོས་དང་ལྡན། །

			དཔེར་ན་མ་དྲོས་གནས་པའི་ཀླུ་བདག་མེད་གྱུར་ན། །

			ཛམྦུའི་གླིང་འདིར་ཆུ་ཀླུང་འབབ་པར་ག་ལ་འགྱུར། །

			ཞེས་སོགས་དཔེ་དང་བཅས་ཏེ་རྒྱས་པར་བསྟན་པའི་ཕྱིར།

			དེས་ན། དེ་ལྟར་རྟག་དུ་བདག་གིས་དེ་ཉིད་བྱ། །ཞེས། འགུམས་ཀྱང་མི་ཁྲོ་ཞེས་སོགས་ཀྱི་དམ་བཅའ་སླར་ཡང་བརྟན་པོར་བཟུང་བ་ཡིན་ནོ། །

			དེ་རིགས་ཏེ། དཔེར་ན། རྒྱལ་པོས་མངགས་པའི་མི་གཅིག་པོ་ཞིག་གིས་མང་པོ་ལ་གནོད་པ་བྱེད་ཀྱང་སྐྱེ་བོ་མིག་རྒྱང་རིང་པ་ཕྱི་རྗེས་རིང་དུ་ལྟ་བ་དག་མི་གཅིག་པོ་དེ་ཐུབ་པར་སླ་མོད་ཀྱང་དེ་ལ་གནོད་པ་མི་བྱེད་སྟེ་རྒྱལ་པོ་དཔུང་དང་བཅས་པ་དེའི་ཕྱོགས་ཡིན་པའི་ཕྱིར། དེ་བཞིན་དུ་སྐྱེ་བ་ཕྱི་མ་ནས་ཕྱི་མ་དཔག་དུ་མེད་པར་ཕྱི་རྗེས་རིང་དུ་ལྟ་བའི་སྐྱེ་བོ་མིག་རྒྱང་རིང་པོ་རྣམས་གནོད་བྱེད་ཉམ་ཆུང་ཡང་བརྙས་པར་མི་བྱེད་སྟེ་འདི་ལྟར་དཀོན་མཆོག་ཐམས་ཅད་དང་དམྱལ་སྲུང་ལ་སོགས་པ་རྣམས་དེའི་ཕྱོགས་ཡིན་པའི་ཕྱིར་སྟེ་རྣམ་པར་གནག་པའི་ལས་ཆུང་ངུས་ཀྱང་འབྲས་བུ་མི་བཟད་པ་སྐྱེད་པ་ནི་དགྲ་བཅོམ་པ་ལ་སྤྲེའུ་ལྟར་ཡང་རྩལ་ཆེའོ་ཞེས་བྱས་པས་ངན་འགྲོ་དུ་མ་མྱོང་ཞིང་ཚེ་རབས་བརྒྱ་སྟོང་(༢༤༢ན)ཕྲག་དུ་མར་སྤྲེའུར་གྱུར་པ་སོགས་མདོ་སྡེ་ལས་བརྒྱ་པ་སོགས་ལས་བསྟན་ཏོ། །

			དེའི་ཕྱིར་རྒྱལ་པོ་གཏུམ་པོ་གཟུ་ལུམས་ཅན་ནི་ཅིས་ཀྱང་མགུ་བར་དཀའ་ཞིང་རྒྱུ་མེད་ཏུ་གནོད་པ་བྱེད་མོད་ཀྱི་དེའི་འབངས་ན་གནས་པ་རྣམས་ཀྱིས་ཅི་ནས་ཀྱང་དེའི་སེམས་སྲུང་དགོས་པ་བཞིན་དུ་བདག་ཅག་དཀོན་མཆོག་ལ་སྐྱབས་སུ་འཛིན་པ་རྣམས་ཀྱིས་ཀྱང་དཀོན་མཆོག་གི་སྲས་ལྟ་བུའི་སེམས་ཅན་རྣམས་མགུ་བར་བྱའི་གནོད་པར་མི་བྱའོ། །

			དེ་ལྟ་མོད་ཀྱི་རྒྱལ་པོ་ནི་ཤིན་དུ་ཁྲོས་ཀྱང་ནོར་དབྲོག་པ་དང་གསོད་པར་ཟད་ཀྱི་དམྱལ་བར་སྐྱུར་མི་ནུས་ལ་སེམས་ཅན་ལ་གནོད་པ་ལས་ནི་ངན་སོང་གི་སྡུག་སྔལ་མུ་མཐའ་མེད་པ་ཐམས་ཅད་འབྱུང་ངོ་། །

			ཡང་རྒྱལ་པོ་ནི་ཤིན་དུ་མགུ་ནའང་རྒྱལ་སྲིད་ཀྱི་ཕྱེད་སྦྱིན་པར་ཟད་ཀྱི་ཕྱི་མའི་བདེ་བ་སྦྱིན་པར་མི་ནུས་ལ་སེམས་ཅན་ལ་ཕན་པ་ལས་ནི་གནས་སྐབས་དང་མཐར་ཐུག་གི་བདེ་བ་སངས་རྒྱས་ཉིད་ཀྱི་བར་དུ་ཐམས་ཅད་སྦྱིན་པར་བྱེད་ཏོ། །

			བཞི་པ་ནི།

			སེམས་ཅན་མགུ་ལས་བྱུང་བ་ཡིས། །

			མ་འོངས་སངས་རྒྱས་འགྲུབ་ལྟ་ཞོག །

			ཚེ་འདི་ཉིད་ལ་དཔལ་ཆེ་དང་། །

			གྲགས་དང་སྐྱིད་འགྱུར་ཅིས་མ་མཐོང་། །

			འཁོར་ཚེ་བཟོད་པས་མཛེས་སོགས་དང་། །

			ནད་མེད་པ་དང་གྲགས་པ་ཡིས། །

			ཤིན་དུ་ཡུན་རིང་འཚོ་བ་དང་། །

			འཁོར་ལོས་བསྒྱུར་བའི་བདེ་རྒྱས་འཐོབ། །

			ཅེས་གསུངས་ཏེ། དེ་ཡང་། སེམས་ཅན་མགུ་ལས་བྱུང་བ་ཡིས། །མ་འོངས་སངས་རྒྱས་འགྲུབ། ཅེས་པས་ནི་མཐར་ཐུག་གི་འབྲས་བུ་དང་། ལྟ་ཞོག །ཚེ་འདི་ཉིད་ལ་དཔལ་ཆེ་དང་། །གྲགས་དང་སྐྱིད་འགྱུར་ཅིས་མ་མཐོང་། །ཞེས་པས་ནི་མཐོང་ཆོས་ཀྱི་འབྲས་བུ་དང་། འཁོར་ཚེ་བཟོད་པས་ཅེས་སོགས་ཀྱིས་མ་མཐོང་བའི་ཆོས་ཀྱིས་འབྲས་བུ་བསྟན་ཏོ། །

			དེ་ཡང་སེམས་ཅན་ལ་ཕན་བདེར་བྱས་པའི་མཐར་ཐུག་གི་དངོས་འབྲས་ནི་རྫོགས་པའི་སངས་རྒྱས་ཡིན་ལ། (༢༤༢བ)མཐར་ཐུག་ལྟ་ཞོག་མཐོང་བའི་ཆོས་ལ་ཡང་མང་པོས་བཀུར་བའི་རྒྱལ་པོས་ཞིང་ཆ་མཉམ་དུ་བགོས་ཅིང་ཞིང་ལེགས་པར་བསྲུངས་པས་སྐྱེ་བོ་ཀུན་གྱིས་རྒྱལ་པོར་བཀུར་སྟེ་བསྐལ་པ་བཟང་པོ་འདི་ལ་རྒྱལ་པོའི་ཐོག་མར་གྱུར་པ་

			བཞིན་ནོ། །མ་མཐོང་བའི་ཆོས་ཚེ་རབས་གཞན་དག་ལ་ཡང་གཟུགས་མཛེས་ཅིང་ལྟ་ན་སྡུག་པ་དང་ནད་མེད་ཅིང་སྙན་པར་གྲགས་པ་དང་ཚེ་རིང་ཞིང་འཁོར་ཕུན་སུམ་ཚོགས་པ་དང་འཁོར་ལོས་བསྒྱུར་བའི་རྒྱལ་སྲིད་ལ་སོགས་པ་རྒྱ་ཆེར་འཐོབ་པར་འགྱུར་རོ། །

			བྱང་ཆུབ་སེམས་དཔའི་སྤྱོད་པ་ལ་འཇུག་པ་ལས། བཟོད་པ་བསྟན་པ་ཞེས་བྱ་སྟེ་ལེའུ་དྲུག་པ་རྣམ་པར་ཕྱེ་བའོ།། །།

			 

		


		
			བདུན་པ། བརྩོན་འགྲུས་ཀྱི་ལེའུ།

			 

			༈ ད་ནི་བརྩོན་འགྲུས་ཀྱི་ཕ་རོལ་ཏུ་ཕྱིན་པ་བཤད་པར་བྱའོ། །དེ་ལ་ལེའུའི་འབྲེལ་ནི། དེ་ལྟར་བཟོད་པ་དང་ལྡན་ན་བརྩོན་འགྲུས་བརྩམ་པར་ནུས་ཅིང་དོན་ཆེན་པོ་དང་ལྡན་པར་མཐོང་ནས་རྩོམ་པར་ཡང་འགྱུར་བས་བཟོད་པའི་དེ་མ་ཐག་དུ་བརྩོན་འགྲུས་ཀྱི་ལེའུ་བཤད་པ་སྟེ།

			འགྲེལ་ཆེན་ལས་ཀྱང་།

			དེ་ལྟར་བཟོད་པས་བརྩོན་འགྲུས་བརྩམ་པ་ནི་གཞན་དུ་ན་སྡུག་སྔལ་བཟོད་པར་མི་ནུས་པས་བརྩོན་འགྲུས་ཞན་པར་འགྱུར་བས་སོ། །ཞེས་སོ། །

			དགེ་བའི་ལྷས་ནི།

			དེ་ལྟར་བཟོད་ལྡན་བརྩོན་འགྲུས་བརྩམ། །

			ཞེས་བཏོན་ནས་ལེའུའི་འབྲེལ་དུ་འཆད་ཏོ། །

			འབྲེལ་པ་དེ་ལྡན་གྱི་བརྩོན་འགྲུས་ཀྱི་ལེའུ་འདི་ལ་ལྔ། བརྩོན་འགྲུས་ལ་སྤྲོ་བ་སྐྱེད་པ། བརྩོན་འགྲུས་ཀྱི་ངོ་བོ། མི་མཐུན་ཕྱོགས་སྤང་བ། བརྩོན་འགྲུས་བརྩམ་ཚུལ་དངོས། བརྩོན་འགྲུས་དཔེལ་བའི་ཚུལ་ལོ། །

			དང་པོ་ནི།

			དེ་ལྟར་བཟོད་པས་བརྩོན་འགྲུས་བརྩམ། །

			འདི་ལྟར་བརྩོན་ལ་བྱང་ཆུབ་གནས། །

			རླུང་མེད་གཡོ་བ་མེད་པ་བཞིན། །

			བསོད་ནམས་བརྩོན་འགྲུས་མེད་མི་འབྱུང་། །

			ཞེས་གསུངས་ཏེ། དེ་ལྟར་བཟོད་པ་དང་ལྡན་པའི་དགོས་(༢༤༣ན)པ་ནི་བརྩོན་འགྲུས་བརྩམ་པ་སྟེ་གལ་སྟེ་བརྩོན་འགྲུས་དང་བྲལ་ན་བཟོད་པ་ཉིད་ཀྱང་མི་བརྟན་ནོ། །

			དེས་ན་བྱང་ཆུབ་ལ་སོགས་པ་དགེ་བའི་ཆོས་ཐམས་ཅད་ནི་བརྩོན་འགྲུས་ཁོ་ན་ལ་རག་ལས་ཏེ་དཔེར་ན་གཡོ་བ་ནི་རླུང་ལ་རག་ལས་པ་བཞིན་ནོ། །

			དེས་ན་བརྩོན་འགྲུས་མེད་ན་བསོད་ནམས་ཀྱི་ལས་གང་ཡང་མི་འབྱུང་སྟེ།

			བློ་གྲོས་རྒྱ་མཚོའི་མདོ་ལས།

			ལེ་ལོ་ཅན་ལ་ནི་སྦྱིན་པ་ནས་ཤེས་རབ་ཀྱི་བར་དུ་མེད་ཏོ། །ལེ་ལོ་ཅན་ལ་ནི་གཞན་དོན་བྱ་བ་མེད་ཏོ། །ལེ་ལོ་ཅན་ལ་ནི་བྱང་ཆུབ་ཤིན་དུ་རིང་ཞིང་རྣམ་པར་རིང་ངོ་། །ཞེས་སོ། །

			བརྩོན་འགྲུས་དང་ལྡན་ན་ཡོན་ཏན་ཐམས་ཅད་འཐོབ་སྟེ་བློ་གྲོས་རྒྱ་མཚོ་གང་ན་བརྩོན་འགྲུས་ཡོད་པ་དེ་ན་བྱང་ཆུབ་ཡོད་ཏོ། །ཅེས་སོ། །

			གཉིས་པ་ངོ་བོ་ནི།

			བརྩོན་གང་དགེ་ལ་སྤྲོ་བའོ། །

			ཞེས་གསུངས་ཏེ། མི་དགེ་བ་དང་ལུང་དུ་མ་བསྟན་པའི་ཚོང་སོ་ནམ་སོགས་ལ་འབད་པ་ནི་བརྩོན་འགྲུས་མ་ཡིན་སྟེ་བྱ་བ་ངན་ཞེན་གྱི་ལེ་ལོའམ་དམད་པའི་ལེ་ལོ་ཞེས་བྱའོ། །

			དེས་ན་དགེ་བ་ལ་སྤྲོ་བས་འཇུག་པ་ནི་བརྩོན་འགྲུས་ཡིན་སྟེ།

			མདོ་ལས།

			བརྩོན་འགྲུས་གང་ཞེ་ན། དགེ་བ་ལ་སྤྲོ་བའོ། །ཞེས་དང་།

			རྒྱན་གྱི་འགྲེལ་པར།

			དགེ་ལ་ཡང་དག་སྤྲོ་བ་དང་ཞེས་བྱ་བ་ནི་ངོ་བོ་ཉིད་སྟེ། ཞེས་སོ། །

			འགྲེལ་ཆེན་ལས་ཀྱང་།

			བརྩོན་འགྲུས་གང་ཞེ་ན། དགེ་བའི་ལས་སྦྱིན་པ་ལ་སོགས་པ་དང་ཐོས་པ་ལ་སོགས་པ་ལ་སྤྲོ་བ་དེ་ལ་བརྩོན་འགྲུས་ཅེས་བརྗོད་ཏེ། མི་དགེ་བ་ལ་སྤྲོ་བ་ནི་ལེ་ལོ་ཉིད་ཏོ། །ཅེས་སོ། །

			གསུམ་པ་ལ་ལྔ། མདོར་བསྟན་པ། ལེ་ལོ་སྐྱེ་བའི་རྒྱུ་བཤད་པ། སྙོམས་ལས་ཀྱི་ལེ་ལོ། བྱ་བ་ངན་ཞེན་གྱི་ལེ་ལོ། སྒྱིད་ལུག་པའི་ལེ་ལོ་སྟེ་གསུམ་པོ་རིམ་པས་སྤང་ཚུལ་ལོ། །

			དང་པོ་ནི།

			དེ་ཡི་མི་མཐུན་ཕྱོགས་བཤད་བྱ། །

			ལེ་ལོ་ངན་ལ་ཞེན་པ་དང་། །

			སྒྱིད་ལུག་བདག་ལ་བརྙས་པའོ། །

			ཞེས་གསུངས་ཏེ། འདི་ལྟར་བརྩོན་འགྲུས་ཀྱི་མི་མཐུན་ཕྱོགས་ནི་བྱ་བར་འོས་པ་དུས་(༢༤༣བ)ལས་ཡོལ་བར་བྱེད་པའི་ཕྱིར་ལེ་ལོ་ཞེས་བྱ་སྟེ་དེ་ནི་སྙོམས་ལས་ཀྱིས་བག་མེད་ཏུ་གནས་པ་དང༏བྱ་བ་ངན་པ་མཁས་པས་དམད་པའི་གནས་ལ་ཞེན་པ་དང༏བདག་ཉིད་ལ་བརྙས་པས་ཞུམ་ཞིང་སྒྱིད་ལུག་པ་སྟེ་སྤང་བར་བྱ་བའི་ལེ་ལོ་ནི་རྣམ་པ་གསུམ་མོ། །

			གཉིས་པ་ནི།

			སྙོམས་ལས་བདེ་བའི་རོ་མྱང་དང་། །

			གཉིད་ལ་བསྟེན་པའི་ཧྲེད་པ་ཡིས། །

			འཁོར་བའི་སྡུག་སྔལ་མི་སྐྱོ་ལས། །

			ལེ་ལོ་ཉེ་བར་སྐྱེ་བར་འགྱུར། །

			ཞེས་གསུངས་ཏེ། སོས་དལ་དུ་སྡོད་པ་ཙམ་ལ་དགའ་བའི་སྙོམས་ལས་ལ་བདེ་བར་འདུ་ཤེས་པས་དེའི་རོ་མྱང་བ་དང་ཉལ་བ་དང་བསྙེས་པ་དང་གཉིད་ལ་དགའ་བས་གོང་ནས་གོང་དུ་དེའི་ཞེན་པ་འཕེལ་ཞིང་དེ་ལ་སྐྱོན་དུ་མི་ལྟ་བ་ནི་ལེ་ལོ་སྐྱེ་བའི་རྒྱུ་སྟེ་དེས་འཁོར་བ་ལ་སྐྱོ་བར་མི་འགྱུར་ལ་འཁོར་བ་ལས་མི་སྐྱོ་བ་དང་མི་འཆི་བའི་འདུ་ཤེས་ཀྱིས་ཀྱང་ལེ་ལོ་གོང་དུ་སྐྱེ་བར་འགྱུར་སྟེ།

			དཀའ་འགྲེལ་ཆུང་ངུ་ལས་ཀྱང་།

			རྒྱུ་གང་ལས་ཅེ་ན། འཁོར་བའི་སྡུག་སྔལ་ལས་མི་སྐྱོ་བ་ལས་སོ། །ཞེས་སོ།།

			གསུམ་པ་སྙོམས་ལས་ཀྱི་ལེ་ལོ་སྤང་བ་ལ་གཉིས། འཆི་བའི་འཇིགས་པ་བསམས་ཏེ་རྒྱུད་བསྐུལ་བ་དང་། ཕྱི་མར་ངན་སོང་ལ་འཇིགས་པས་བསྐུལ་བའོ། །

			དང་པོ་ནི།

			ཉོན་མོངས་ཉ་པས་བཤོར་ནས་ནི། །

			སྐྱེ་བའི་རྒྱར་ནི་ཆུད་གྱུར་ནས། །

			འཆི་བདག་ཁར་ནི་སོང་གྱུར་པ། །

			ཅི་སྟེ་ད་དུང་མི་ཤེས་སམ། །

			རང་སྡེ་རིམ་གྱིས་གསོད་པ་ཡང་། །

			ཁྱོད་ཀྱིས་མཐོང་བར་མ་གྱུར་ཏམ། །

			འོན་ཀྱང་གཉིད་ལ་བསྟེན་པ་གང་། །

			གདོལ་པ་དང་ནི་མ་ཧེ་བཞིན། །

			ལམ་ནི་ཀུན་ནས་བཀག་ནས་སུ། །

			འཆི་བདག་གིས་ནི་བལྟས་བཞིན་དུ། །

			ཇི་ལྟར་ཁྱོད་ནི་ཟ་དགའ་ཞིང་། །

			འདི་ལྟར་གཉིད་ལོག་ཇི་ལྟར་དགའ། །

			མྱུར་བ་ཉིད་ཏུ་འཆི་འགྱུར་བས། །

			དེ་ཧྲིད་ཏུ་ནི་ཆགས་སོག་བྱ། །

			དེ་ཚེ་ལེ་ལོ་སྤངས་ཀྱང་ནི། །

			དུས་མ་ཡིན་པས་ཅི་ཞིག་བྱ། །

			འདི་ནི་མ་བྱས་བརྩམས་པ་དང་། །(༢༤༤ན)

			འདི་ཕྱེད་བྱས་པར་གནས་པ་ལ། །

			བློ་བུར་འཆི་བདག་འོངས་ནས་ནི། །

			ཀྱེ་ཧུད་བཅོམ་ཞེས་སེམས་པར་འགྱུར། །

			མྱ་ངན་ཤུགས་ཀྱིས་ཧྲངས་པ་ཡི། །

			མིག་དམར་གདོང་ལ་མཆི་མ་འཛག །

			ཉེ་དུ་རེ་ཐག་ཆད་པ་དང་། །

			གཤིན་རྗེའི་ཕོ་ཉའི་བཞིན་ལ་ལྟ། །

			རང་སྡིག་དྲན་པས་གདུངས་པ་དང་། །

			དམྱལ་བའི་སྒྲ་ནི་ཐོས་པ་ཡིས། །

			སྐྲག་པས་མི་གཙང་ལུས་གོས་ཅིང་། །

			མྱོས་པར་གྱུར་ཚེ་ཅི་ཞིག་བྱ། །

			ཞེས་གསུངས་ཏེ། དེ་ཡང་དང་པོས་སྐྱེས་པའི་ཕྱིར་འཆི་ངེས་པར་བསྟན། གཉིས་པས་རང་གཞན་ཀུན་ཀྱང་རིམ་གྱིས་འཆི་བར་བསྟན། གསུམ་པས་འཆི་བ་ལས་མི་ཐར་བར་བསྟན། བཞི་པས་མྱུར་དུ་འཆི་བ་དང་། ལྔ་པས་བློ་བུར་དུ་འཆི་བ་དང་། དེ་ནས་གཉིས་ཀྱིས་དེའི་ཚེ་ཅིས་ཀྱང་མི་ཕན་པར་བསྟན་པའོ། །

			དེ་ཡང་ཉོན་མོངས་པ་ཉ་པ་ལྟ་བུས་འདུས་བྱས་པའི་སྐྱེ་གནས་རྣམ་པ་བཞིའི་རྒྱར་བདག་ཆུད་ཟིན་ན་ལྕགས་ཀྱུས་ཟིན་པའི་ཉ་ད་ལྟ་ཆུ་ནང་ན་འཕྱོ་ཡང་སྐམ་སར་ཐོན་ཟིན་པ་དང་འདྲ་བ་ལྟར་བདག་ཡང་འཆི་བདག་གི་ཁར་སོང་ཟིན་པ་དང་མཚུངས་པ་སྟེ་ཅིས་ཀྱང་འཆི་དགོས་སོ༏འོན་སྟེ་ཡིད་མི་ཆེས་ན་རང་དང་སྐྱེ་གནས་གཅིག་པའི་སྡེ་ཚན་ཡུལ་མི་ལ་སོགས་པ་མཆོག་དམན་ཐམས་ཅད་རིམ་གྱིས་འཆི་བ་འདི་ཅིས་མ་མཐོང་། གལ་སྟེ་འདི་མཐོང་བཞིན་དུ་ཡང་གཉིད་དང་སྙོམས་ལས་ལ་ཞེན་ན་ལུག་དང་མ་ཧེ་སོགས་ར་བར་བཅུག་སྟེ་གདོལ་པས་རིམ་གྱིས་གསོད་པ་མཐོང་བ་ན་ཕྱི་མ་དེ་དག་སྐྲག་ཆེས་པས་གདོལ་པའི་གྲི་སྦས་ཏེ་སས་འགེབས་པ་དང་ངུ་ཞིང་འཕྱོང་བ་དང་། ཁ་ཅིག་རང་བཞིན་གྱིས་སྙིང་གས་ཏེ་འཆིའོ་ཞེས་ཐོས་ན་ཁྱོད་ནི་དེ་བས་ཀྱང་བླུན་པར་ཟད་སྟེ་རང་སྡེ་རིམ་གྱིས་གསོད་པ་མཐོང་ཡང་སེམས་ཅུང་ཟད་ཀྱང་མི་སྐྲག་པས་སོ། །

			དེས་ན།

			གང་དུ་ཕྱིན་ཡང་འཆི་བས་མི་ཚུགས་པའི། །

			ས་ཕྱོགས་དེ་ནི་གང་ནའང་ཡོད་(༢༤༤བ)མ་ཡིན། །

			ན་མཁའ་ལ་མེད་རྒྱ་མཚོའི་གཏིང་ནའང་མེད། །

			རི་བོ་ཀུན་གྱི་ཕུག་དུ་ཞུགས་ཀྱང་མེད། །ཅེས་དང་།

			རྒྱལ་པོ་གཟུགས་ཅན་སྙིང་པོ་ལ་གདམས་པའི་མདོ་ལས།

			རྒྱལ་པོ་ཆེན་པོ་དཔེར་ན་ཕྱོགས་བཞི་ནས་རི་ཆེན་པོ་སྲ་བ་བརྟན་པ་མ་གས་པ་འཕན་པ་མེད་པ་བཞིན་མཁའ་ལ་རེག་ཞིང་ས་རློག་སྟེ་རྩྭ་ཤིང་དང་སྲོག་ཆགས་ཐམས་ཅད་ཕྱེ་མར་འཐག་ཞིང་འོང་བ་དེ་དག་ལ་མགྱོགས་པས་འབྲོས་པའམ་སྟོབས་ཀྱིས་ཟློག་པའམ་ནོར་གྱིས་ཟློག་པར་སླ་བ་མ་ཡིན་ནོ། །དེ་བཞིན་དུ་འཇིགས་པ་ཆེན་པོ་འདི་དག་འབྱུང་སྟེ་བཞི་གང་ཞེ་ན་རྒ་བས་ནི་དར་ལ་བབ་པ་འཇོམས་ཅིང་འོང༏ནད་ཀྱིས་ནི་ནད་མེད་པ་འཇོམས༏གུད་པས་ནི་ཕུན་སུམ་ཚོགས་པ་འཇོམས༏འཆི་བས་ནི་སྲོག་འཇོམས་ཅིང་འོང་སྟེ་དེ་ལ་མགྱོགས་པས་འབྲོས་པ་ལ་སོགས་པར་སླ་བ་མ་ཡིན་ནོ། །

			ཅེས་པ་ལྟར་བདག་ལ་འབྲོས་པའི་ལམ་ནི་མེད་ལ་འཆི་བདག་གི་ནི་བདག་ལ་སྐད་ཅིག་ཡང་མི་གཡེལ་བར་ལྟ་བ་འདི་ཤེས་བཞིན་དུའང་བདག་ཉིད་དང་ཟས་སྐོམ་ལ་ཆགས་པར་རིགས་སམ་སོམས་ཅིག་པའོ། །དེ་ལྟ་མོད་ཀྱི་ཚེ་ལ་ལོང་མེད་པའི་ཕྱིར་མྱུར་དུ་འཆི་ཞིང་། བྱ་བ་ཁ་ཅིག་ནི་མགོ་བརྩམས། ཁ་ཅིག་ན་ཕང་ཟན་པ་སོགས་བདག་གི་བྱ་བ་ཚར་མ་ཚར་ལ་མ་ལྟོས་པར་འཆི་བདག་གིས་བློ་བུར་དུ་བསད་སྟེ། ཀྱེ་མ་བདག་ནི་བཅོམ་གྱིས་མེད་ཏོ། །ཞེས་འགྱོད་ཅིང་འཇིགས་པ་དང་བཅས་ཏེ་འཆི་བར་འགྱུར་ལ། དེའི་ཚེ་མཛའ་བཤེས་དང་འབྲལ་བར་ཤེས་ཏེ་རེ་ཐག་ཆད་པས་མྱ་ངན་གྱིས་ཅི་བྱ་ཏོལ་མེད་པའི་ཉེ་དུ་རྣམས་མིག་ཁྲག་ལྟར་དམར་ཞིང་གདོང་ཆེས་སྲངས་པར་ངུ་བས་མཐའ་བསྐོར་ཡང་འཆི་བ་པོ་ཉིད་ནི་རིས་མནན་པ་དང་ཆུ་བོར་སུབས་པ་སོགས་ཀྱི་འཁྲུལ་སྣང་འཆར་ཞིང་དབུགས་རིང་ཐུང་དུ་རྩེག་ལ་གཤིན་རྗེའི་ཕོ་ཉ་ཡང་ཡུད་ཏུ་མཐོང་བའི་བཞིན་ལ་འཇིགས་ཅིང་སྐྲག་པས་ལྟ་བ་དང་རང་གི་སྡིག་པས་འགྱོད་ཅིང་དམྱལ་བའི་སྣང་བ་ཤར་སྟེ་ངུ་འབོད་དང་འཚེད་པ་(༢༤༥ན)དང་འཚིར་བའི་སྒྲ་འཇིགས་སུ་རུང་བ་རྣམས་ཐོས་པས་སྐྲག་ཆེས་པས་འཆི་ཀ་མའི་ལུས་དེ་ལས་བཤང་གཅི་དང་རྔུལ་འཛག་ཞིང་མགོན་སྐྱབས་མེད་པར་ཕ་རོལ་ཏུ་འགྲོ་བ་དེའི་ཚེ་ལེ་ལོ་སྤངས་ཏུ་ཟིན་ཡང་ཅི་ཡང་མི་ནུས་ཀྱི་དེ་བས་བདག་ཡང་འདི་ལྟ་བུ་ཁོ་ནའི་ཆོས་ཅན་དུ་གོ་བར་གྱིས་ལ་ད་ལྟ་ལེ་ལོ་སྤང་ཏེ་དགེ་བའི་ཚོགས་ལ་འབད་པ་བྱོས་ཅིག་པའོ། །

			འདིར་བི་བྷུ་ཏིས། ཉེ་དུ་དང་གཤིན་རྗེའི་གདོང་ལ་ལྟ་དགོས་ན་ཞེས་དང་ཡིག་སྡུ་བའི་སྒྲར་འབྲུ་གཉེར།

			དགེ་ལྷས། ཉེ་དུ་དེ་དག་ཁྱོད་འཚོ་བའི་རེ་ཐག་ཆད་པར་མཐོང་བ་དང་ཁྱོད་ཉིད་གཤིན་རྗེའི་གདོང་ལ་ལྟ་བ་ཞེས་པའི་དོན་ཅན་གྱིས་དང་ཡིག་འབྱེད་པའི་སྒྲར་འབྲུ་གཉེར་རོ། །

			གཉིས་པ་ནི།

			ཁྱོད་ནི་ཉ་གསོན་འགྲེ་བ་ལྟའི། །

			ཚེ་འདིར་འཇིགས་དང་ལྡན་གྱུར་ན། །

			སྡིག་བྱས་དམྱལ་བ་མི་བཟད་པའི། །

			སྡུག་སྔལ་རྣམས་ནི་སྨོས་ཅི་དགོས། །

			ཆུ་ཚན་གྱིས་ནི་རེག་པ་ན། །

			གཞོན་ཤ་ཅན་ལ་རབ་ཚ་བའི། །

			དམྱལ་བ་ཡི་ནི་ལས་བྱས་ནས། །

			ཅི་ཕྱིར་འདི་ལྟར་བདེ་བར་གནས། །

			བརྩོན་མེད་འབྲས་བུ་འདོད་པ་དང་། །

			གཟེ་རེག་ཅན་ལ་གནོད་མང་ཞིང་། །

			འཆི་བས་བཟུང་བཞིན་ལྷ་ལྟར་སྤྱོད། །

			ཀྱེ་ཧུད་སྡུག་སྔལ་དག་གིས་བཅོམ། །

			མི་ཡི་གྲུ་ལ་བསྟེན་ནས་ནི། །

			སྡུག་སྔལ་ཆུ་བོ་ཆེ་ལས་རྒོལ། །

			གྲུ་འདི་ཕྱི་ནས་རྙེད་དཀའ་བས། །

			རྨོངས་པ་དུས་སུ་གཉིད་མ་ལྡོག །

			ཞེས་གསུངས་ཏེ། དང་པོས་དམྱལ་བའི་སྡུག་སྔལ་ཚད་མེད་པར་བསྟན། གཉིས་པས་ད་ལྟ་བཏང་སྙོམས་སུ་སྡོད་མི་རིགས་པ་བསྟན། གསུམ་པས་བདག་གི་སྤྱོད་པ་ལ་ཡི་ཆད་པར་བསྟན། ཐ་མས་ད་ལྟ་འབད་སྟེ་སྒྲུབ་དགོས་པར་བསྟན་པའོ། །

			དེ་ཡང་ཁྱོད་ནི་འཆི་བ་ན་ཡང་གནད་གཅོད་ཀྱི་སྡུག་སྔལ་ཉ་གསོན་པོར་བྱེ་ཚན་ལ་འགྲེ་ལྡོག་བྱེད་པ་ལྟ་བུ་སྔར་བཤད་པ་དེ་ལྟ་ཡིན་མོད་ཀྱང་དེས་ཁྱོད་ཀྱི་སྡིག་པའི་འབྲས་བུ་ཕྱོགས་(༢༤༥བ)ཙམ་ཡང་ཟད་པ་མ་ཡིན་སྟེ་འདི་ནི་མྱུ་གུ་ཙམ་དུ་ཟད་ལ་སྡོང་བུ་དང་མེ་ཏོག་དང་འབྲས་བུ་ལྟ་བུའི་དམྱལ་བའི་སྡུག་སྔལ་འཇིགས་སུ་རུང་བ་ནི་ད་གདོད་འོང་སྟེ་དེ་དག་ནི་ཉན་པ་ཙམ་ཡང་བཟོད་པར་དཀའ་སྟེ་མནར་མེད་པའི་དམྱལ་བའི་སྡུག་སྔལ་ཇི་ལྟ་བར་ཐོས་ན་མི་རྣམས་ཁྲག་དྲོན་མོ་བསྐྱུགས་ཏེ་འཆི་བར་འགྱུར་བས་ན་མ་གསུངས་པར་བཤད་ལ། སུམ་བཅུ་རྩ་གསུམ་གྱི་ཤིང་ཤྲི་ཤི་ཥའི་གཞལ་མེད་ཁང་སྟོང་པ་གཅིག་ཤོས་ན་སངས་རྒྱས་འཁོར་བ་འཇིག་གིས་བྱིན་གྱིས་བརླབས་པའི་རིགས་དྲུག་གི་དུས་གསུམ་གྱི་གཟུགས་བརྙན་ཞལ་བ་ལ་འཆར་བ་ཡོད་པར་ཡང་ལྷ་རྣམས་དེ་མཐོང་ན་ཁྲག་དྲོན་མོ་བསྐྱུགས་ཏེ་འཆི་བས་ན་མནར་མེད་ཀྱི་རྣམ་པ་མ་བསྟན་པ་ལྟ་བུ་ཡིན་ལ་དམྱལ་བ་གཞན་བདུན་པོ་དག་ཡང་བྲིས་པ་མཐོང་ན་ཡང་ལྟར་མི་བཟོད་སྟེ།

			བཤེས་སྤྲིང་ལས།

			དམྱལ་བ་བྲིས་པ་མཐོང་དང་ཐོས་པ་དང་། །

			དྲན་དང་བཀླགས་དང་གཟུགས་སུ་བགྱིས་རྣམས་ཀྱང་། །

			འཇིགས་པ་སྐྱེད་པར་དགྱིད་ན་མི་བཟད་པའི། །

			རྣམ་སྨིན་ཉམས་སུ་མྱོང་རྣམས་སྨོས་ཅི་དགོས། །ཅེས་སོ། །

			བི་བྷུ་ཏིས། ཉ་གསོན་པོ་མིས་གསོད་པའི་དོན་དུ་བུམ་པ་ལ་སོགས་པར་བཅུག་སྟེ་ནམ་འདོད་གསོད་པ་ལྟར་ཞེས་འབྲུ་གཉེར་བ་ལྟར་ན། ཁྱོད་ནི་ཉ་གསོན་འདྲ་བ་ལྟར། །ཞེས་གཞུང་འདོན་པར་སྣང་ཡང་། ཚེ་འདིར་འཇིགས་དང་ལྡན་གྱུར་ན། །ཞེས་པ། སྐྲག་པས་མི་གཙང་ལུས་གོས་ཅིང་། །སོགས་ཀྱི་གནད་གཅོད་ཀྱི་སྡུག་སྔལ་ལ་སྙེག་པར་སྣང་བས་འབྲུ་སྔ་མ་ཉིད་ལེགས་ཏེ། ཉ་གསོན་པོ་བུམ་པར་བཅུག་སྟེ་ཟས་བཟང་པོས་བསོས་ན་དེས་ནི་བདག་ཉིད་བདེ་བར་ཤེས་ཀྱི་གསོད་པར་མི་ཤེས་སོ། །མཐོ་རིས་སུ་བསོད་ནམས་ཀྱི་ལས་ཀྱིས་ལུས་གཞོན་ཤ་ཅན་དུ་འགྱུར་ལ་དེ་ནི་འཇམ་ཞིང་ཁ་དོག་བཟང་བ་ལྟ་ན་མཛེས་པས་བདག་ཉིད་བདེ་བར་བྱེད་པའོ། །ངན་སོང་དུ་ནི་སྡིག་པའི་ལས་ཀྱིས་(༢༤༦ན)ལུས་གཞོན་ཤ་ཅན་ཤིན་དུ་རྙི་བར་འགྱུར་ཡང་མི་དགེ་བའི་ལས་ཀྱིས་བསྐྱེད་པའིཕྱིར་གཞན་སྐྱུག་བྲོ་བ་དང་མི་མཛེས་པ་དང་འཇིགས་སུ་རུང་བ་སྐྱེད་ཅིང་རྩྭའི་མྱུ་གུས་ཀྱང་ལུས་ལ་ཚེར་མ་ལྟར་འཛུག་པའི་ཟུག་རྔུ་སྐྱེད་པས་གཟེ་རེག་ཆེ་ཞིང་བདག་ཉིད་སྡུག་སྔལ་བར་བྱེད་པ་སྟེ་སྦལ་པ་དང་ན་བུན་གྱི་འབུའི་ལུས་ལྟ་བུ་ཡིན་ལ། དམྱལ་བར་ནི་དེ་བས་འབུམ་འགྱུར་གྱིས་ཡང་སོས་ཀྱིས་ལུས་རྙི་བ་ནས་མནར་མེད་ཀྱི་བར་དུ་བདུན་འགྱུར་གྱིས་རིམ་པས་རྙི་ཞིང་མི་སྡུག་པར་འགྱུར་ལ། དེ་ལྟར་དམྱལ་བ་པའི་ལུས་ལས་ངན་གྱིས་བསྐྱེད་པའི་རྙི་ཞིང་གཞོན་ལ་མི་སྡུག་པ་ལ་ཟངས་ཞུན་ཁོལ་མས་སྲེག་ལ་ཡང་སྐད་ཅིག་དེ་ཉིད་ཏུ་དེ་བས་ཀྱང་རྙི་བའི་ལུས་སུ་འགྱུར་ཞིང་ཡང་སྲེག་པ་སོགས་ལོ་གྲངས་མཐའ་ཡས་པར་དེལྟར་མྱོང་ངེས་ཀྱི་ལས་བསགས་ནས་ད་ལྟ་རློམ་སེམས་དང་བཅས་ཏེ་བདེ་བའི་ང་རྒྱལ་གྱིས་སྡོད་ནུས་པ་འདི་ཅི་ལྟ་ཞིག་དུ་རུང་། དེས་ན།

			བརྩོན་འགྲུས་མི་རྩོམ་འབྲས་བུ་འདོད། །

			གཟེ་རེག་ཆེ་ཡང་གནོད་པ་མང་། །

			འཆི་བས་བཟུང་ཡང་ལྷ་ལྟར་བསྙེམས། །

			ཀྱེ་ཧུད་སྡུག་སྔལ་གྱིས་བཅོམ་ཁྱོད། །

			ཅེས་རང་ལ་ཁྲེལ་གདའ་བ་སྟེ་འདི་ལྟར་འབྲས་བུ་འདོད་ལ་བརྩོན་འགྲུས་མི་རྩོམ་པ་ནི་འགལ་ལོ་ཞེས་སོགས་ཀྱི་དོན་ཅན་ནོ། །དེས་ན་དལ་འབྱོར་གྱི་གྲུ་དང་དགེ་བའི་བཤེས་གཉེན་གྱི་མཉན་པར་འཛོམ་པའི་དུས་འདིར་སེམས་ཁྱོད་སྡུག་སྔལ་གྱི་ཆུ་བོ་འདི་ལས་རྒོལ་ཞིག་སྟེ་གྲུ་དང་མཉན་པ་འདི་ལྟ་བུ་ཕྱིས་མི་རྙེད་པས་ད་ལྟ་ཁོ་ན་ཆུ་བོ་ལས་རྒལ་དགོས་ཏེ་ཅུང་ཟད་ཀྱང་ལེ་ལོ་བྱ་བའི་དུས་ནི་འདི་མ་ཡིན་ནོ། །

			བཞི་པ་ངན་ཞེན་གྱི་ལེ་ལོ་སྤང་བ་ནི།

			དགའ་བའི་རྒྱུ་ནི་མཐའ་ཡས་པའི། །

			དམ་ཆོས་དགའ་བའི་མཆོག་སྤངས་ནས། །

			སྡུག་སྔལ་རྒྱུ་ཡི་གཡེང་བ་དང་། །

			རྒོད་སོགས་ལ་ཁྱོད་ཅི་ཕྱིར་དགའ། །

			ཞེས་གསུངས་ཏེ། དུས་སྟོན་དང་གླུ་གར་དང་མགྲོན་དུ་བོད་(༢༤༦བ)པ་སོགས་ནི་དགའ་བའི་གནས་ཡིན་པས་དེ་ལ་ཆགས་པར་རིགས་སོ་ཞེ་ན་གནས་སྐབས་དང་མཐར་ཐུག་གི་དགའ་བ་ཐམས་ཅད་ཀྱི་རྒྱུ་དམ་པའི་ཆོས་ཀྱི་དགའ་བ་སྤངས་ནས་སྡུག་སྔལ་ཁོ་ནའི་རྒྱུར་གྱུར་པ་དེ་དག་ལ་ཅིའི་ཕྱིར་དགའ་སྟེ་གླུ་གར་ནི་རང་ཉིད་ལུས་ངལ་ཞིང་དུབ་པར་འགྱུར་ལ་དཔྱོད་ལྡན་གྱི་ངོ་ཚ་དང་སྙིང་རྗེའི་གནས་ཡིན་ཞིང་དུས་སྟོན་སོགས་ཀྱང་འབྲས་བུ་མེད་པར་མ་ཟད་ཡམས་ནད་དང་རྒྱལ་པོའི་ཆད་པ་དང་ཆོམ་རྐུན་སོགས་འཇིགས་པ་དུ་མའི་གནས་ཡིན་པའི་ཕྱིར་ན་རྒོད་ཅིང་རྩེ་བ་སོགས་བྱིས་པའི་སྤྱོད་པ་དེ་དག་ལ་ངོ་ཚ་ཞིང་སྐྱོ་བར་རིགས་ཀྱི་དགའ་བར་མི་རིགས་སོ། །དེས་ན་རྒྱལ་བུ་ལྕགས་ཁྱིམ་སྐྱེས་ཀྱིས་ཀུ་མུ་དའི་དུས་སྟོན་མཐོང་བ་ན་འདི་ལྟ་བུ་ཡང་རིང་པོར་མི་གནས་སོ་སྙམ་པ་དང་མི་འདི་ཐམས་ཅད་འཆི་བའི་ཆོས་ཅན་ནོ་ཞེས་སྐྱོ་བར་གྱུར་པ་དེ་ལྟ་བུའི་འདུ་ཤེས་གོམས་པར་བྱའོ། །

			ལྔ་པ་སྒྱིད་ལུག་གི་ལེ་ལོ་སྤང་བ་ལ་གསུམ། བསྒྲུབ་བྱ་མཐའ་དག་མདོར་བསྟན་པ། འབྲས་བུ་བྱང་ཆུབ་ལ་སྒྱིད་ལུག་སྤང་བ། རྒྱུ་སྦྱིན་སོགས་ལ་སྒྱིད་ལུག་སྤང་བའོ། །

			དང་པོ་ནི།

			སྒྱིད་ལུག་མེད་དང་དཔུང་ཚོགས་དང་། །

			ལྷུར་བླང་བདག་ཉིད་དབང་བྱ་དང་། །

			བདག་དང་གཞན་དུ་མཉམ་པ་དང་། །

			གཞན་དང་བདག་དུ་རྗེ་བར་གྱིས། །

			ཅེས་གསུངས་ཏེ། སྒྱིད་ལུག་མེད་དང་ཞེས་པས་སྒྱིད་ལུག་པའི་གཉེན་པོ་དངོས་བསྟན་ཏོ། །དཔུང་ཚོགས་དང་ཞེས་པས་མོས་པ་དང་བརྟན་པ་དང་དགའ་བ་དང་དོར་བའི་དཔུང་ཚོགས་བཞི་འཆད་ལ། ལྷུར་བླང་བ་དང་བདག་ཉིད་དབང་དུ་བྱ་བ་དང་བཅས་ཏེ་བརྩོན་འགྲུས་བརྩམ་པ་དང་དཔེལ་བ་ཡང་མདོར་བསྟན་ཏོ། །བདག་གཞན་མཉམ་པ་དང་བདག་གཞན་རྗེ་བར་གྱིས་ཅིག་པས་ནི་བྱང་ཆུབ་སེམས་དཔའི་སྤྱོད་པ་མཐའ་དག་ཡང་བསྟན་སྟེ་ཚིགས་སུ་བཅད་པ་འདི་ནི་དོན་ཟབ་ཅིང་རྒྱ་ཆེ་བ་ཡིན་ནོ། །

			འདིར་བི་བྷུ་ཏིས། ཚིགས་བཅད་(༢༤༧ན)འདི་གཞན་གྱིས་བཅུག་པ་ཡིན་གྱི་སློབ་དཔོན་གྱི་མ་ཡིན་ལ། གལ་སྟེ་སྡོམ་ཚིག་ཡིན་ནོ་ཞེ་ན། འོ་ན་ལེ་ལོའི་གཉེན་པོ་དང་ངན་ལ་ཆགས་པ་དང་བདག་ཉིད་བརྙས་པའི་གཉེན་པོ་སྐབས་སུ་བབ་པ་ཅི་སྟེ་མི་འཆད། བདག་གཞན་མཉམ་པ་དང་བརྗེ་བ་ནི་འདིར་སྐབས་སུ་མ་བབ་སྟེ་བསམ་གཏན་གྱི་ལེའུ་ཁོ་ནར་བརྗོད་དགོས་སོ་ཞེས་བྲིས་མོད་ཀྱི། དེ་ལྟ་མ་ཡིན་སྟེ་རྒྱ་འགྲེལ་གཞན་རྣམས་ལས་འདི་གཞུང་ཉིད་ཏུ་འདོན་པའི་ཕྱིར་དང་། གསེར་གླིང་པས་གཙོ་བོའི་དོན་བཅུ་གཅིག་དུ་བསྡུས་པར་ཡང་ཚིགས་བཅད་འདི་སྣང་བའི་ཕྱིར་དང་འོག་གི་དཔུང་ཚོགས་སོགས་ཀྱི་བཤད་གཞི་འདི་ཡིན་པའི་ཕྱིར། སྐྱོན་དེ་དག་ཡང་མི་འཇུག་སྟེ་ལེ་ལོའི་གཉེན་པོ་ཅེས་པ་ལེ་ལོ་སྤྱིར་བཏང་གི་གཉེན་པོ་ལ་ཟེར་ན་བརྩོན་ལེ་ཚང་བ་ཉིད་དེ་ཡིན་པའི་ཕྱིར་དང་། སྙོམས་ལས་ཀྱི་ལེ་ལོའི་གཉེན་པོ་ལ་ཟེར་ན་གོང་དུ་བཤད་ཟིན་པའི་ཕྱིར། ངན་ཞེན་གྱི་གཉེན་པོའང་དེ་མ་ཐག་དུ་བཤད་ཟིན་ལ་བདག་ཉིད་བརྙས་པའི་གཉེན་པོ་ནི་མ་བཤད་པ་ག་ལ་ཡིན་སྟེ། སྒྱིད་ལུག་མེད་དང་ཞེས་པས་མདོར་བསྟན་ནས་འོག་དུ་ཚིགས་བཅད་བཅོ་ལྔས་རྒྱས་པར་འཆད་པའི་ཕྱིར། བདག་གཞན་མཉམ་པ་དང་བརྗེ་བ་བསམ་གཏན་གྱི་ལེའུར་འཆད་མོད་ཀྱང་ལེའུ་སྔ་མ་ལ་ཕྱི་མའི་ས་བོན་དགོས་པ་དང་ཤིན་དུ་དོ་གལ་ཆེ་བ་དག་ནི་བཟློས་ནས་ངེས་པར་ཡང་བརྗོད་དགོས་པའི་ཕྱིར། དེས་ན་འདི་སློབ་དཔོན་གྱི་གསུང་ཉིད་ཏུ་བཟུང་ངོ་། །

			གཉིས་པ་ནི།

			བདག་གིས་བྱང་ཆུབ་ག་ལ་ཞེས། །

			སྒྱིད་ལུག་པར་ནི་མི་བྱ་སྟེ། །

			འདི་ལྟར་དེ་བཞིན་གཤེགས་པ་ནི། །

			བདེན་པ་གསུང་བས་བདེན་འདི་གསུངས། །

			སྦྲང་བུ་ཤ་སྦྲང་བུང་བ་དང་། །

			དེ་བཞིན་ཧྲིན་བུར་གང་གྱུར་པ། །

			དེས་ཀྱང་བརྩོན་པའི་སྟོབས་བསྐྱེད་ན། །

			བྱང་ཆུབ་འཐོབ་དཀའ་བླ་མེད་འཐོབ། །

			བདག་ལྟ་རིགས་ཀྱི་མིར་སྐྱེས་ལ། །

			ཕན་དང་གནོད་པ་ངོ་ཤེས་ནས། །(༢༤༧བ)

			བྱང་ཆུབ་སྤྱོད་པ་མ་བཏང་ན། །

			བདག་གིས་བྱང་ཆུབ་ཅིས་མི་འཐོབ། །

			ཅེས་གསུངས་ཏེ། བྱང་ཆུབ་ནི་བསོད་ནམས་ཅན་རྣམས་ཀྱིས་འཐོབ་ཀྱི་བདག་འདྲ་བས་མི་འཐོབ་པོ་སྙམ་དུ་སེམས་ཞུམ་པ་དང་སྒྱིད་ལུག་པར་མི་བྱ་སྟེ། བདེན་པར་གསུང་བ་དེ་བཞིན་གཤེགས་པ་ཉིད་ཀྱིས་མདོ་ལས།

			ལག་བཟང་གཞན་ཡང་བྱང་ཆུབ་སེམས་དཔའ་འདི་ལྟར་ཡང་དག་པར་སློབ་སྟེ་གང་དག་སེང་གེ་དང་སྟག་དང་ཁྱི་དང་ཅེ་སྤྱང་ནས་སྦྲང་བུ་དང་ཤ་སྦྲང་དུ་གྱུར་པ་དེ་དག་གིས་ཀྱང་མངོན་པར་རྫོགས་པར་འཚང་རྒྱ་བར་འགྱུར་ན་བདག་མིར་གྱུར་བཞིན་དུ་སྲོག་གི་ཕྱིར་ཡང་ཅིའི་ཕྱིར་ཡང་དག་པར་རྫོགས་པའི་བྱང་ཆུབ་འཐོབ་པར་འགྱུར་བའི་བརྩོན་འགྲུས་ཉམས་པར་བྱ་སྟེ། ཞེས་སྲོག་གི་ཕྱིར་ཡང་མི་འདོར་བར་གསུངས་པ་དང་།

			རྒྱན་ལས་ཀྱང་།

			གང་ཕྱིར་སེམས་ཅན་མིར་གྱུར་པ། །

			ཚད་མེད་སྐད་ཅིག་རེ་རེ་ལ། །

			རྫོགས་པའི་བྱང་ཆུབ་ཐོབ་དེའི་ཕྱིར། །

			ཞུམ་པ་དང་དུ་བླང་མི་བྱ། །

			ཞེས་སོགས་གསུངས་པའི་ཕྱིར། དེས་ན་སྦྲང་བུ་སོགས་ཀྱིས་ཀྱང་སེམས་སྐྱེད་པ་ཡོད་ན་ངེས་པར་འགྲུབ་ལ། འདས་པ་དང་ད་ལྟ་བའི་སངས་རྒྱས་རྣམས་ཀྱང་སྔོན་སེམས་ཅན་དུ་གྱུར་པ་བདག་ཅག་ལྟ་བུ་ལས་བརྩོན་འགྲུས་ཀྱི་ཁྱད་པར་གྱིས་སྔོན་དུ་སངས་རྒྱས་པ་ཁོ་ན་ཡིན་པའི་ཕྱིར་རོ། །དེས་ན་བདག་ད་ལྟ་དལ་འབྱོར་གྱི་ལུས་ཐོབ་ལ་ཕན་གནོད་ཀྱི་གནས་ཆོས་དང་ཆོས་མ་ཡིན་པ་ཁ་ཅིག་ཤེས། མི་ཤེས་པ་དག་ཡང་དགེ་བའི་བཤེས་གཉེན་ལ་དྲིར་ཡོད་པའི་དུས་འདིར་བདག་ཉིད་ཀྱིས་བརྩོན་འགྲུས་བརྩམས་ན་བྱང་ཆུབ་ཅིས་མི་འཐོབ་སྟེ་ད་ནི་ཤིན་དུ་འབད་པའི་དུས་ཡིན་གྱིས་ཞུམ་པའི་དུས་མ་ཡིན་ནོ། །

			ལེགས་བཤད་བསྡུས་པར་ནི།

			བདག་ལྟ་རིགས་ཀྱི་མིར་སྐྱེས་ལ། །

			ཞེས་པའི་རིགས་ལ་རང་བཞིན་གནས་རིགས་དང་རྒྱས་འགྱུར་གྱི་རིགས་གཉིས་ཀྱི་བཤད་པ་བྱེད་པར་སྣང་ངོ་། །

			གསུམ་པ་(༢༤༨ན)ལ་གསུམ། སྦྱིན་སོགས་ཀྱི་སྡུག་སྔལ་ནི་སྡུག་སྔལ་ཆུང་ངུར་བསྟན་པ། གོམས་ན་མི་དཀའ་བར་བསྟན་པ། དེ་ཉིད་བདེ་བའི་མཆོག་དུ་བསྟན་པའོ། །

			དང་པོ་ནི།

			འོན་སྟེ་རྐང་ལག་ལ་སོགས་པ། །

			བཏང་དགོས་བདག་ནི་འཇིགས་ཅེ་ན། །

			ལྕི་དང་ཡང་བ་མ་དཔྱད་པར། །

			རྨོངས་པས་བདག་ནི་འཇིགས་པར་ཟད། །

			བསྐལ་པ་བྱེ་བ་གྲངས་མེད་ཏུ། །

			ལན་གྲངས་དུ་མར་གཅོད་པ་དང་། །

			དབུག་དང་ཧྲེག་དང་གཤེག་འགྱུར་གྱི། །

			བྱང་ཆུབ་འཐོབ་པར་མི་འགྱུར་རོ། །

			བདག་གིས་བྱང་ཆུབ་སྒྲུབ་པ་ཡི། །

			སྡུག་སྔལ་འདི་ནི་ཚོད་ཡོད་སྟེ། །

			ཟུག་རྔུ་ཁོང་བརླག་གནོད་བསལ་ཕྱིར། །

			ལུས་རྨ་གཏོད་པའི་སྡུག་སྔལ་བཞིན། །

			སྨན་པ་ཀུན་ཡང་གསོ་དཔྱད་ཀྱི། །

			མི་བདེ་བ་ཡིས་ནད་མེད་བྱེད། །

			དེ་བས་སྡུག་སྔལ་མང་པོ་དག །

			གཞོམ་ཕྱིར་མི་བདེ་ཆུང་བཟོད་བྱ། །

			གསོ་དཔྱད་ཕལ་པ་འདི་འདྲ་བའང་། །

			སྨན་པའི་མཆོག་གིས་མ་མཛད་སྟེ། །

			ཆོ་ག་ཤིན་དུ་འཇམ་པོ་ཡི། །

			ནད་ཆེན་དཔག་མེད་གསོ་བར་མཛད། །ཅེས་པ་དང་།

			གཉིས་པ་ནི།

			ཚོང་མ་ལ་སོགས་སྦྱིན་པ་ལའང་། །

			འདྲེན་པས་ཐོག་མར་སྦྱོར་བར་མཛད། །

			དེ་ལ་གོམས་ནས་ཕྱིས་ནས་ནི། །

			རིམ་གྱིས་རང་གི་ཤ་ཡང་གཏོང་། །

			གང་ཚེ་རང་གི་ལུས་ལ་ནི། །

			ཆོད་སོགས་ལྟ་བུའི་བློ་སྐྱེས་པ། །

			དེ་ཚེ་ཤ་ལ་སོགས་གཏོང་བ། །

			དེ་ལ་དཀའ་བ་ཅི་ཞིག་ཡོད། །ཅེས་པ་དང་།

			གསུམ་པ་ནི།

			སྡིག་པ་སྤངས་ཕྱིར་སྡུག་སྔལ་མེད། །

			མཁས་པའི་ཕྱིར་ན་མི་དགའ་མེད། །

			འདི་ལྟར་ལོག་པར་རྟོག་པ་དང་། །

			སྡིག་པས་སེམས་དང་ལུས་ལ་གནོད། །

			བསོད་ནམས་ཀྱིས་ནི་ལུས་བདེ་ལ། །

			མཁས་པ་ཡིས་ནི་སེམས་བདེ་ན། །

			གཞན་དོན་འཁོར་བར་གནས་ཀྱང་ནི། །

			སྙིང་རྗེ་ཅན་དག་ཅི་སྟེ་སྐྱོ། །

			འདི་ནི་བྱང་ཆུབ་སེམས་སྟོབས་ཀྱིས། །

			སྔོན་གྱི་སྡིག་པ་ཟད་བྱེད་ཅིང་། །(༢༤༨བ)

			བསོད་ནམས་རྒྱ་མཚོ་སྡུད་བྱེད་ཕྱིར། །

			ཉན་ཐོས་རྣམ་ལས་མཆོག་དུ་བཤད། །

			དེ་བས་སྐྱོ་ངལ་ཀུན་སེལ་བའི། །

			བྱང་ཆུབ་སེམས་ཀྱི་རྟ་ཞོན་ནས། །

			བདེ་ནས་བདེ་བར་འགྲོ་བ་ལ། །

			སེམས་ཤེས་སུ་ཞིག་སྒྱིད་ལུག་འགྱུར། །

			ཞེས་པས་བསྟན་ཏེ། དང་པོ་ལ་ཡང་ཚིགས་བཅད་དང་པོས་མཚམས་སྦྱར། གཉིས་པས་སྡུག་སྔལ་ཆུང་ངུ་འདི་མ་སྐྱེད་ན་སྡུག་སྔལ་གཞན་ཚད་མེད་མྱོང་དགོས་པར་བསྟན། གཉིས་ཀྱིས་དེའི་དཔེ་བཤད། ཐ་མས་དཔེ་ལས་ལྷག་པར་བསྟན་ཏོ། །གཉིས་པ་ལ་ཡང་ཚིགས་བཅད་སྔ་མས་གོམས་སུ་གཞུག་ཚུལ་དང་། ཕྱི་མས་གོམས་ན་སླ་བར་བསྟན་ཏོ། །གསུམ་པ་ལ་ཡང་དང་པོས་འཁོར་བའི་རང་བཞིན་ཤེས་པས་འཇིགས་པ་མེད་པར་བསྟན། གཉིས་པས་འཁོར་བས་མི་སྐྱོ་བར་བསྟན། གསུམ་པས་དེའི་ཕྱིར་ཉན་རང་ལས་ལྷག་པར་བསྟན། ཐ་མས་དོན་བསྡུས་པའོ། །

			དེ་ཡང་བྱང་ཆུབ་སྒྲུབ་པ་ནི་མགོ་དང་རྐང་ལག་ལ་སོགས་ཀྱང་གཏོང་དགོས་སྐད་ན་དེ་ལྟ་བུ་མི་ནུས་སོ་ཞེ་ན། དེ་ནི་ཆུའི་སྒྲ་ཐོས་པ་ཙམ་གྱིས་ལྷམ་འབུད་པ་ལྟར་མ་བརྟགས་པར་གྱ་ཚོམས་སུ་སྐྲག་པར་ཟད་སྟེ་ཐབས་མཁས་པས་མགོ་ལ་སོགས་པ་གཏོང་བ་མེད་པར་བདེ་བས་ལམ་བགྲོད་པ་ཡང་ཡོད་ལ༏མགོ་ལ་སོགས་གཏོང་བ་དེའི་ཚེ་ཡང་བྱང་ཆུབ་ཀྱི་ཆེད་ཏུ་བྱ་དཀའ་སྤྱོད་པ་འདི་ལྕིའམ་འོན་སྟེ་འཁོར་བའི་སྡུག་སྔལ་གཞན་ལྕི་ཞེས་ལྕི་ཡང་གི །ཁྱད་པར་བརྟགས་ན་འདི་ནི་ཡུད་ཙམ་ཞིག་སྡུག་སྔལ་བར་སྣང་བ་འདི་བཟོད་པར་བྱས་པ་ཁོ་ནས་སྡུག་སྔལ་གྱི་རྒྱ་མཚོ་འདི་བ་ལང་གི་རྐང་རྗེས་ཀྱི་ཆུ་ཙམ་དུ་བྱེད་ལ༏ཚོགས་གཉིས་ཀྱི་ཁྱད་པར་མཐའ་ཡས་པ་འཐོབ་པས་བཤང་གཅིའི་བུམ་པ་བཙོངས་ཏེ་གྲུབ་པའི་བུམ་པ་བཟང་པོ་ཐོབ་པ་ལྟ་བུ་ཡིན་པས་སྡུག་སྔལ་འདི་ནི་ཆེས་ཡང་བར་མཐོང་ལ༏འདི་ལྟར་མ་སྤྱད་ན་འཁོར་བ་མཐའ་མེད་ཏུ་འཁྱམ་ཞིང་དེར་མི་འདོད་མི་(༢༤༩ན)བཟོད་བཞིན་དུ་དམྱལ་བ་ལ་སོགས་པར་འབྲས་ལྟར་འཚེད་པ་དང་ཡུངས་ཀར་ལྟར་འཚིར་བ་དང་ཀཪྵ་པ་ཎ་ཙམ་དུ་བཏུབ་པ་སོགས་གྲངས་མེད་པ་བསྐལ་པ་ཐམས་ཅད་གཏུགས་པར་མྱོང་དགོས་ལ། དེས་རང་གཞན་གང་ལའང་ཅུང་ཟད་ཀྱང་མི་ཕན་ནོ། །དེ་ལྟར་ལྕི་ཡང་ལ་དཔྱད་ན་བྱང་ཆུབ་སྒྲུབ་པའི་སྡུག་སྔལ་འདི་ནི་ཤིན་དུ་སྡུག་སྔལ་ཆུང་ངུ་སྡུག་སྔལ་ལྟར་སྣང་ཙམ་དུ་ཟད་སྟེ་ཚེ་འདི་ཁོ་ནའི་ནད་མདེའུ་དུག་ཅན་འདོན་པ་དང་སྙིང་ཆུ་དང་གློ་རྣག་དང་རྩ་སྦུབས་ཀྱི་ནད་འབྱིན་པའི་ཕྱིར་སྨན་པས་རྨ་གཏོད་པ་ལྟ་བུ་སྟེ་དཔྱད་རྩུབ་མོ་དེ་དག་གིས་ཀྱང་ནད་ཆུང་ངུ་འབྱིན་པར་བྱེད་ན་སྐྱེ་བ་གཏན་དུ་སྡུག་སྔལ་ཐམས་ཅད་ཀྱི་རྒྱུར་གྱུར་པའི་ནད་ཆེན་པོ་དབྲལ་བར་དཀའ་བ་བདག་དུ་འཛིན་པ་གཞོམ་པའི་ཆེད་ཏུ་སྡུག་སྔལ་ཆུང་ངུ་དེ་ཅིའི་ཕྱིར་མི་བཟོད། དེ་ལྟ་མོད་ཀྱིས་རྫོགས་པའི་སངས་རྒྱས་ཀྱིས་ནི་གཏར་སྲེག་ཙམ་གྱི་དཔྱད་རྩུབ་མོའང་མ་གསུངས་ཏེ་སེམས་ལ་གྲོས་གདབ་པའི་ཆོ་ག་འཇམ་པོ་ཁོ་ནས་སྒོ་གསུམ་གྱི་ནད་ཐམས་ཅད་ཅིག་ཆར་ཞི་བར་མཛད་པའི་ཕྱིར་དང་། ཉན་ཐོས་ཀྱི་སྐབས་སུ་ཡོ་བྱད་བསྙུངས་པ་བསྔགས་པའི་ཚེའང་ངལ་ཞིང་དུབ་པའི་མཐའ་སྤང་བར་གསུངས་པའི་ཕྱིར་རོ།།

			ངེས་པར་མགོ་ལ་སོགས་པ་གཏོང་དགོས་སོ། །ཞེས་ཁྱབ་འཇུག་གི་ཚིག་ལྟ་བུས་ཁྲིམས་བཅས་པ་ཡང་མ་ཡིན་སྟེ་དང་པོར་སེམས་ཞེན་པ་ལས་ལྡོག་པ་དང་རང་གཞན་གྱི་བདེ་བའི་ཆེད་ཏུ་དང་པོར་ཚོད་མ་ངན་ངོན་དང་ཁ་ཟས་ཀྱི་ལྷག་མ་རང་བཞིན་གྱིས་དོར་བྱ་དང་ཆུ་ཙམ་གྱི་སྦྱིན་པ་བྱོས་ཅིག་ཞེས་བསྟན་སྟེ་དེ་གོམས་པ་ན་དངོས་པོ་ཆེན་པོའང་མི་འཕངས་པར་གཏོང་བར་ནུས་ཅིང་མཐར་ལུས་དང་ཚོད་མའང་མཉམ་པར་མཐོང་སྟེ་གཉི་ག་ལ་སེམ་པ་མེད་པ་དང་སུའི་ཡང་མ་ཡིན་པར་མཐོང་བས་ལུས་ལ་གཅེས་སྤྲས་དང་བདག་གིར་འཛིན་པ་ལས་ལོག་སྟེ་ཆགས་པ་མེད་ཅིང་སྙིང་རྗེའི་གཞན་དབང་དུ་གྱུར་པས་བདག་ཉིད་ཀྱིས་དགའ་བཞིན་དུ་(༢༤༩བ)གཏོང་བ་བུ་གཅེས་པ་ལ་ཟས་བཟང་པོ་སྟེར་བ་ལྟ་བུའི་བློ་འབྱུང་བ་ཡིན་སྟེ།

			སྡུག་དང་མི་སྡུག་ཀུན་ལ་ལྟ་བ་མེད་པ་ཡིན། །

			མགོ་དང་རྐང་ལག་གཏོང་ཞིང་ཞུམ་པའི་སེམས་ཀྱང་མེད། །

			བདོག་པ་ཐམས་ཅད་གཏོང་ཞིང་རྟག་དུ་ཞེན་པ་མེད། །

			ཆོས་རྣམས་རང་བཞིན་བདག་མེད་ཡ་མ་རླར་ཤེས་ནས། །

			བདག་གི་ཤ་ཡང་གཏོང་ལ་ཞུམ་པའི་སེམས་མེད་ན། །

			དེ་ཚེ་ཕྱི་རོལ་དངོས་པོ་གཏོང་ལ་སྨོས་ཅི་དགོས། །

			ཐེག་པ་འདི་ནི་མཁའ་འདྲ་གཞལ་མེད་ཁང་ཆེན་སྟེ། །

			དགའ་སྐྱིད་བདེ་བ་མངོན་པར་འཐོབ་བྱེད་ཐེག་པའི་མཆོག །

			ཞེས་གསུངས་པ་ཡིན་ནོ། །

			འདི་དག་དུ་དགེ་བའི་ལྷས། ལྕི་དང་ཡང་བ་མ་དཔྱད་པས། །ཅེས་པ་ལ། གཅེས་དང་མི་གཅེས་མ་དཔྱད་པར། །ཞེས་གཞུང་(༢༥༡བ)འདོན་ཞིང་། འོག་དུ་ཉན་ཐོས་དག་ལས་བྱང་ཆུབ་སེམས་དཔའ་ཐ་ནའང་བསྐལ་པ་གྲངས་མེད་པ་བཞི་བཅུས་མྱུར་བར་འགྱུར་རོ་ཞེས་བྲིས་ལ།

			ཡང་དེར་ནད་བཞི་བརྒྱ་རྩ་བཞིས་ཟིན་པ་ལ་ཇི་ལྟར་དཔྱོད་པ་འཇམ་པོས་གསོ་བར་མཛད་པ་ཞེས་སྣང་ཀྱང་ནད་ཆེན་དཔག་མེད་ཅེས་པ་ནད་བཞི་བརྒྱ་རྩ་བཞི་ལས་ཆེས་འཇིགས་པའི་ཉོན་མོངས་ཀྱི་ནད་མཐའ་དག་ཡིན་གྱི་མིའི་ནད་བཞི་བརྒྱ་རྩ་བཞི་ཙམ་ཉིད་ལ་འབྲུ་གཉེར་བྱ་མ་ཡིན་ནོ། །

			དེ་ལྟར་མི་མཐུན་པའི་ཕྱོགས་ལེ་ལོ་བཤད་ནས། བཞི་པ་བརྩོན་འགྲུས་བརྩམ་ཚུལ་དངོས་ལ། བསྟན། བཤད་གཉིས་ལས།

			དང་པོ་ནི།

			སེམས་ཅན་དོན་གྲུབ་བྱ་ཕྱིར་དཔུང་། །

			མོས་བརྟན་དགའ་དང་དོར་བ་ཡིན། །

			མོས་པ་སྡུག་སྔལ་འཇིགས་པ་དང་། །

			དེ་ཡི་ཕན་ཡོན་བསམས་པས་སྐྱེ། །

			དེ་ལྟར་མི་མཐུན་ཕྱོགས་སྤངས་ཏེ། །

			མོས་དང་ང་རྒྱལ་དགའ་དང་དོར། །

			ལྷུར་བླང་དབང་བསྒྱུར་སྟོབས་ཀྱིས་ནི། །

			བརྩོན་འགྲུས་དཔེལ་ཕྱིར་འབད་པར་བྱ། །

			ཞེས་གསུངས་ཏེ། རྒྱལ་པོ་ཆེན་པོ་རྣམས་དཔུང་ཚོགས་ཡན་ལག་བཞིས་ཕས་རྒོལ་འཇོམས་ཅིང་བཀའར་བཏགས་པའི་ཁྲིམས་ཀྱིས་བྱ་བ་སྒྲུབ་པ་ལྟར་བྱང་ཆུབ་སེམས་དཔས་ཀྱང་དགེ་བ་ལ་མོས་ཅིང་འདུན་པས་ཁ་ལོ་བསྒྱུར་སླ་བ་ཤིང་རྟ་པའི་ཚོགས་ལྟ་བུ་དང༏བརྟན་ཞིང་མི་ཟློགས་པ་གླང་པོ་ཆེ་པའི་ཚོགས་ལྟ་བུ་དང༏དགའ་ཞིང་སྤྲོ་བས་འཇུག་པས་ཟོར་ཡང་བ་རྟ་པའི་ཚོགས་ལྟ་བུ་དང༏མི་ནུས་ན་རེ་ཞིག་དོར་བ་བསྐྱིལ་བར་སླ་བ་རྐང་ཐང་གི་ཚོགས་ལྟ་བུ་སྟེ་གཉེན་པོའི་དཔུང་ཚོགས་ཡན་ལག་བཞིས་ལེ་ལོ་ལས་རྒྱལ་བར་བྱ་ལ། དེ་ལ་བརྟེན་ནས་བརྩོན་འགྲུས་དཔེལ་བའི་ཕྱིར་ལྷུར་བླང་བ་དང་དབང་དུ་བྱ་བ་བཀའར་བཏགས་པའི་ཁྲིམས་ལྟ་བུས་བརྩོན་འགྲུས་ཀྱི་ཕ་རོལ་ཏུ་ཕྱིན་པ་ལ་རང་དབང་ཐོབ་པར་བྱའོ། །དེ་དག་གི་རྒྱུ་ཡང་སྡུག་སྔལ་ལ་འཇིགས་པ་དང་བརྩོན་འགྲུས་ཀྱི་ཕན་ཡོན་བསམས་(༢༥༢ན)པས་ནི་མོས་འདུན་ཉིད་སྐྱེ་ལ༏དེ་གོམས་པས་དེ་ཉིད་བརྟན་པ་སྟེ་སྤང་བྱ་འཇོམས་པ་ལ་དཔའ་བའི་ང་རྒྱལ་དང་དེ་ལས་གོང་ནས་གོང་དུ་བརྩོན་འགྲུས་རྩོམ་པར་དགའ་བ་སྐྱེ་ལ། དོར་བ་ནི་ཅུང་ཟད་ངལ་གསོ་བ་ཡིན་པས་ཆེད་ཏུ་སྐྱེ་མི་དགོས་ཀྱང་དུས་ཤེས་པས་འགྲུབ་པར་འགྱུར་ལ། དེ་བཞིའི་འབྲས་བུ་ནི་བརྩོན་འགྲུས་ལྷུར་ལོངས་པ་ཉིད་དང་བདག་ཉིད་དབང་དུ་གྱུར་པ་ཡིན་ནོ། །

			དཀའ་འགྲེལ་ཆུང་ངུ་ལས་ཀྱང་།

			སེམས་ཅན་དོན་སྒྲུབ་བྱ་ཕྱིར་དཔུང་། །

			མོས་བརྟན་དགའ་དང་དོར་བ་ཡིན། །

			ཞེས་བྱ་བས་དཔུང་ཚོགས་ཀྱི་ངོ་བོ་ཉིད་མདོར་བསྟན་ཏོ། །

			མོས་པ་སྡུག་སྔལ་འཇིགས་པ་དང་། །

			དེ་ཡི་ཕན་ཡོན་བསམས་པས་སྐྱེ། །

			ཞེས་བྱ་བས་ནི་རྒྱུ་མདོར་བསྟན་ཏོ། །

			མོས་པའི་རྒྱུ་དངོས་སུ་བསྟན་པ་འདིས་ནི་གཞན་གྱི་ཡང་བརྒྱུད་པའི་རྒྱུ་ཡིན་སྟེ། མོས་པ་ལས་བརྟན་པ། དེ་ལས་དགའ་བ་དང་དོར་བ་སྐྱེ་བའི་ཕྱིར་རོ། །ཚིགས་བཅད་གཅིག་གིས་ནི་དཔུང་ཚོགས་ཀྱི་འབྲས་བུ་མདོར་བསྟན་ཏོ། །འདིའི་དོན་ནི་ལེ་ལོ་གསུམ་སྤངས་ཏེ་དེ་ལྟར། མོས། བརྟན། དགའ་དོར། ལྷུར་ལེན། དབང་གྱུར་སྟེ་རྣམ་པ་ལྔའི་སྟོབས་ཀྱིས་འབད་པར་བྱའོ། །ཅིའི་དོན་དུ་ཞེ་ན། བརྩོན་འགྲུས་གོང་ནས་གོང་དུ་དཔེལ་བའི་ཕྱིར་སྟེ་དེའི་དོན་དུའོ། །འདིས་ནི་མོས་པ་ལ་སོགས་པ་རྒྱུན་ཕྱི་མ་འཕེལ་བས་སམ། ཡང་ན། མོས་པ། དེ་ལས་བརྟན་པ། དེ་ལས་དགའ་དོར། དེ་ལས་ལྷུར་ལེན་དང་། དབང་དུ་གྱུར་པ་འཕེལ་བ་ནི་འབྲས་བུར་བསྟན་ཏོ་ཅེས་སོ། །

			སྐབས་འདིར་ཡང་བི་བྷུ་ཏིས། གོང་གི་སྒྱིད་ལུག་མེད་དང་སོགས་ཀྱི་ཚིགས་བཅད་ལ་མི་མཐུན་ཕྱོགས་བསྡུས་པ་དང་སྟོབས་དང་ལྡན་པ་ཡང་མེད་ལ་རྒྱས་བཤད་ཀྱང་མེད་པས་གཞན་གྱིས་བཅུག་པ་ཡིན་གྱི་མདོར་བསྟན་མ་ཡིན་ནོ་ཞེས་བཀག་མོད་ཀྱང་དགག་བྱ་གཅིག་པོ་དེ་ཉིད་སྔ་ཕྱིར་ལན་གཉིས་སུ་འགོག་པ་མཁས་པའི་རྩོམ་ཚུལ་མ་ཡིན་ལ། ལན་དེ་དག་ཀྱང་གོང་གི་ཞར་(༢༥༢བ)ལ་ཤེས་པར་འགྱུར་ཞིང་། སྤྱིར་བི་བྷུ་ཏིའི་གཞུང་དངོས་ལ་ལྷད་ཞུགས་པ་ཞིག་ཡིན་པར་ཡང་དོགས་སོ། །

			གཉིས་པ་རྒྱས་བཤད་ལ་བཞི། མོས་པ། བརྟན་པ། དགའ་བ། དོར་བ་སྟེ་བཞི་པོ་རེ་རེ་ཞིང་བཤད་པའོ། །

			དང་པོ་ལ་ཡང་བཞི། གང་ལ་མོས་པའི་ཡུལ། མོས་པའི་འབྲས་བུ། མོས་པ་སྐྱེ་བའི་རྒྱུ། 

			མཇུག་བསྡུ་བའོ། །

			དང་པོ་ནི།

			བདག་དང་གཞན་གྱི་ཉེས་པ་ནི། །

			དཔག་མེད་བདག་གིས་གཞོམ་བྱ་སྟེ། །

			གང་དུ་ཉེས་པ་རེ་རེ་ལའང་། །

			བསྐལ་པ་རྒྱ་མཚོར་ཟད་འགྱུར་པ། །

			ཉེས་ཟད་རྩོམ་པ་དེ་ཡི་ནི། །

			ཆ་ཡང་བདག་ལ་མ་མཐོང་ན། །

			སྡུག་སྔལ་དཔག་དུ་མེད་པའི་སྣོད། །

			བདག་ཀོ་ཅི་སྟེ་སྙིང་མ་གས། །

			བདག་དང་གཞན་གྱི་ཡོན་ཏན་ནི། །

			མང་པོ་བདག་གིས་བསྒྲུབ་བྱ་སྟེ། །

			དེ་ལ་ཡོན་ཏན་རེ་རེ་ལའང་། །

			བསྐལ་པ་རྒྱ་མཚོས་གོམས་འགྱུར་ན། །

			བདག་ནི་ཡོན་ཏན་ཆ་ལ་ཡང་། །

			གོམས་པ་ནི་ཡིད་མ་སྐྱེས་ཏེ། །

			ཅི་ཞིག་ལྟར་བརྙེད་སྐྱེ་བ་ནི། །

			བདག་གིས་དོན་མེད་བྱས་པ་མཚར། །

			བདག་གིས་བཅོམ་ལྡན་མ་མཆོད་ཅིང་། །

			དགའ་སྟོན་ཆེན་པོའི་བདེ་མ་བྱིན། །

			བསྟན་ལ་བྱ་བ་མ་བྱས་དང་། །

			དབུལ་པོའི་བསམ་པ་རྫོགས་མ་བྱས། །

			འཇིགས་ལ་མི་འཇིགས་མ་བྱིན་དང་། །

			ཉམ་ཐག་བདེ་མ་བྱིན་ན་བདག །

			མ་ཡི་མངལ་གྱི་ཟུག་རྔུ་དང་། །

			སྡུག་སྔལ་འབའ་ཞིག་སྐྱེད་པར་ཟད། །

			ཅེས་གསུངས་ཏེ། དེ་ཡང་ཚིགས་བཅད་དང་པོ་གཉིས་ཀྱིས་ཉེས་པ་འདོར་བ་དང༏གཉིས་ཀྱིས་ཡོན་ཏན་སྒྲུབ་པ་དང༏ཐ་མ་གཉིས་ཀྱིས་བྱ་བའི་རྣམ་གྲངས་བསྟན་ཏོ། །

			གཉིས་པ་ནི།

			བདག་ནི་སྔོན་དང་ད་ལྟར་ཡང་། །

			ཆོས་ལ་མོས་དང་བྲལ་བ་ཡིས། །

			ཕོངས་པ་འདི་འདྲ་བྱུང་གྱུར་ན། །

			སུ་ཞིག་ཆོས་ལ་མོས་པ་གཏོང་། །

			དགེ་བའི་ཕྱོགས་ནི་ཐམས་ཅད་ཀྱི། །

			རྩ་བ་མོས་པར་ཐུབ་པས་གསུངས། །

			ཅེས་གསུངས་ཏེ། རྐང་པ་དང་པོ་གསུམ་གྱི་(༢༥༣ན)མོས་པ་དང་བྲལ་བའི་ཉེས་དམིགས་དང༏ཕྱི་མ་གསུམ་གྱིས་མོས་པའི་ཕན་ཡོན་བསྟན་ཏོ། །

			གསུམ་པ་ནི།

			དེ་ཡི་རྩ་བ་རྟག་དུ་ནི། །

			རྣམ་སྨིན་འབྲས་བུ་བསྒོམས་པས་སོ། །

			སྡུག་སྔལ་ཡིད་མི་བདེ་བ་དང་། །

			འཇིགས་པ་རྣམ་པ་སྣ་ཚོགས་དང་། །

			འདོད་པ་རྣམས་དང་བྲལ་བ་ནི། །

			སྡིག་པ་སྤྱོད་ལས་འབྱུང་བར་འགྱུར། །

			ཡིད་ལ་བསམས་པའི་དགེ་བྱས་པས། །

			གང་དང་གང་དུ་འགྲོ་འགྱུར་པ། །

			དེ་དང་དེར་ནི་བསོད་ནམས་དེས། །

			འབྲས་བུ་ཡོན་གྱིས་མངོན་མཆོད་འགྱུར། །

			སྡིག་པ་བྱེད་པ་བདེ་འདོད་ཀྱང་། །

			གང་དང་གང་དུ་འགྲོ་འགྱུར་བ། །

			དེ་དང་དེར་ནི་སྡིག་པ་དེས། །

			སྡུག་སྔལ་མཚོན་གྱིས་རྣམ་པར་འཇོམས། །

			རྒྱ་ཆེ་དྲི་བཟང་གསིལ་བའི་པདྨའི་སྙིང་པོར་གནས། །

			རྒྱལ་བའི་གསུངས་སྙན་ཟས་ཀྱིས་གཟི་བརྗིད་བསྐྱེད་བྱས་པ། །

			ཐུབ་འོད་ཀྱིས་རྒྱས་པདྨ་ལས་བྱུང་ལུས་མཆོག་ཅན། །

			རྒྱལ་བའི་མདུན་གནས་བདེ་གཤེགས་ཧྲས་སུ་དགེ་བས་འགྱུར། །

			གཤིན་རྗེའི་སྐྱེས་བུས་པགས་པ་མ་ལུས་བཤུས་པས་རབ་ཏུ་ཉམ་ཐག་ཞིང་། །

			རབ་ཏུ་ཚ་བའི་མེ་ཡིས་བཞུས་པའི་ཟངས་ཞུན་ལུས་ལ་བླུགས་གྱུར་པ། །

			འབར་བའི་རལ་གྲི་མདུང་ཐུང་གིས་བསྣུན་ཤ་ཡི་དུམ་བུ་བརྒྱར་ལྷགས་ཅིང་། །

			ཤིན་དུ་འབར་བའི་ལྕགས་ཀྱི་ས་གཞིར་ལྷུང་བ་མི་དགེ་མང་པོས་འགྱུར། །

			ཞེས་གསུངས་ཏེ། རྐང་པ་དང་པོ་གཉིས་ཀྱིས་ལས་རྒྱུ་འབྲས་བསམ་པ་མོས་པའི་རྒྱུའི་གཙོ་བོར་བསྟན། དེ་ནས་ཚིགས་བཅད་གསུམ་གྱིས་དཀར་ནག་གི་ལས་འབྲས་སྤྱིར་བསྟན། གཅིག་གིས་གཅིག་དུ་དཀར་བའི་ལས་ཀྱི་འབྲས་བུ་དང༏གཅིག་གིས་གཅིག་དུ་གནག་པའི་ལས་ཀྱི་འབྲས་བུ་བསྟན་ནོ། །

			བཞི་པ་ནི།

			དེ་བས་དགེ་ལ་མོས་བྱ་ཞིང་། །

			གུས་པ་ཉིད་ཏུ་བསྒོམ་པར་བྱ། །

			ཞེས་རྐང་པ་གཉིས་ཀྱིས་དེ་ཐམས་ཅད་ཀྱི་དོན་བསྡུས་ཏེ་བསྟན་ཏོ། །(༢༥༣བ)

			དེ་ཡང་གང་ལ་ཡིད་མོས་པར་བྱ་ཞེ་ན། བདག་གིས་བྱང་ཆུབ་ཏུ་སེམས་བསྐྱེད་ནས་བདག་གཞན་ཐམས་ཅད་ཀྱི་ཉེས་པ་ཐམས་ཅད་འཇོམས་ཅིང་ཡོན་ཏན་ཐམས་ཅད་སྒྲུབ་པར་དམ་བཅས་ཟིན་པའི་ཕྱིར་བླང་དོར་དེ་གཉིས་ལ་མོས་པས་རྩེ་གཅིག་དུ་སྒྲུབ་དགོས་མོད་ཀྱང་ཉེས་པ་དང་ཡོན་ཏན་ཐམས་ཅད་ལྟ་ཞོག་བདག་འཛིན་ལྟ་བུའི་ཉེས་པ་རེ་རེ་འཇོམས་པ་དང་མི་སྐྱེ་བའི་བཟོད་པ་ལྟ་བུའི་ཡོན་ཏན་རེ་རེ་སྒྲུབ་པ་ལ་ཡང་བསྐལ་པ་ཚད་མེད་པར་བརྩོན་འགྲུས་བརྩམ་དགོས་ལ་ད་ལྟར་བདག་ལ་དེ་ལྟ་བུའི་བརྩོན་འགྲུས་ཀྱི་ཆ་ཙམ་ཡང་མ་མཐོང་བས་རང་གིས་རང་ལ་ཀོ་ཞེས་བོས་ཏེ་འདི་ལྟ་བུ་ལ་སྙིང་འགས་པ་ལྟ་བུའི་མི་བཟོད་པ་སྐྱེ་བར་རིགས་ཀྱི་ལེ་ལོར་སྡོད་ཁོམ་མམ། གལ་སྟེ་རང་རྒྱུད་ལ་ཉོན་མོངས་པ་བཅོམ་པ་སོགས་ཀྱི་ཡོན་ཏན་འགའ་ཡང་མ་སྐྱེས་ཅིང་བསྟན་པ་དང་འགྲོ་བ་ལ་ཕན་པར་ཡང་མ་གྱུར་ཅིང་། ཐ་ན་སྦྱིན་པ་གསུམ་གྱིས་ཅུང་ཟད་ཕན་གདགས་པ་ཙམ་ཡང་མ་བྱས་པ་འདིའི་ངང་དུ་བདག་ལྔ་པར་གྱུར་ན་ནི་མི་ལུས་ཐོབ་པ་འདིས་དོན་ཅི་ཡང་མ་གྲུབ་ཀྱི་སྟེང་དུ་མ་ལ་ཚོར་བའི་སྡུག་སྔལ་བསྐྱེད་པ་འདི་ཁོ་ན་འབྲས་བུར་ཟད་ཏོ་ཞེས་རང་ཉིད་ལ་ནན་གྱིས་འདོམས་པའོ། །

			དགེ་བའི་ཕྱོགས་ཐམས་ཅད་ཀྱི་རྩ་བ་ནི་མོས་པ་ཁོ་ན་སྟེ།

			འཇམ་དཔལ་གྱི་ཞིང་གི་ཡོན་ཏན་བཀོད་པར།

			ཆོས་རྣམས་ཐམས་ཅད་རྐྱེན་བཞིན་སྟེ། །

			འདུན་པའི་རྩེ་ལ་རབ་ཏུ་གནས། །

			ཅེས་གསུངས་ཅིང་། མོས་པ་ནི་དད་པ་ཉིད་ཡིན་ལ། དད་པ་ནི་ཐར་པའི་རྒྱུ་གཅིག་པོ་སྟེ། ཀུན་དགའ་བོ་དད་པ་ལ་སྦྱོར་བར་གྱིས་ཅིགའདི་ནི་དེ་བཞིན་གཤེགས་པས་གསོལ་བ་འདེབས་པ་ཡིན་ནོ། །ཞེས་གསུངས་པའི་ཕྱིར་རོ། །

			དད་པའི་རྒྱུ་ནི་དཀར་ནག་གི་ལས་འབྲས་བསམ་པ་ཁོ་ན་ཡིན་སྟེ་དེས་ལས་འབྲས་ལ་ཡིད་ཆེས་པ་སྐྱེ་ལ། དེའི་ཚེ་སྲོག་ལ་བབ་ཀྱང་དཀར་ནག་གི་བླང་དོར་མི་གཏོང་བ་འདི་ནི་དད་པ་རྒྱུད་ལ་སྐྱེས་པ་ཅེས་བྱ་སྟེ། དེའི་ཕྱིར་ཐར་རྒྱན་དུའང་འདོད་ཆགས་དང་ཞེ་སྡང་དང་གཏི་མུག་དང་(༢༥༤ན)འཇིགས་པ་སྟེ་བཞིའི་ཕྱིར་ཆོས་མི་གཏོང་ན་དད་པ་ཅན་དུ་བཤད་པ་ཡིན་ནོ། །

			དེས་ན་མི་འདོད་པ་མྱོང་བ་ཐམས་ཅད་ནི་རང་བྱས་ཀྱི་སྡིག་པའི་འབྲས་བུ་སྨིན་པ་ཡིན་ལ། བདེ་བ་མྱོང་བ་ཐམས་ཅད་ནི་རང་བྱས་ཀྱི་དགེ་བ་རྣམ་པར་སྨིན་པ་ཡིན་སྟེ།

			ས་བོན་ཚ་བ་རྣམས་ལས་ནི། །

			མྱུ་གུ་ཚ་བ་སྐྱེ་བར་འགྱུར། །

			ས་བོན་མངར་བ་རྣམས་ལས་ནི། །

			འབྲས་བུ་མངར་བ་སྨིན་པར་འགྱུར། །

			དཀར་པོའི་རྣམ་སྨིན་མངར་བ་དང་། །

			སྡིག་པའི་རྣམ་སྨིན་ཚ་བ་ཉིད། །ཅེས་སོ། །

			ཆོས་རྗེ་ས་སྐྱ་པས། ལས་དཀར་རྣམ་སྨིན་གནག་པ་སོགས་མུ་བཞིར་བཞེད་པ་ནི་ལས་དཀར་བ་ལྟར་སྣང་ཡང་རྣམ་སྨིན་གནག་པ་ཞེས་པ་ལྟ་བུའི་དོན་ཅན་ལ་ཐུགས་རྩེ་བཏད་ན་ནི་དེར་ཟད་མོད། གཞན་དུ་སངས་རྒྱས་ཀྱི་བསྟན་པ་ལས་ཕྱིན་ཅི་ལོག་དུ་གྱུར་པའི་རྣམ་གཞག་སར་པ་ཡིན་སྟེ་ས་བོན་ཚ་ལ་མྱུ་གུ་མངར་བ་སོགས་མུ་བཞིར་བཤད་པར་སོང་བའི་ཕྱིར་དང་། སྟོབས་བཅུའི་དང་པོ་གནས་དང་གནས་མ་ཡིན་པ་མཁྱེན་པའི་སྟོབས་འཆད་པའི་ཚེ་རྒྱུ་དགེ་བ་ལས་འབྲས་བུ་བདེ་བ་འབྱུང་བ་འདི་ནི་གནས་སོ། །རྒྱུ་དགེ་བ་ལས་འབྲས་བུ་སྡུག་སྔལ་འབྱུང་བ་འདི་ནི་གནས་མ་ཡིན་ནོ། །ཞེས་སོགས་མི་དགེ་བ་ལ་ཡང་སྦྱར་སྟེ་གསུངས་ལ། གང་གནས་སུ་གསུངས་པ་ནི་གནས་མིན་དུ་འགྱུར་མི་སྲིད་པ་དང་། གནས་མིན་དུ་གསུངས་པ་ནི་གནས་སུ་འགྱུར་མི་སྲིད་པར་བཤད་པའི་ཕྱིར་ན་རྒྱུ་དགེ་བ་ལས་འབྲས་བུ་སྡུག་སྔལ་བ་སོགས་ནི་སངས་རྒྱས་ཤཱཀྱ་ཐུབ་པའི་བསྟན་པ་ལ་ཞུགས་པ་ཡིན་ན་ཁས་བླང་བར་མི་བྱའོ་ཞེས་པ་ནི་ཞར་ལ་དཔྱད་པའོ། །

			དེས་ན་དགེ་བ་བྱེད་པ་ནི་གང་དུ་ཕྱིན་ཡང་བདེ་བ་འཐོབ་པ་སྔོན་རྒྱལ་བུ་གཟུགས་སྟོབས་དང༏གཟོ་སྟོབས་དང༏བརྩོན་འགྲུས་སྟོབས་དང༏ཤེས་རབ་སྟོབས་དང་བྱང་ཆུབ་སེམས་དཔའ་ཉིད་ལྔ་པ་བསོད་ནམས་སྟོབས་སུ་གྱུར་སྟེ་རང་རང་གི་ཡོན་ཏན་གྱི་མཐུ་བརྟག་པའི་ཕྱིར་སོ་སོར་ཡུལ་གཞན་དུ་(༢༥༤བ)ཞུགས་པ་ན་བསོད་ནམས་སྟོབས་དབུལ་པོའི་ཁྱིམ་དུ་ཞུགས་མ་ཐག་དེ་ལོངས་སྤྱོད་ཐམས་ཅད་ཀྱིས་གང་བ་སོགས་སྐྱེ་བོ་ཐམས་ཅད་ཀྱིས་བཀུར་བ་ལྟ་བུའོ། །གང་སྡིག་པ་མི་བཟད་པ་བྱས་པ་ནི་གང་དུ་ཕྱིན་ཡང་སྡུག་སྔལ་བ་ཉིད་མྱོང་བ་སྟེ། རྒྱལ་པོ་སྒམ་པོ་ཞེས་བྱ་བ་སྔོན་དགྲ་བཅོམ་པ་མང་པོ་བཀྲོངས་པ་ཞིག་དམྱལ་བ་ན་སྡུག་སྔལ་མྱོང་བ་དེ་སྟོན་པས་བཀུག་སྟེ་མི་རྣམས་ལ་བསྟན་པ་ན་དེ་ལྕགས་ཀྱི་འཁོར་ལོ་ཆར་པ་ལྟར་བབ་པས་ལུས་གཅོད་པ་དང་གཤིན་རྗེའི་ཚོགས་ཀྱིས་མི་བཟད་པར་མནར་བས་འབྲོས་པར་རྩོམ་སྟེ། ན་མཁའ་ལ་སོང་བ་ན་ལྕགས་ཀྱི་བྱ་རྒོད་བྱེ་བ་མང་པོས་ཀླད་པ་འབྲུ་བ་དང་། བར་སྣང་ལ་སོང་ན་ལྕགས་ཀྱི་ཁྭ་རྣམས་ཀྱིས་མིག་འབྱིན་པ་དང་། ཆུ་བོར་ཞུགས་ན་ཆུ་བོ་མེར་འབར་ཞིང་ལྕགས་སྲེག་གི་ཉ་བོ་ཆེ་དང་སྲིན་བུས་འབྲང་ཅིང་གཤིན་རྗེའི་སྐྱེས་བུས་མཐའ་ནས་ལྕགས་སྲེག་གི་རྒྱས་བཤོར་བ་དང་། ཐང་ལ་སོང་ན་ལྕགས་ཀྱི་འཁོར་ལོས་རྐང་པ་གཅོད་པ་དང་གཤིན་རྗེ་ལྔ་བརྒྱས་མདས་བསྣུན་པ་སོགས་ཁོ་ན་མྱོང་ཞིང་ད་དུང་བསྐལ་བཟང་གི་སངས་རྒྱས་དགུ་བརྒྱ་དགུ་བཅུ་རྩ་ལྔ་པོའི་བར་སྡུག་སྔལ་དེ་ཁོ་ན་མྱོང་ལ་མཐར་དེ་བཞིན་གཤེགས་པ་མོས་པའི་དུས་ངན་སོང་ལས་འཐར་བར་གསུངས་པ་ལྟ་བུ་སྟེ། སྤྱིར་ངན་སོང་པ་ཐམས་ཅད་གང་དུ་ཕྱིན་ཡང་སྡུག་སྔལ་བ་འདི་ལྟ་བུའི་ཆོས་ཅན་སྟེ་དཔེར་ན་རྟ་དང་བོང་བུ་དང་དྲེའུ་ལ་སོགས་པ་གང་དུ་སོང་ཡང་བྲན་དུ་བཀོལ་བ་དང་ལུག་ལ་སོགས་པ་གང་དུ་ཕྱིན་ཡང་གསོད་པར་འགྱུར་བ་ལྟ་བུ་བདག་ཅག་གིས་ཀྱང་མངོན་སུམ་དུ་མཐོང་བའི་ཕྱིར་རོ། །དེ་ལྟར་བསོད་ནམས་ཀྱི་ལས་ཀྱི་འབྲས་བུ་ཤིན་དུ་དཀར་བ་དང་བསོད་ནམས་མ་ཡིན་པའི་ལས་འབྲས་ཤིན་དུ་གནག་པ་ལ་ཐུགས་ཆེས་པས་མཆོག་དུ་ངོ་མཚར་སྟེ་སློབ་དཔོན་ཉིད་ཀྱིས་ཚིགས་སུ་བཅད་པ་རེ་རེས་ཆེད་ཏུ་བརྗོད་པར་མཛད་ཏོ། །བསོད་ནམས་ཀྱི་ལས་ཀྱིས་བདེ་བ་ཅན་ལ་སོགས་པ་དག་པའི་ཞིང་དུ་རིན་པོ་ཆེའི་པདྨའི་(༢༥༥ན)ནང་དུ་བལྟ་བས་མི་ངོམས་པའི་ལུས་སུ་བརྫུས་ཏེ་སྐྱེ་ཞིང་སངས་རྒྱས་ཀྱི་གསུང་ཆོས་ཀྱི་བདུད་རྩི་ཐོས་པས་ཟས་སྐོམ་གྱི་བྱ་བ་དང་སྟོན་པའི་འོད་ཟེར་གྱིས་ཉི་མའི་བྱ་བ་བྱས་ཏེ་པདྨའི་ཁ་བྱེ་ནས་སྟོན་པའི་ཞལ་ལ་བལྟ་བའི་བདེ་བ་ཁྱད་པར་ཅན་དེ་ལྟ་བུ་མྱོང་བའི་ཕྱིར་དང་། མི་དགེ་བའི་ལས་ཀྱིས་དམྱལ་བར་གཤིན་རྗེའི་ཚོགས་ཀྱིས་པགས་པ་བཤུས་པ་ལ་སླར་ཟངས་ཞུན་གྱིས་ཤ་བརྙིལ་བ་དང་མཚོན་ཆ་ཐམས་ཅད་ཀྱིས་བསྣུན་ཞིང་ལྕགས་བསྲེགས་ཀྱི་གཞིར་བསྐལ་པར་བསྲེགས་ཀྱང་འཆི་བར་ཡང་མི་ནུས་པའི་སྡུག་སྔལ་མྱོང་བའི་ཕྱིར་རོ། །

			དེས་ན་ལུས་སྲོག་ཙམ་ནི་འཁོར་བ་གང་དུ་སྐྱེས་ཀྱང་རྟག་པར་བརྙེད་ལ་དགེ་བའི་བློ་ནི་དེ་ལྟ་མ་ཡིན་པས་ད་ནི་སྲོག་ལ་ལན་སྟོང་དུ་བབ་ཀྱང་དད་པ་མི་གཏོང་བའི་ཡི་དམ་བརྟན་པོ་བཅས་ཏེ་སྒོ་གསུམ་སྐད་ཅིག་དོན་མེད་ཏུ་མི་འཇོག་པར་དགེ་བ་ལ་བསྐུལ་བར་བྱའོ། །

			ལེགས་བཤད་བསྡུས་པར་ནི། བསྐལ་པ་རྒྱ་མཚོས་གོམས་གྱུར་ན། །ཞེས་སོགས་ལ་ཞིང་ཁམས་བཅུའི་འཇིག་རྟེན་པ་དང་ཉན་རང་ཀུན་གྱི་དགེ་བ་ཇི་སྙེད་པ་བཅུར་བསྒྱུར་བས་སངས་རྒྱས་ཀྱི་བ་སྤུ་གཅིག་འགྲུབ་ལ། ཚུལ་དེས་བ་སྤུ་ཐམས་ཅད་ཀྱི་རྒྱུའི་དགེ་བ་བརྒྱར་བསྒྱུར་བས་དཔེ་བྱད་བཟང་པོ་གཅིག་དང་། དཔེ་བྱད་བརྒྱད་བཅུའི་རྒྱུའི་དགེ་བ་སྟོང་དུ་བསྒྱུར་བས་མཚན་སུམ་བཅུ་ལས་གཅིག་དང་། མཚན་སུམ་བཅུའི་རྒྱུའི་དགེ་བ་སྟོང་འགྱུར་གྱིས་སྨིན་མཚམས་ཀྱི་མཛོད་པུ་དང་། དེའི་རྒྱུ་འབུམ་འགྱུར་གྱིས་དབུའི་གཙུག་ཏོར་ལྟར་མི་མངོན་པ་དང་དེའི་རྒྱུ་འབུམ་ཕྲག་བཅུར་བསྒྱུར་བས་གསུང་ཆོས་ཀྱི་དུང་འགྲུབ་ཅིང་། དེ་བཞིན་དུ་གསུང་དབྱངས་དྲུག་བཅུ་དང་ཐུགས་ཀྱི་ཡོན་ཏན་སྟོབས་བཅུ་སོགས་རེ་རེ་ཡང་རྒྱུ་མཐའ་ཡས་པས་སྒྲུབ་དགོས་པའོ། །འོ་ན་དེ་ཙམ་དུ་མང་བ་སྒྲུབ་པར་མི་ནུས་སམ་སྙམ་ན་བྱང་ཆུབ་སེམས་དཔའས་སྐད་ཅིག་མ་གཅིག་གི་བསོད་ནམས་ཀྱང་མཐའ་ཡས་པས་(༢༥༥བ)ན་མྱུར་དུ་འགྲུབ་སྟེ།

			དཀོན་བརྩེགས་གསང་བ་བསམ་གྱིས་མི་ཁྱབ་པ་ལས།

			སེམས་ཅན་ཀུན་གྱི་བསོད་ནམས་ཀྱི། །

			ཕུང་པོ་ཇི་སྙེད་ཡོངས་བཟུང་བ། །

			དེ་སྙེད་བྱང་ཆུབ་སེམས་དཔའ་ཡིས། །

			བྱང་ཆུབ་སེམས་ལས་རབ་ཏུ་འབྱུང་། །ཞེས་དང་།

			རིན་ཆེན་ཕྲེང་བར།

			སེམས་ཅན་མཐའ་ཡས་དེ་དག་ནི། །

			བྱང་ཆུབ་སེམས་དཔའས་སྙིང་རྗེ་བས། །

			སྡུག་སྔལ་ཀུན་ལས་དྲངས་བྱས་ཏེ། །

			སངས་རྒྱས་ཉིད་ལ་འགོད་པར་ངེས། །

			དེ་ལྟར་བརྟན་པར་གནས་དེ་ནི། །

			མི་ཉལ་བའམ་ཉལ་ཡང་རུང་། །

			ཡང་དག་བླངས་པ་ནས་བཟུང་སྟེ། །

			བག་མེད་གྱུར་ཀྱང་སེམས་ཅན་རྣམས། །

			མཐའ་ཡས་ཕྱིར་ན་སེམས་ཅན་བཞིན། །

			བསོད་ནམས་མཐའ་ཡས་སོགས་པར་འགྱུར། །

			མཐའ་ཡས་དེས་ན་སངས་རྒྱས་ཉིད། །

			བསམ་ཡས་ཐོབ་མི་དཀའར་ཤེས་བྱ། །ཞེས་དང་།

			གང་ཞིག་དཔག་མེད་དུས་གནས་ཏེ། །

			ལུས་ཅན་དཔག་དུ་མེད་དོན་དུ། །

			བྱང་ཆུབ་དཔག་དུ་མེད་འདོད་ཅིང་། །

			དགེ་བ་དཔག་དུ་མེད་བྱེད་པ། །

			དེས་ཀོ་བྱང་ཆུབ་དཔག་མེད་ཀྱང་། །

			དཔག་དུ་མེད་པ་རྣམ་བཞི་ཡི། །

			ཚོགས་ཀྱིས་རིང་པོར་མི་ཐོགས་པར། །

			ཇི་ལྟ་བུར་ན་འཐོབ་མི་འགྱུར། །ཞེས་དང་།

			གོམ་པ་བདུན་པའི་དུས་སུ་ཡང་། །

			བདོག་པ་ཀུན་གཏང་སེམས་འཆང་བའི། །

			བྱང་ཆུབ་སེམས་དཔའ་རྣམས་ལ་ནི། །

			བསོད་ནམས་མཁའ་འདྲ་དཔག་མེད་སྐྱེ། །

			ཞེས་གསུངས་པས་སོ་ཞེས་ཚིག་ཟུར་གྱི་ནུས་པ་ལ་རྒྱས་བཤད་བྱས་སྣང་ལ། མཚན་དཔེ་སོགས་ཀྱི་རྒྱུ་འགྲུབ་ཚུལ་འདི་ལ་ནི་མདོ་རྣམས་ན་གྲངས་མང་ཉུང་མི་འདྲ་བ་མང་དུ་གསུངས་ལ། འདི་ནི་ཐུན་མོང་གི་མདོ་ཞིག་གི་ལུགས་ཡིན་པ་སྙམ་ཞིང་།

			གང་དང་གང་དུ་འགྲོ་འགྱུར་བ། །ཞེས་པ་ལ།

			དུས་ཀྱིས་བསྙེར་ནས་རྒྱལ་པོ་འགྲོངས་འགྱུར་སྟེ། །

			ལོངས་སྤྱོད་མཛའ་དང་གཉེན་བཤེས་རྗེས་མི་འབྲེང་། །

			སྐྱེས་བུ་དག་ནི་གང་དང་གར་འགྲོ་(༢༥༦ན)ཡང་། །

			ལས་ནི་གྲིབ་མ་བཞིན་དུ་རྗེས་སུ་འབྲེང་། །ཞེས་པ་དྲངས་སྣང་ངོ་། །

			ཐུབ་འོད་ཀྱིས་རྒྱས་ཅེས་པ་ལ། དགེ་བའི་ལྷས། ཐུབ་པ་སྟེ་སངས་རྒྱས་སྣང་བ་མཐའ་ཡས་ཀྱི་ཕྱག་གི་པདྨ་རྒྱས་པ་སྟེ་ཆུ་སྐྱེས་ཁ་བྱེ་བ་ལས་སོ། །ཅེས་བྲིས་པ་ནི་ལེགས་པར་མ་མཐོང་སྟེ་པདྨ་ཁ་མ་བྱེ་བ་དེ་སངས་རྒྱས་དེའི་ཕྱག་སོར་གྱིས་ཁ་ཕྱེ་བར་འཆང་ན་ཡང་ཐུབ་འོད་ཀྱིས་རྒྱས་ཅེས་འོད་ཀྱིས་ཕྱེ་བར་དངོས་སུ་བཤད་པ་དང་འགལ་ཞིང་། ཕྱག་པདྨའི་གཟུགས་སུ་བཀོད་པའི་གཟུགས་ཅན་གྱི་རྒྱན་ནམ་ཕྱག་གིས་པདྨ་འཛིན་པ་གང་དུའང་འབྲུ་གཉེར་མི་ནུས་ཏེ་བྱང་ཆུབ་སེམས་དཔའ་དེ་སངས་རྒྱས་ཀྱི་ཕྱག་ཐིལ་དུ་སྐྱེ་བའམ་ཕྱག་མཚན་གྱི་པདྨའི་ནང་དུ་སྐྱེ་བ་གང་ཡང་མི་འོས་ལ། ལྷ་རྣམས་ལ་ཕ་མའི་པང་པར་སྐྱེ་བ་ལ་བུའི་འདུ་ཤེས་བྱེད་པ་ཡོད་མོད་ཀྱང་སངས་རྒྱས་ལ་དེ་ལྟ་བུ་མི་རིགས་པའི་ཕྱིར་དང༏རྒྱལ་བའི་མདུན་གནས་ཅེས་དངོས་སུ་བཤད་ཀྱི་ཕྱག་ན་གནས་པར་མ་བཤད་པའི་ཕྱིར་རོ། །

			ཡང་སློབ་དཔོན་གསེར་གླིང་ཆོས་སྐྱོང་གིས་སྤྱོད་འཇུག་གི་དོན་སོ་དྲུག་དུ་བསྡུས་པ་ལས་ནི།

			ཉེས་པ་རེ་རེ་ཙམ་ལ་ཡང་། །

			གང་དུ་བསྐལ་པ་རྒྱ་མཚོར་ཟད། །

			ཉེས་ཟད་རྩོམ་པ་དེ་ལ་ནི། །

			བདག་གིས་ཅུང་ཟད་ཙམ་མི་ལྟ། །

			བདག་དང་གཞན་གྱི་ཡོན་ཏན་ནི། །

			མང་པོ་བདག་གིས་བསྒྲུབ་བྱ་སྟེ། །

			གང་དུ་ཡོན་ཏན་རེ་རེ་ཞིག །

			བསྐལ་པ་རྒྱ་མཚོས་ལོབས་ནའང་རུང་། །

			རྡོ་རྗེ་རྒྱལ་མཚན་ཆོ་ག་ཡིས། །

			བརྟན་པར་བརྩམས་ཞིང་བསྒོམ་པར་བྱ། །

			ཞེས་གཞུང་འདོན་ཞིང་ཉེས་པ་སྣ་རེ་འཇོམས་པ་དང་ཡོན་ཏན་སྣ་རེ་སྒྲུབ་པ་ལ་བསྐལ་པ་རྒྱ་མཚོ་འགོར་དུ་ཟིན་ཡང་དེ་ཙམ་གྱིས་ཅིར་ཡང་མི་སེམ་པར་རྡོ་རྗེ་རྒྱལ་མཚན་གྱི་ཆོ་གས་ང་རྒྱལ་བསྐྱེད་སྟེ་བསྒྲུབ་པར་བྱའོ་ཞེས་པའི་དོན་ཅན་དུ་འཆད་ལ། བསྐལ་པ་རྒྱ་མཚོས་ལོབས་ཀྱང་རུང་། །ཞེས་པའི་དོན་ཅན་དུ་འགྲེལ་ཆེན་ལས་ཀྱང་བཤད་ཏོ། །

			གཉིས་པ་བརྟན་པའི་དཔུང་ཚོགས་རྒྱས་བཤད་(༢༥༦བ)ལ་ཡང་། རྩོམ་པ་ལ་བརྟན་པ་དང་། ཞུགས་པ་ལ་བརྟན་པ་གཉིས་ལས།

			དང་པོ་ལ་ཡང་།

			རྡོ་རྗེ་རྒྱལ་མཚན་ཆོ་ག་ཡིས། །

			བརྩམས་ནས་ང་རྒྱལ་བསྒོམ་པར་བྱ། །

			དང་པོ་འབྱོར་པ་བརྟགས་ནས་ནི། །

			རྩམ་མམ་ཡང་ན་མི་རྩམ་བྱ། །

			མ་རྩམས་པ་ནི་མཆོག་ཡིན་གྱི། །

			བརྩམས་ནས་ལྡོག་པར་མི་བྱའོ། །

			ཞེས་པས་དངོས་དང་།

			སྐྱེ་བ་གཞན་དུའང་དེ་གོམས་ནས། །

			སྡིག་དང་སྡུག་བསྔལ་འཕེལ་འགྱུར་སྟེ། །

			གཞན་དུ་འབྲས་བུའི་དུས་ཀྱང་ནི། །

			དམན་འགྱུར་དེ་ཡང་འགྲུབ་མི་འགྱུར། །

			ཞེས་པས་རྩོམ་པ་བརྟན་པའི་ཕན་ཡོན་དང་མི་བརྟན་པའི་ཉེས་དམིགས་བཤད་ཏོ། །

			ཞུགས་པ་ལ་བརྟན་པ་ལ་ཡང་།

			ལས་དང་ཉོན་མོངས་ནུས་པ་སྟེ། །

			གསུམ་པོ་དག་ལ་ང་རྒྱལ་བྱ། །

			ཞེས་མདོར་བསྟན་ནས།

			རྒྱས་བཤད་ལ་ཡང་།

			བདག་ཉིད་གཅིག་པུས་བྱའོ་ཞེས། །

			འདི་ནི་ལས་ཀྱི་ང་རྒྱལ་ཉིད། །

			ཉོན་མོངས་དབང་མེད་འཇིག་རྟེན་འདིས། །

			རང་དོན་སྒྲུབ་པར་མི་ནུས་པས། །

			འགྲོ་བས་བདག་ལྟར་མི་ནུས་ཏེ། །

			དེ་བས་བདག་གིས་འདི་བྱའོ། །

			གཞན་ཡང་དམན་པའི་ལས་བྱེད་ན། །

			བདག་ཉིད་ཀྱང་ནི་ཇི་ལྟར་འདུག །

			ང་རྒྱལ་གྱིས་འདི་མི་བྱེད་སྟེ། །

			བདག་ལ་ང་རྒྱལ་མེད་པ་མཆོག །

			ཞེས་པས་ལས་ཀྱི་ང་རྒྱལ་དང་།

			ཤི་བའི་སྦྲུལ་དང་ཕྲད་གྱུར་ན། །

			ཁྭ་ཡང་མཁའ་ལྡིང་ལྟ་བུར་སྤྱོད། །

			གལ་སྟེ་བདག་ཉིད་ཉམ་ཆུང་ན། །

			ལྟུང་བ་ཆུང་ངུས་ཀྱང་གནོད་བྱེད། །

			ཞུམ་བཅས་རྩོལ་བ་དོར་བ་ལ། །

			ཕོངས་ལས་ཐར་པ་ཡོད་ཏམ་ཅི། །

			ང་རྒྱལ་རྩོལ་བ་བསྐྱེད་པས་ནི། །

			ཆེན་པོ་ཡིས་ཀྱང་ཐུབ་པར་དཀའ། །

			དེ་བས་སེམས་ནི་བརྟན་པ་ཡིས། །

			ལྟུང་བ་རྣམས་ནི་གཞོམ་བྱ་སྟེ། །

			བདག་ནི་ལྟུང་བས་ཕམ་བྱས་ན། །

			ཁམས་གསུམ་རྒྱལ་འདོད་བཞད་གད་འགྱུར། །

			བདག་གིས་ཀུན་ལས་རྒྱལ་བྱ་སྟེ། །

			བདག་ལས་སུ་ཡང་རྒྱལ་མི་བྱ། །(༢༥༧ན)

			རྒྱལ་བ་སེང་གེའི་ཧྲས་དག་གིས། །

			ང་རྒྱལ་འདི་ལ་གནས་པར་བྱ། །

			འགྲོ་གང་ང་རྒྱལ་གྱིས་བཅོམ་དེ། །

			ཉོན་མོངས་ང་རྒྱལ་ཅན་མ་ཡིན། །

			ང་རྒྱལ་ཅན་དགྲའི་དབང་མི་འགྲོ། །

			དེ་དག་ང་རྒྱལ་དགྲ་དབང་འགྱུར། །

			ཉོན་མོངས་ང་རྒྱལ་གྱིས་ཁེངས་ན། །

			ངན་འགྲོར་ང་རྒྱལ་གྱིས་འཁྲིད་ཅིང་། །

			མི་ཡི་དགའ་སྟོན་བཅོམ་པ་དང་། །

			གཞན་གྱི་ཟས་ཟའི་བྲན་དང་ནི། །

			གླེན་པ་མི་སྡུག་ཉམ་ཆུང་དང་། །

			ཐམས་ཅད་ཏུ་ནི་བརྙས་པར་འགྱུར། །

			ང་རྒྱལ་གྱིས་ཁེངས་དཀའ་ཐུབ་ཅན། །

			དེ་ཡང་ང་རྒྱལ་ཅན་གཏོགས་ན། །

			དམན་པ་ཅི་འདྲ་ཡིན་པ་སྨོས། །

			གང་ཞིག་ང་རྒྱལ་དགྲ་ལས་རྒྱལ་ཕྱིར་ང་རྒྱལ་འཆང་། །

			དེ་ནི་ང་རྒྱལ་ཅན་དང་རྣམ་རྒྱལ་དཔའ་དེ་ཉིད། །

			གང་ཞིག་ང་རྒྱལ་དགྲ་བདོ་བ་ཡང་ངེས་བཅོམ་སྟེ། །

			འགྲོ་ལ་འདོད་བཞིན་རྒྱལ་བའི་འབྲས་བུ་རྫོགས་པར་བྱེད། །

			ཅེས་པས་ནུས་པའི་ང་རྒྱལ་དང་།

			ཉོན་མོངས་ཚོགས་ཀྱི་ཁྲོད་གནས་ན། །

			རྣམ་པ་སྟོང་དུ་ཧྲན་གཟུགས་ཏེ། །

			ཝ་ལ་སོགས་པས་སེང་གེ་བཞིན། །

			ཉོན་མོངས་ཚོགས་ཀྱིས་མི་ཚུགས་བྱ། །

			ཉམ་ང་ཆེ་ཐང་བྱུང་གྱུར་ཀྱང་། །

			མི་ཡིས་མིག་ནི་སྲུང་བ་ལྟར། །

			དེ་བཞིན་ཉམ་ང་བྱུང་གྱུར་ཀྱང་། །

			ཉོན་མོངས་དབང་དུ་མི་འགྱུར་བྱ། །

			བདག་ནི་བཧྲེགས་ཏེ་གསོད་པ་འམ། །

			མགོ་བོ་ལྷུང་བར་བྱས་རུང་གི། །

			ཉོན་མོངས་དགྲ་ལ་ཐམས་ཅད་ཏུ། །

			འདུད་པ་ཉིད་ཏུ་མི་བྱའོ། །

			དེ་བཞིན་གནས་སྐབས་ཐམས་ཅད་ཏུ། །

			རིགས་པ་ལས་ནི་གཞན་མི་སྤྱད། །

			ཅེས་པས་ཉོན་མོངས་འཇོམས་པའི་ང་རྒྱལ་རྒྱས་པར་བཤད་ཏོ། །

			དེ་ཡང་སངས་རྒྱས་ཕལ་པོ་ཆེའི་རྡོ་རྗེ་རྒྱལ་མཚན་གྱི་སྔོ་བ་རྣམ་པ་བཅུ་ལས་སྔོ་བ་དང་པོའི་སྐབས་སུ། དཔེར་ན་ལྷའི་བུ་ཉི་མ་ཤར་བ་ནི་དམུས་ལོང་གི་ཉེས་པས་མི་ལྡོག་གོ་སའི་རྡུལ་དང་དུ་བ་དང་གྲིབ་མ་ཐ་དད་པ་དང་རི་མི་མཉམ་པའི་ཉེས་པས་(༢༥༧བ)མི་ལྡོག་གོ། །

			དེ་བཞིན་དུ་བྱང་ཆུབ་སེམས་དཔའ་སེམས་དཔའ་ཆེན་པོ་སེམས་ཟབ་ཅིང་རྒྱ་ཆེ་བ་རྣག་པ་མ་ཞུམ་པ་ནི་སེམས་ཅན་འཁུ་བའི་ངང་ཚུལ་ཅན་གྱི་ཉེས་པས་མི་ལྡོག་གོ། །དམུ་རྒོད་ཀྱི་ཉེས་པས་མི་ལྡོག་གོ། །སེམས་ཅན་མ་རུངས་པས་བྱང་ཆུབ་ཀྱི་གོ་ཆ་རྒྱུན་མི་གཅོད་ཏོ་སེམས་ཅན་གྱི་ཐ་བའི་རྙོག་པ་ཐམས་ཅད་ཀྱིས་འགྲོ་བ་ཐམས་ཅད་ཡོངས་སུ་སྐྱོབ་པའི་སྨོན་ལམ་རྒྱུན་གཅོད་པར་མི་བྱེད་ཏོ། །བྱིས་པའི་སྐྱེ་བོ་དང་འགྲོགས་པ་དང་སེམས་ཅན་གཞན་གྱི་ཉེས་པ་རྣམས་ཀྱིས་སྐྱོ་བར་མི་བྱེད་ཏོ། །ཞེས་སོགས་དང་། སེམས་ཅན་གྱི་དོན་དུ་བདག་གིས་སྡུག་སྔལ་གྱི་ཕུང་པོ་ཆེན་པོ་བླང་བར་བྱའོ། །བརྩོན་པར་བྱའོ། །སྤྲོ་བ་དང་མི་ལྡོག་པ་དང་མི་སྐྲག་པ་དང་མི་འཇིགས་པར་བྱའོ། །ཞེས་གསུངས་པ་རྣམས་ཀྱིས་གོ་ཆ་ཆེན་པོ་བསྒོས་ཏེ་གང་བརྩམས་པ་དེ་ཉིད་རྐྱེན་ཅིས་ཀྱང་ལྡོག་པར་མི་ནུས་པའི་ང་རྒྱལ་བརྟན་པོས་བསྒྲུབ་པར་བྱའོ། །དེ་ལ་ཡང་བྱ་བ་གང་རྩོམ་ཡང་རུང་སྟེ་ཡུལ་དུས་དང་བདག་ཉིད་ཀྱི་འབྱོར་པ་སོགས་ལ་ཞིབ་མོར་བརྟགས་ཏེ་ཅི་བྱ་བ་འདི་བདག་གིས་སྒྲུབ་པར་ནུས་སམ་མི་ནུས་ཅེས་ཞིབ་མོར་བསམ་ཞིང་བྱ་བ་ཆེན་པོ་དག་ལ་ནི་འགྲུབ་མི་འགྲུབ་སོགས་དཀོན་མཆོག་ལ་གསོལ་བ་བཏབ་པས་མ་བཀག་པར་མཐོང་ཞིང་འགྲུབ་པར་ཤེས་ན་བསྒྲུབ་པར་བྱའི། མ་བརྟགས་པར་ཚམ་ཚོམ་གྱིས་འཇུག་པར་མི་བྱ་བའི་ཕྱིར། དང་པོར་འབྱོར་པ་བརྟགས་ནས་ནི། །རྩོམ་མམ་ཡང་ན་མི་རྩོམ་བྱ། །ཞེས་སོ། །

			དེས་ན་དཔའ་བྱིན་གྱི་མདོ་ལས་ཀྱང་།

			གལ་སྟེ་བསླབ་པའི་གཞི་ལྔ་ལ་བསླབ་པར་མི་ནུས་ན་བཞིའམ་གསུམ་མམ་གཉིས་སམ་ཐ་ན་གཅིག་ཙམ་ལ་ཡང་བསླབ་པར་བྱའོ། །

			ཞེས་དགེ་བ་རང་གི་ཉམ་དང་སྦྱར་སྟེ་བསྒྲུབ་པར་བྱ་བར་གསུངས་པ་ཡིན་ནོ། །དེ་ལ་བྱ་བ་གང་ཡང་མ་རྩམས་པ་ནི་མཆོག་ཡིན་མོད་ཀྱང་གང་ཞིག་ཕན་ཡོན་ཁྱད་པར་ཅན་མཐོང་ནས་བྱ་བར་བརྩམས་(༢༥༨ན)པ་དེ་ནི་རྐྱེན་ཅིས་ཀྱང་མི་ལྡོག་པར་བསྒྲུབ་པར་བྱ་སྟེ་དེའི་གོམས་པས་སྐྱེ་བ་འདི་དང་གཞན་དུ་ཡང་རུང་སྟེ་ལེགས་པའི་དོན་ཐམས་ཅད་བདེ་བླག་དུ་འགྲུབ་པར་འགྱུར་རོ། །གལ་སྟེ་ཐོག་མར་བྱ་བར་བརྩམས་ལ་དེ་ནས་མ་སྒྲུབས་པར་དོར་ན་ནི་སྐྱེ་བ་ཕྱི་མ་རྣམས་ལའང་བརྩམས་ནས་ལྡོག་པ་དེ་ཉིད་གོམས་པའི་བྱེད་པ་དང་མྱོང་བའི་རྒྱུ་མཐུན་གྱི་འབྲས་བུས་བྱ་བ་གང་ཡང་ཚར་མི་ཕྱིན་ཞིང་འབྲས་བུས་དབེན་པ་དང་འབྲས་བུ་འཐོབ་ནའང་ཕྱི་ནུད་ཏུ་ནུར་བ་དང་སྔ་མ་དོར་སྟེ་ཕྱི་མ་སྒྲུབ་པར་བརྩམས་པ་དེ་ཡང་གྲུབ་པར་དཀའ་བ་ཉིད་ཏུ་འགྱུར་རོ། །

			འདིར་དཀའ་འགྲེལ་ཆུང་ངུར། མི་བརྟན་པ་གོམས་པས་ཚེ་རབས་གཞན་དུའང་མི་བརྟན་པ་ཉིད་ཏུ་འགྱུར་བ་དང་། དམ་བཅས་པ་ལས་ཉམས་པའི་སྡིག་པས་ངན་སོང་དུ་འཕེན་པའི་ཕྱིར་སྡིག་སྡུག་འཕེལ་བ་དང་། བྱ་བ་དེ་རྩོམ་རིང་དགེ་བ་གཞན་རྒྱུན་འཆད་པས་དགེ་བ་གཞན་གྱི་གེགས་སུ་འགྱུར་བ་དང་། རྩོམ་པ་དེ་ཚར་མ་ཕྱིན་པས་རྒྱུ་དགེ་བ་དེ་དང་དེའི་འབྲས་བུ་གཉིས་ཀ་མ་ཐོབ་པ་སྟེ་མི་བརྟན་པའི་ཉེས་པ་ལྔར་བཤད་ཏོ། །དེ་ལྟར་ལེགས་པར་བརྟགས་ཏེ་འཇུག་པ་ནི་རྩོམ་པ་ལ་བརྟན་པ་ཡིན་ལ་དེ་ནས་སྲོག་ལ་བབ་ཀྱང་མི་འདོར་བ་ནི་ཞུགས་པ་ལ་བརྟན་པ་ཅེས་བྱའོ། །

			ཞུགས་པ་ལ་བརྟན་པ་དེ་ཡང་གཉེན་པོའི་ང་རྒྱལ་གསུམ་གྱིས་སྒྲུབ་སྟེ་ལས་འདི་ཐམས་ཅད་གཞན་དྲིང་ལ་མི་འཇོག་པར་བདག་ཉིད་ཁོ་ནས་སྒྲུབ་པར་ནུས་སོ་ཞེས་སྙིང་སྟོབས་སྐྱེད་པ་ལས་ཀྱི་ང་རྒྱལ་ལོ། །བདུད་ཀྱི་སྡེ་འཇོམས་པ་དང་ཕོངས་པ་ཐམས་ཅད་སེལ་བ་དང་བླ་ན་མེད་པའི་བྱང་ཆུབ་ཀྱི་ཡོན་ཏན་ཐམས་ཅད་བདག་གིས་སྒྲུབ་པར་ནུས་སོ་ཞེས་སྙིང་སྟོབས་བསྐྱེད་པ་ནུས་པའི་ང་རྒྱལ་ལོ། །ཉོན་མོངས་རྣམས་ཀྱིས་བདག་མི་ཐུབ་ལ་བདག་གིས་ཉོན་མོངས་ཐམས་ཅད་འཇོམས་པར་བྱའོ་ཞེས་སྲན་ཚུགས་པ་ཉོན་མོངས་འཇོམས་པའི་ང་རྒྱལ་ལམ་ཉོན་མོངས་ལྟར་སྣང་བའི་ང་རྒྱལ་ལོ། །

			དེ་ཡང་ཉོན་(༢༥༨བ)མོངས་པས་བྲན་དུ་བཀོལ་བའི་སེམས་ཅན་འདི་རྣམས་ཀྱིས་ནི་རང་རང་གི་ཚེ་འདིའི་དོན་བདེ་བ་ལྟར་སྣང་སྔ་དྲོ་གཅིག་ལུས་སེམས་བདེ་བར་འདུག་པ་ཙམ་རེ་ཡང་སྒྲུབ་པར་མི་ནུས་ཏེ་རང་རྒྱུད་ཀྱི་བུད་ཤིང་ལ་ཉོན་མོངས་ཀྱི་མེ་འབར་བ་ལ་བདག་དང་བདག་གིར་འདུ་ཤེས་པས་དུས་འདའ་བར་ཟད་ན་བྱང་ཆུབ་སེམས་དཔའ་བདག་ཅག་རྣམས་ལྟ་བུར་སེམས་ཅན་ཐམས་ཅད་བདེ་བ་ལ་འགོད་པ་ལྟ་ག་ལ་ནུས། དེ་བས་ན་འདི་རྣམས་ཀྱིས་བསྒོ་བར་མི་ནུས་པའི་བཟོད་པའི་གོ་བསྒོ་ཞིང་ཐོགས་པར་མི་ནུས་པའི་ཤེས་རབ་ཀྱི་མཚོན་བཟུང་ལ་བརྣགས་པར་མི་ནུས་པའི་བྱང་ཆུབ་ཀྱི་སེམས་གཅིག་དུ་བརྟན་པས་བདག་གིས་སེམས་ཅན་ཐམས་ཅད་ཀྱི་སྡུག་སྔལ་གྱི་རྒྱ་མཚོ་གཞོམ་པར་བྱ་ལ། སེམས་ཅན་ཉོན་མོངས་པའི་ང་རྒྱལ་ཅན་འདི་དག་ཡང་འཚོ་བ་ལ་སོགས་པ་མ་རྙེད་པ་ན་ང་རྒྱལ་བསྐྱུངས་ཏེ་ཕྱགས་བདར་བ་དང་བྲན་དུ་ཁས་བླངས་པས་ཀྱང་འཚོ་བ་སྒྲུབ་ན་བདག་བྱང་ཆུབ་སེམས་དཔའས་བླ་ན་མེད་པའི་བྱང་ཆུབ་སྒྲུབ་པ་ལ་ལྟ་ཅི་སྨོས་ཏེ། བདག་ནི་རིགས་རུས་ཆེ་བས་དབུལ་པོ་ལ་ལག་གིས་སྦྱིན་པར་མི་འོས་སོ་ཅེས་བསྙམས་པ་དང་བསླབ་པས་རྒན་པ་སོགས་ཕྱག་གི་གནས་ལ་བདག་རིགས་རུས་ཀྱིས་ལྷག་གོ་ཞེས་ཕྱག་མི་བྱེད་པ་ལ་སོགས་པ་ཉོན་མོངས་པ་ཅན་གྱི་མངོན་པའི་ང་རྒྱལ་བཅོམ་སྟེ་སེམས་ཅན་ཐམས་ཅད་ཀྱི་བྲན་དུ་ཁས་ལེན་པས་ཕ་རོལ་ཏུ་ཕྱིན་པ་རྣམས་བསྒྲུབ་པར་བྱ་སྟེ་བདག་ལ་མངོན་པའི་ང་རྒྱལ་མེད་པ་འདི་ནི་མཆོག་ཡིན་སྟེ་གལ་སྟེ་མངོན་པའི་ང་རྒྱལ་ཡོད་ན་དེས་གཉེན་པོའི་ང་རྒྱལ་གསུམ་སྒྲུབ་པར་མི་ནུས་སོ། །དེའི་ཕྱིར། གཞན་ཡང་དམན་པའི་ལས་བྱེད་ན། །བདག་ཉིད་ཀྱང་ནི་ཇི་ལྟར་འདུག །ང་རྒྱལ་གྱིས་འདི་མི་བྱེད་སྟེ། །གདག་ལ་ང་རྒྱལ་མེད་པ་མཆོག །ཞེས་སྨོས་སོ། །

			ནུས་པའི་ང་རྒྱལ་སྒོམ་ཚུལ་ཡང་དཔེར་ན་བྱ་ཁྭ་རྣམས་སྦྲུལ་མཐོང་ན་སྒྲ་འབྱིན་ཞིང་འབྲོས་(༢༥༩ན)ཀྱང་སྦྲུལ་གྱི་རོ་མཐོང་ན་ཉམ་ང་མེད་པར་མཁའ་ལྡིང་ལྟར་ཟ་བར་བྱེད་པ་ལྟར་བདག་ཉིད་གཉེན་པོའི་ཉམ་ཆུང་བའི་ཚེ་ལྟུང་བ་ཆུང་ངུ་ཡང་སྤོང་མི་ནུས་པས་སེམས་ལ་གནོད་པར་འགྱུར་ལ། གཉེན་པོའི་ཉམ་སྟོབས་རྒྱས་པའི་ཚེ་ནི་ཐམས་ཅད་ཀྱང་བྱང་ཆུབ་ཀྱི་སེམས་ཀྱི་གྲོགས་སུ་འགྱུར་གྱི་ཅིས་ཀྱང་གནོད་པར་མི་ནུས་སོ། །དེས་ན་བདག་འདྲ་བས་མི་ནུས་སོ་ཞེས་ཞུམ་ཞིང་སྒྱིད་ལུག་པས་གནས་པས་ནི་ཅི་ཡང་ཐོབ་པར་མི་ནུས་ལ་ང་རྒྱལ་གྱི་སྒྲས་བསྟན་པ་སྙིང་སྟོབས་དང་རྩོལ་བ་ཆེར་བསྐྱེད་ན་མི་འགྲུབ་པ་ཅི་ཡང་མེད་ལ་གཞོམ་དཀའ་བའི་ཉེས་པ་ཆེན་པོས་ཀྱང་བདག་མི་ཐུབ་སྟེ་བདེ་བླག་དུ་འཇོམས་སོ། །དེས་ན་སེམས་བརྟན་ཞིང་མི་གཡོ་བས་རང་རྒྱུད་ཀྱི་ཉེས་པ་བྱུང་ངོ་ཅོག་དང་པོར་ངོས་བཟུང་བར་དུ་ཚར་བཅད། མཐར་ས་བོན་ལྡང་བ་མེད་པར་གཞོམ་དགོས་ཏེ་བདག་ཉིད་ཀྱིས་རང་རྒྱུད་ཀྱི་ཉེས་པ་ཙམ་ཡང་མ་ཐུབ་ན་ཁམས་གསུམ་ལས་རྒྱལ་བའི་སངས་རྒྱས་ཇིལྟར་འགྲུབ། ཆོས་ཐམས་ཅད་ནི་རང་གི་རྣམ་རྟོག་ཙམ་དུ་ཟད་པས་རྣམ་རྟོག་དེ་ཐམས་ཅད་རང་གི་ངོ་བོ་ཇི་ལྟ་བར་རྟོགས་པའི་ཤེས་རབ་ཀྱིས་ཚར་བཅད་ནས་དབང་དུ་བསྡུས་ཏེཕྱོགས་ཐམས་ཅད་ལས་རྣམ་པར་རྒྱལ་བར་བྱ་ཡི་རྣམ་རྟོག་གང་གིའང་དབང་དུ་བདག་མི་འགྲོ་བའི་ཕྱིར་རྣམ་རྟོག་སུ་ཡང་བདག་ལས་རྒྱལ་དུ་མི་གཞུག་གོ་ཞེས་དེ་བཞིན་གཤེགས་པ་མིའི་སེང་གེའི་སྲས་རྣམས་ཀྱིས་ང་རྒྱལ་འདི་ལྟ་བུ་བརྩམ་པར་བྱ་ཡི་སྤང་བྱའི་ང་རྒྱལ་ནི་གཞོམ་པར་བྱ་དགོས་ཏེ་སེམས་ཅན་ཐམས་ཅད་ཀྱང་ང་རྒྱལ་གྱིས་ཀུན་ནས་བསླང་བའི་ལས་ཀྱིས་ངན་སོང་དུ་འཕེན་པ་དང་མཐོ་རིས་ཀྱིས་བཀལ་བ་དང་མིར་སྐྱེས་སྲིད་ཀྱང་བྲན་དང་གླེན་པ་དང་ཉམ་ཆུང་བ་སོགས་སྐྱེ་བོས་བརྙས་ཅིང་བཞད་གད་ཏུ་བྱེད་པ་རྣམས་སུ་སྐྱེ་བའི་ཕྱིར་སྟེ།

			ཡུལ་འཁོར་སྐྱོང་ཞུས་ཀྱི་མདོར།

			རྨོངས་པ་ང་དག་ང་རྒྱལ་དབང་གིས་ནི། །

			ངན་སོང་ས་དང་མི་(༢༥༩བ)ཁོམ་སྐྱེ་བ་དང་། །

			དབུལ་དང་དམན་པའི་རིགས་སུ་སྐྱེ་བ་དང་། །

			དམུས་ལོང་མདོག་ངན་མཐུ་ཆུང་རྣམས་སུ་སྐྱེ། །ཞེས་སོ། །

			ཉོན་མོངས་ཀྱི་ང་རྒྱལ་དེ་གང་ཞེ་ན། བདག་དུ་ཞེན་པ་ལས་སླར་བདག་ཉིད་མཆོག་དུ་འཛིན་པ་ཕྱིན་ཅི་ལོག་གི་རྨོངས་པ་ཡིན་ལ། དེ་ཡང་རྣམ་པ་བདུན་དུ་མདོ་དང་བསྟན་བཅོས་ལས་བཤད་སྟེ། བདག་དུ་ལྟ་བ་ངའོ་སྙམ་པའི་ང་རྒྱལ་དང༏ང་རྒྱལ་ཙམ་པོ་བ་དང༏ཆེ་བའི་ང་རྒྱལ་དང༏ཆེར་བསྙེམས་པ་ང་རྒྱལ་ལས་ཀྱང་ང་རྒྱལ་དང༏ཐོས་པ་ལ་སོགས་པས་བསྙེམས་པ་མངོན་པའི་ང་རྒྱལ་དང༏ཆུང་ཟད་སྙམ་པའི་ང་རྒྱལ་དང༏ཀུན་བཏགས་ཀྱིས་བདག་དུ་ཞེན་པ་ལོག་པའི་ང་རྒྱལ་སྟེ་བདུན་ནོ། །

			དེ་ལྟར་མི་གཙང་བ་ལ་གཙང་བར་འཁྲུལ་པ་ལྟ་བུའི་ཉོན་མོངས་པའི་ང་རྒྱལ་དེ་ནི་རྨོངས་པ་ཕྱིན་ཅི་ལོག་འབའ་ཞིག་དུ་ཟད་པ་ལྦུ་བ་ལ་ཤེལ་འཛིན་གྱི་བློ་ལྟ་བུར་མཐོང་བའིཕྱིར་ན་ཡང་དག་པར་དེ་ནི་ང་རྒྱལ་མ་ཡིན་སྟེ་རྣམ་པ་ཐམས་ཅད་ཏུ་དགྲར་གྱུར་པའི་ཉོན་མོངས་པའི་དབང་དུ་དེ་མ་ཐག་འགྲོ་བའི་ཕྱིར་དང་། གང་ང་རྒྱལ་ཅན་ཡིན་ན་དགྲ་འཇོམས་པར་རིགས་ཀྱི་དགྲའི་དབང་དུ་འགྲོ་བར་མི་རིགས་པའི་ཕྱིར། དེས་ན་དགྲ་ཆུང་ངུས་ཀྱང་བྲན་དུ་བྱེད་ནུས་པ་དེ་ང་རྒྱལ་ཅན་ཡིན་ན་སུ་ཞིག་ཉམ་ཆུང་ཡིན། དེས་ན་ལས་ཉོན་གྱིས་མི་ཚུགས་ཅིང་ལས་ཉོན་ལས་ཀུན་དུ་རྒྱལ་བ་དེ་ནི་ཡང་དག་པའི་ང་རྒྱལ་ཅན་དང་ཕྱོགས་ལས་རྣམ་པར་རྒྱལ་བའི་དཔའ་བོ་ཡིན་སྟེ་ང་རྒྱལ་ལ་སོགས་པ་རང་གཞན་གྱི་རྒྱུད་ཀྱི་དགྲ་བོ་ཉོན་མོངས་པ་ཐམས་ཅད་ཚར་བཅད་སྟེ་ཡིད་བཞིན་གྱི་སྐུ་ཅན་རྫོགས་པའི་སངས་རྒྱས་འཐོབ་པའི་ཕྱིར་རོ། །འོ་ན་ཉོན་མོངས་པ་འཇོམས་པའི་ང་རྒྱལ་ཇི་ལྟར་སྐྱེད་ཅེ་ན། བདག་གི་རྒྱུད་འདི་ནི་ཉོན་མོངས་པའི་རྣམ་པ་མཆིས་སོ་འཚལ་གྱིས་བོན་དང་ཀུན་ལྡང་དང་རྣམ་སྨིན་ཐམས་ཅད་པ་ཡིན་སྟེ་ས་ཆེན་པོ་འདི་ས་བོན་དང་མྱུ་གུ་དང་སྡོང་བུ་ཐམས་ཅད་པ་ཡིན་པ་བཞིན་ནོ། །ཇི་ལྟར་ས་བོན་(༢༦༠ན)ཐམས་ཅད་ཀྱི་རྩ་བའང་ས་ཆེན་པོ་འདིའི་གཏིང་ཇི་སྲིད་པར་སོན་ལ་དབྱེར་མི་ནུས་པ་ནི་འགའ་ཡང་མེད་སྟེ་རིམ་པ་དང་པོ་མན་དུ་ཕལ་ཆེར་འདའ་བ་མེད་པ་ལྟར་ཉོན་མོངས་དེ་ཡང་སེམས་ཀྱི་ཁ་རིམ་ལྟ་བུའི་རྣམ་པར་རྟོག་པར་ཟད་ཀྱི་ངོ་བོར་དབྱེར་མེད་ཏུ་ཞུགས་པ་ནི་མ་ཡིན་པས་སྦྱང་བར་ཆེས་སླའོ། །དེས་ན་ས་གཞི་ལ་ས་བོན་མེད་ན་ཆུ་ལུད་ཁོ་ནས་ཅི་ཡང་སྐྱེད་མི་ནུས་པ་ལྟར་བདག་རྒྱུད་ལ་ཉོན་མོངས་ཀྱི་ས་བོན་གནས་པ་དེ་ཕ་རོལ་གྱི་གནོད་པ་ལ་སོགས་པ་ཆུ་ལུད་དང་འདྲ་བས་སྐྱེད་པར་སྣང་བར་ཟད་ཀྱི་ས་བོན་མེད་ན་ཅི་ཡང་སྐྱེད་མི་ནུས་པས་ན་རང་ཅག་སོ་སྐྱེ་རྣམས་ནི་རང་རྒྱུད་ཀྱི་ཉོན་མོངས་པ་ཐམས་ཅད་ཀྱི་ཁྲོད་ན་རྟག་པར་གནས་པའི་ཕྱིར། 

			ཉོན་མོངས་ཚོགས་ཀྱིཁྲོད་གནས་ན། །ཞེས་བྱའོ། །འདིའི་རིང་ནི་བདག་ཉིད་ཀྱིས་རྣམ་པ་སྟོང་དང་འབུམ་དང་བྱེ་བར་ཡང་དེའི་དབང་དུ་མི་འགྲོ་བར་སྲན་ཚུགས་པར་བྱ་སྟེ་དང་པོར་གོ་ཆའི་བརྩོན་འགྲུས་ཀྱིས་མི་རྣམས་ཉམ་ང་བ་ཅི་བྱུང་ཡང་ཐོག་མར་རང་གི་མིག་སྲུང་བ་ལྟར་བདག་གིས་ཀྱང་སུས་བདག་མེར་བསྲེགས་སམ་ཆུར་དོར་རམ་མགོ་བོ་བཅད་ཀྱང་དེའི་ཚེ་བདག་གིས་ཞེ་སྡང་གི་དགྲའི་དབང་དུ་མི་གཏོང་བར་བྱའོ་ཞེས་འཕེན་པས་དམ་བཅའ་བ་སྔོན་དུ་བཏང་སྟེ། དེ་ནས་སྦྱོར་བའི་བརྩོན་འགྲུས་ཀྱིས་དྲན་ཤེས་ཀྱིས་སྒྲིམ་ཞིང་ཅིས་ཀྱང་མི་ལྡོག་པའི་བརྩོན་འགྲུས་བསྐྱེད་སྟེ་ཝ་ལ་སོགས་པ་རི་དྭགས་ཐམས་ཅད་ཀྱིས་སེང་གེ་ལ་གདོར་མི་ཚུགས་ཅིང་སེང་གེའི་དྲི་ཚོར་བ་ཙམ་གྱིས་ཀྱང་རི་དྭགས་ཐམས་ཅད་ཅི་བྱ་ཏོལ་མེད་པར་འབྲོས་པ་ལྟ་བུར་སྤང་བྱས་མི་ཚུགས་པའི་བརྩོན་འགྲུས་བསྐྱེད་པར་བྱའོ། །ཞེ་སྡང་ལ་བཤད་པ་དེ་བཞིན་དུ་འདོད་ཆགས་དང་ང་རྒྱལ་དང་ཕྲ་དོག་སྐྱེ་བའི་ཡུལ་ཉེ་བ་སོགས་ཀྱི་གནས་སྐབས་ཐམས་ཅད་ཏུའང་དེ་ཁོ་ན་ལྟར་ཤིན་དུ་བྱ་བར་རིགས་པའི་བརྩོན་པ་ཁོ་ན་བསྐྱེད་ཀྱི་དེ་ལས་སྤང་བྱའི་དབང་དུ་འགྱུར་བ་ནི་སྤང་བར་མི་བྱའོ་(༢༦༠བ)ཞེས་གདམས་པ་ཡིན་ནོ། །

			མི་ཡིས་མིག་ནི་སོགས་ལ་འགྲེལ་ཆེན་དུ་མིག་ནི་གཟུགས་ལ་འཇུག་གི་སྒྲ་ལ་མི་འཇུག་པ་ལ་སྲུང་བའི་ཐ་སྙད་ཏུ་བྱས་ཏེ་དེ་བཞིན་དུ་ཉམ་ང་ཅི་བྱུང་ཡང་གཉེན་པོ་ལ་འཇུག་གི་སྤང་བྱ་ལ་མི་འཇུག་པར་བྱའོ་ཞེས་པའི་དོན་དུ་འབྲུ་གཉེར་ཞིང་། 

			དགེ་ལྷས་ཀྱང་།

			ཉམ་ང་ཆེ་ཐང་བྱུང་གྱུར་ཀྱང་། །

			རོ་ལ་མིག་ནི་མི་ལྟ་ལྟར། །

			ཞེས་གཞུང་བཏོན་ནས་མིག་ནི་གཟུགས་ལ་འཇུག་གི་ལྕེའི་ཡུལ་གྱི་རོ་ལ་མི་འཇུག་པ་ལྟར། ཞེས་སྔ་མ་ལྟར་དང་བི་བྷུ་ཏིས་ཀྱང་དེ་ལྟར་འབྲུ་གཉེར་ཏོ། །འདི་ལ་དཀྱུས་ལྟར་འབྲུ་གཉེར་བའི་ཚེ་མི་ཡིས་མིག་ནི་ཞེས་གསུམ་པ་བྱེད་པ་པོའི་རྣམ་དབྱེ་ཡིན་ལ། འགྲེལ་ཆེན་ལྟར་འབྲུ་གཉེར་ན་མི་ཡི་མིག་ནི་ཞེས་དྲུག་པ་འབྲེལ་པའི་རྣམ་དབྱེ་ཅན་དུ་འགྱུར་རོ། །

			ས་བཟང་པས།

			དེ་བཞིན་གནས་སྐབས་ཐམས་ཅད་ཏུ། །

			རིགས་པ་ལས་ནི་གཞན་མི་སྤྱད། །

			ཅེས་པ་འདི་རྒྱ་དཔེ་དང་འགྲེལ་པ་དག་ན་མི་སྣང་ངོ་ཟེར་ཡང་རྒྱ་དཔེ་ཐམས་ཅད་ཀྱང་མཚུངས་པར་མ་ངེས་པས་གཅིག་ཁོ་ན་ཚད་མའང་མིན་ལ། རྒྱ་འགྲེལ་ཕལ་ཆེར་དུ་དོན་གྱི་འབྲུ་རགས་པ་ཙམ་ལས་མ་བྱས་སྣང་ཡང་།

			དཀའ་འགྲེལ་ཆུང་ངུར།

			ཉོན་མོངས་པ་ལ་ང་རྒྱལ་བྱེད་པ་སྟོན་པ་ནི་ཚིགས་སུ་བཅད་པ་ཕྱེད་དང་བཞི་སྟེ། ཉོན་མོངས་ཚོགས་ཀྱི་ཁྲོད་གནས་ན། །ཞེས་བྱ་བ་ལ་སོགས་པའོ། །

			ཞེས་བྱུང་བས་འདི་གཉིས་མེད་ན་ཚིགས་བཅད་ཕྱེད་དང་བཞིར་མི་ལོངས་བས་གཞུང་ཡིན་པར་བཟུང་ངོ་། །

			གསུམ་པ་དགའ་བའི་དཔུང་ནི།

			རྩེད་མོའང་བདེ་འབྲས་འདོད་པ་ལྟར། །

			འདི་ཡི་བྱ་བའི་ལས་གང་ཡིན། །

			ལས་དེ་ལ་ནི་ཞེན་བྱ་ཞིང་། །

			ལས་དེས་མི་ངོམས་དགའ་བར་བྱ། །

			བདེ་བའི་དོན་དུ་ལས་བྱས་ཀྱང་། །

			བདེ་འགྱུར་མི་འགྱུར་གཏོལ་མེད་ཀྱི། །

			གང་གི་ལས་ཉིད་བདེར་གྱུར་པ། །

			དེའི་ལས་མི་བྱེད་ཇི་ལྟར་བདེ། །

			སྤུ་གྲིའི་སོར་ཆགས་སྦྲང་རྩི་ལྟའི། །

			འདོད་པ་རྣམ་ཀྱིས་མི་(༢༦༡ན)ངོམས་ན། །

			རྣམ་སྨིན་བདེ་ལ་ཞི་བ་ཡི། །

			བསོད་ནམས་ཀྱིས་ལྟ་ཅིས་ཏེ་ངོམས་། །

			དེ་ལྟས་ལས་ཚར་ཕྱིན་བྱའི་ཕྱིར། །

			ཉི་མ་ཕྱེད་དུས་གདུངས་པ་ཡི། །

			གླང་ཆེན་མཚོ་ཕྲད་མཚོར་འཇུག་ལྟར། །

			ལས་དེ་ལ་ཡང་འཇུག་པར་བྱ། །

			ཅེས་གསུངས་ཏེ། ཇི་ལྟར་ལྷ་རྣམས་ཀྱང་སྐྱེད་མོས་ཚལ་དུ་འཇུག་ཞིང་འདོད་ཡོན་སྣ་ཚོགས་ཀྱིས་བག་མེད་པར་རྩེ་ཞིང་དགའ་མགུར་སྤྱོད་པ་དང་། མི་རྣམས་ཀྱང་དུས་སྟོན་དང་བྲོ་གར་དང་བཟང་སྡེའི་འདུས་པ་སོགས་ལ་ཤིན་དུ་དགའ་བས་འཇུག་པ་ལྟར་བྱང་ཆུབ་སེམས་དཔའས་ཀྱང་དགེ་བའི་ལས་ལམ་གང་ཡིན་པ་དེ་ལ་མི་ངོམས་པའི་དགའ་བ་ཚད་མེད་པས་འཇུག་པར་རིགས་ཏེ། མི་རྣམས་ཀྱི་གླུ་གར་གྱི་ཁྲོམ་དུ་འཇུག་པ་སོགས་ནི་བདེ་བར་འདུ་ཤེས་ཅིང་བདེ་བའི་རྒྱུར་རློམ་མོད་ཀྱི་དེ་ནི་བདེ་བ་ལྟར་སྣང་ཙམ་དེར་ཡང་འགྱུར་མི་འགྱུར་གཏོལ་མེད་སྟེ་གླུ་གར་གྱི་རྐྱེན་ལས་ཤི་བའམ་ཁྲོམ་དེར་རྒྱལ་པོའི་ཆད་པའམ་ཐབ་མོ་ལ་སོགས་པས་ཤི་བ་དང་ནད་ཀྱི་སྡུག་སྔལ་ཆེར་བསྐྱེད་པའང་ཡོད་པའི་ཕྱིར། དགེ་བ་ནི་འབྲས་བུའི་དུས་ནའང་བདེ་བར་འགྲུབ་མི་འགྲུབ་མ་ངེས་པ་དེ་འདྲ་ཡང་མིན་ལ། བྱེད་པའི་དུས་ཉིད་ནའང་ལུས་སེམས་དང་ཞིང་འགྱོད་པ་མེད་པ་དགའ་བའི་བདག་ཉིད་ཅན་དུ་གདོན་མི་ཟ་བས་འབྲས་བུ་ལྟ་ཞོག་རྒྱུའི་དུས་ཉིད་ནའང་བདེ་བ་ཡིན་ན་དེ་ཀོ་སུ་ཞིག་མི་སྒྲུབ་ཅེས་པའི་ཐ་ཚིག་གོ། །སྒྲུབ་པ་ཙམ་ལྟ་སྨོས་ཀྱང་ཅི་དགོས་དགེ་བའི་ལས་དེས་ངོམས་ཅིང་ཆོག་པར་ཡང་མི་རུང་སྟེ་འཇིག་རྟེན་པ་རྣམས་ཉེས་དམིགས་མང་ལ་མནོག་ཆུང་བ་སྤུ་གྲིའི་སོར་ཆགས་པའི་སྦྲང་རྩི་ལྕེས་བལྡག་པ་ལྟ་བུའི་ཁྲིག་པ་ལ་སོགས་པ་འདོད་པའི་ཡོན་ཏན་རྣམས་ཀྱིས་མི་ངོམས་པར་མཐོང་ན་རྒྱུ་དང་འབྲས་བུ་གཉིས་ཀའི་དུས་བདེ་བ་ཕུན་སུམ་ཚོགས་པ་ཤིན་དུ་ཞི་བའི་གནས་འཐོབ་པའི་བསོད་ནམས་ཀྱི་ལས་ཀྱིས་སུ་ཞིག་ངོམས། དེ་ལྟ་བས་ན་བརྩམས་པའི་ལས་གང་ཡིན་པ་དེ་ཚར་(༢༦༡བ)ཕྱིན་པར་བདེ་བླག་དུ་བྱ་བའི་ཕྱིར་སོས་ཀའི་དུས་ཉི་མའི་གུང་ལ་ཚད་པས་ཆེས་གདུངས་ལ་སྤྱིར་གླང་པོ་ཆེ་རང་བཞིན་གྱིས་སྤུ་ཆུང་ཞིང་སྲབ་པས་མིའི་བ་སྤུ་ལྟ་བུར་སྣང་ལ་ལུས་ཆེ་བས་གསིལ་གྲིབ་ཀྱི་གནས་མི་རྙེད་ཅིང་ལུས་ལྕི་བ་ལས་སླར་ཉི་མས་ཤིན་དུ་ཚིག་པ་དེ་མཚོ་དང་ཕྲད་ན་ལུས་ཆེ་བའི་ཕྱིར་གཏིང་གི་ཚོད་ལོངས་ཅིང་གསིལ་བར་འདོད་པས་ཚམ་ཚོམ་མེད་པར་མཚོར་འཇུག་ཞིང་ཉལ་བ་དང་རྒལ་བ་སོགས་བྱེད་པ་ལྟར་ཆོས་ཐམས་ཅད་ཀྱི་རང་བཞིན་ཤེས་པས་གང་ལའང་མི་སྐྲག་ཞིང་རློམ་སེམས་མེད་ལ་གཞན་སྐྱབ་པར་འདོད་པའི་བློ་འབའ་ཞིག་གིས་དགེ་བའི་ལས་དེ་ཐམས་ཅད་ལ་ཚམ་ཚོམ་མེད་པར་འཇུག་པར་བྱོས་ཅིག་པའོ། །

			བཞི་པ་དོར་བའི་དཔུང་ནི།

			སྟོབས་ཉམས་པ་དང་རྗེས་འབྲེལ་ན། །

			སླར་བྱའི་དོན་དུ་དོར་བར་བྱ། །

			ལེགས་པར་ཟིན་ནས་ཕྱི་མ་དང་། །

			ཕྱི་མ་འདོད་པས་དེ་སྤང་བྱ། །

			ཅེས་གསུངས་ཏེ། གལ་སྟེ་ཧ་ཅང་ནན་ཏན་གྱིས་འབད་པས་ལུས་སེམས་ཀྱི་སྟོབས་ཉམས་ཏེ་དུབ་ཆེས་པ་ན་ནི་སླར་ཕྱི་ནས་བྱ་བའི་ཕྱིར་རེ་ཞིག་དོར་བས་ངལ་གསོ་བར་བྱ་སྟེ་ཐོས་བསམ་དང་ལས་ཀྱི་འཁོར་ལོས་དུབ་པ་ལ་ནི་ཏིང་ངེ་འཛིན་དུ་བཞག་པས་ངལ་གསོ་བ་དང་། འཁོར་གསུམ་གྱི་རྟོག་པའི་སྤྲོས་པས་དུབ་ན་ཅིར་ཡང་མི་དམིགས་པའི་ཤེས་རབ་ཟབ་མོར་ངལ་གསོ་བ་དང་། ཏིང་ངེ་འཛིན་སྐྱེ་བའི་ཕྱིར་བསྒོམས་པས་སེམས་རྩེ་གཅིག་པ་མ་ཐོབ་པར་དུབ་ན་ཁ་ཐོན་ལ་སོགས་པས་ངལ་གསོ་བ་དང་། རེས་དགའ་སྒོ་གསུམ་བཏང་སྙོམས་སུ་གནས་པས་ཀྱང་ཅུང་ཟད་ངལ་གསོར་རུང་སྟེ་སྤྱིར་སྤྱན་རས་གཟིགས་དབང་ཕྱུག་གིས་སེམས་ཅན་མཐའ་ཡས་པ་དྲངས་པས་དུབ་པ་ལྟར་མཛད་སྟེ་སེམས་ཉིད་ངལ་གསོའི་ཏིང་ངེ་འཛིན་མཛད་པ་ལྟ་བུ་ཡིན་ལ། དེ་བཞིན་དུ་སྤྲོས་པ་དང་མཚན་མས་དུབ་པ་ན་འགོག་པ་ལ་སྙོམས་པར་ཞུགས་པས་ཀྱང་ངལ་གསོ་སྟེ་འོན་ཀྱང་ཡང་དག་མཐའ་དུས་མིན་དུ་དོན་དུ་བྱས་དོགས་(༢༦༢ན)པས་བྱང་ཆུབ་སེམས་དཔའས་ཞག་བདུན་ལས་འགོག་པ་ལ་སྙོམས་པར་མི་འཇུག་པར་སྟོན་པས་བཅའ་བ་མཛད་པ་ཡིན་ནོ། །ལེགས་པར་ཟིན་ནས་ཕྱི་མ་དང་། །ཕྱི་མ་འདོད་པས་དེ་སྤང་བྱ། །ཞེས་པ་ལ་འབྲུ་གཉིས་སུ་འགྱུར་སྟེ་དོར་བའི་དཔུང་ཉིད་ཏུ་གཤང་ན་ངལ་གསོ་བའི་ཕྱིར་རེ་ཞིག་དོར་བ་དེ་ལེགས་པར་ཟིན་པ་ཡིན་ལ། དེ་ལ་ཡུན་རིང་དུ་ཆགས་པར་མི་བྱ་སྟེ་དགེ་བའི་བར་ཆད་ཏུ་འགྱུར་བའི་ཕྱིར། དེ་ནས་ངལ་སོས་ནས་སླར་དགེ་བ་ཕྱི་མ་དང་དེའི་ཕྱི་མ་གཞན་སྒྲུབ་པའི་ཆེད་ཏུ་སླར་ཡང་འབད་པར་བྱའོ་ཞེས་པར་འགྱུར་ལ། གལ་སྟེ་དཔུང་ཚོགས་བཞི་ཀའི་དོན་བསྡུ་ལྟ་བུར་འཆད་ན་ནི་དགེ་བ་དེ་དག་ཟིན་ནས་དེ་ཉིད་ལ་མི་ཞེན་པར་སླར་ཕྱི་མ་གཞན་དང་གཞན་སྒྲུབ་དགོས་སོ་ཅེས་པར་འགྱུར་རོ། །

			འདིར་གསེར་གླིང་པས་དོན་བཅུ་གཅིག་དུ་བསྡུས་པར་ནི།

			རྗེས་སུ་མི་བདེར་འགྱུར་བའི་ལས། །

			རིག་གྱུར་དེ་མ་ཐག་དུ་བཏང་། །

			དེ་ནི་ཤིན་དུ་རྫོགས་ནས་ཡང་། །

			ཕྱི་ཕྱིར་བྱེད་འདོད་སྤང་བར་བྱ། །

			ཞེས་གཞུང་བཏོན་ནས་དགེ་བ་ཡིན་ཡང་ཕྱིས་གཞན་ལ་གནོད་པའི་རྒྱུར་འགྱུར་བ་ལྟ་བུ་དོར་བྱར་བཤད་ཀྱི་ངལ་གསོར་མ་བཤད་ལ་དགེ་བའི་ལྷས་ཀྱང་དེ་ལྟར་འཆད་ཏོ། །

			བི་བྷུ་ཏིས་ནི།

			དོར་བའི་སྟོབས་འཆད་སྟེ་བསམ་གཏན་ལ་སྐྱོན་ཙན་ཐབས་སུ་སེམས་དེ་ཉིད་ཏུ་འཇུག་པ་མ་ཡིན་སྟེ་འོན་ཡང་བསམ་གཏན་དར་ཅིག་འདོར་རོ། །སླར་བསམ་གཏན་ལ་འཇུག་པའི་ཕྱིར་ཤིན་དུ་རྫོགས་པའི་ཚེའང་གཏོང་སྟེ་ཕྱི་མ་ཕྱི་མ་ལ་སྲེད་པས་སོ། །

			ཞེས་བཤད་མོད། བསམ་གཏན་དངོས་ལ་ནི་སྐྱོ་བར་མི་འགྱུར་སྟེ་བསམ་གཏན་གྱི་བདེ་བ་ནི་དཔེ་མེད་པར་བཤད་པའི་ཕྱིར་དང་ངལ་གསོ་ཐམས་ཅད་ཀྱི་མཆོག་འདི་ཡིན་པའི་ཕྱིར། བསམ་གཏན་སྒོམ་པར་འདོད་ཀྱང་བསམ་གཏན་མ་སྐྱེས་པས་སྐྱོ་བ་ལ་དེ་ལྟར་མི་འགལ་ལོ། །

			ལྔ་པ་བརྩོན་འགྲུས་དཔེལ་བ་ལ་གཉིས། ལྷུར་བླང་བ་དང་། བདག་ཉིད་དབང་དུ་བྱ་བའོ།།

			དང་པོ་ནི།

			འཐབ་སྙིང་དགྲ་དང་ལྷན་ཅིག་དུ། །(༢༦༢བ)

			གཡུལ་ངོར་རལ་ཁ་ལྷགས་པ་བཞིན། །

			ཉོན་མོངས་མཚོན་ལས་བཟུར་བྱ་ཞིང་། །

			ཉོན་མོངས་དགྲ་རྣམས་འཇེབས་པར་བཏག །

			གཡུལ་དུ་རལ་གྲི་ལྷུང་གྱུར་ན། །

			འཇིགས་པས་མྱུར་དུ་ལེན་པ་ལྟར། །

			དེ་བཞིན་དྲན་པའི་མཚོན་ཤོར་ན། །

			དམྱལ་བའི་འཇིགས་དྲན་མྱུར་དུ་བླང་། །

			ཇི་ལྟར་ཁྲག་ལ་བརྟེན་བཅས་ནས། །

			དུག་ནི་ལུས་ལ་ཁྱབ་འགྱུར་བ། །

			དེ་བཞིན་གླགས་ནི་བརྙེད་གྱུར་ན། །

			ཉེས་པས་སེམས་ལ་ཁྱབ་པར་འགྱུར། །

			ཡུངས་མར་བཀང་བའི་སྣོད་བསྐུར་ལ། །

			རལ་གྲི་ཐོགས་པས་དྲུང་བསྡད་སྟེ། །

			ས་བོན་གསོད་བསྡིགས་འཇིགས་པ་ལྟར། །

			བརྟུལ་ཞུགས་ཅན་གྱིས་དེ་བཞིན་སྒྲིམ། །

			དེ་བས་པང་དུ་སྦྲུལ་འོངས་ན། །

			ཇི་ལྟར་རིངས་སུ་ལྡང་བ་ལྟར། །

			དེ་བཞིན་གཉིད་དང་སྙོམ་འོངས་ན། །

			མྱུར་དུ་དེ་དག་བཟློག་པར་བྱ། །

			ཉེས་པ་བྱུང་བ་རེ་རེ་ཞིང་། །

			བདག་ལ་སྨད་ནས་ཅི་ནས་ཀྱང་། །

			བདག་ལ་ཕྱིས་འདི་མི་འབྱུང་བ། །

			དེ་ལྟར་བྱ་ཞེས་ཡུན་རིང་བསམ། །

			ཇི་ལྟར་གནས་སྐབས་འདི་དག་ལ། །

			དྲན་པ་གོམས་པ་ཉིད་འགྱུར་ཞེས། །

			རྒྱུ་འདི་ཡིས་ནི་ཕྲད་པའམ། །

			རིགས་པའི་ལས་ནི་འདོད་པར་བྱ། །

			ཅེས་གསུངས་ཏེ། དེ་ཡང་ཚིགས་བཅད་དང་པོས་བག་ཡོད་ལྷུར་བྱ་བ་དང་། གཉིས་པས་དྲན་ཤེས་ལྷུར་བྱ་བ་དང་། དེ་ནས་གཉིས་ཀྱིས་རྒྱུད་ལ་ཉེས་པའི་སྐབས་མི་དབྱེ་བ་དང་། དེ་ནས་གཉིས་ཀྱིས་ཉེས་པ་བྱུང་ན་དེ་མ་ཐག་ཟློག་པ་དང་། མདོར་ན་བྱ་བ་སྒྲུབ་པ་ལྷུར་བླང་བ་ནི་ཚིགས་བཅད་ཐ་མས་བསྟན་ཏོ། །

			དེ་ཡང་དམག་གི་སྐྱེས་བུ་གཡུལ་དུ་ཤིན་དུ་གོམས་ཅིང་རང་སྲུང་བ་དང་གཞན་འཇོམས་པའི་སྦྱོར་བ་ལ་མཁས་པ་ཞིག་གཡུལ་ཆེན་པོར་དགྲ་བོ་གཞན་དང་རལ་གྲིའི་སྟབས་དང་འཕོང་གི་སྟབས་དང་ཕྱིར་བསྣུར་བ་དང་མདུན་དུ་བསྣུར་བ་ལ་སོགས་པ་མཚོན་ཆའི་སྟབས་འགྱེད་ཏུ་ལྷགས་པ་ན་རང་(༢༦༣ན)ཉིད་ཕ་རོལ་གྱི་མཚོན་ལས་བཟུར་སྟེ་དགྲ་ཐམས་ཅད་ལྷག་མ་མེད་པར་འཇེབས་པར་ཁ་བཏགས་པ་དེ་བཞིན་དུ་གོ་ཆའི་བརྩོན་འགྲུས་ཀྱིས་ཉོན་མོངས་ཀྱིས་མི་གནོད་པར་བྱས་ཏེ་སྦྱོར་བ་དང་མི་ལྡོག་པའི་བརྩོན་འགྲུས་ཀྱིས་ཉོན་མོངས་ལྡང་མི་སྲིད་པར་ཚར་བཅད་པར་བྱའོ། །གཡུལ་དུ་རྩོད་པའི་ཚེ་རང་གི་རལ་གྲི་སར་བྲུལ་ན་མྱུར་དུ་ལེན་པ་ལྟར་གོ་ཆའི་བརྩོན་འགྲུས་དྲན་པ་དང་ཤེས་བཞིན་ནི་ཅུང་ཟད་བརྗོད་ནའང་ངན་སོང་གི་འཇིགས་པ་དྲན་པས་དེ་མ་ཐག་མི་བརྗེད་པར་བླང་དགོས་ཏེ། ཉོན་མོངས་པ་ནི་སྐྱེ་བར་སླ་ལ་འཇོམས་པར་དཀའ་བ་དཔེར་ན་ཟས་སྐོམ་ལྗན་ལྗིན་རྣམས་མེ་དྲོད་ཀྱིས་དྭངས་རྙིགས་ཕྱེ་ནས་དྭངས་མ་ཁྲག་དུ་གྱུར་པས་རྩ་ཁམས་ཐམས་ཅད་ཏུ་སོང་སྟེ་ཤ་ལ་སོགས་པ་རིམ་པས་སྐྱེད་ལ། གལ་སྟེ་དུག་ཁོང་དུ་སོང་ན་དེ་ལུས་ཟུངས་ཀྱི་ཁྲག་དེ་ལ་བརྟེན་ནས་རྩ་གནས་སུ་འགྲོ་བས་ཉེས་པ་སྐྱེད་ཅིང་། སྤྱིར་དུག་གི་རྟེན་ཁྲག་ཡིན་པས་སྨན་པ་དག་དུག་ཁོང་དུ་སོང་མ་ཐག་ལ་གསོན་པོའི་ཁྲག་བླུད་པ་ལ་དུག་འདུར་བཅུག་ནས་སླར་སྨན་རྣོན་པོས་སྦྱོང་བར་བྱེད་ཏོ། །དེས་ན་དྲན་ཤེས་ཀྱིས་མ་ཟིན་པའི་གནས་སྐབས་ཁྲག་ལྟ་བུ་ལ་བརྟེན་ནས་ཉེས་པས་སེམས་ཆུང་འཛའ་བར་བྱེད་པའི་ཚུལ་ཤེས་ནས་སྔོན་འཕགས་པ་ཀ་ཏྱཱ་ན་ལ་རྒྱལ་པོ་རབ་སྣང་གིས་མཆོད་པའི་ཕྱིར་གླུ་གར་བྱས་ཏེ་འཕགས་པ་གླུ་སྙན་ནམ་གར་བཟང་ངམ་ཞེས་དྲིས་པ་ན་སུ་མཐོང་བ་དང་ཐོས་པ་ལ་དྲིས་ཅིགརྒྱལ་པོས་སྨྲས་པ། དབང་པོ་ནང་དུ་བསྡུས་པ་རྣམས་ཀྱིས་མ་མཐོང་བ་ནི་སྲིད་ན་མ་ཐོས་པ་ལྟ་ག་ལ་རིགས། འཕགས་པས་སྨྲས་པ། རྒྱལ་པོ་ཁྱོད་ཀྱི་འོག་ན་མི་གསོད་པའི་ཆད་པ་ལ་ཐུག་པ་འགའ་ཡོད་ཏམ་ཡོད་ཏོ། །འོ་ན་དེ་ལ་ཡུངས་མར་གྱིས་ཁད་ཆད་ཏུ་བཀང་བའི་སྣོད་ལག་དུ་བསྐུར་ལ་དེའི་ཕྱི་བཞིན་དུ་གཤེད་མ་རལ་གྲི་ཤུབས་ནས་ཕྱུང་སྟེ་ཕྱར་བ་ཐོང་ལས་འདི་ལས་ཐིགས་པ་གཅིག་པོ་ན་དེའི་མོད་ལ་རལ་གྲིས་རྐེ་བཅད་(༢༦༣བ)ཏོ། །གལ་སྟེ་གཏན་མ་བོ་ན་ཆད་པ་ལས་ཐར་རོ་ཞེས་གྱིས་ལ། དེའི་མདུན་དུ་གླུ་གར་བྱེད་བཞིན་པས་གྲོང་ཁྱེར་བསྐོར་ཅིག་གསུངས་སྟེ། དེ་ལྟར་བྱས་ནས་དེའི་འོག་དུ་མི་དེ་ལ་གླུ་སྙན་ནམ་གར་བཟང་ངམ་དྲིས་པས་བདག་གིས་མ་མཐོང་མ་ཐོས་ཏེ་བདག་སྲོག་གིས་འཇིགས་སྐྲག་པས་ཉེན་ན་ལྟ་བ་དང་ཉན་པ་ལྟ་ཅི་སྨོས་ཅེས་ཟེར་བ་ན། འཕགས་པས་རྒྱལ་པོ་ཆེན་པོ་མི་འདི་ཚེ་འདི་གཅིག་བུའི་སྲོག་གི་ཆེད་ཏུ་འདི་ལྟར་དབང་པོ་ནང་དུ་སྡུད་ན་བདག་ཅག་རྣམས་འཁོར་བའི་མཐའ་ཇི་སྲིད་པའི་སྡུག་སྔལ་གཞོམ་པའི་སླད་ཏུ་ཅིས་མི་སྡུད་ཅེས་གསུངས་པས་རྒྱལ་པོ་དད་པར་བྱས་པ་ལྟ་བུ་སྟེ་དེ་ལྟར་ཤེས་བཞིན་གྱིས་སྒྲིམ་མོ།།

			དེ་ལྟར་དྲན་ཤེས་ཀྱིས་རྟག་པར་ཟིན་པ་ན་ཉོན་མོངས་པ་རྣམས་རྒྱུད་ལ་མི་འབྱུང་ལ་གལ་སྟེ་གཉིད་དང་སྙོམས་ལས་ལྟ་བུ་ལུང་དུ་མ་བསྟན་པའི་རྣམ་པ་ཅན་ཅུང་ཟད་བྱུང་ནའང་དེ་མ་ཐག་དུ་ཚོར་བར་འགྱུར་བས་དང་དུ་མི་བླང་བ་པང་པར་སྦྲུལ་ཞུགས་པ་འདོར་བ་ལྟ་བུའི་བརྩོན་པ་བསྐྱེད་སྟེ་ཉེས་པས་མ་གོས་པར་བྱ་ཞིང་། འདོད་ཁམས་པ་ལ་ཟས་སུ་འགྱུར་བའི་དུས་ཀྱི་གཉིད་མཚན་མོའི་དྲུག་ཆའམ་བཞི་ཆ་གཅིག་གུང་ལ་ཉལ་བ་ཙམ་ནི་མ་གཏོགས་ཏེ་དེ་ནི་སྔར་བསྟན་པ་ལྟར་དགེ་བའི་གཉིད་ཏུ་བྱ་སྟེ་དུས་མིན་གྱི་གཉིད་སྙོམས་སོགས་ཉེས་པ་བྱུང་ངོ་ཅོག་སྐད་ཅིག་གིས་ཚོར་ནས་དང་དུ་མི་བླང་ཞིང་སྔ་མ་ཚར་བཅད་པ་དང་ཕྱི་མ་མི་སྐྱེ་བའི་ཕྱིར་འབད་པར་བྱ་སྟེ། མདོར་ན་གནས་སྐབས་དེ་ཐམས་ཅད་ཏུ་དགེ་བའི་དྲན་པ་གོམས་པ་ལྷུར་བྱ་ཞིང་དེ་ལས་ཤེས་བཞིན་གྱིས་རིགས་པའི་ལས་ལ་རྩེ་གཅིག་དུ་འབད་པར་བྱ་བ་ཁོ་ནའོ། །

			འདི་ལ་དཀའ་འགྲེལ་ཆུང་ངུ་ལས་ནི། ལྷུར་བླང་བ་ཅེས་བྱ་བ་ནི་ཉོན་མོངས་པ་དང་དེས་བྱས་པའི་ཉེས་སྤྱོད་སྤོང་བ་ལ་རབ་ཏུ་སྦྱོར་བའོ། །དེ་ལ་བག་བྱེད་པ་ནི་སྦྱོར་བ་ལ་མཁས་པ་སྟེ་དེ་ཉམས་སུ་ལེན་པ་ནི་ཚིགས་བཅད་དང་པོ་འདིས་བསྟན་ཏོ། །ཞེས་དང་། དེ་བས་པང་དུ་སྦྲུལ་འོངས་ན། །ཞེས་སོགས་(༢༦༤ན)ཀྱི་ཚིགས་བཅད་གཉིས་ལ། སྔ་མས་ནི་ཉོན་མོངས་པ་བྱུང་བ་ཟློག་པ་དང་། གཉིས་པས་ནི་དེས་བསྐྱེད་པའི་གནས་ངན་ལེན་བྱུང་བ་ཟློག་པར་བསྟན་སྟེ། གནས་ངན་ལེན་ཞེས་བྱ་བ་ནི་ཉོན་མོངས་པའི་འབྲས་བུ་ཉེས་སྤྱོད་ལ་འདོད་ཏོ། །ཅེས་དང་། ཐ་མ་འདིས་ནི་བག་ཡོད་པ་དང་དྲན་པ་དང་ཤེས་བཞིན་དང་ཉེས་པ་འབྱུང་བའི་སྐབས་མི་དབྱེ་བ་དང་བྱུང་བ་ཟློག་པའི་གནས་སྐབས་སམ་མཚན་ཉིད་འདི་དག་ལ་དྲན་པ་གོམས་པར་བྱ་བའི་ཕྱིར་བླ་མ་དང་ཚངས་པ་མཚུངས་པར་སྤྱོད་པ་དང་ཕྲད་པའི་བྱ་བ་ཉམས་སུ་བླངས་པའམ་དེས་བསྒོ་བའི་ལས་སམ་ཐོས་པ་དང་བསམ་པ་དང་སྒོམ་པ་ལ་སོགས་ལ་འདོད་པར་བྱ་སྟེ་ལས་དེ་འདྲ་བ་ལྷུར་བླང་ངོ་། །ཞེས་བཤད་ལ།

			བི་བྷུ་ཏིས། ཉོན་མོངས་དགྲ་རྣམས་འཇེབས་པར་བཏག་པ་ནི། ཉོན་མོངས་པ་ནི་རྟོག་པའི་རང་བཞིན་ཡིན་ལ་དེ་དང་དེའི་དམིགས་པ་སྟོང་པར་བསྒོམས་ཏེ་རྟོག་མེད་ཀྱི་ཏིང་ངེ་འཛིན་ལ་འཇུག་པ་ན་དེ་དག་མེད་པར་འགྱུར་རོ། །ཞེས་དང་། རལ་གྲི་ལྷུང་གྱུར་ན་སོགས་ལ་དྲན་པ་ཁོ་ན་རལ་གྲི་སྟེ། ཞེས་དང་། གཉིད་དང་ལེ་ལོ་བྱུང་ན་དེ་མ་ཐག་ལངས་ཏེ་ཆོས་བཤད་པ་དང་འདོན་པ་དང་བཟའ་བཏུང་ལ་སོགས་པ་བྱའོ། །ཞེས་དང་། ཅི་ནས་ཀྱང་བདག་ལ་ཕྱིས་འདི་ཅེས་སོགས་ལ་རང་གིས་མི་ཤེས་ན་མཁན་པོའམ་སློབ་དཔོན་ལ་བསྟེན་སྟེ་མན་ངག་ནོད་ཏོ། །ཞེས་བཤད་ལ། འདིའི་ཡང་གཉིད་རྨུགས་བཟའ་བཏུང་གིས་སེལ་བ་ནི་ངོ་མཚར་བའི་བཤད་པར་སྣང་ངོ་། །

			འགྲེལ་པ་ཕལ་ཆེར་ན། ཇི་ལྟར་ཁྲག་ལ་བསྟེན་ནས་ནི། །སོགས་ལ་དུག་མདའ་བསྣུན་པ་རྨ་བྱུང་བ་ཁྲག་ལ་བསྟེན་ནས་ཁྱབ་པ་ལྟར་ཞེས་བཤད་པ་ཁོ་ན་སྣང་ཡང་། སྤྱིར་ཞར་བྱུང་གི་དཔེ་ཙམ་དོན་དོ་གལ་མི་ཆེ་བས་དེ་ལྟར་ཡང་བཤད་རུང་མོད་གྱི་འོན་ཡང་དུག་ཁྲག་ལ་རྟེན་འཆའ་བ་ནི་གསོ་དཔྱད་རིག་པ་རྣམས་ཁྲག་ཙམ་ལ་འཆད་པ་ཡིན་གྱི་རྨའི་ཁྲག་ཁོ་ན་(༢༦༤བ)ལ་འཆད་པ་མ་ཡིན་ནོ། །

			གཉིས་པ་བདག་ཉིད་དབང་དུ་བྱ་བ་ནི།

			ཅི་ནས་ལས་བྱེད་སྔོན་རོལ་ནས། །

			ཐམས་ཅད་ལ་ནི་མཐུ་ཡོད་པ། །

			དེ་ལྟར་བག་ཡོད་གཏམ་དྲན་སྟེ། །

			བདག་ཉིད་ལྡང་བ་ཡང་བར་བྱ། །

			ཇི་ལྟར་རླུང་ནི་འགྲོ་བ་དང་། །

			འོང་བས་ཤིང་བལ་དབང་བསྒྱུར་བ། །

			དེ་བཞིན་སྤྲོ་བས་དབང་བསྒྱུར་བྱ། །

			དེ་ལྟ་ན་ནི་འགྲུབ་པར་འགྱུར། །

			ཞེས་གསུངས་ཏེ། དང་པོས་ལུས་དབང་དུ་བྱ་བ་དང་། ཕྱི་མས་སེམས་དབང་དུ་བྱ་བ་བསྟན་པའམ། ཡང་ན་སྤྱི་དང་དཔེར་ཡང་བཤད་ཏོ། །

			དེ་ཡང་ལས་རྣམས་ཀྱི་སྔོན་རོལ་དུ་རྩོམ་པ་ལ་བརྟན་པས་གྱ་ཚོམས་མ་ཡིན་པར་འཇུག་ཞིང་དེ་སྒྲུབ་པའི་མཐུ་ཡོད་པར་བྱ་བའི་ཕྱིར་བག་ཡོད་ཀྱི་ལེའུ་དང་དེ་མ་ཐག་དུའང་བཤད་པའི་རྗེས་སུ་བསྟན་པའི་གཏམ་རྣམས་མི་བརྗེད་པར་དྲན་པས་བདག་གི་སྒོ་གསུམ་འཇུག་ལྡང་ཡང་ཞིང་ཀ་ལོ་བདེ་བར་བྱ་སྟེ་ཇི་ལྟར་ཤིང་བལ་ཆུང་ངུ་ནི་རླུང་ཆུང་ངུས་ཀྱང་དབང་བསྒྱུར་ཞིང་འགྲོ་འོང་སྟོན་པ་ལྟར་སེམས་ཀྱི་ཤིང་བལ་ཡང་སྤྲོ་བ་དང་གཉེན་པོའི་རླུང་གིས་རང་དབང་དུ་འགྱུར་བར་བྱ་སྟེ་རང་གི་སེམས་དུལ་བ་འདི་ནི་ཆོས་ཀྱི་དོན་པོ་ཡིན་ལ་འདི་དང་ལྡན་ན་དགེ་བ་ཐམས་ཅད་འགྲུབ་པ་ཡིན་ལ། འདིས་ནི་བརྩོན་འགྲུས་ཀྱི་འབྲས་བུ་ཕུན་སུམ་ཚོགས་པ་ཡང་བསྟན་པ་ཡིན་ནོ། །

			བྱང་ཆུབ་སེམས་དཔའི་སྤྱོད་པ་ལ་འཇུག་པ་ལས། བརྩོན་འགྲུས་ཀྱི་ལེའུ་རྣམ་པར་ཕྱེ་བ་སྟེ་བདུན་པའོ།། །།

			 

		


		
			བརྒྱད་པ། བསམ་གཏན་གྱི་ལེའུ།

			 

			༈ དེ་ལྟར་བརྩོན་འགྲུས་བརྩམས་པའི་དངོས་འབྲས་ནི་དགེ་བ་ལ་སེམས་རྩེ་གཅིག་པ་ཐོབ་པ་ཉིད་ཁོ་ན་ཡིན་པའི་ཕྱིར་བརྩོན་འགྲུས་ཀྱི་དེ་མ་ཐག་དུ་དེའི་འབྲས་བུ་བསམ་གཏན་གྱི་ལེའུ་འཆད་པར་འབྲེལ་ཏོ། །

			འདི་ལ་འགྲེལ་ཆེན་དང་བི་བྷུ་ཏིས་ནི།

			བཟོད་བྱ་ཐོས་པ་བཙལ་བར་བྱ། །

			དེ་ནས་ནགས་སུ་གནས་པ་ཡིས། །

			མཉམ་པར་བཞག་ལ་བརྩོན་(༢༦༥ན)བྱ་ཞིང་། །

			མི་སྡུག་ལ་སོགས་བསྒོམ་པར་བྱ། །

			ཞེས་བྱ་བའི་རིམ་པས་ཚིག་རྐང་དང་པོ་གཉིས་ཉིད་ལེའུའི་འབྲེལ་དུ་འཆད་ལ། དཀའ་འགྲེལ་དང་དགེ་བའི་ལྷས་མདོར་བསྟན་དུ་འཆད་ཀྱང་གཉི་གར་དུ་མི་འགལ་ལོ། །

			གཞུང་དངོས་ལ་གསུམ། མི་མཐུན་པའི་ཕྱོགས་རྣམ་གཡེང་སྤང་བ་དང་། ཞི་གནས་ཀྱི་དམིགས་པ་བྱང་ཆུབ་ཀྱི་སེམས་སྒོམ་པ། དོན་བསྡུ་བའོ། །

			དང་པོ་ལ་གསུམ། སྤང་བའི་གནས་མདོར་བསྟན་པ། འཇིག་རྟེན་སྤོང་བ་རྒྱས་བཤད་དང་། རྣམ་རྟོག་སྤོང་བ་རྒྱས་བཤད་ཏོ། །

			དང་པོ་ནི།

			དེ་ལྟར་བརྩོན་འགྲུས་བསྐྱེད་ནས་ནི། །

			ཡིད་ནི་ཏིང་ངེ་འཛིན་ལ་བཞག །

			སེམས་ནི་རྣམ་པར་གཡེངས་པའི་མི། །

			ཉོན་མོངས་མཆེ་བའི་ཕྲག་ན་གནས། །

			ལུས་དང་སེམས་ནི་དབེན་པ་ཡིས། །

			རྣམ་པར་གཡེང་བ་མི་འབྱུང་ངོ་། །

			དེ་བས་འཇིག་རྟེན་སྤང་བྱ་ཞིང་། །

			རྣམ་པར་རྟོག་པའང་ཡོངས་སུ་དོར། །

			ཞེས་གསུངས་ཏེ། སེམས་རྣམ་པར་གཡེངས་ན་ཉོན་མོངས་པའི་དབང་དུ་འགྱུར་ལ། དེ་གྱུར་ན་སྦྱིན་སོགས་བཞི་པོ་དེ་ཡང་མི་འགྲུབ་པའི་ཕྱིར་སེམས་རྣམ་གཡེང་ལས་ལྡོག་དགོས་ལ། དེའི་རྒྱུ་ནི་ལུས་ངག་འདུ་འཛིས་དབེན་པ་དང་སེམས་རྣམ་རྟོག་གིས་དབེན་པ་གཉིས་ཡིན་ལ་སྤང་བར་བྱ་བའི་རྣམ་གཡེང་དེ་ནི་མདོར་བསྡུ་ན་སྐབས་འདིར་འཇིག་རྟེན་སྤང་བ་དང་རྣམ་རྟོག་སྤང་བ་གཉིས་ཡིན་ནོ། །

			དཀའ་འགྲེལ་ཆུང་ངུ་ལས་ནི།

			ཏིང་ངེ་འཛིན་ལ་ཇི་ལྟར་བཞག་ན་རྣམ་གཡེང་སྤོང་བས་སོ། །རྣམ་གཡེང་གི་ཉེས་པ་ཅི་ཞེ་ན། ཉོན་མོངས་མཆེ་བའི་ཕྲག་ན་གནས་སོ། །ཇི་ལྟར་སྤོང་ན། ལུས་དང་སེམས་ནི་དབེན་པ་ཡིས་སོ། །འཇིག་རྟེན་སྤང་བ་དང་རྣམ་རྟོག་དོར་བ་ནི་དབེན་པའི་མཚན་ཉིད་ཅན་ཡིན་པས་དེ་དག་དོར་རོ། །ཞེས་སོ། །

			དགེ་བའི་ལྷས་ནི།

			ཏིང་ངེ་འཛིན་ནི་སེམས་རྩེ་གཅིག་པ་ཉིད་ཡིན་སྟེ། དེ་ལའང་ནང་དུ་ཡང་དག་འཇོག་དང་། ཀུན་ནས་འཇོག་དང་། (༢༦༥བ)ནན་ཏན་གྱིས་འཇོག་སྟེ་གསུམ་ཡིན་ལ། དེ་ཐམས་ཅད་ལ་འདིར་གཡེང་བ་མེད་པའི་ཏིང་ངེ་འཛིན། ཞེས་བྱའོ། །

			དེ་ལ་ནང་དུ་ཡང་དག་འཇོག་གི་དབང་དུ་བྱས་ནས་ལུས་དང་སོགས་ཏེ་ལུས་དབེན་པས་འདོད་པའི་རྣམ་རྟོག་ཡོངས་སུ་སྤོང་ལ། སེམས་དབེན་པས་ནི་འདོད་སེམས་ནས་བསམ་གཏན་བཞི་པའི་བར་འགྲུབ་པ་ཡིན་ལ། གཟུགས་མེད་དང་འགོག་པའི་བར་དུ་ཡང་རྫོགས་པར་བྱའོ། །ཞེས་བཞེད་ཏོ། །

			གཉིས་པ་ལ་འཇིག་རྟེན་སྤོང་ཚུལ་ལ་ལྔ། གང་གིས་མི་སྤོངས་པའི་རྒྱུ། གང་གིས་སྤོངས་པའི་རྒྱུ། གཉེན་པོ་ཇི་ལྟར་སྒྲུབ་ཚུལ། འདུ་འཛིའི་ཉེས་པ། དབེན་པའི་ཕན་ཡོན་བསྔགས་པའོ། །

			དང་པོ་ནི།

			ཆགས་པའི་ཕྱིར་དང་རྙེད་སོགས་ལ། །

			ཧྲེད་པས་འཇིག་རྟེན་མི་སྤོང་ཏེ། །

			དེ་བས་འདི་དག་ཡོངས་སྤོངས་ལ། །

			མཁས་པས་འདི་ལྟར་སྤྱད་པར་བྱ། །

			ཞེས་གསུངས་ཏེ། སྐྱེས་པ་དང་བུད་མེད་ལ་སོགས་པ་ནང་སེམས་ཅན་ལ་ཆགས་པ་དང་ཕྱིའི་རྙེད་བཀུར་སོགས་ལ་ཞེན་པ་ནི་འཇིག་རྟེན་མི་སྤོངས་པའི་རྒྱུ་སྟེ་དེས་ཁྱིམ་དུ་བུ་སྨད་དང་བཅས་པར་འཆིང་ལ། རྒྱུ་དེས་བདག་གི་མི་ལུས་ཐོབ་པ་དོན་མེད་པར་བྱེད་ཏོ། །

			དེས་ན་ཆགས་ཡུལ་དེ་དག་ལ་སྙིང་པོ་མེད་པའི་ཚུལ་འཆད་པར་འགྱུར་བ་འདི་དག་སེམ་པས་ཞེན་པ་སྤོངས་ལ་འདི་ལྟར་གྱིས་ཅིག་པའོ། །

			གཉིས་པ་ནི།

			ལྷག་མཐོང་རབ་ཏུ་ལྡན་པའི་ཞི་གནས་ཀྱིས། །

			ཉོན་མོངས་རྣམ་པར་འཇོམས་པར་ཤེས་བྱས་ནས། །

			ཐོག་མར་ཞི་གནས་བཙལ་བྱ་དེ་ཡང་ནི། །

			འཇིག་རྟེན་ཆགས་པ་མེད་ལ་མངོན་དགའས་འགྲུབ། །

			ཅེས་གསུངས་ཏེ། དེ་ཁོ་ན་ཉིད་ཤེས་པ་ནི་ལྷག་མཐོང་ངོ་། །དེ་ལ་རྩེ་གཅིག་དུ་གནས་པ་ནི་སྐབས་དེའི་ཞི་གནས་ཏེ་རབ་ཏུ་ལྡན་པའི་སྒྲས་ཞི་ལྷག་དབྱེར་མེད་པར་ཟུང་དུ་ཆུད་པ་འདིས་ཉོན་མོངས་པ་ཐམས་ཅད་རྣམ་པར་འཇོམས་ཏེ་ཞི་གནས་ཀྱིས་མངོན་གྱུར་པ་མགོ་གནོན་ཞིང་ལྷག་མཐོང་གིས་ས་བོན་(༢༦༦ན)སྐྱེ་འགྱུར་གྱི་ཆ་འཇོམས་པའི་ཕྱིར་རོ། །

			དེ་ཡང་དང་པོར་སྒྲུབ་སླ་བ་དང་ཕ་རོལ་ཏུ་ཕྱིན་པ་དྲུག་རིམ་འཇུག་གི་དབང་དུ་བྱས་ནས་ཐོག་མར་ཞི་གནས་བཙལ་བར་བྱ་ལ། དེ་ནི་འཇིག་རྟེན་ཐམས་ཅད་ཀྱི་ཉེས་དམིགས་རིག་པས་གང་ལའང་ཆགས་པ་མེད་པར་སྐྱོ་ཞིང་ཡིད་འབྱུང་ལ་དབེན་ཞིང་ཞི་བ་ལ་གཅིག་དུ་མངོན་པར་དགའ་བས་སེམས་ནང་དུ་སྡུད་པ་འདིས་འགྲུབ་སྟེ།

			ཇོ་བོ་རྗེས།

			འཇིག་རྟེན་བྱ་བ་དག་ལ་ཕར་བལྟས་པས། །

			བྱས་པ་ཐམས་ཅད་དོན་མེད་སྡུག་སྔལ་རྒྱུ། །

			ཅི་ལ་བསམས་ཀྱང་ཕན་པར་མི་འགྱུར་བས། །

			རང་གི་སེམས་ལ་ལྟ་བ་གོམས་པར་གྱིས། །

			ཅེས་གསུངས་པ་ལྟར་འཇིག་རྟེན་སྤང་བ་དང་།

			རྣམ་སྣང་མངོན་བྱང་གི་རྒྱུད་ལས།

			རྣམ་རྟོག་མ་རིག་ཆེན་པོ་སྟེ། །

			འཁོར་བའི་རྒྱ་མཚོར་ལྟུང་བྱེད་ཡིན། །

			མི་རྟོག་ཏིང་འཛིན་ལ་གནས་ན། །

			མཁའ་བཞིན་དྲི་མ་མེད་པར་འགྱུར། །

			ཞེས་པ་ལྟར་རྟོག་པ་སྤང་བ་སྟེ་གཉིས་ཀྱིས་འགྲུབ་པོ། །

			འདིར་ལེགས་བཤད་བསྡུས་པར་ནི།

			ལྷག་མཐོང་ནི། སྒོམ་ལམ་ཟག་མེད་ཀྱི་ཤེས་རབ་དང་། མཐོང་ལམ་དང་། སྦྱོར་ལམ་ཆོས་མཆོག་གི་ཡེ་ཤེས་དང་། ཐོས་བསམ་གྱིས་བདག་མེད་རྟོགས་པའི་ཤེས་རབ་སྟེ་བཞི་ཡིན་ལ། དང་པོས་ལྷན་སྐྱེས་དང་། གཉིས་པས་ཀུན་བཏགས་ཀྱི་ཉོན་མོངས་པ། གསུམ་པས་ཉོན་མོངས་སྔ་ཕྱི་མཚམས་སྦྱོར་གྱི་ནུས་པ། བཞི་པས་བདག་འཛིན་ལས་གྱུར་པའི་ཉོན་མོངས་མངོན་གྱུར་ཙམ་སྤོང་ལ་དེ་ཐམས་ཅད་ལ་རང་སའི་ཞི་གནས་གྲོགས་སུ་དགོས་སོ། །

			ཞེས་འཆད་པར་མཐོང་ངོ་། །

			གསུམ་པ་གཉེན་པོ་སྒྲུབ་པ་ལ་གཉིས། སེམས་ཅན་ལ་མ་ཆགས་པ་སྒྲུབ་པ་དང་། རྙེད་སོགས་ལ་མ་ཆགས་པ་སྒྲུབ་པའོ། །

			དང་པོ་ལ་ཡང་། ཆགས་པའི་ཉེས་པ་བསྟན་པ་དང་། བྱིས་པ་ནི་འགྲོགས་བྱ་མ་ཡིན་པར་བསྟན་པའོ། །

			དང་པོ་ནི།

			མི་རྟག་སུ་ཞིག་མི་རྟག་ལ། །

			ཡང་དག་ཆགས་(༢༦༦བ)པར་བྱེད་པ་ཡོད། །

			དེས་ནི་ཚེ་རབས་སྟོང་ཕྲག་དུ། །

			སྡུག་པ་མཐོང་བར་ཡོང་མི་འགྱུར། །

			མ་མཐོང་ན་ནི་དགར་མི་འགྱུར། །

			ཡིད་ཀྱང་མཉམ་འཇོག་མི་འགྱུར་ལ། །

			མཐོང་ཡང་ངོམས་པར་མི་འགྱུར་བས། །

			སྔར་བཞིན་ཧྲེད་པས་གདུང་བར་འགྱུར། །

			སེམས་ཅན་རྣམས་ལ་ཆགས་བྱས་ན། །

			ཡང་དག་ཉིད་ལ་ཀུན་ནས་སྒྲིབ། །

			སྐྱོ་བའི་སེམས་ཀྱང་འཇིག་པར་བྱེད། །

			ཐ་མར་མྱ་ངན་གདུང་བར་འགྱུར། །

			དེ་ལ་སེམས་པ་འབའ་ཞིག་གིས། །

			ཚེ་འདི་དོན་མེད་འདའ་བར་འགྱུར། །

			རྟག་པ་མེད་པའི་མཛའ་བཤེས་ཀྱིས། །

			གཡུང་དྲུང་ཆོས་ཀྱང་འཇིག་པར་འགྱུར། །

			ཞེས་གསུངས་ཏེ། དེ་ཡང་ཚིགས་བཅད་དང་པོས་སྤྱིར་བསྟན། གཉིས་པས་མཐོང་ཆོས་ལ་སྡུག་སྔལ་སྐྱེད་པ་དང་། གསུམ་པས་ཐར་པའི་གེགས་བྱེད་པ་དང་། རྐང་པ་གཉིས་ཀྱི་ཡོན་ཏན་སྔར་མེད་མི་སྐྱེ་བ་དང་། རྐང་པ་གཉིས་ཀྱིས་ཡོན་ཏན་སྔར་ཡོད་འགག་པར་བསྟན་ཏོ། །

			གཉིས་པ་ནི།

			བྱིས་དང་སྐལ་བ་མཉམ་སྤྱོད་ན། །

			ངེས་པར་ངན་འགྲོར་འགྲོ་བར་འགྱུར། །

			སྐལ་མི་མཉམ་པར་འཁྲིད་བྱེད་ན། །

			བྱིས་པ་བསྟེན་པས་ཅི་ཞིག་བྱ། །

			སྐད་ཅིག་གཅིག་གིས་མཛའ་འགྱུར་ལ། །

			ཡུད་ཙམ་གཅིག་གིས་དགྲར་ཡང་འགྱུར། །

			དགའ་བའི་གནས་ལའང་ཁྲོ་བྱེད་པས། །

			སོ་སོའི་སྐྱེ་བོ་མགུ་བར་དཀའ། །

			ཕན་པ་སྨས་ན་ཁྲོ་བར་བྱེད། །

			བདག་ཀྱང་ཕན་ལས་ཟློག་པར་བྱེད། །

			དེ་དག་དག་ནི་མ་མཉན་ན། །

			ཁྲོས་པས་ངན་འགྲོར་འགྲོ་བར་འགྱུར། །

			མཐོ་བ་ཕྲ་དོག་མཉམ་དང་འགྲན། །

			དམའ་ལ་ང་རྒྱལ་བསྟོད་ན་དྲེགས། །

			མི་སྙན་བརྗོད་ན་ཁོང་ཁྲོ་སྐྱེ། །

			ནམ་ཞིག་བྱིས་ལས་ཕན་པ་འཐོབ། །

			བྱིས་དང་འགྲོགས་ན་བྱིས་པ་ལས། །

			བདག་བསྟོད་གཞན་ལ་སྨོད་པ་དང་། །

			འཁོར་བར་དགའ་བའི་གཏམ་ལ་སོགས། །

			མི་དགེ་ཅིས་ཀྱང་ངེས་པར་འབྱུང་། །

			དེ་འདྲ་བདག་དང་གཞན་བརྟེན་(༢༦༧ན)པ། །

			དེ་ནི་ཕུང་བར་འགྱུར་བར་ཟད། །

			དེས་ཀྱང་བདག་དོན་མ་བྱས་ལ། །

			བདག་ཀྱང་དེ་དོན་མི་འགྱུར་བས། །

			བྱིས་ལས་ཐག་རིང་བྱོལ་བར་བྱ། །

			ཕྲད་ན་དགའ་བས་མགུ་བྱ་སྟེ། །

			འདྲིས་ཆེན་ཉིད་ཏུ་མི་འགྱུར་པར། །

			ཐ་མལ་པ་ཙམ་ལེགས་པར་བྱ། །

			བུང་བས་མེ་ཏོག་སྦྲང་རྩི་བཞིན། །

			ཆོས་ཀྱི་དོན་ཙམ་བླངས་ནས་ནི། །

			ཀུན་ལ་སྔོན་ཆད་མ་མཐོང་བཞིན། །

			འདྲིས་པ་མེད་པར་གནས་པར་བྱ། །

			ཞེས་གསུངས་ཏེ། དང་པོས་ངན་འགྲོར་འཁྲིད་པ་དང་། ཚིགས་བཅད་གསུམ་གྱིས་བྱིས་པའི་ངང་ཚུལ་བསྟན་པ་དང་། དེ་ནས་ཚིགས་བཅད་ཕྱེད་དང་གཉིས་ཀྱིས་བསྟེན་པའི་ཉེས་དམིགས་དང་། དེ་ནས་རྐང་པ་གསུམ་གྱིས་སྤང་དགོས་པར་བསྟན་པ་དང་། རྐང་པ་གསུམ་གྱིས་བསྟེན་དགོས་ནའང་གཉི་ག་ལ་མི་གནོད་པ་བར་མའི་བརྟུལ་ཞུགས་ཀྱིས་གནས་དགོས་པ་དང་། ཚིགས་བཅད་ཐ་མས་སེམས་རྩེ་གཅིག་དུ་བསྡུས་ཏེ་གནས་དགོས་པར་བསྟན་ཏོ། །

			དེ་ཡང་ཆགས་པ་པོ་རང་ཉིད་མི་རྟག་ཞིང་མྱུར་དུ་འཆི་ལ། མི་སྡུག་པ་མི་གཙང་བ་འདུས་པའི་ལུས་རུས་པའི་འཁྲུལ་འཁོར་ཅན་ཡིན་ལ། ཆགས་ཡུལ་བུད་མེད་སོགས་ཀྱང་དེ་ཁོ་ན་ཡིན་པ་ལ་དེ་ལྟར་མི་ཤེས་ཀྱི་སྟེང་དུ་མི་གཙང་བའི་འདུས་པ་གཅིག་གིས་གཅིག་ལ་གཙང་བར་འཛིན་པ་དང་བརྟགས་ན་རོ་ལངས་ལྟར་འཇིགས་སུ་རུང་བའི་གནས་གཅིག་གིས་གཅིག་ལ་མཛེས་པ་དང་ཆགས་པར་འཛིན་པ་ནི་ཤིན་དུ་འཁྲུལ་བའི་ཕྱིར་འདི་ལྟ་བུ་བྱེད་པ་སུ་ཡོད་ཅེས་ཁྲེལ་ཞིང་དམད་པ་ཡིན་ལ། བུ་མོ་ཟླ་མཆོག་བུད་མེད་རིན་པོ་ཆེར་བཀུར་བ་མི་ལས་འདས་ཅིང་ལྷའི་ལུས་མ་ཐོབ་པ་དེ་ལ་རྒྱལ་བུ་དང་ཁྱིམ་བདག་གི་བུ་མཆོག་དུ་བཀུར་བ་ཐམས་ཅད་ཀྱིས་སློངས་ཀྱང་མ་བྱིན་ནས་ང་རང་གིས་ཁྱིམ་ཐབ་འདམ་མོ་ཞེས་དྲིལ་བསྒྲགས་པས་སྐྱེ་བོ་རྣམས་རང་རང་གི་གཟུགས་ལ་སོགས་པས་དྲེགས་ཅིང་འདམ་དུ་རེ་བས་ཕྱིས་བདར་དང་རྒྱན་ཐམས་ཅད་ཀྱིས་བརྒྱན་སྟེ་འདུས་པ་(༢༦༧བ)ན་བུ་མོ་དེ་ན་མཁའ་ལ་འཕགས་ནས་བདག་གི་ལུས་མཆོག་འདི་ནི་ཚུལ་ཁྲིམས་དང་བཟོད་པས་ཐོབ་པ་ཡིན་གྱི་འདོད་པས་ཐོབ་པ་མ་ཡིན་ལ། འདོད་པ་ལ་ཞེན་པ་དག་གིས་འདི་ལྟ་བུ་འཐོབ་པའི་གནས་མེད་ཏོ་ཅེས་པའི་དོན་ཅན་གྱི་ཆོས་རྒྱ་ཆེར་བསྟན་ནས་སྟོན་པའི་སྤྱན་སྔར་སོང་བ་ལྟར་གཟུགས་སྡུག་པ་ལ་ཞེན་པ་དེས་ནི་ཚེ་རབས་མཐའ་ཡས་པར་ཡང་ཤིན་དུ་མི་སྡུག་པའི་ལུས་འཐོབ་ཅིང་མི་སྡུག་པའི་གྲོགས་འཐོབ་ལ། ཚུལ་ཁྲིམས་དང་བཟོད་པ་ལ་གནས་པས་ནི་ལུས་སྡུག་པ་འཐོབ་ཅིང་སྡུག་ཞིང་ཡིད་དུ་འོང་བའི་གྲོགས་འཐོབ་པར་འགྱུར་རོ། །

			དེ་ལྟ་མོད་ཀྱི་འདོད་པའི་ཡོན་ཏན་ལ་ཞེན་པ་ནི་ལན་ཚྭའི་ཆུ་ཇི་ཙམ་འཐུངས་པ་ཙམ་དུ་སྐོམ་པ་འཕེལ་བ་ལྟར་ཇི་ཙམ་སྤྱད་པ་དེ་ཙམ་དུ་ཞེན་ཞིང་སྲེད་པར་འགྱུར་གྱི་ངོམས་པ་མེད་ལ་མ་མཐོང་ན་སྙིང་ཕྱུང་བ་ལྟར་སྡུག་བསྔལ་ཞིང་ཤུགས་རིང་གིས་འདེབས་ལ་ནང་གི་མྱ་ངན་མི་བཟད་པ་འཕེལ་བར་ཟད་ལ། དེས་ནི་མི་རྟག་པའི་འདུ་ཤེས་ཙམ་སྐྱེ་བ་ལ་ཡང་གེགས་བྱེད་ན་ཆོས་ཉིད་མཐོང་བ་ལ་ལྟ་ཅི་སྨོས། ཕྱིན་ཅི་ལོག་གི་འདུ་ཤེས་ལ་གཅིག་དུ་ཞེན་པ་དེས་འཁོར་བའི་ཉེས་དམིགས་མཐོང་བར་མི་འགྱུར་བའི་ཕྱིར་ཐར་པའི་རྩ་བ་འདུས་བྱས་ཀྱིས་སྐྱོ་ཞིང་ཡིད་འབྱུང་བ་ཡིན་ན་དེ་ཇི་ལྟར་སྐྱེ། ཉིན་མཚན་རྟག་དུ་ཡང་འདོད་པའི་ཡུལ་སེམ་པ་དེས་དུས་འདའ་བས་དགེ་བའི་རྩ་བ་ལྟ་ཞོག་ཐ་ན་སོ་ནམ་དང་གཟོ་ལ་སོགས་པ་ལུང་དུ་མ་བསྟན་པའི་ལས་ལམ་རྣམས་ཀྱང་མི་འགྲུབ་ན་དམ་པའི་ཆོས་ལྟ་སྨོས་ཀྱང་ཅི་དགོས། འདུས་བྱས་ལ་ནི་འབྲལ་བ་ལས་གཞན་པའི་ཆོས་ཉིད་མེད་པའི་ཕྱིར་སྡུག་པའི་ཡུལ་དེ་བརྙེད་ཏུ་ཟིན་ཡང་ཤི་བའམ་གསོན་པ་གང་རུང་གིས་ངེས་པར་འབྲལ་ལ།

			དེའི་ཚེ་སྡུག་པ་དང་བྲལ་བའི་སྡུག་སྔལ་གྱིས་མནར་བར་འགྱུར་ལ། དེ་ལྟར་མི་རྟག་པའི་མཛའ་བཤེས་ལ་ཆགས་ན་རྟག་པ་དང་ཞི་བ་དང་གཡུང་དྲུང་གི་བདག་ཉིད་བདེ་བ་ཐམས་ཅད་(༢༦༨ན)ཀྱི་འབྱུང་གནས་དམ་པའི་ཆོས་ལས་ཉམས་པར་འགྱུར་རོ། །

			དེས་ན་མེ་ལས་རྒྱང་རིང་དུ་བྱོལ་ན་འཚིག་པའི་སྡུག་སྔལ་མི་འབྱུང་བ་ལྟར་འདོད་པའི་ཉེས་དམིགས་རིག་པས་སྐྱེས་པ་དང་བུད་མེད་དང་མཛའ་བཤེས་དང་ཉེ་དུ་སོགས་ལ་སྙིང་པོ་མེད་པར་ཤེས་ཏེ་ཆགས་པའི་བློ་དོར་བ་ཙམ་གྱིས་སྡུག་སྔལ་དེ་ཐམས་ཅད་མི་འབྱུང་ལ་དེ་ཙམ་གྱིས་སེམས་དུལ་ཞིང་ངེས་ལ་ལས་སུ་རུང་སྟེ་ཏིང་ངེ་འཛིན་དེ་མ་ཐག་སྐྱེ་བར་འགྱུར་རོ། །

			དེའི་ཕྱིར།

			ཞི་གནས་རྒྱུ་ནི་ཚུལ་ཁྲིམས་ལས་གཞན་མེད། །

			ཅེས་གསུངས་པ་ཡིན་ལ། ཚུལ་ཁྲིམས་དེ་ཡང་སེམས་ཀུན་ནས་སྡོམ་པ་འདི་ལྟ་བུ་ཞིག་ཡིན་གྱི་དེང་སང་ངེས་འབྱུང་ལ་སོགས་པའི་བསམ་པ་ཅི་ཡང་མེད་པར་ཁྱིམ་པའི་དུས་ཀྱི་བསམ་པ་འཇིག་རྟེན་པའི་བློ་དེ་ཉིད་ལས་མ་གཡོས་པ་ལ་རྟགས་དང་ཆོ་ག་ཙམ་རེ་བྱིན་པ་ལ་ཚུལ་ཁྲིམས་སུ་དོགས་པ་འདིས་ནི་ཏིང་ངེ་འཛིན་མི་སྐྱེ་བར་མངོན་སུམ་དུ་མཐོང་ངོ་།།

			དེས་ན་སེམས་ཅན་རྣམས་སེམས་རྒྱུད་རེ་རེ་བ་ཐ་དད་ཅིང་ལས་ཐ་དད་པ་རྣམས་འཁོར་བའི་མཐོ་དམན་ཐམས་ཅད་ཏུ་སྐྱེ་གནས་གྲངས་མེད་པ་རྒྱུན་མི་འཆད་པར་འཛིན་པ་ལས་ད་ལྟ་མིའི་ལུས་རིས་མཐུན་པར་ས་ཕྱོགས་གོ་སྐབས་ཉེ་བར་སྐྱེ་བ་ལན་གཅིག་ཚོགས་པ་ཙམ་འདི་ལ་མཛའ་བཤེས་དང་དགྲ་གཉེན་སོགས་སུ་བཟུང་ནས་ཐོག་མ་ནས་ཐ་མའི་བར་དུ་འདི་ཁོ་ན་བདེན་པར་ལྟ་བ་འདི་ནི་ནང་གི་མུན་ནག་ཆེན་པོ་མི་བཟད་པ་ཡིན་ལ། ཁྱིམ་པ་རྣམས་ཀྱིས་དེ་ལྟར་མི་གོ་བ་བདེན་མོད་ཀྱང་ཆོས་སྒོར་ཞུགས་ཅིང་དམ་པའི་ཆོས་ལ་ཐོས་བསམ་སྒོམ་པར་རློམ་པ་དང་མཁས་པ་དང་བཙུན་པ་དང་བཟང་པོར་རློམ་པ་རྣམས་ཀྱང་དགྲ་གཉེན་མཛའ་བཤེས་ཉེ་དུ་ལ་སོགས་པའི་ཞེན་པ་སྔར་ཁྱིམ་པའི་དུས་ལས་ཀྱང་ཆེས་འཕེལ་བ་ཞིག་དེང་སང་སྣང་བ་འདི་ནི་འཇིགས་པ་དང་ཡ་ང་བ་དང་བག་ཚ་བ་དང་མུ་སྟེགས་པ་རྣམས་དང་འཇིག་རྟེན་པ་རྣམས་ལ་ཡང་ངོ་ཚ་བར་(༢༦༨བ)སྣང་ངོ་། །

			དེ་ལྟ་མོད་ཀྱི་བྱིས་པའི་གྲོགས་སམ་འཁོར་ཙམ་ཡང་ཐག་སྲིང་བར་བྱའི་བསྟེན་པར་བྱ་བ་མ་ཡིན་སྟེ་འཇིག་རྟེན་ན་ཡང་བུས་པ་བཞོན་ནུ་ཤེད་མ་བྱེ་བ་དག་ལ་བྱིས་པར་སྒྲོག་ཞིང་དེ་ནི་ནད་འཇོམས་པའི་སྨན་ཅུང་ཟད་ཁ་བ་བྱིན་ན་མི་འཐུང་ཞིང་ལྕེ་ལ་རེག་མ་ཐག་ངུ་ཞིང་ལྕེ་སྦར་མོས་འབྲད་པར་བྱེད་ལ། འདིས་ཁྱོད་ཀྱི་ནད་ཞིའོ་ཞེས་སྨྲས་ཀྱང་ཡུས་པས་ངུ་བར་བྱེད་ཀྱི་སྨན་མི་འཐུང་ལ། ཙན་དུག་གི་དུམ་བུ་ལྕེ་ལ་རེག་ན་མངར་བར་མཐོང་བས་འདིས་འཆི་ཡིས་བཟར་མི་རུང་ངོ་ཞེས་སྨྲས་ཀྱང་བརྐུས་ནས་ཀྱང་ཟ་བར་བྱེད་པ་ལྟར་སེམས་ཅན་འདི་རྣམས་ཀྱང་དགེ་བའི་བསམ་པའི་ཤེད་མ་བྱེ་ཕན་གནོད་ཀྱི་མིག་རྒྱང་ཐུང་བས་དགེ་བའི་རྩ་བ་སྨན་ཁ་བ་ལྟ་བུ་ལ་བཅུག་ན་ལྡོག་ཞིང་འདོར་ལ། མི་དགེ་བ་ཙན་དུག་ལྟ་བུ་རོ་མངར་བ་དང་འདྲ་བའི་འཕྲལ་གྱི་རྙེད་བཀུར་རམ་མིང་དང་གྲགས་པ་སྣ་རེའི་ཆེད་ཏུ་གཞན་གྱིས་བསྲུངས་ཀྱང་མི་ཐུབ་པར་ནན་གྱིས་འཇུག་ལ། ངན་སོང་གི་འཇིགས་པ་སོགས་བསྟན་ཡང་ཅིར་ཡང་མི་སེམ་པ་བ་ལང་གི་མདུན་དུ་རིག་བྱེད་བཏོན་པ་ལྟ་བུར་སྣང་བ་འདི་དག་ནི་བྱིས་པ་ཉིད་ཡིན་གྱིས་བུས་པ་ལུས་ཆུང་ངུ་དེ་དག་ནི་ལོ་འགའ་ཟུང་ཁོ་ནར་ལུས་རྫོགས་ཅིང་སྨན་དང་དུག་ཤེས་པ་ཙམ་གྱིས་ཤེད་མྱུར་དུ་བྱེ་བར་འགྱུར་ཡང་སེམས་ཅན་འདི་རྣམས་ལ་ནི་སྐྱེ་བ་མཐའ་ཡས་པ་དང་བསྐལ་པ་བསམ་གྱིས་མི་ཁྱབ་པས་ཀྱང་བླང་དོར་ཇི་ལྟ་བ་ཤེས་པའི་ཤེད་བྱེ་བའི་དུས་མི་སྣང་བའི་ཕྱིར་རོ། །

			དེས་ན་བྱིས་པ་དང་སྤྱོད་པའམ་སྐལ་པ་མཚུངས་པར་སྤྱོད་ན་ནི་བྱིས་པ་གང་དུ་འགྲོ་བའི་གནས་ངན་འགྲོ་དེར་བདག་ཡང་འགྲོ་བར་འགྱུར་བས་ད་ལྟའི་མི་ལུས་འདི་དང་སྐལ་བ་མི་མཉམ་ཞིང་ངན་པའི་ངན་སོང་དུ་འཁྲིད་པའི་གྲོགས་དེས་བདག་ལ་ཅི་ཞིག་བྱ། དེ་ལྟ་མོད་ཀྱི་བྱིས་པའི་རྣམ་པར་ཐར་པ་ནི་འདི་དག་ཡིན་སྟེ། ཕྲད་པ་ཙམ་གྱིས་ཀྱང་རྒྱུ་རྐྱེན་གཞན་མེད་ཀྱང་ཅ་ཅོ་དང་ག་ཞར་བྱེད་ཅིང་བདག་ཅག་མཛའ་བོ་ཡིན་ནོ་ཞེས་འབྲལ་མི་ཕོད་པ་ཙམ་གྱི་མཛའ་(༢༦༩ན)བར་ཡང་བྱེད་ལ། དེ་མ་ཐག་ཚིག་བརྗོད་ལེགས་ཉེས་ཅུང་ཟད་ཀྱིས་ཁྲོས་འཁྲུགས་ཏེ་དབྱུག་པ་དང་ཁུ་ཚུར་དང་མཚོན་ཆས་འགྱེད་ཅིང་ཚིག་གི་རྨ་འབྱིན་ལ་གསོད་པའི་བར་དུ་ཡང་བྱེད་པས་རྒྱུ་མེད་ཏུ་མཛའ་ལ་རྒྱུ་མེད་ཏུ་ཁྲོ་བར་ཡང་བྱེད་ཏོ། །དོན་ཉམས་པར་བྱེད་པའི་བྱ་བ་མ་ཡིན་པ་ལས་ལྡོག་ཅིང་བྱ་བར་འོས་པའི་ལས་ཀྱི་གྲོས་ལེགས་པར་བཏབ་ན་དེ་ལ་ཁྲོ་ཞིང་བདག་ཉམས་ཀྱང་ཁྱོད་ལ་ཅི་ཏོ་ཞེས་སོགས་ཁོན་ཆེན་པོར་འཛིན་ལ། མི་འོས་པར་བསྟོད་པ་སོགས་ཁ་གསག་གིས་བསླུས་ན་ཤིན་དུ་

			དགའ་བར་བྱེད་ལ། ཕན་པ་ལ་སྦྱར་ན་ཁྲོ་ཞིང་མི་སྒྲུབ་པར་མ་ཟད་སྦྱོར་བ་པོ་བདག་ཉིད་ཀྱང་ཕན་པ་ལས་ལྡོག་པར་བྱེད་སྟེ། དཔེར་ན་རྔོན་པའི་ལས་མ་བྱེད་ཅིག་ཞེས་བསྒོ་ན་འདི་ནི་རིན་མི་དགོས་པར་ཟས་ཞིམ་པོ་འབྱུང་པས་ཁེ་སྤོགས་ཀྱི་མཆོག་ཡིན་གྱི་ཁྱོད་ཉིད་ཀྱང་འདོད་དོ་ཞེས་དཀྲི་བ་ལྟ་བུ་གཞན་དག་ཀྱང་བྱ་བ་མ་ཡིན་པ་ལ་སྦྱོར་བར་བྱེད་ལ། དེའི་ངག་མ་མཉན་ན་ཁྲོས་པས་ཚིག་རྩུབ་མོ་སྨྲ་ཞིང་ཞེ་ཁོན་དུ་དམ་པོར་འཛིན་སྟེ་རྒྱུ་དེ་ལས་ཀྱང་དེ་ངན་འགྲོར་འདོང་བར་འགྱུར་ལ། དཔེར་ན་རྒྱལ་པོ་ངན་པ་ལྟ་བུ་ལ་ཡ་རབས་ཀྱི་ཆོས་ལུགས་ཀྱི་གྲོས་བཏབ་ན་ཤིན་དུ་ཁྲོས་པས་ཆད་པ་བྱེད་པ་དང་གྲོས་འདེབས་པ་པོ་དེ་དུས་མིན་གྱི་དཔྱ་ཁྲལ་དང་གནས་མིན་གྱི་རྩུབ་ཁྲིམས་བྱེད་པ་པོར་བསྐོ་ཞིང་སུན་འབྱིན་པ་དང་བློན་པོ་ལས་འབྱིན་པ་སོགས་བྱེད་ལ། གཡོ་སྒྱུའི་གཅི་སག་སྨྲས་ན་མགུ་ཞིང་རངས་པས་བློན་པོའི་དམ་པར་བཀུར་བ་རྒྱལ་པོ་ཨུ་ཏྲ་ཡ་ནའི་བུ་གཙུག་ཕུད་ཅན་གྱིས་ཆོས་བཞིན་གྱི་བློན་པོ་ཧེ་རུ་ཀ་དང་བྷི་རུ་ཀ་གཉིས་ལེགས་པའི་གྲོས་བཏབ་པས་བློན་པོ་ལས་ཕྱུང་ཞིང་སྡིག་བློན་དབྱུག་པ་དང་ཐོ་བ་གཉིས་ཀྱིས་རྒྱལ་པོའི་བསམ་པ་ལྟར་སྙན་པར་སྨྲས་པས་བློན་པོའི་དམ་པར་བཅུག་པ་ལས་དེ་གཉིས་ཀྱིས་རྒྱལ་པོ་ཕ་དགྲ་བཅོམ་པ་གསོད་ཏུ་བཅུག །འཕགས་པ་ཀ་ཏྱཱ་ན་ཕྱོགས་གདར་གྱིས་ཕུང་པོས་གཡོགས་པས་(༢༦༩བ)སའི་ཆར་གྱིས་གྲོང་ཁྱེར་སྒྲ་སྒྲོགས་མི་མངོན་པར་མནན་སྟེ་ལུས་འདིས་དམྱལ་བར་ལྷུང་བ་བཞིན་ནོ། །

			གཞན་ཡང་མཐོ་བ་དང་དམའ་བ་དང་བར་མར་རྟོག་པ་ནི་ནམ་མཁའ་ལ་མཐོ་དམན་དུ་རྟོག་པ་ལྟར་ཤིན་དུ་སྒྲོ་བཏགས་པ་འབའ་ཞིག་གིས་ཡིན་གྱི་སྒྲོ་བཏགས་དུས་ན་ཡང་དེ་ལྟར་མི་བདེན་ལ་སྒྲོ་བཏགས་གོམས་པས་མཐོ་དམའ་བར་མར་འཛིན་ཙམ་པ་དེ་ཉིད་ཀྱང་མི་རྟག་པས་གནས་སྐབས་གཞན་དུ་འགྱུར་བ་ལ་ཚེགས་མེད་མོད་ཀྱི་དེ་ལྟ་བུ་མི་ཤེས་ཀྱི་སྟེང་དུ་སུ་ཞིག་ནི་བདག་ལས་རྙེད་པའམ་བཀུར་སྟིའམ་ཐོས་པ་ལ་སོགས་པའི་ཡོན་ཏན་གྱིས་ལྷག་གོ་ཞེས་ཐོས་ན་དེ་ལ་ཕྲ་དོག་གི་ཚེར་མས་རང་གི་སེམས་རྩུབ་པར་གྱུར་སྟེ་བཞིན་གྱི་མདངས་ཉམས་མིག་རིག་རིག་པོར་འགྱུར། ལག་པ་འདྲིལ་ངག་གིས་དེ་ལ་མི་སྙན་པ་སྣ་ཚོགས་བརྗོད་པར་བྱེད་ཏོ། །

			ཁ་ཅིག་བདག་དང་མཉམ་པར་ཐོས་ན་བུས་པ་ལུས་བོངས་འགྲན་པ་ན་རྐང་འོག་དུ་རྡེའུ་བཅུག་པ་དང་ལུས་བརྙེངས་པས་ཀྱང་མཐོར་རེ་བ་ལྟར་རྣམ་པ་སྣ་ཚོགས་པའི་སྒོ་ནས་དེ་ལས་ལྷག་པར་སྒྲུབ་པར་བྱེད་ཏོ། །

			ཆེ་གེ་ཞིག་བདག་ལས་དམན་པར་ཐོས་སམ་མཐོང་ན་དེ་ལ་བརྙས་ཅིང་ཁྱད་ཏུ་གསོད་པས་སྤྲེའུ་མིའི་ལག་དུ་ཚུད་པ་ལྟར་བཞད་གད་ཀྱི་གནས་སུ་བྱེད་ལ། རང་ཉིད་ནི་ཀླ་ཀློས་སྟག་སོད་པ་ལྟ་བུའི་ང་རྒྱལ་གྱིས་འགྱིང་ཞིང་བཞིན་གྱིས་རྣམ་འགྱུར་ཀྱང་སེམས་རང་བཞིན་དུ་གནས་པས་མཐོང་ན་ངོ་ཚ་བའི་གནས་སུ་བྱེད་ཏོ། །

			གལ་སྟེ་ཡོན་ཏན་གྱི་ཆ་ཅུང་ཟད་ཙམ་ཡོད་པ་ལ་སྒྲོ་བཏགས་པས་བསྟོད་ཀྱང་རུང་ཡོན་ཏན་གཏན་མེད་པ་ལ་སྒྲོ་བཏགས་པ་ཁོ་ནས་བསྟོད་ཀྱང་རུང་སྟེ། ཁ་ཅིག་གིས་བདག་ལ་བསྟོད་པར་གྱུར་ན་ནི་ཅི་བདག་ལ་ཡོན་ཏན་འདི་ལྡན་ནམ་མི་ལྡན་ཞེས་རྟོག་པ་ཡང་མེད་སྟེ་ང་རྒྱལ་ཞིང་སེམས་ཤིན་དུ་མཐོ་བས་རློམ་སེམས་སུ་བྱེད་ཏོ། །

			གལ་སྟེ་བདག་ལ་ཡོད་པའི་སྐྱོན་ནས་བརྗོད་པའམ་མེད་པའི་སྐྱོན་ནས་བརྗོད་ནའང་རུང་སྟེ་བདག་ཉིད་ལ་(༢༧༠ན)མི་སྙན་པའམ་སྐྱོན་ཞིག་བརྗོད་ན་ནི་བདག་ཉིད་ལ་སྐྱོན་དེ་འདུག་ན་སྨན་པས་ནད་ངོས་བཟུང་བ་ལྟ་བུ་ཡིན་པས་འདོར་ཞིང་མི་འདུག་ན་དེ་ཉིད་ཀྱིས་ཆོག་མོད་ཀྱང་དེ་ལྟར་མི་ཤེས་པར་ཐོས་པ་ཙམ་གྱིས་ཁྲོས་འཁྲུགས་རྔམ་པར་བྱེད་ཏོ། །

			དེ་ལྟར་ན་ཅིས་ཀྱང་མགུ་བར་མི་ནུས་ཅིང་རེས་འགའ་རྒྱུ་མེད་དང་རྒྱུ་ཕྱིན་ཅི་ལོག་གིས་ཀྱང་མགུ་བར་བྱེད་ལ། མགུ་བ་དང་ཁྲོ་བ་གང་སྣང་ཡང་ཆུ་ཚོད་གཅིག་ཙམ་དུ་ཡང་ཡིད་བརྟན་པར་མི་ནུས་པ་ཕན་བཏགས་པ་ལ་དགྲར་འཛིན་ཞིང་ཕན་གནོད་ཀྱི་བྱེ་བྲག་མི་ཤེས་པ་འདི་རྣམས་ལ་ད་ལྟ་བདག་གིས་ཕན་བདགས་པར་མི་ནུས་ཏེ་འདི་དག་དང་འགྲོགས་ན་གནག་རྫི་ལས་གནག་གི་གཏམ་དང་ཚོང་པ་ལས་ཚོང་གི་གཏམ་ལས་གཞན་མ་འབྱུང་བ་ལྟར་བྱིས་པ་ལས་ནི་བདག་བསྟོད་གཞན་སྨོད་ཆགས་སྡང་རྨོངས་གསུམ་ང་རྒྱལ་ཕྲ་དོག་ཚོང་སོ་ནམ་དམག་བུད་མེད་ལ་སོགས་པ་ངག་གི་རྣམ་པ་བཞི་གང་ཡང་རུང་བ་ཁོ་ནའི་གཏམ་ལས་གཞན་མི་འབྱུང་ལ། དེ་དག་གི་ངོ་སྲུང་བའི་ཕྱིར་བདག་ཡང་གཏམ་དེ་ལྟ་བུ་ལ་འཇུག་དགོས་ཅིང་དེའི་རིང་སེམས་ཀྱི་དགེ་བ་དང་ངག་གི་དགེ་བ་རྣམ་པར་ཉམས་པར་འགྱུར་བས་བྱིས་པའི་གྲོགས་བསྟེན་པ་ནི་འདི་ཕྱིར་ཕུང་བར་ཟད་ལ། བདག་ཡང་ད་ལྟ་ཡོན་ཏན་གྱི་མཐུ་མ་རྫོགས་ཏེ་མར་མེ་རླུང་ནང་ན་གནས་པ་ལྟར་མཐོང་ནས་བྱིས་པ་དེརྣམས་ལ་ད་ལྟ་བདག་གིས་ཕན་མི་ཐོགས་པར་ཡང་ཤེས། དེ་ལ་ཁྲོ་བའི་ཡུལ་དུ་ཡང་མི་བྱེད་བྱིས་པའི་ངང་ཚུལ་ཤེས་པས་བུས་པ་ལ་རྒན་པོས་སྙིང་བརྩེ་བ་ལྟར་སྙིང་བརྩེའི་འདུ་ཤེས་ཉེ་བར་བཞག་སྟེ་རེ་ཞིག་བྱིས་པའི་གྲོགས་ལས་བྱོལ་ནས་ལུས་འདུ་འཛིས་དབེན་པ་དང་སེམས་རྣམ་གཡེང་གིས་དབེན་པས་སྒྱུ་མ་ལྟ་བུ་དང་དཔའ་བར་འགྲོ་བ་ལ་སོགས་པའི་ཏིང་ངེ་འཛིན་དང་དེས་བསྐྱེད་པའི་ཆོ་འཕྲུལ་རྣམ་པ་གསུམ་བསྒྲུབས་ཏེ་ནུས་པ་ཐོབ་པ་ན་འདི་ཐམས་ཅད་བྱང་ཆུབ་ལ་གདོད་ཀྱིས་(༢༧༠བ)དགོད་པར་བྱ་ལ་ད་ལྟ་ནི་འདི་དག་གིས་ཀྱང་བདག་གི་དོན་མི་བྱེད་ལ་བདག་གིས་ཀྱང་འདི་དག་ལ་ཕན་པར་མི་ནུས་སོ་ཞེས་ཤེས་པས་གཅིག་པུར་བསམ་གཏན་བསྒྲུབ་པར་བྱའོ། །

			བོད་ཡུལ་འདི་ན་ནི་བྱིས་པའི་མཚན་ཉིད་འདི་དག་ལས་ཀུན་ནམ་ཕལ་ཆེར་དང་ལྡན་པའི་མཁས་པ་དང་གྲུབ་ཐོབ་དང་ཞིག་པོ་དང་དམ་པར་ཁས་འཆེ་ཞིང་གྲགས་པ་ཡང་ཡོད་པར་དོགས་སོ། །

			གལ་སྟེ་བྱིས་པ་འགའ་ཞིག་སྟེས་དབང་གིས་འགྲོགས་དགོས་བྱུང་བའམ་དབེན་པར་བདག་གི་གན་དུ་འོངས་པ་ན་དེ་ལ་གཏམ་བདེན་པ་དང་གསོང་པོ་ཡིན་ལ། དེའི་ཡིད་དང་ཡང་མི་འགལ་བ་ཁ་གསག་དང་ཅམ་བུ་ཡང་མ་ཡིན་པ་ཧ་ཅང་མི་མང་བ་ཙམ་གྱིས་མགུ་བར་བྱས་ཏེ་མ་འདྲིས་ཆེས་པས་དེ་བདག་ལ་བརྙེས་སོ་ཞེས་ཁྲོ་བར་ཡང་མི་འགྱུར་ལ། འདྲིས་ཆེས་པས་བདག་གི་ཚོད་ལོངས་པར་རློམ་སྟེ་བདག་གི་དགེ་བ་ལ་བར་དུ་གཅོད་པ་ཡང་མ་ཡིན་པ་ཐ་མལ་པ་བར་མ་ཙམ་ལ་གནས་པར་བྱའི་ཧ་ཅང་མ་བསྟེན་པས་མ་འདྲིས་ཆེས་པ་དང་ཧ་ཅང་བསྟེན་པས་འདྲིས་ཆེས་པ་དང་ཅི་འདོད་ལོང་ཞིག་ཞེས་ཟེར་བ་ན་ཧ་ཅང་བསླངས་པ་དང་དང་པོར་བསྟེན་ཆེས་ལ་ཕྱིས་མ་བསྟེན་ཆེས་པ་སོགས་ནི་འཇིག་རྟེན་ན་ཤིན་དུ་ཁོན་གྱི་རྒྱུ་ཡིན་པས་སྤང་བར་བྱ་ལ། སོ་སྐྱེའི་སྤྱོད་པ་ཅན་གྱི་པཎྜི་ཏ་ལ་སོགས་ལས་ཆོས་ཀྱི་ཚིག་དོན་ལེན་དགོས་པའམ་གྲོང་ན་ཆོས་ཀྱི་དོན་དུ་བསོད་སྙོམས་ཙམ་ལེན་པ་ན་ཡང་བུང་བ་ནི་མེ་ཏོག་ལ་ཡང་མ་གནོད་ཡུན་རིང་ཆེས་པ་ཡང་མ་ཡིན་པར་སྦྲང་རྩི་ཚིམ་པར་བླངས་ཏེ་ཆགས་པ་མེད་པར་འཕུར་སྟེ་འགྲོ་བ་ལྟར་ཕ་རོལ་ལ་མི་གནོད་ཅིང་བདག་གི་དོན་གྲུབ་པ་དུས་རིང་པོ་ཡང་མ་ཡིན་ལ་ཞེན་པ་མེད་པར་འཇུག་པར་བྱ་ཞིང་། ཇོ་བོའི་སློབ་མ་རྣལ་འབྱོར་པ་ཕྱག་ཁྲི་མཆོག་ཁོ་བོ་མཚམས་ཆེན་པོ་དགྱིད་གསུང་ནས་སུ་ལ་ཡང་ངོ་མཁྱེན་པའི་ཚུལ་མི་མཛད་པར་བཞུགས་པ་ལྟར་འདྲིས་མ་འདྲིས་དང་བར་མར་འཛིན་པའི་རྟོག་(༢༧༡ན)པ་ཐམས་ཅད་ཚར་བཅད་སྟེ་སེམས་རྩེ་གཅིག་དུ་བསྡུ་བ་ཁོ་ནས་དུས་འདའ་བར་བྱའོ། །

			ཡང་དག་པར་ན་གང་མཐོང་བ་ཐམས་ཅད་ཀྱང་སྔོན་མ་མཐོང་བ་མཐོང་བ་ཁོ་ན་ཡིན་སྟེ་ལི་རྩྭ་ཝི་དྲི་མ་མེད་པར་གྲགས་པས་འཇམ་དཔལ་ལ་འོངས་པ་ལེགས་སོ། །སྔོན་མ་མཐོང་བ་མཐོང་ངོ་། །

			འཇམ་དཔལ་གྱིས་སྨྲས་པ།

			ཁྱིམ་བདག་དེ་དེ་བཞིན་སྟེ་སྔོན་མཐོང་བ་ཐམས་ཅད་ནི་ཕྱིས་མི་མཐོང་ངོ་། །

			གང་མཐོང་བ་ཐམས་ཅད་ནི་སྔོན་མ་མཐོང་བ་མཐོང་བའོ། །

			ཞེས་བཤད་པ་ལྟར། ཆོས་ཐམས་ཅད་ནི་སྐད་ཅིག་མ་ཁོ་ནར་ཟད་ལ། སྔ་མ་ཡང་གཞན། ཕྱི་མ་ཡང་གཞན་ལ། སྔ་མ་མཐོང་བའི་ཤེས་པ་ཡང་གཞན། ཕྱི་མ་མཐོང་བའི་ཤེས་པ་ཡང་གཞན་སྟེ། ཆོས་ཐམས་ཅད་སོ་མར་ཤེས་ན་སྔར་འདྲིས་པ་ལ་སོགས་པ་འདས་པ་ལ་ཞེན་པ་ཐམས་ཅད་འཇིག་པར་འགྱུར་རོ། །

			འདིར། བུང་བས་མེ་ཏོག་སྦྲང་རྩི་བཞིན། །སོགས་ལ།

			དགེ་བའི་ལྷས།

			ཐམས་ཅད་དུ་སྦྲང་མ་སྤྱོད་པ་བཞིན་དུ་ཆོས་དང་དོན་ནི་ཆོས་ཀྱི་དོན་སྟེ་ལུང་གི་ཆོས་ལེགས་པར་བཤད་པའི་དོན་ཙམ་བླངས་ནས། 

			ཞེས་འབྲུ་གཉེར་ལ། བི་བྷུ་ཏིས། སྐལ་མི་མཉམ་པར་དེ་མི་འདོད། །ཅེས་གཞུང་བཏོན་ནས།

			གལ་སྟེ་འཕགས་པའི་རྗེས་སུ་འབྲངས་ན་དེའི་ཚེ་བྱིས་པར་མི་འདོད་སྟེ་སྤྱོད་པ་མི་མཐུན་པས་སོ། །ཞེས་དང་།

			བུང་བས་མེ་ཏོག་སོགས་ལ་གྲོང་དུ་རྒྱུ་ན་ཆོས་ཀྱི་དོན་ཙམ་དུ་ཆོས་གོས་དང་བསོད་སྙོམས་བླངས་ཏེ། ཞེས་འབྲུ་གཉེར་ཏོ། །

			ས་བཟང་པས་ནི།

			དེས་ཀྱང་བདག་དོན་མ་བྱས་ལ། །

			བདག་ཀྱང་དེ་དོན་མི་འགྱུར་བས། །

			ཞེས་པ་རྒྱ་དཔེ་དང་འགྲེལ་པ་ན་མེད་ལ།

			དེའི་ཚབ་ཏུ།

			བདེ་ཞིང་ཉོན་མོངས་མེད་ཡིད་ཀྱིས། །

			གཅིག་བུ་དབེན་པར་གནས་པར་བྱ། །

			ཞེས་པ་ཡོད་ཏོ་ཟེར་ཡང་། རྒྱ་འགྲེལ་དག་ན་དེ་གཉི་གའི་འབྲུ་མི་སྣང་ལ། སྤྱོད་འཇུག་འགྱུར་སྔ་ཕྱི་ཀུན་ནི་སྔ་མ་ཉིད་སྣང་བའི་ཕྱིར་རྒྱ་དཔེ་ཐ་དད་པར་ངེས་སོ། །

			གཉིས་པ་ནི།

			བདག་ནི་(༢༧༡བ)རྙེད་མང་བཀུར་སྟི་བྱས། །

			བདག་ལ་མང་པོ་དགའ་བོ་ཞེས། །

			དེ་འདྲའི་བསྙེམས་པ་འཆང་གྱུར་ན། །

			ཤི་བའི་འོག་དུ་འཇིགས་པ་སྐྱེ། །

			དེ་བས་རྣམ་པར་རྨོངས་པའི་ཡིད། །

			གང་དང་གང་ལ་ཆགས་གྱུར་པ། །

			དེ་དང་དེ་བསྡོངས་སྟོང་འགྱུར་དུ། །

			སྡུག་སྔལ་ཉིད་ཏུ་གྱུར་ཞིང་ལྡང་། །

			དེ་བས་མཁས་པས་ཆགས་མི་བྱ། །

			ཆགས་པ་ལས་ནི་འཇིགས་པ་སྐྱེ། །

			འདི་དག་རང་བཞིན་འདོད་འགྱུར་བར། །

			བརྟན་པར་གྱིས་ཏེ་རབ་དུ་རྟོགས། །

			རྙེད་པ་དག་ནི་མང་བྱུང་ཞིང་། །

			གྲགས་དང་སྙན་པ་བྱུང་གྱུར་ཀྱང་། །

			རྙེད་དང་གྲགས་པའི་ཚོགས་བཅས་ཏེ། །

			གང་དུ་འདོར་བའི་གཏོལ་མེད་ཏོ། །

			བདག་ལ་སྨོད་པ་གཞན་ཡོད་ན། །

			བསྟོད་པས་བདག་དགར་ཅི་ཞིག་ཡོད། །

			བདག་ལ་བསྟོད་པ་གཞན་ཡོད་ན། །

			སྨད་པས་མི་དགར་ཅི་ཞིག་ཡོད། །

			ཅེས་གསུངས་ཏེ། ཚིགས་བཅད་དང་པོས་རྙེད་སོགས་ཀྱིས་ཕྱི་མར་སྡུག་སྔལ་སྐྱེད་པར་བསྟན། གཉིས་པས་བརྙེད་ཀྱང་ངོམས་པ་མེད་པར་བསྟན། གསུམ་པས་རྙེད་སོགས་མི་རྟག་པར་བསྟན། བཞི་པས་རྙེད་སོགས་བདག་གི་རྗེས་སུ་མི་འབྲང་བར་བསྟན། ལྔ་པས་བསྟོད་སྨད་ལ་སྙིང་པོ་མེད་པར་བསྟན་པའོ། །

			དེ་ཡང་འཇིག་རྟེན་ན་ཀུན་ནས་ཞེན་པའི་གནས་ནི་ཆོས་བརྒྱད་སྟེ། ཟས་ནོར་དང་ལོངས་སྤྱོད་གསར་དུ་ཐོབ་པ་ནི་བརྙེད་པའོ༏མ་ཐོབ་པ་ནི་མ་རྙེད་པའོ༏བདག་གི་ཡོན་ཏན་གྱི་ཁྱད་པར་བདེན་པའམ་བརྫུན་པ་ཡང་རུང་སྟེ་སྐྱེ་བོ་གཞན་གྱིས་སྒྲོག་ཅིང་དེ་གཅིག་ནས་གཅིག་དུ་བརྒྱུད་པས་མང་པོས་སྒྲོག་པ་ནི་གྲགས་པ་ཡིན་ལ༏དེ་མེད་པའམ་ཡང་ན་བདེན་མི་བདེན་གང་རུང་གི་སྐྱོན་གྱི་རྣམ་པ་གཅིག་ནས་གཅིག་དུ་གླེང་བ་ནི་མ་གྲགས་པའམ་གྲགས་པ་མ་ཡིན་པའོ། །ལུས་སེམས་སིམ་པར་ཉམས་སུ་མྱོང་བ་དང་འདོད་པའི་དོན་གྲུབ་པ་ནི་བདེ་བའོ༏གདུང་བར་ཉམས་སུ་མྱོང་བ་དང་འདོད་པའི་དོན་མ་གྲུབ་པ་ནི་སྡུག་སྔལ་ལོ༏བདག་(༢༧༢ན)ཉིད་ལ་ཡོད་པའམ་མེད་པའི་ཡོན་ཏན་བདག་ལ་ལྡན་པར་གཞན་གྱིས་བརྗོད་པ་ནི་བསྟོད་པའོ༏བདེན་པའམ་མི་བདེན་པའི་སྐྱོན་ནས་བརྗོད་པ་ནི་སྨད་པ་སྟེ༏ཆོས་བརྒྱད་པོ་དེ་ལས་རྙེད་པ་དང་གྲགས་པ་དང་བདེ་བ་དང་བསྟོད་པ་བཞི་ནི་བདག་ཉིད་དང་བདག་ཉིད་ཀྱི་ཕྱོགས་ལ་བྱུང་ན་དགའ་ཞིང་ཞེན་ལ་དེ་ལྟ་བུ་བྱུང་ན་ཅི་མ་རུང་སྙམ་དུ་སྨོན་པར་བྱེད་ཏོ། །མ་རྙེད་པ་དང་གྲགས་པ་མ་ཡིན་པ་དང་སྡུག་སྔལ་བ་དང་སྨད་པ་སྟེ་བཞི་ནི་བདག་ཉིད་དང་བདག་ཉིད་ཀྱི་ཕྱོགས་ལ་མི་འདོད་ཅིང་བྱུང་ན་ཡང་ཞེ་སྡང་ཞིང་འཁྲུགས་པར་བྱེད་ཏོ། །དེ་ལྟར་འདོད་པའི་ཆོས་བརྒྱད་ལ་བླང་དོར་དུ་ཀུན་ནས་ཞེན་པ་འདིས་ནི་སྡུག་སྔལ་དང་ཉེས་པ་ཐམས་ཅད་སྐྱེ་བར་བྱེད་ཏོ། །

			དེའི་ཕྱིར་བདག་ཉིད་རྣམ་ཐོས་ཀྱི་བུའི་ལོངས་སྤྱོད་ལྟ་བུའི་རྙེད་པ་ཐོབ་ཅིང་འབྱོར་ལ་སྐྱེ་བོ་ཐམས་ཅད་ཀྱིས་ཚངས་པ་དང་བརྒྱ་བྱིན་ལྟར་བལྟ་བས་ཕྱག་དང་ལྡང་བ་དང་སྟན་མཐོན་པོ་སྟོབ་པའི་བཀུར་སྟི་བྱེད་ལ་སྙན་པར་བསྟོད་པ་དང་དེ་ཛམ་གླིང་ཐམས་ཅད་ཏུ་རྒྱ་ཆེར་གྲགས་སུ་ཟིན་ཡང་དེ་རྣམས་ཀྱིས་བདག་ལ་ཅི་བྱ་སྟེ་དེའི་ཚེ་བདག་མཆོག་དུ་འཛིན་པའི་ང་རྒྱལ་དང་རྒྱུ་དེས་གཞན་ཁྱད་དུ་གསོད་པར་འགྱུར་ལ། དེས་སྐྱེ་བ་ཕྱི་མར་ངན་སོང་དང་དབུལ་པོ་དང་བྲན་གྱི་ཁྱིམ་སོགས་སྨད་པའི་གནས་སུ་ང་རྒྱལ་གྱི་མཐུས་སྐྱེ་ཞིང་གཞན་ཁྱད་ཏུ་བསད་པའི་རྒྱུ་ལས་སྐྱེ་བོ་ཐམས་ཅད་ཀྱིས་བརྙས་ཅིང་དམད་པ་དང་ག་ཞའི་གནས་སུ་བྱེད་པར་འགྱུར་བའི་ཕྱིར་དང་། ཆོས་ཉིད་ཀྱིས་འདོད་པའི་ཡོན་ཏན་གྱིས་ནི་ལན་ཚྭའི་ཆུ་ལྟར་ངོམས་པ་མེད་སྟེ་རྒྱལ་པོ་ང་ལ་ནུ་གླིང་བཞི་དང་རྒྱལ་ཆེན་རིས་བཞི་པ་དང་བརྒྱ་བྱིན་གྱི་སྟན་ཕྱེད་ཀྱིས་ཀྱང་མ་ངོམས་པ་དང་།

			རི་བོ་གསེར་དུ་གྱུར་ན་ཡང་། །

			གཅིག་གི་ནོར་དུའང་མི་ཆོག་སྟེ། །

			ཞེས་པ་ལྟར། རྙེད་བཀུར་ཇི་ཙམ་འཕེལ་བ་དེ་ཙམ་བརྒྱ་སྟོང་དུ་བསྒྱུར་བའི་སྲེད་ཞེན་དང་དེས་འབྲས་བུ་སྡུག་སྔལ་ཁོ་(༢༧༢བ)ན་འཕེལ་བ་སྟེ། སྔོན་ཝ་སྐྱེས་གཅིག་གིས་གླང་པོ་ཆེའི་རོ་དང་མི་སྟོང་གི་རོ་བརྙེད་པ་ན་ད་ལྟ་གཞོན་པའི་དུས་སྲ་བ་ནས་ཟ་ལ་རྒས་ནས་རྙི་བ་རྣམས་བཟའ་བར་སེམས་ཏེ་གཞུ་རྒྱུད་ཟོས་པས་ཆད་སྟེ་གཞུ་སྣ་ལ་ཕོག་ནས་ཤི་ཞིང་ལྷརྣམས་

			ཀྱིས་ཚིགས་བཅད་སྨྲས་པར་ལུང་ལས་བཤད་པའི་ཕྱིར། རྙེད་བཀུར་དེ་ལྟ་བུ་ཐོབ་ཀྱང་རྟག་པ་མ་ཡིན་སྟེ་རིང་པོར་མི་ཐོགས་པར་དེ་དག་དོར་སྟེ་བདག་གི་རྣམ་པར་ཤེས་པ་གཅིག་བུར་ཕ་རོལ་ཏུ་འགྲོ་དགོས་པའི་ཕྱིར་དང་དེའི་ཚེ་བདག་གི་རྙེད་བཀུར་དང་བསྟོད་གྲགས་དེ་དག་རྨི་ལམ་ན་ནོར་བུ་བརྙེད་པ་ལས་སད་པ་ལྟར་ཡིད་ཀྱི་དྲན་ཡུལ་དུ་གསལ་ཞིང་ད་ལྟ་མེད་པས་ཀྱེ་མ་ཞེས་སྡུག་བསྔལ་བསྐྱེད་ཀྱི་རྙེད་གྲགས་དེ་དག་གང་དུ་སོང་ཡང་མི་ཤེས་ན་བདག་ཉིད་ཀྱིས་དབང་བྱར་ག་ལ་ཡོད་པའི་ཕྱིར་རོ། །

			ཁྱད་པར་བསྟོད་སྨད་ནི་སྒྲ་ཙམ་དང་མིང་ཚིག་དང་ཡི་གེའི་ཚོགས་པ་ཙམ་ཡིན་ལ་དེ་དག་གི་འབྲེལ་པ་དང་བརྗོད་བྱ་རྗོད་བྱེད་ཀྱང་རང་བློས་སྒྲོ་བཏགས་པ་ཁོ་ནར་ཟད་པས་ཡང་དག་པར་ཆུ་སྒྲ་དང་རླུང་གི་སྒྲ་སོགས་ལ་བསྟོད་སྨད་ཏུ་བཟུང་བ་ལྟ་བུ་ཁོ་ནའི་ཕྱིར་དང་། སྤྱིར་འཇིག་རྟེན་ནི་མཛའ་བ་དང་མི་མཛའ་བ་དང་བར་མར་གནས་ལ། སྐྱེ་བོ་ཐམས་ཅད་ཀྱིས་མགྲིན་གཅིག་དུ་གཅིག་ཆར་བསྟོད་པའམ་སྨད་པ་ནི་མི་སྲིད་ལ། མཛའ་བ་ཁ་ཅིག་གིས་བསྟོད་པ་དང་། མི་མཛའ་བ་ཁ་ཅིག་གིས་སྨད་པ་ཙམ་ལ་དགའ་བ་དང་མི་དགའ་བ་ཅི་ཡང་བྱར་ཅི་ཡོད་སྟེ་བདག་གི་ཕུང་པོ་ལྔ་དང་ཕ་རོལ་གྱིས་བསྟོད་སྨད་ཀྱི་སྒྲ་ཙམ་དེ་ལ་འབྲེལ་པ་ཅི་ཡང་མེད་པའི་ཕྱིར་དང་། མཛའ་མི་མཛའ་བར་མ་གསུམ་ཡང་རྐྱེན་ཅུང་ཟད་རེ་ལས་གནས་སྐབས་གཞན་དུ་འགྱུར་བའི་ཕྱིར་དང་། སྐྱེས་བུ་ཞིག་ན་བ་ན་ཁྱོད་ཀྱི་ནད་མེད་ཏོ་ཞེས་བསྟོད་པ་དང་ཁྱོད་ཀྱི་ནད་ལྕིའོ་ཞེས་སྨད་པ་གཉིས་ཀས་ཀྱང་ནད་འཕེལ་འགྲིབ་གང་ཡང་མེད་པ་ལྟར་བསྟོད་སྨད་ཀྱིས་བདག་ལ་ཕན་གནོད་ཅི་ཡང་མེད་པའི་ཕྱིར་དང་། གཅིག་གིས་བདག་ལ་བསྟོད་པའི་ཚེ་(༢༧༣ན)དགའ་བར་བྱེད་ན་དེའི་དུས་ཁོ་ན་ན་གཞན་བདག་ལ་སྨོད་པ་དུ་མ་ཡོད་པས་དེ་དག་ལ་མི་དགའ་བ་སྐྱེད་པར་ཡང་རིགས་ཅིང་། གཅིག་གིས་སྨད་པའི་ཚེ་མི་དགའ་བ་སྐྱེ་ན་དེའི་དུས་ཁོ་ན་ན་བདག་ལ་བསྟོད་མཁན་ཡང་དུ་མ་ཡོད་པས་དེ་དག་ལ་དགའ་བར་ཡང་རིགས་ལ། དེ་ལྟར་ན་དགའ་མི་དགའ་གཉི་ག་ཅིག་ཆར་དུས་མཉམ་དུ་སྐྱེད་དགོས་པས་དེའི་ཚེ་སེམས་ཁྱོད་ཇི་ལྟར་བྱ་ཞེས་རྣམ་པར་བརྟགས་པའོ། །

			བཞི་པ་འདུ་འཛིའི་ཉེས་པ་ནི།

			སེམས་ཅན་མོས་པ་སྣ་ཚོགས་པ། །

			རྒྱལ་བས་ཀྱང་ནི་མ་མགུ་ན། །

			བདག་འདྲ་ངན་པས་སྨོས་ཅི་དགོས། །

			དེ་བས་འཇིག་རྟེན་བསམ་པ་གཏང་། །

			སེམས་ཅན་རྙེད་པ་མེད་ལ་སྨོད། །

			རྙེད་པ་ཅན་ལའང་མི་སྙན་བརྗོད། །

			རང་བཞིན་འགྲོགས་དཀའ་དེ་དག་གིས། །

			དགའ་བ་ཇི་ལྟར་སྐྱེ་བར་འགྱུར། །

			གང་ཕྱིར་བྱིས་པ་རང་དོན་ནི། །

			མེད་པར་དགའ་བ་མི་འབྱུང་བས། །

			བྱིས་དང་བཤེས་ལ་དགའ་མེད་ཅེས། །

			དེ་བཞིན་གཤེགས་པ་རྣམས་ཀྱིས་གསུངས། །

			ཅེས་གསུངས་ཏེ། དང་པོས་སེམས་ཅན་མགུ་མི་ནུས་པར་བསྟན། གཉིས་པས་དེའི་རྒྱུ་མཚན་བརྗོད། གསུམ་པས་ལུང་དང་སྦྱར་བའོ། །

			དེ་ཡང་སེམས་ཅན་རྣམས་ནི་བསམ་པ་སྣ་ཚོགས་པས་མོས་པ་ཐ་དད་པ་བསམ་གྱིས་མི་ལང་བ་ཞིག་སྟེ་སྦྱར་བའི་དུག་ནི་སྐྱེ་བོ་ཀུན་འཇིགས་པའི་གནས་ཡིན་མོད་ཀྱང་ཀླ་ཀློའི་ཡུལ་དག་ན་སྦྱར་བའི་དུག་འཆོས་ཅིང་འཚོང་ལ་བྱིན་པས་འཚོ་བར་བྱེད་པ་མང་དུ་ཡོད་ལ་དེ་དག་ཉིད་ནི་དུག་ཇི་ཙམ་དུ་རྣོ་བ་ལ་ཡོན་ཏན་གྱི་མཆོག་དུ་ལྟ་བར་བྱེད་པ་དང་། སྤྱིར་ཕ་མ་ལ་གུས་པ་འཇིག་རྟེན་ན་ཡ་རབས་ཀྱི་ཆོས་ལུགས་ཀྱི་གཙོ་བོ་ཡིན་ཡང་སྟག་གཟིག་གི་ཡུལ་ན་བུས་མ་བག་མར་ལེན་པ་དང་ཡང་བག་མ་གཞན་ལེན་ན་མ་བསད་པའི་མགོ་བུའི་མདུན་དུ་འདྲེན་ཞིང་ཤ་ཁྲག་གཞན་དེའི་ཚེ་འདུས་པ་རྣམས་ཀྱི་བྱ་ནར་བྱེད་པ་སོགས་ལ་རིགས་ཀྱི་ཆོས་ལུགས་(༢༧༣བ)སུ་ཞེན་པ་སོགས་འཇིག་རྟེན་འདི་ན་མི་སྲིད་པ་འགའ་ཡང་མེད་ཅིང་དེ་བཞིན་གཤེགས་པ་ཉི་མའི་དཀྱིལ་འཁོར་ལྟ་བུའི་མདུན་རོལ་དུ་ཡང་སོལ་བའི་དུམ་བུ་ལྟ་བུའི་མུ་སྟེགས་ཀྱི་སྟོན་པ་དྲུག་མཆོད་ཅིང་བཀུར་བ་དང་སྟོན་པ་དྲུག་ལ་སོགས་པས་དགེ་སྦྱོང་གཽ་ཏ་མ་ནི་བྱས་པ་མི་གཟོ་བ་སྟེ་རབ་ཏུ་བྱུང་བས་རྒྱལ་པོ་ཟས་གཙང་མ་སྡུག་བསྔལ་བར་བྱས་སོ་ཞེས་དང་། འདི་ནི་སྒྱུ་མ་སྟེ་བདེན་པའི་དངོས་པོ་མེད་ཏོ་ཞེས་དང་། འདིའི་སྒྱུ་མས་འཇིག་རྟེན་སླུས་སོ་ཞེས་སོགས་ཀྱང་སྒྲོག་པར་བྱེད་ན་བདག་ཅག་བྱིས་པའི་སྐྱེ་བོས་འདི་ཐམས་ཅད་ཅིག་ཆར་མགུ་བ་ལྟ་ག་ལ་ནུས། ཅུང་ཟད་མགུ་ནའང་ཡིད་བརྟན་དུ་མི་རུང་སྟེ་ཡང་དེ་མ་ཐག་ཁྲོ་བར་ཡང་འགྱུར་བའི་ཕྱིར། མགུ་བ་ཙམ་དེ་ཡུན་རིང་དུ་རྟག་སྲིད་ཀྱང་སྙིང་པོ་འགའ་ཡང་མེད་སྟེ་ལྷའི་བུ་དང་བུ་མོའི་ཚོགས་པ་བཞིན་ནོ། །

			ཡང་རྙེད་བཀུར་དང་མི་ལྡན་པ་ལ་ནི་སེམས་ཅན་རྣམས་བརྙས་པར་བྱེད་སྟེ་བསོད་ནམས་མ་བསགས་པ་དང་མུ་ཏོ་བའོ་ཞེས་སོགས་ཀྱིས་བརྙས་ཅིང་སྡང་བ་དང་ལྟར་མི་འདོད་པར་བྱེད་ལ་རྙེད་བཀུར་གྱིས་འབྱོར་བ་དག་ལ་ཡང་མིག་ཕྲ་བོ་ཞེས་སོགས་ཀྱིས་སྨོད་སྟེ།

			བོད་ཀྱི་ཤ་ལུ་པཎྜི་ཏས།

			ཐམས་ཅད་བུ་བའི་སྤྱོད་པ་ངས་མ་ཤེས། །

			བདག་གི་སྤྱོད་ལམ་ཇི་ལྟར་བྱས་ན་ཡང་། །

			ངན་པའི་སྙད་མ་བཏགས་པ་མ་བྱུང་ངོ་། །

			ཞེས་པ་ལྟ་བུ་ཁོ་ན་ཡིན་སྟེ། དཔེར་ན་ཚེར་མ་དང་ཟྭ་ཚོད་ནི་རང་བཞིན་གྱིས་འགྲོགས་པར་དཀའ་ཞིང་ཤིན་དུ་ཉེ་ན་འཛུག་པར་གདོན་མི་ཟ་བ་བཞིན་དུ་བྱིས་པའི་གྲོགས་ཀྱང་དེ་ལྟ་བུ་ཡིན་ལ། བྱིས་པ་དེ་དག་གིས་བདག་ཉིད་ཀྱི་དོན་གྱི་མཆོག་ཚད་མེད་པ་ཡིན་ཡང་གནས་སྐབས་དོན་ཆུང་ངུར་མངོན་པ་བྱང་ཆུབ་ཏུ་སེམས་བསྐྱེད་པ་ལྟ་བུ་དང་། རང་ཉིད་ལ་གནོད་པ་ཆེན་པོའི་རྒྱུ་ཡིན་ཡང་འཕྲལ་ཡིད་ཏུ་འོང་བར་སྣང་བ་དཀོན་པའི་ཟས་ལ་དུག་སྦྱར་བ་ལྟ་བུ་སྡིག་པའི་ལས་སོགས་རང་དོན་དུ་འགྱུར་བ་དང་མི་འགྱུར་བའི་དབྱེ་(༢༧༤ན)བའང་མི་ཤེས་པས་རང་ཕྱུག་པར་དོད་ནས་གཞན་ནོར་རྐུ་འཕྲོག་བྱེད་པ་དང་རང་ཚེ་རིང་བར་འདོད་ནས་རིམ་གྲོར་གཞན་གསོད་པ་སོགས་འབྲས་བུ་བདེ་བ་འདོད་ལ་དེའི་རྒྱུ་ཕྱིན་ཅི་ལོག་འབའ་ཞིག་སྒྲུབ་ཅིང་དོན་ཆེན་པོ་རྣམས་ལ་ནི་ཤིན་དུ་བརྙས་པས་འདོར་སྟེ་རྒྱུ་ཕྱིན་ཅི་ལོག་གྲུབ་པ་ལ་རང་དོན་དུ་ཞེན་ནས་དེའི་གྲོགས་སུ་གྱུར་ན་དགའ་བར་བྱེད་ཀྱི་དེའི་གྲོགས་སུ་མ་གྱུར་ན་ཁྲོ་ཞིང་སྡང་བར་བྱེད་པས་ན་བྱིས་པ་དང་བཤེས་པ་ལ་ནི་སྙིང་པོ་འགའ་ཡང་མེད་སྟེ་སྤྱང་གི་དང་སྟག་གཟིག་དང་བ་ལང་དང་ར་ལུག་སོགས་མི་མཐུན་པའི་སྲོག་ཆགས་རྣམས་བསགས་ནས་མཛའ་བོར་བཟུང་སྟེ་བདག་ཉིད་དང་གནས་ཁང་གཅིག་དུ་རྟག་པར་འདུག་ན་དེ་དག་གཅིག་ལ་གཅིག་འཚེ་བ་དང་བདག་ཉིད་ལ་ཡང་འཚེ་བས་བདེ་བའི་སྐབས་མི་རྙེད་པ་བཞིན་སྟེ།

			ཟླ་བ་སྒྲོན་མར།

			སོ་སོའི་སྐྱེ་བོ་རྣམས་ལ་མཛའ་བ་མེད། །

			ཚུལ་དང་མཐུན་པའི་ཚིག་གིས་སྨྲས་གྱུར་ཀྱང་། །

			ཁྲོ་དང་ཞེ་སྡང་ཡིད་མི་ཆེས་པ་དག །

			རབ་ཏུ་སྨྲ་སྟེ་འདི་ནི་བྱིས་པའི་ཆོས། །

			དོན་དེ་རྣམ་པར་རིག་ནས་ཡིད་མི་རྟོན། །ཞེས་དང་།

			བྱིས་པ་ཇི་ལྟར་ཡུན་རིང་ལེགས་བསྟེན་ཡང་། །

			དེ་དག་ཕྱིར་ཞིང་མི་མཛའ་དགྲར་འགྱུར་ཞེས། །

			བྱིས་པའི་ངོ་བོ་ཉིད་ཀྱི་རྒྱུས་ཤེས་ནས། །

			མཁས་པ་བྱིས་པ་དག་དང་བསྟེན་མི་བྱེད། །ཅེས་དང་།

			འདི་དག་བདག་ལ་གནོད་སེམས་ལྡན་པའོ་ཞེས། །

			མཁས་པ་བྱིས་པ་རྣམས་དང་རྩོད་མི་བྱེད། །

			བསྟི་བསྟང་བྱས་ཏེ་བྱིས་པ་ཡོངས་སུ་སྤོང་། །

			ཞེས་སོགས་རྒྱ་ཆེར་གསུངས་པའི་ཕྱིར་རོ། །

			འདིར་དོགས་པ་འདི་ཡོད་སྟེ། བྱིས་པ་རང་དོན་མེད་པར་ནི། །ཞེས་འཆད་ན་བྱིས་པས་རང་དོན་གང་ཡིན་པ་ཤེས་སམ་ཞེས་པ་དང་། ཡང་སྔོན་དུ། སེམས་ཅན་མགུ་བྱ་མ་གཏོགས་པ། །སོགས་ཀྱིས་སེམས་ཅན་མགུ་བ་ཁོ་ན་བསྒྲུབ་བྱར་བསྟན་པ་དང་འདིར་སེམས་ཅན་མགུ་མི་ནུས་པར་(༢༧༤བ)བསྟན་པ་འགལ་ལོ་སྙམ་པའོ། །

			སྐྱོན་དེ་དག་ནི་མེད་སྟེ་བྱིས་པས་རང་དོན་ཡང་དག་པ་མི་ཤེས་ཀྱང་དོན་མ་ཡིན་པ་ལ་བྱིས་པ་ཉིད་རང་དོན་དུ་འཛིན་པའི་ཆ་ནས་དེ་སྐད་བརྗོད་ལ། འཕྲལ་དུ་སེམས་ཅན་དེ་ཉིད་མགུའམ་མ་མགུའམ་ཕན་གནོད་གང་དུ་འཛིན་ཡང་རུང་སྟེ་ཡུལ་དེ་ལ་ཕན་བདེ་ཁོ་ན་སྒྲུབ་ལ། ནམ་ཞིག་ན་ནི་ཡུལ་དེས་ཀྱང་ཕན་པར་གོ་བར་འགྱུར་ལ། དེས་མ་གོ་ཡང་གཞན་ལ་ཕན་བདེར་གྱུར་པ་ཁོ་ནས་བྱང་ཆུབ་སེམས་དཔའ་ལ་ཆོག་པའི་ཕྱིར་ཕན་བདེ་སྒྲུབ་པ་ལ་གཞན་མགུ་བར་བྱ་དགོས་པའི་མིང་གིས་བསྟན་པ་ཡིན་ལ། འདིར་ནི་ཕན་བདེར་མི་འགྱུར་བར་སྤྱོད་པ་མཚུངས་པར་འགྲོགས་པ་ལ་སྙིང་པོ་མེད་པས་དེ་སྤང་དགོས་པར་བསྟན་པ་སྟེ་དཔེར་ན་གདོལ་པ་ཞིག་གསོད་པའི་བྱ་བ་ལས་ལྡོག་ནུས་པར་ཤེས་ན་དེ་དང་མཛའ་བོར་བྱས་ཏེ་བག་ཕབ་ནས་ཁད་ཀྱིས་སྲོག་གཅོད་སྤོང་བར་འགོད་མོད་ཀྱང་དེ་དགེ་བ་ལ་སྦྱོར་མི་ནུས་པར་ཤེས་ན་དེ་དང་མཛའ་བོར་བྱས་ལ་སྙིང་པོ་མེད་པས་དེ་དང་འགྲོགས་པ་སྤོང་བ་བཞིན་ནོ། །

			ལྔ་པ་དབེན་པའི་ཡོན་ཏན་ནི།

			ནགས་ན་རི་དྭགས་བྱ་རྣམས་དང་། །

			ཤིང་རྣམས་མི་སྙན་བརྗོད་མི་བྱེད། །

			འགྲོགས་ན་བདེ་བ་དེ་དག་དང་། །

			ནམ་ཞིག་ལྷན་ཅིག་བདག་གནས་འགྱུར། །

			ཕུག་གམ་ལྷ་ཁང་སྟོང་པའམ། །

			ལྗོན་ཤིང་དྲུང་དུ་གནས་བཅས་ཏེ། །

			ནམ་ཞིག་རྒྱབ་ཏུ་མི་ལྟ་ཞིང་། །

			ཆགས་པ་མེད་པར་འགྱུར་ཞིག་གུ། །

			ས་ཕྱོགས་བདག་གིར་བཟུང་མེད་པ། །

			རང་བཞིན་གྱིས་ནི་ཡངས་རྣམས་སུ། །

			རང་དབང་སྤྱོད་ཅིང་ཆགས་མེད་པར། །

			ནམ་ཞིག་བདག་ནི་གནས་པར་འགྱུར། །

			ལྷུང་བཟེད་ལ་སོགས་ཉི་ཚེ་དང་། །

			ཀུན་ལ་མི་མཁོའི་གོས་འཆང་ཞིང་། །

			ལུས་འདི་སྦ་བ་མ་བྱས་ཀྱང་། །

			འཇིགས་མེད་གནས་པར་ནམ་ཞིག་འགྱུར། །

			དུར་ཁྲོད་སོང་ནས་གཞན་དག་གི། །

			རུས་གོང་དག་དང་བདག་གི་ལུས། །

			འཇིག་པའི་ཆོས་ཅན་དག་དུ་ནི། །

			ནམ་ཞིག་མགོ་(༢༧༥ན)སྙོམ་བྱེད་པར་འགྱུར། །

			བདག་གི་ལུས་ནི་འདི་ཉིད་ཀྱང་། །

			གང་གི་དྲི་ཡིས་ཝ་དག་ཡང་། །

			དྲུང་དུ་ཉེར་འགྲོ་མི་འགྱུར་བ། །

			དེ་ལྟ་བུར་ནི་འགྱུར་བར་འོང་། །

			ལུས་འདི་གཅིག་བུ་བྱུང་བ་ཡང་། །

			ལྷན་ཅིག་སྐྱེས་པའི་ཤ་རུས་དག།

			ཞིག་སྟེ་སོ་སོར་འགྱེས་འགྱུར་ན། །

			མཛའ་བ་གཞན་ལྟ་ཅི་ཞིག་སྨོས། །

			སྐྱེ་ནའང་གཅིག་བུ་སྐྱེ་འགྱུར་ཞིང་། །

			འཆི་ནའང་དེ་ཉིད་གཅིག་འཆི་སྟེ། །

			སྡུག་སྔལ་སྐལ་གཞན་མི་ལེན་ན། །

			གེགས་བྱེད་མཛའ་བོས་ཅི་ཞིག་བྱ། །

			ལམ་དག་དུ་ནི་ཞུགས་པ་རྣམས། །

			ཇི་ལྟར་གནས་ནི་འཛིན་བྱེད་ལྟར། །

			དེ་བཞིན་ཧྲིད་པའི་ལམ་ཞུགས་པ། །

			སྐྱེ་བའི་གནས་ནི་ཡོངས་སུ་འཛིན། །

			འཇིག་རྟེན་ཀུན་ནས་གདུང་བཞིན་དུ། །

			ཇི་ཧྲིད་སྐྱེས་བུ་བཞི་ཡིས་ནི། །

			དེ་ལས་དེ་ནི་མ་བཏེག་པ། །

			དེ་ཧྲིད་ཏུ་ནི་ནགས་སུ་སོང་། །

			བཤེས་མེད་ཁོན་པའང་མེད་བྱས་ནས། །

			ལུས་འདི་གཅིག་བུ་དབེན་གནས་ཏེ། །

			སྔ་ནས་ཤི་དང་འདྲར་བརྩིས་ན། །

			ཤི་ཡང་མྱ་ངན་བྱེད་པ་མེད། །

			དྲུང་ན་འཁོད་པ་སུ་དག་ཡང་། །

			མྱ་ངན་གནོད་པ་བྱེད་མེད་པས། །

			འདི་ཡི་སངས་རྒྱས་རྗེས་དྲན་སོགས། །

			སུས་ཀྱང་གཡེངས་པར་འགྱུར་བ་མེད། །

			དེ་བས་ཤིན་དུ་མདངས་དགའ་བའི། །

			ནགས་ཚལ་ཚེགས་ཆུང་བདེ་སྐྱིད་ཅིང་། །

			གཡེང་བ་ཐམས་ཅད་ཞི་བྱེད་པར། །

			བདག་ཉིད་གཅིག་བུར་གནས་པར་བྱ། །

			ཞེས་གསུངས་ཏེ། དང་པོས་གྲོགས་འགྲོགས་བདེ་བ་དང༏དེ་ནས་གཉིས་ཀྱིས་གནས་རང་དབང་ཐོབ་པ་དང༏གཅིག་གིས་ཡོ་བྱེད་རྙེད་སྲུང་སླ་བ་དང༏དུར་ཁྲོད་སོགས་ཚིགས་བཅད་ལྔས་རྐྱེན་གྱིས་བརྩོན་འགྲུས་འཕྲལ་དུ་སྐྱེ་བ་དང༏འཇིག་རྟེན་སོགས་ཚིགས་བཅད་བཞིས་མ་ཆགས་ཅིང་གཡེང་བ་མེད་པར་བསྟན་ཏོ། །

			དེ་ཡང་གང་ན་ལྗོན་ཤིང་གི་ཚོགས་པ་ཡོད་པ་ལ་ནགས་ཚལ་ཞེས་བྱ་མོད་ཀྱང་རྒྱ་གར་ན་དགོན་པའི་(༢༧༥བ)གནས་རྣམས་ནགས་ཀྱིས་ཁྱབ་པ་ཤས་ཆེ་ཞིང་བཅོས་པ་དང་རང་བཞིན་གྱིས་གྲུབ་པའི་རི་ཆུང་ངུ་རེ་རེ་ཙམ་མ་གཏོགས་རི་བོ་ཆེན་པོ་དག་ཉུང་བའི་ཕྱིར་ནགས་ཅེས་གཙོ་ཆེ་བ་སྨོས་པར་ཟད་ཀྱི་ཤིང་ནགས་ཁོ་ན་ལ་ནི་མི་བཟུང་སྟེ། བོད་ལ་སོགས་པ་ཐ་ཁོབ་ཀྱི་ཡུལ་གྲུ་རྣམས་ན་རི་བོ་ཆེ་ཞིང་ལྷུན་སྟུག་པ་གངས་རི་དང་བྲག་དང་གཡའ་དང་རྫ་དང་སྤང་སོགས་ཤིང་དང་བཅས་པ་དང་མ་བཅས་པ་ཆེས་མང་བས་དེ་ལྟ་བུའི་དགོན་པའི་གནས་ཐམས་ཅད་བསྡུ་བའོ། །དེ་དག་ན་ནི་སྐྱེ་བོའི་རྒྱུན་ལུགས་ཀྱིས་དབེན་པས་བྱ་དང་རི་དྭགས་དང་ལྗོན་ཤིང་ལ་སོགས་པ་གྲོགས་སུ་ཟད་ལ་དེ་དག་ནི་ངོ་སྲུང་བ་མི་དགོས་ཅིང་སྨོད་པར་མི་བྱེད་པས་འགྲོགས་ན་བདེ་བའོ། །ཅི་དེ་དག་ན་གཅན་གཟན་གཏུམ་པོ་དག་ཡོད་པས་དེ་དག་ནི་འགྲོགས་ན་བདེ་བ་མ་ཡིན་ནོ་སྙམ་ན་དེ་ལྟ་བུའང་རེས་འགའ་ན་སྲིད་མོད་ཀྱི་རྣམ་པ་ཀུན་དུ་མ་ཡིན་པ་དང་བྱང་ཆུབ་སེམས་དཔའ་ནི་ལུས་སྲོག་ལ་ཆགས་པ་མེད་ཅིང་སེམས་ཅན་ཐམས་ཅད་ཕ་མར་འདུ་ཤེས་པས་དེའི་དོན་དུ་དབེན་པར་འགྲོ་བའི་ཕྱིར་ཆགས་པ་དང་འཇིགས་པ་མེད་ལ། སེམས་གཡོ་བར་མི་བྱེད་ན་ལུས་ཀྱིས་གནས་སྐབས་ཅི་ཐོབ་ཀྱང་སྡུག་སྔལ་མ་ཡིན་སྟེ་སྡུག་སྔལ་ནི་ཚོར་བ་ཡིན་ལ་དེ་ནི་ཤེས་པའི་ཆོས་ཡིན་གྱི་བེམས་པོ་ལ་མེད་ཏོ། །དེ་དག་དུ་བྲག་གི་ཕུག་གམ་བྱ་སྐྱིབས་སོགས་དང་སྔོན་ཚངས་པ་ལ་སོགས་པའི་གཟུགས་བརྙན་བྱས་ཏེ་མཆོད་པ་འཇིག་རྟེན་པའི་ལྷ་ཁང་ཡིན་པ་ལས་ཕྱིས་ཕྱོགས་དེ་སྐྱེ་བོས་དབེན་པས་སྟོང་པར་གྱུར་པའམ་ལྗོན་ཤིང་ཆེན་པོ་ལོ་མའི་སྐྱིབས་ཆེ་ཞིང་གཡུར་ཟ་བས་ཆར་དང་ཉི་མའི་གདུང་བ་དང་རླུང་ལས་སྐྱོབ་པས་ཁང་བཟང་གི་མཆོག་ལྟ་བུ་ལ་སོགས་པ་རྙེད་པར་སླ་ཞིང་འཆོས་པའི་སྡུག་སྔལ་མེད་པ་སུས་ཀྱང་བདག་གིར་མ་བཟུང་བས་རྩོད་པ་མེད་པ་རྣམས་སུ་ཅི་ལྟར་བདེ་བས་གནས་ཏེ་གཞན་དབང་གི་ཁོལ་པོ་མ་ཡིན་པས་རང་དབང་དུ་སྤྱོད་ལ་རྒྱབ་ལྟ་བུ་(༢༧༦ན)འདས་པ་དང་དེས་མཚོན་པ་མདུན་ལྟ་བུ་མ་འོངས་པ་སྟེ་ཚེ་འདིའི་བསམ་པ་ཅི་ལ་ཡང་མི་ལྟ་ཞིང་མི་སེམ་པའོ། །

			ནང་པའི་རབ་བྱུང་ལ་ལྷུང་བཟེད་དང་དཀའ་ཐུབ་པ་གཞན་ལ་སློང་ཕོར་ལ་སོགས་པར་བརྗོད་པའི་སྣོད་ངན་ངོན་དང་སྐྱེ་བོ་རྣམས་ཆོས་གོས་ངན་པ་ལ་ངོ་ཚ་བར་བྱེད་པས་དེ་དག་ལ་མི་མཁོ་བའི་ཕྱིར་འཕྲོག་པར་མི་བྱེད་པའི་ཆོས་གོས་སམ་ཇི་ལྟར་བརྙེད་པ་ལ་སོགས་པ་གོས་ངན་ངོན་ཙམ་དང་རྩྭ་དང་ཤིང་འཇམ་པོ་ལ་སོགས་པའི་སྟན་གྱིས་ཆོག་ཤེས་ཅིང་ཉེ་བའི་གྲོང་དག་ནས་བསོད་སྙོམས་ཙམ་བླངས་པས་འཚོ་བའམ་ཡང་ན་རྙེད་པར་སླ་ལ་གཞན་ལ་རག་མ་ལུས་པའི་མེ་ཏོག་དང་འབྲས་བུ་དང་རྩ་བ་དང་ལོ་མ་དང་ས་རྡོ་བཞུན་པ་དང་ཆུ་གཙང་མ་སོགས་ཀྱིས་འཚོ་བ་སྟེ།

			སྐྱེས་རབས་ལས།

			ཆོག་ཤེས་དེས་པའི་བདག་ཉིད་ཅན། །

			འཚོ་བ་གང་ནའང་བཙལ་མི་དཀའ། །

			རྩྭ་དང་ལོ་མ་ཆུ་ནི་གནས། །

			གང་ནའང་མེད་པ་མ་ཡིན་ནོ། །

			ཞེས་གསུངས་པ་ལྟར། སྤྱོད་ཅིང་སྤྱིར་དུ་བསམ་གཏན་གྱི་སེམས་ཐོབ་པ་ན་ཁམ་གྱི་ཟས་སྐོམ་ལ་སྲེད་པ་འགག་ཞིང་ཏིང་ངེ་འཛིན་གྱི་དགའ་བ་དེ་ཉིད་ཟས་སུ་འགྱུར་བ་སྟེ་འཇིག་རྟེན་ན་ཁམ་གྱི་ཟས་དང་ལས་ཀྱི་ཟས་དང་བསམ་པའི་ཟས་དང་ཏིང་ངེ་འཛིན་གྱི་ཟས་ཏེ་རྣམ་པ་བཞི་ལས་ཏིང་ངེ་འཛིན་གྱི་ཟས་ཁོ་ན་མཆོག་ཡིན་ལ་འཁོར་བ་པ་ཁམས་གོང་གི་ལྷ་ཐམས་ཅད་ཀྱི་ཟས་ཀྱང་འདིར་ཟད་ན་འཇིག་རྟེན་ལས་འདས་པའི་ཡེ་ཤེས་ཐོབ་པ་བསམ་གཏན་གྱི་ཕ་རོལ་ཏུ་ཕྱིན་པ་ལ་སྤྱོད་པའི་བྱང་ཆུབ་སེམས་དཔའ་ལྟ་ཅི་སྨོས་པའི་ཕྱིར། ནང་པའི་རབ་བྱུང་གི་ལྷུང་བཟེད་དང་ཆོས་གོས་ཀྱང་གཞན་གྱིས་འཕྲོག་བྱ་མིན་སྟེ་སྤྱིར་ཆོས་བཞིན་དུ་ཞེན་པ་མེད་ན་གོས་ཀཪྵ་པ་ཎ་འབུམ་ཕྲག་རི་བ་དང་ཁ་ཟས་རོ་བརྒྱ་པ་དང་ཁང་པ་བརྩེགས་པ་མིག་ལྔ་བརྒྱ་པ་སོགས་ཀྱང་གནང་བའི་ཕྱིར་ལྷུང་བཟེད་དང་ཆོས་གོས་ལ་ངན་ངོན་གྱིས་མ་ཁྱབ་མོད་ཀྱང་དེ་དག་ནི་གཙུག་(༢༧༦བ)ལག་ཁང་ཆེན་པོ་སོགས་སུ་གནས་ཅིང་རྒྱལ་པོས་བླ་མར་བྱེད་པ་སོགས་ཀྱི་གནས་བརྟན་ཆེན་པོ་ལ་འབྱུང་བར་ཟད་ལ། འདིར་ནི་དགོན་པ་བ་དང་སྦྱངས་པའི་ཡོན་ཏན་ཅན་གྱི་དབང་དུ་གཙོ་བོར་མཛད་ལ། སྤྱིར་ཉན་ཐོས་ཀྱི་ལྷུང་བཟེད་ཀྱང་རིན་པོ་ཆེ་ལས་བྱས་པ་བཀག་ནས་ས་དང་ལྕགས་ཁྱོན་ལས་བྱེད་ལ། རྒྱ་གར་ན་དེ་གཉིས་རྒྱུ་ངན་པར་ལྟ་བའི་ཕྱིར་དང་གོས་ངུར་མིག་ཡང་རྒྱ་གར་ན་ཁ་དོག་ཐ་ཆད་ཏུ་ལྟ་ཞིང་བོར་བ་ཕྱགས་བདར་ཁྲོད་པ་ནི་རོ་རས་ཡིན་པས་སྐྱུག་བྲོ་བས་མི་ལེན་ལ། དམན་པ་ཕྱགས་བདར་ཁྲོད་པ་ཡང་གཞན་གྱིས་ཟླ་བ་བཞིར་ལོངས་སྤྱད་པའི་གོས་ཡིན་པས་རྒྱ་གར་ན་མི་གྲ་མ་རྣམས་རྙིང་པ་དེ་ལྟ་བུ་མི་ལེན་ཞིང་ཉིན་རེ་ཞིང་ཡང་རས་སར་པ་ལ་ལོངས་སྤྱོད་པའི་ཕྱིར་དང་།

			སྤྱིར་ཐེག་ཆེན་གྱི་འདུལ་བ་ལ་ཕྱི་རོལ་ཕྱགས་བདར་གྱི་ཕུང་པོ་དོར་བའི་ལྷན་ཚལ་སྣ་ཚོགས་པ་བསྒྲིགས་པ་ལ་ཕྱགས་བདར་ཁྲོད་པར་བཤད་པས་དེ་ལྟ་བུ་སྐྱེ་བོ་རྣམས་ལ་ཕལ་ཆེར་མི་འཁོ་བའི་ཕྱིར་རོ། །

			དེ་ལྟ་མོད་ཀྱི་དེང་སང་བོད་ཡུལ་ན་ནི་མི་རྣམས་འབྱོར་བ་ཉམས་ཅིང་དབུལ་བས་དེ་ལྟ་བུའི་གནས་སྐབས་ལས་ཀྱང་འདས་པར་མཐོང་མོད་ཀྱང་རེ་ཞིག་འདིར་གཙོ་ཆེ་བའི་ཆ་ནས་བསྔགས་པར་མཛད་ཀྱི་ངེས་བཟུང་དུ་ཁྱབ་མཐའ་བཅས་པ་ནི་མ་ཡིན་ནོ། །

			དབེན་པའི་གནས་དེ་ལྟ་བུ་ན་ནི་རང་ཉིད་གཅིག་བུར་ཟད་པའི་ཕྱིར་གང་ལ་འཇིག་པ་དང་ངོ་ཚ་བའི་ཡུལ་གཞན་མེད་པས་འཇིགས་པའམ་ངོ་ཚའི་གནས་སྲུང་བའི་ཕྱིར་ལུས་སྦ་བའི་སྤྱོད་ལམ་གྲོང་དུ་འཆོས་པ་ལྟ་བུ་ཡང་དགོས་པ་མ་ཡིན་ནོ། །

			དེ་ལྟར་གནས་སུའི་ཡང་མ་ཡིན་པ་རྣམས་སུ་ཟས་གོས་གང་བྱུང་གིས་ཆོག་ཤེས་པས་གཡེང་བ་མེད་པར་གཅིག་བུར་སེམས་རྣལ་དུ་ཕེབས་པས་རང་དབང་དུ་གནས་པ་ནི་བདེ་བའི་མཆོག་སྟེ།

			སྟོན་པ་ཉིད་ཀྱིས་ཀྱང་།

			རང་དབང་ཐམས་ཅད་བདེ་བ་སྟེ། །

			གཞན་དབང་ཐམས་ཅད་སྡུག་སྔལ་ཡིན། །

			ཞེས་བཀའ་(༢༧༧ན)བསྩལ་པ་ལྟར། བདག་ལ་ཡང་གནས་དེ་ལྟ་བུར་ནམ་ཞིག་ན་སྤྱོད་པ་དེས་གནས་པར་འགྱུར་ཞིག་གུ་ཞེས་ཤིན་དུ་སྨོན་པའི་ཚིག་སྟེ་སྐབས་སོ་སོར་སྦྱར་རོ། །

			དབེན་པར་ཤི་བ་ནི་དེ་ལྟ་བུ་མ་ཡིན་སྟེ་དགྲ་གཉེན་སུ་ཡང་མེད་པས་ཆགས་སྡང་གི་ཡུལ་མེད། གཙུག་ཕུད་འདོར་བ་ནི་རྒྱ་གར་ན་ཉེ་དུའི་གྲལ་ནས་ཕྱུང་བའི་ཐ་ཚིག་ཡིན་ལ་ཤི་བ་དང་རབ་ཏུ་བྱུང་བ་ནི་ཁྱད་པར་འགའ་ཡང་མེད་ཏོ་ཅེས་ཡང་ཡང་བྱུང་བའི་ཕྱིར་རབ་ཏུ་བྱུང་བ་ཉིད་ཀྱིས་ཉེ་དུའི་གྲལ་ནས་ཕྱུང་སྟེ་ཤི་བ་དང་འདྲ་བར་བརྩིས་ཟིན་པས་ན་མྱ་ངན་བྱེད་པ་མེད་ཅིང་རྗེས་སུ་དྲན་པ་དྲུག་ལ་སོགས་པ་དགེ་བའི་དམིགས་པ་ལ་གཡེང་བ་མེད་པར་བརྟན་ཅིང་རྩེ་གཅིག་པའི་ངང་ནས་འཆི་བར་འགྱུར་ལ། རྒྱུ་དེས་སངས་རྒྱས་ཀྱི་ཞིང་དག་པ་རྣམས་སུ་པདྨའི་(༢༧༨ན)སྦུབས་ལས་སྐྱེ་བའི་ལུས་ཁྱད་པར་ཅན་ཐོབ་ནས་སངས་རྒྱས་ལས་དངོས་སུ་ཆོས་ཉན་པ་འཐོབ་ཅིང་ཐ་ནའང་མཐོ་རིས་ནས་མཐོ་རིས་སུ་འགྲོ་བར་བྱེད་པའི་ཕྱིར་རོ། །

			དེས་ན་རྣམ་པར་གཡེང་བ་ཐམས་ཅད་དོར་སྟེ་སྐྱེ་བོའི་རྒྱུན་ལུགས་ཀྱིས་དབེན་པར་ཆོག་ཤེས་ཅིང་རྩེ་གཅིག་པས་དུས་འདའ་བ་བོད་ཀྱི་ཡུལ་གྲུ་འདིར་ཡང་སྣུབས་ན་མཁའི་སྙིང་པོ་དང་རྦ་ཡེ་ཤེས་དབང་པོ་དང་རྣལ་འབྱོར་གྱི་དབང་ཕྱུག་མི་ལ་དང་རྨོག་ལྕོག་པ་དང་སྐྱེར་རྒང་པ་ལ་སོགས་པ་བསམ་གཏན་གྱི་དེད་དཔོན་ཆེན་པོ་རྣམས་ཀྱིས་ཇི་ལྟར་བསྒྲུབས་པ་ལྟར་རྣལ་འབྱོར་དུ་བྱ་ལ།

			གཙོ་བོར་གནས་ལོངས་སྤྱོད་སོགས་གང་བྱུང་གིས་ཆོག་ཤེས་པ་ཁོ་ན་མཆོག་ཡིན་སྟེ།

			སྐྱེ་རབས་ལས།

			མང་དུ་ཐོས་ལ་ང་རྒྱལ་མེད། །

			དཀའ་ཐུབ་ཅན་ལ་གཏོང་བར་ལྡན། །

			དབེན་པར་གནས་ལ་ཆོག་ཤེས་པ། །

			འདི་རྣམས་རྒྱན་གྱི་རྒྱན་ཡིན་ནོ། །ཞེས་དང་།

			བཤེས་སྤྲིང་ལས།

			ནོར་རྣམས་ཀུན་གྱི་ནང་ན་ཆོག་ཤེས་པ། །

			རབ་མཆོག་ལགས་པར་ལྷ་མིའི་སྟོན་པས་གསུངས། །

			ཀུན་དུ་ཆོག་ཤེས་མཛོད་ཅིག་ཆོག་ཤེས་ན། །

			ནོར་མི་བདོག་ཡང་ཡང་དག་འབྱོར་བ་ལགས། །ཅེས་དང་།

			ཆོག་ཤེས་བདེ་སྤྱོད་གང་ཡིན་པ། །

			དབང་པོས་ཀྱང་ནི་དེ་རྙེད་དཀའ། །

			ཞེས་འཆད་པར་འགྱུར་བའི་ཕྱིར་རོ། །

			འདིར་དོགས་པའི་གནས་འདི་ཡོད་སྟེ། ཤེས་ཕྱིན་གྱི་མདོ་ལས། སེམས་དབེན་པ་གཙོ་བོར་གསུངས་པ་མ་ཡིན་ནམ་འདི་ནི་ལུས་ངག་གི་དབེན་པར་ཟད་ཏོ་ཅེ་ན། །དེ་ནི་ཉན་རང་ལུས་ངག་གི་དབེན་པ་ལ་དགའ་བས་ཐེག་ཆེན་གྱི་ལས་དང་པོ་པ་རྣམས་དེ་ལས་ལྡོག་པའི་ཕྱིར་སེམས་རང་དོན་ཡིད་བྱེད་ཀྱི་བློས་དབེན་ན་གར་བསྡད་ཀྱང་དབེན་པ་ཡིན་གྱི་དེ་མེད་པར་ལུས་ངག་དབེན་པ་ཙམ་ལ་ནི་སྙིང་པོ་མེད་ཏོ་ཅེས་སྟོན་པའི་ཕྱིར།

			གང་ཞིག་དཔག་ཚད་ལྔ་བརྒྱ་ཡོད་པའི་རི་ཡི་སུལ། །

			སྦྲུལ་གྱིས་གང་བར་ལོ་མང་བྱེ་བར་(༢༧༨བ)གནས་བྱེད་ཀྱང་། །

			དབེན་པ་འདི་མི་ཤེས་པའི་བྱང་ཆུབ་སེམས་དཔའ་དེ། །

			ལྷག་པའི་ང་རྒྱལ་བརྙེད་ནས་འདྲེ་བར་གནས་པ་ཡིན། །ཞེས་དང་།

			གང་ཞིག་གྲོང་ངམ་འོན་སྟེ་དགོན་པར་གནས་ཀྱང་རུང་། །

			ཐེག་པ་གཉིས་ཀྱི་སེམས་བྲལ་བྱང་ཆུབ་མཆོག་དེས་ན། །

			འདི་ནི་འགྲོ་དོན་ཞུགས་པ་རྣམས་ཀྱི་དབེན་པ་སྟེ། །ཞེས་དང་།

			རྟག་དུ་གྲོང་དང་ཡུལ་འཁོར་གྲོང་རྡལ་གནས་བྱེད་ཅིང་། །

			སེམས་ཅན་སྨིན་བྱེད་བྱང་ཆུབ་བརྩོན་པ་མ་གཏོགས་པར། །

			འདི་ན་དགྲ་བཅོམ་རང་རྒྱལ་འདོད་པ་གཞན་མི་སྐྱེད། །

			འདི་ནི་བདེ་བར་གཤེགས་པའི་སྲས་ཀྱི་དབེན་པ་གསུངས། །

			ཅེས་བྱང་ཆུབ་ཀྱི་སེམས་དང་མ་བྲལ་བ་ལ་སེམས་ཀྱི་དབེན་པར་གསུངས་ནས་དེ་བསྔགས་པའི་སྐབས་ཡིན་ལ། འདི་ནི་སེམས་ཀྱི་དབེན་པ་དེ་དང་ལྡན་པས་དེ་བརྟན་ཞིང་འཕེལ་བའི་ཕྱིར་གཞན་དོན་ཁོ་ནའི་ཆེད་ཏུ་གཞན་དོན་གྱི་ནུས་པ་སྒྲུབ་པའི་ཕྱིར་ལུས་ངག་གི་དབེན་པ་བསྟེན་པ་མཉན་པ་གྲུ་འཆོས་པ་ལྟ་བུ་ཡིན་སྟེ།

			ཟླ་བ་སྒྲོན་མར།

			གྲོང་དང་གྲོང་ཁྱེར་དག་ལ་དགའ་སྤོངས་ལ། །

			རྟག་དུ་དབེན་པའི་ནགས་ཁྲོད་བསྟེན་པར་གྱིས། །

			བསེ་རུ་ལྟ་བུར་རྟག་དུ་གཅིག་པོར་བྱོས། །

			རིང་པོར་མི་ཐོགས་ཏིང་འཛིན་མཆོག་འཐོབ་འགྱུར། །

			ཞེས་གསུངས་ཅིང་། ཤེས་ཕྱིན་ཉིད་ལས་ཀྱང་།

			ཤེས་རབ་ཀྱི་ཕ་རོལ་ཏུ་ཕྱིན་པ་སྒོམ་པར་འདོད་པས་དགོན་པར་གནས་པར་བྱ༏བས་མཐའི་གནས་ལ་བསྟེན་པར་བྱའོ། །

			ཞེས་གསུངས་པ་ལྟ་བུ་བཞིན་ནོ། །

			དེ་ལྟར་འཇིག་རྟེན་སྤོང་བ་བཤད་ནས། གསུམ་3པ་རྣམ་རྟོག་སྤང་ཚུལ་ལ་གཉིས།

			
				3	མ་དཔེར། གཉིས

			

			འདོད་པ་ལ་སྐྱོ་བ་སྐྱེད་པ་དང་། དབེན་པ་ལ་དགའ་བ་སྐྱེད་པའོ། །

			དང་པོ་ལ་གསུམ་4འབྲས་བུ་འཇིགས་སུ་རུང་བར་བསྟན་པ། རང་བཞིན་མི་གཙང་བར་བསྟན་པ། སྒྲུབ་པའི་རྒྱུ་སྡུག་སྔལ་ཆེ་བར་བསྟན་པ་སྟེ་གསུམ་གྱིས་ནང་སེམས་ཅན་ལ་ཆགས་པ་སྤང་བ་དང་། ཚེགས་ཆེན་པོས་སྒྲུབ་དགོས་པ་(༢༧༩ན)དང་། སྡུག་སྔལ་གྱི་ འབྱུང་ཁུངས་སུ་བསྟན་པ་སྟེ་གཉིས་ཀྱིས་ཕྱི་ཡོ་བྱད་ལ་ཆགས་པ་སྤང་བ་དང་། གཉི་གའི་ཉེས་དམིགས་ཐུན་མོང་དུ་བསྟན་པའོ། །

			
				4	མ་དཔེར། གཉིས་

			

			དང་པོ་ནི།

			བསམ་པ་གཞན་ནི་ཀུན་བཏང་སྟེ། །

			བདག་ལ་སེམས་པ་གཅིག་པུ་ཡིས། །

			སེམས་ནི་མཉམ་པར་གཞག་ཕྱིར་དང་། །

			དུལ་བར་བྱ་ཕྱིར་བརྩོན་པར་བྱ། །

			འཇིག་རྟེན་འདི་དང་ཕ་རོལ་ཏུའང་། །

			འདོད་པ་རྣམས་ནི་ཕུང་ཁྲོལ་སྐྱེད། །

			འདིར་ནི་བསད་དང་བཅིང་དང་གཅོད། །

			ཕ་རོལ་ཏུ་ནི་དམྱལ་སོགས་འགྲུབ། །ཅེས་དང་།

			གཉིས་པ་རང་བཞིན་མི་གཙང་བར་བསྟན་པ་ལ་ཡང་། དུར་ཁྲོད་ཀྱི་ཆོས་ཀྱིས་མི་གཙང་བར་བསྟན་པ་དང༏གསོན་པ་ཉིད་ནའང་མི་གཙང་བར་བསྟན་པའོ། །

			དང་པོ་ལའང་གསུམ་ལས། ཀེང་རུས་སུ་ལྟ་བ་ནི།

			ཕོ་ཉ་ཕོ་ཉ་མོ་ལས་སྔོན། །

			གང་ཕྱིར་དུ་མར་གསོལ་བཏབ་ཅིང་། །

			སྡིག་པ་རྣམས་སམ་གྲགས་མིན་ལའང་། །

			གང་གི་དོན་དུ་མ་གཟེམས་པར། །

			འཇིག་པ་ལ་ཡང་བདག་ཞུགས་ཅིང་། །

			རྫས་ཀྱང་ཟད་པར་བྱས་གྱུར་སྟེ། །

			གང་ལ་ཡོངས་སུ་འཁྱུད་པ་ན། །

			མཆོག་དུ་དགའ་གྱུར་དེ་དག་ཉིད། །

			ཀེང་རུས་ཉིད་ཡིན་གཞན་མིན་ན། །

			རང་དབང་དང་ནི་བདག་མིན་ལ། །

			རབ་ཏུ་འདོད་ཅིང་ཡོངས་ཞེན་ནས། །

			ཅི་ཕྱིར་མྱ་ངན་འདས་མི་འགྲོ ། །ཞེས་པ་དང་།

			བྱ་གཅན་གྱི་ཁ་ཟས་སུ་ལྟ་བ་ནི།

			གང་ཞིག་དང་པོ་འབད་སྟེ་བཏེག །

			དྲངས་ཀྱང་ངོ་ཚས་འོག་དུ་བལྟ། །

			སྔོན་ནི་མཐོང་ངམ་མ་མཐོང་ཡང་། །

			གོས་ཀྱིས་གདོང་ནི་གཡོགས་པར་གྱུར། །

			ཁྱོད་ཉོན་མོངས་པའི་གདོང་དེ་ནི། །

			ད་ལྟ་མངོན་སུམ་གྱུར་པ་བཞིན། །

			བྱ་རྒོད་ཀྱིས་གསལ་བྱས་མཐོང་ནས། །

			ད་ལྟ་ཅི་ཕྱིར་འབྱེར་བར་བྱེད། །

			གཞན་རྣམས་མིག་གིས་ལྟ་ན་ཡང་། །

			གང་ཞིག་ཡོངས་སུ་བསྲུངས་གྱུར་པ་། །

			ཇི་ཧྲིད་དེ་ནི་དེ་ཟ་ན། །

			སེར་སྣ་ཅན་ཁྱོད་ཅིས་མི་སྲུང་། །

			ཤ་ཡིས་ཕུང་པོ་འདི་མཐོང་ནས། །

			བྱ་རྒོད་དང་གཞན་ཟ་བྱེད་ན། །(༢༧༩བ)

			གཞན་གྱི་ཟས་ལ་མེ་ཏོག་གི། །

			ཕྲེང་བ་ཙནྡན་རྒྱན་གྱིས་མཆོད། །ཅེས་པ་དང་།

			རོ་ལངས་ལྟ་བུར་ལྟ་བ་ནི།

			རུས་གོང་ཉིད་ཏུ་མཐོང་ནས་ནི། །

			མི་འགུལ་ཡང་ནི་ཁྱོད་སྐྲག་ན། །

			རོ་ལངས་བཞིན་དུ་འགའ་ཡིས་ཀྱང་། །

			བསྐྱོད་པར་གྱུར་ན་ཅིས་མི་འཇིགས། །

			གང་ལ་གཡོགས་ཀྱང་འདི་ཆགས་ན། །

			དེ་མ་གཡོགས་ཚེ་ཅིས་མི་འདོར། །

			དེ་ལ་དགོས་པ་མེད་ན་ནི། །

			གཡོགས་པ་ལ་ནི་ཅི་ཕྱིར་འཁྱུད། །ཅེས་པ་དང་།

			གསོན་པ་ཉིད་ན་མི་གཙང་བར་བསྟན་པ་ལ་ཡང་གསུམ་ལས།

			དང་པོ་མི་གཙང་བ་ཐམས་ཅད་ཀྱི་འབྱུང་གནས་ལུས་ཡིན་པར་བསྟན་པ་ནི།

			ཟས་ནི་གཅིག་བུ་ཉིད་ལས་ནི། །

			བཤང་དང་ཁ་ཆུ་བྱུང་གྱུར་ན། །

			དེ་ལས་བཤང་ལ་མི་དགའ་ཞིང་། །

			ཁ་ཆུ་ལ་ཁྱོད་ཅི་ཕྱིར་དགའ། །

			ཤིང་བལ་རེག་ན་འཇམ་པ་ཡི། །

			རྔས་ལའང་དགའ་བར་མི་བྱེད་པར། །

			དྲི་ང་འཛག་པ་མ་ཡིན་ཞེས། །

			འདོད་ལྡན་མི་གཙང་བ་ལ་རྨོངས། །

			འདོད་ལྡན་ངན་པ་རྨོངས་པ་རྣམས། །

			ཤིང་བལ་རེག་ན་འཇམ་པ་ལའང་། །

			ཉལ་པོ་བྱ་བར་མི་ནུས་ཅེས། །

			དེ་ལ་ཁྲོ་བ་དག་དུ་བྱད། །

			གལ་སྟེ་མི་གཙང་ཆགས་མེད་ན། །

			རུས་བཟེབ་རྒྱུས་པས་སྦྲེལ་བ་ལ། །

			ཤ་ཡིས་འདམ་གྱིས་ཞལ་ཞལ་བྱས། །

			གཞན་ཁྱོད་ཅི་ཕྱིར་པང་དུ་འཁྱུད། །

			ཁྱོད་ཉིད་མི་གཙང་མང་ཡོད་པ། །

			དེ་ཉིད་ལ་ཁྱོད་བརྟན་སྤྱོད་ཅིང་། །

			མི་གཙང་རྐྱལ་པ་གཞན་དག་ལའང་། །

			མི་གཙང་བརྐམ་པས་འདོད་པར་བྱེད། །

			བདག་ནི་ཤ་འདི་ལ་དགའ་ཞེས། །

			རེག་དང་ལྟ་བར་འདོད་ན་ཀོ །

			སེམས་མེད་པ་ཡི་རང་བཞིན་གྱི། །

			ཤ་ནི་ཁྱོད་ཀོ་ཅིས་མི་འདོད། །

			འདོད་པའི་སེམས་གང་ཡིན་པ་དེ། །

			རེག་དང་བལྟ་བར་མི་ནུས་ལ། །

			གང་ཞིག་ནུས་དེ་ཤེས་པ་མིན། །

			དོན་མེད་འཁྱུད་དེས་ཅི་ཞིག་བྱ། །

			མི་གཙང་རང་བཞིན་གཞན་གྱིས་ལུས། །

			མི་རྟོགས་ངོ་མཚར་མི་ཆེ་ཡི། །

			རང་ཉིད་མི་གཙང་ཉིད་ཡིན་པར། །

			རྟོགས་པར་(༢༨༠ན)མི་འགྱུར་ངོ་མཚར་ཆེ། །ཞེས་དང་།

			དེ་རིགས་པས་སྒྲུབ་པ་ནི།

			སྤྲིན་བྲལ་ཉི་ཟེར་གྱིས་ཕྱེ་བའི། །

			པདྨ་གཞོན་ནུ་སྤངས་ནས་ནི། །

			མི་གཙང་ཞེན་པའི་སེམས་ཀྱིས་ནི། །

			མི་གཙང་གཟེབ་ལ་ཅི་ཕྱིར་དགའ། །

			ས་ཕྱོགས་མི་གཙང་གིས་གོས་པ། །

			གལ་སྟེ་རེག་པར་མི་འདོད་ན། །

			གང་ལས་དེ་ནི་བྱུང་བ་ཡི། །

			ལུས་ལ་ཇི་ལྟར་ཁྱོད་རེག་འདོད། །

			གལ་སྟེ་མི་གཙང་ཆགས་མེད་ན། །

			གཞན་ཁྱོད་ཅི་ཕྱིར་ཕང་དུ་འཁྱུད། །

			མི་གཙང་ལས་བྱུང་མི་གཙང་ཧྲིན། །

			ཆུང་ངུའང་ཁྱོད་འདོད་མི་བྱེད་ན། །

			མི་གཙང་ཞིག་ལས་བྱུང་གྱུར་ཅིང་། །

			དེ་ཡི་ས་བོན་ངེས་བསྐྱེད་པ། །

			མི་གཙང་མང་གི་རང་བཞིན་ལུས། །

			མི་གཙང་སྐྱེས་པའང་འདོད་པར་བྱེད། །

			ཁྱོད་ནི་རང་གི་མི་གཙང་ལ། །

			སྨོད་མི་བྱེད་པར་མ་ཟད་ཀྱི། །

			མི་གཙང་རྐྱལ་པ་མི་གཙང་ལ། །

			བརྐམ་པས་གཞན་ཡང་འདོད་པར་བྱེད། །

			ག་བུར་ལ་སོགས་ཡིད་འོང་དང་། །

			འབྲས་ཆན་དག་གམ་ཚོད་མའང་རུང་། །

			ཁར་བཅུག་ཕྱིར་ཕྱུང་བོར་བ་ཡི། །

			ས་ཡང་མི་གཙང་གཙོག་པར་འགྱུར། །

			གལ་སྟེ་མི་གཙང་འདི་འདྲ་བ། །

			མངོན་སུམ་གྱུར་ཀྱང་ཐེ་ཚོམ་ན། །

			དུར་ཁྲོད་དག་དུ་བོར་བའི་ལུས། །

			མི་གཙང་གཞན་ཡང་ལྟ་བར་གྱིས། །

			གང་ཞིག་པགས་པའི་ཁ་ཕྱེ་ན། །

			འཇིགས་པ་ཆེན་པོ་སྐྱེ་འགྱུར་བ། །

			ཤེས་ཀྱང་ཇི་ལྟར་དེ་ཉིད་ལ། །

			ཕྱིར་ཞིང་དགའ་བ་སྐྱེ་བར་འགྱུར། །ཞེས་པ་དང་།

			གཞན་གྱི་རྒྱུས་གཞན་ལ་ཆགས་པར་མི་རིགས་པ་ནི།

			ལུས་ལ་བསྐུས་པའི་དྲི་དེ་ཡང་། །

			ཙནྡན་སོགས་ཡིན་གཞན་མིན་ན། །

			གཞན་གྱི་དྲི་དེས་གཞན་དག་ལ། །

			ཅི་ཡི་ཕྱིར་ན་ཆགས་པར་བྱེད། །

			གལ་སྟེ་རང་བཞིན་དྲི་ང་བས། །

			འདི་ལ་མ་ཆགས་ལེགས་མིན་ནམ། །

			འཇིག་རྟེན་དོན་མེད་ཧྲེད་པ་དག །

			ཅི་སྟེ་དེ་ལ་དྲི་ཞིམ་སྐུད། །

			འོན་སྟེ་དྲི་ཞིམ་ཙནྡན་ནི། །

			ལུས་ལས་འདིར་ནི་ཅི་ཞིག་འབྱུང་། །

			གཞན་གྱི(༢༨༠བ)དྲི་ཡིས་གཞན་དག་ལ། །

			ཅི་ཡི་ཕྱིར་ན་ཆགས་པར་བྱེད། །

			གལ་སྟེ་སྐྲ་སེན་རིང་བ་དང་། །

			སོ་སྐྱ་དྲི་མར་བཅས་པ་དང་། །

			འདམ་གྱི་དྲིས་བསྒོས་གཅེར་བུ་སྟེ། །

			ལུས་ཀྱི་རང་བཞིན་འཇིགས་བཅས་ན། །

			རང་ལ་གནོད་པའི་མཚོན་འདྲ་བ། །

			དེ་འབད་ཅི་ཕྱིར་བྱི་དོར་བྱེད། །

			བདག་ལ་རྨོངས་པའི་འབད་པ་ཡིས། །

			སྨྱོས་པས་ས་འདི་ཀུན་དུ་འཁྲུགས། །

			རུས་གོང་འབའ་ཞིག་མཐོང་ནས་ནི། །

			དུར་ཁྲོད་ཏུ་ནི་ཡིད་བྱུང་ན། །

			གཡོ་བའི་རུས་གོང་གིས་ཁྱབ་པའི། །

			གྲོང་གི་དུར་ཁྲོད་ལ་དགའ་འམ། །ཞེས་པ་དང་།

			གསུམ་པ་སྒྲུབ་པའི་རྒྱུ་སྡུག་སྔལ་ཆེ་བར་བསྟན་པ་ནི།

			དེ་ལྟར་མི་གཙང་གྱུར་པ་དེའང་། །

			རིན་མེད་པར་ནི་མི་རྙེད་ཏོ། །

			དེ་དོན་སྒྲུབ་པས་ཤ་ཐང་དང་། །

			དམྱལ་ལ་སོགས་པའི་གནོད་པར་འགྱུར། །ཞེས་པ་དང་།

			ཕྱི་ཡོ་བྱད་ལ་ཆགས་པ་སྤང་བ་ལ་ཡང་ཚེགས་ཆེན་པོས་སྒྲུབ་དགོས་པ་ནི།

			བྱིས་པ་ནོར་དཔེལ་མི་ནུས་པས། །

			དར་ལ་བབ་ན་འདི་ཅིས་བདེ། །

			ནོར་སོགས་པ་ཡིས་ཚེ་གཏུགས་ནས། །

			རྒས་ནས་འདོད་པས་ཅི་ཞིག་བྱ། །

			འདོད་ལྡན་ངན་པ་ཁ་ཅིག་ནི། །

			ཉིན་རངས་ལས་ཀྱིས་ཡོངས་དུབ་སྟེ། །

			ཁྱིམ་དུ་འོངས་ནས་ཆད་པའི་ལུས། །

			རོ་དང་འདྲ་བར་ཉལ་བར་བྱེད། །

			ཁ་ཅིག་བྱེས་བགྲོད་ཉོན་མོངས་དང་། །

			རིང་དུ་སོང་བའི་སྡུག་སྔལ་ཅན། །

			བུ་སྨད་འདོད་བཞིན་བུ་སྨད་རྣམས། །

			ཁྱུར་ཁོར་ལོས་ཀྱང་མཐོང་མི་འགྱུར། །

			བདག་ལ་ཕན་འདོད་རྣམ་རྨོངས་པས། །

			རང་དོན་ཉིད་ཏུ་བཙོངས་པ་ཡང་། །

			དེ་མ་ཐོབ་པར་དོན་མེད་པའི། །

			གཞན་གྱི་ལས་ཀྱི་རླུང་གྱིས་བདས། །

			ལ་ལ་རང་གི་ལུས་བཙོངས་ཅིང་། །

			དབང་མེད་གཞན་གྱིས་བཀོལ་གྱུར་སྟེ། །

			ཆུང་མ་དག་ཀྱང་བུ་བྱུང་ན། །

			ཤིང་དྲུང་དགོན་པར་བབ་བབ་འབྱུང་། །

			འདོད་པས་བསླུས་པའི་གླེན་པ་དག །

			འཚོ་འདོད་འཚོ་བ་བྱའོ་ཞེས། །

			ཧྲོག་སྟོར་དོགས་བཞིན་(༢༨༡ན)གཡུལ་དུ་འཇུག །

			ཁེ་ཕྱིར་བྲན་དུ་འགྲོ་བར་བྱེད། །

			འདོད་ལྡན་ལ་ལ་ལུས་ཀྱང་བཅད། །

			ཁ་ཅིག་གསད་ཤིང་རྩེ་ལ་བཅུགས། །

			ཁ་ཅིག་མདུང་ཐུང་དག་གིས་བསྣུན། །

			ཁ་ཅིག་བཧྲེགས་པ་དག་ཀྱང་སྣང་། །ཞེས་པ་དང་།

			སྡུག་སྔལ་གྱི་འབྱུང་གནས་སུ་བསྟན་པ་ནི།

			གསག་དང་སྲུང་དང་བརླག་པའི་གདུང་བ་ཡིས། །

			ནོར་ནི་ཕུང་ཁྲོལ་མཐའ་ཡས་ཤེས་པར་བྱ། །

			ནོར་ལ་ཆགས་པས་གཡེངས་པར་གྱུར་པ་རྣམས། །

			ཧྲིད་པའི་སྡུག་སྔལ་ལས་གྲོལ་སྐབས་མེད་ཏོ། །ཞེས་པ་དང་།

			ཐུན་མོང་གི་ཉེས་དམིགས་བསྟན་པ་ནི།

			འདོད་ལྡན་རྣམས་ལ་དེ་ལ་སོགས། །

			ཉེས་དམིགས་མང་ལ་མནོག་ཆུང་སྟེ། །

			ཤིང་རྟ་འདྲེན་པའི་ཕྱུགས་དག་གིས། །

			རྩྭ་ནི་ཁམ་འགའ་ཟོས་པ་བཞིན། །

			ཕྱུགས་ཀྱིས་སྒྲུབ་ནའང་མི་དཀོན་པའི། །

			མནོག་ཆུང་གང་ཡིན་དེ་དོན་དུ། །

			དལ་འབྱོར་ཕུན་སུམ་རྙེད་དཀའ་འདི། །

			ལས་ཀྱིས་མནར་བ་རྣམས་ཀྱིས་བཅོམ། །

			འདོད་པས་ངེས་པར་འཇིགས་འགྱུར་ཞིང་། །

			དམྱལ་ལ་སོགས་པར་ལྷུང་བྱེད་པ། །

			ཆེན་པོ་མིན་ཕྱིར་དུས་ཀུན་དུ། །

			དུབ་པའི་ཚོགས་བྱུང་གང་ཡིན་པ། །

			དེ་ཡི་བྱི་བའི་ཆ་ཙམ་གྱི། །

			ཚེགས་ཀྱིས་སངས་རྒྱས་ཉིད་འགྲུབ་ན། །

			འདོད་ལྡན་བྱང་ཆུབ་སྤྱོད་པ་བས། །

			སྡུག་སྔལ་ཆེ་ལ་བྱང་ཆུབ་མེད། །

			དམྱལ་སོགས་སྡུག་སྔལ་བསམས་བྱས་ན། །

			འདོད་པ་རྣམས་ལ་མཚོན་དང་ནི། །

			དུག་དང་མེ་དང་གཡང་ས་དང་། །

			དགྲ་རྣམས་ཀྱིས་ཀྱང་དཔེར་མི་ཕོད། །ཅེས་པ་དང་།

			གཉིས་པ་དབེན་པ་ལ་དགའ་བ་སྐྱེད་པ་ལ་ཡང་།

			དེ་ལྟར་འདོད་ལ་སྐྱོ་བྱས་ཏེ། །

			དབེན་པ་ལ་ནི་དགའ་བ་སྐྱེད། །

			ཅེས་པས་མདོར་བསྟན།

			རྩོད་དང་ཉོན་མོངས་ཀྱིས་སྟོང་བ། །

			ཞི་བའི་ནགས་ཀྱི་ནང་དག་དུ། །

			སྐལ་ལྡན་ཟླ་འོད་ཙནྡན་གྱིས་བསིལ་བའི། །

			ཡངས་པའི་རྡོ་ལེབ་ཁང་བཟང་ཉམས་དགའ་(༢༨༡བ)བར། །

			སྒྲ་མེད་ཞི་བའི་ནགས་རླུང་གཡོབ་པ་ཡིས། །

			གཞན་ལ་ཕན་དོན་སེམས་ཅིང་འཆག་པར་བྱེད། །

			ཅེས་པས་རྒྱལ་པོ་ལས་བདེ་བ་ལྷག་པ་དང་།

			ཁང་སྟོང་ཤིང་དྲུང་ཕུག་དག་དུ། །

			གང་དུ་ཇི་ཧྲིད་འདོད་གནས་ཅིང་། །

			ཡོངས་འཛིན་སྲུང་བའི་སྡུག་སྔལ་སྤངས། །

			ལྟོས་པ་མེད་པར་བག་ཡངས་སྤྱོད། །

			རང་དབང་སྤྱོད་ཅིང་ཆགས་མེད་ལ། །

			གང་དང་ཡང་ནི་འབྲེལ་མེད་པའི། །

			ཆོག་ཤེས་བདེ་སྤྱོད་གང་ཡིན་པ། །

			དབང་པོས་ཀྱང་ནི་དེ་རྙེད་དཀའ། །

			ཞེས་པས་བརྒྱ་བྱིན་ལས་བདེ་བ་ལྷག་པར་བསྟན་པའོ། །

			དེ་ཡང་དབེན་པའི་ཡོན་ཏན་དེ་ལྟ་བུ་རིག་ནས་འཇིག་རྟེན་པའི་བསམ་པ་ཐམས་ཅད་ལས་ལྡོག་སྟེ་བྱང་ཆུབ་སེམས་དཔའ་བདག་ཉིད་ཀྱིས་སྔོན་ནས་བརྣགས་པའི་དོན་གཅིག་བུ་སེམས་ཅན་ཐམས་ཅད་སྡུག་སྔལ་ལས་སྒྲོལ་བའི་ཕྱིར་དེ་ནུས་པའི་རྫོགས་པའི་སངས་རྒྱས་སྒྲུབ་པ་ཁོ་ནའི་ཆེད་ཏུ་ཆོས་ཐམས་ཅད་ཀྱི་རང་བཞིན་ཡོངས་སུ་ཤེས་པའི་ཏིང་ངེ་འཛིན་ལ་རྩེ་གཅིག་དུ་མཉམ་པར་བཞག་སྟེ་ཉོན་མོངས་པ་མངོན་གྱུར་དང་ས་བོན་བག་ཉལ་དང་བཅས་པ་ལྡང་བ་མེད་པར་དུལ་ཞིང་གཞོམ་པའི་ཕྱིར་རྩེ་གཅིག་དུ་བརྩོན་པར་བྱའོ། །

			ཅི། བསམ་པ་གཞན་ནི་ཀུན་བཏང་སྟེ། །ཞེས་འཇིག་རྟེན་པའི་བསམ་པ་བཏང་དགོས་རྒྱུ་དེ་གང་ཞེ་ན། སྤྱིར་ཚེ་འདི་ལ་ཞེན་པ་སོགས་མཐའ་དག་ཡིན་མོད་ཀྱང་ཁྲོ་བ་དང་རྣམ་པར་འཚེ་བ་སོགས་ནི་བཟོད་པའི་སྐབས་སུ་གཙོ་བོར་ལྡོག་ཟིན་ཅིང་ལེ་ལོ་རྣམས་ཀྱང་བརྩོན་འགྲུས་ཀྱི་སྐབས་སུ་ལྡོག་ཟིན་ལ། གཙོ་བོར་ཁྲོ་བ་དང་རྣམ་འཚེ་དང་ང་རྒྱལ་དང་ཕྲ་དོག་གི་གཉེན་པོ་ནི་འཆད་པར་འགྱུར་བའི་བདག་གཞན་མཉམ་པ་དང་བདག་གཞན་བརྗེ་བའི་བྱང་ཆུབ་ཀྱི་སེམས་ཁོ་ན་ཡིན་པས་དེ་དག་ལྡོག་པ་ནི་སྐབས་འདིར་གཙོ་བོར་མི་འཆད་ལ། ནང་སེམས་ཅན་དང་ཕྱི་ཡོ་བྱད་ཀྱི་འདོད་པ་ལ་སྲེད་པ་ནི་འདོད་ཁམས་སུ་འབྱུང་ཉེ་ཞིང་སྤང་དཀའ་བས་སྐབས་འདིར་ཀུན་ནས་བཏང་(༢༨༢ན)བྱའི་བསམ་པའི་གཙོ་བོ་ནི་འདི་ཡིན་ནོ། །

			འོ་ན་ནང་སེམས་ཅན་ལ་ཆགས་པ་ཚུལ་ཁྲིམས་ཀྱི་སྐབས་དང་ཕྱི་ཡོ་བྱད་ལ་ཆགས་པ་སྦྱིན་པའི་སྐབས་སུ་སྔར་ཟློག་ཟིན་པ་མ་ཡིན་ནམ་ཞེ་ན། སྤྱི་ཙམ་དུ་ཡིན་མོད་ཀྱང་བྱེ་བྲག་དུ་ཚངས་སྤྱོད་ལ་གནས་ཀྱང་བུད་མེད་ལ་སོགས་པའི་གཟུགས་སྡུག་པའི་མཚན་མ་དང་གླུ་དང་རོལ་མོ་ལ་སོགས་པའི་སྒྲའི་མཚན་མ་དང་སྔོན་མྱོང་བ་ལ་སོགས་པའི་རེག་པའི་མཚན་མ་ཅུང་ཟད་ཡིད་ལ་བྱེད་པ་ཡང་མ་དག་པའི་ཚངས་སྤྱོད་ཏུ་གསུངས་པས་ཡིད་བྱེད་དེ་དག་ནི་ཚུལ་ཁྲིམས་ཙམ་པོས་ལྡོག་མི་ནུས་ཀྱི་རྩེ་གཅིག་པའི་བསམ་གཏན་གྱིས་ལྡོག་དགོས་ལ། སྦྱིན་པའི་ཆེད་ཏུ་ལོངས་སྤྱོད་འཛིན་པ་ཡང་བསམ་གཏན་གྱི་སྐབས་སུ་གཡེང་བ་ཡིན་ལ། དེ་ནི་བསམ་གཏན་གྱི་མི་མཐུན་པའི་ཕྱོགས་ཡིན་ལ།

			སྐབས་འདིར་ནི་ཟང་ཟིང་གི་གཏན་པ་མེད་པའི་མཆོད་སྦྱིན་ཆེས་མང་པོ་ལས་ཀྱང་སྙིང་རྗེ་ཆེན་པོས་ཀུན་ནས་བསླང་སྟེ་ཤེས་རབ་ཀྱི་ཕ་རོལ་ཏུ་ཕྱིན་པའི་ངོ་བོ་ཉིད་ལ་མིག་འཛུམས་ཙམ་མཉམ་པར་བཞག་པ་ཡང་ཆེས་རྨད་ཏུ་བྱུང་སྟེ་འདིའི་ཕན་ཡོན་ནི་སངས་རྒྱས་ཁོ་ནས་མཁྱེན་པར་ཟད་ལ། གཏན་པ་མེད་པའི་མཆོད་སྦྱིན་གཅིག་གིས་འདོད་པའི་རྒྱལ་པོ་སྡིག་ཏོ་ཅན་དང་མཆོད་སྦྱིན་བརྒྱས་བརྒྱ་བྱིན་གྱི་གོ་འཕང་དུ་ཟད་ལ་དེ་གཉིས་ཀྱང་སྙིང་པོ་མེད་པའི་ཕྱིར་རོ། །

			འདིར་དཀའ་འགྲེལ་ཆུང་ངུ་ལས་ནི།

			འདོད་པའི་རྣམ་རྟོག་སྤང་དཀའ་བས་དེ་སྤོང་བ་དངོས་སུ་སྟོན་ལ། དེ་སྤངས་ན་ཁྲོ་བ་དང་རྣམ་པར་འཚེ་བའི་རྟོག་པ་ཚེགས་མེད་པར་ལྡོག་པར་དགོངས་ནས་དེ་གཉིས་སྤོང་བ་དངོས་སུ་མ་བརྗོད་ཏོ། །ཅེས་སྣང་ངོ་། །

			བདག་ལ་སེམས་པ་གཅིག་བུ་ཡིས། །

			ཅེས་པ་ཡང་རང་དོན་ཡིད་བྱེད་ཀྱི་བློ་སྐྱེད་པར་འཁྲུལ་བར་མི་བྱ་ལ། རྒྱ་བོད་ཀྱི་འགྲེལ་པ་ཕལ་ཆེར་དུ་ཞི་གནས་ལ་མཉམ་པར་བཞག་ཞིང་ལྷག་མཐོང་གིས་ཉོན་མོངས་དུལ་བར་བྱ་ཞེས་སྣང་ཡང་གང་ལ་མཉམ་(༢༨༢བ)པར་བཞག་བྱ་ནི་ལྷག་མཐོང་དེ་ཡིན་ལ། དེ་ལས་མི་གཡོ་བར་གནས་པ་ལ་ཞི་གནས་སུ་བརྗོད་ཀྱི། སྔོན་དུ་ལྷག་མཐོང་དང་མ་འབྲེལ་བའི་ཞི་གནས་ལ་བཞག་པས་ཕྱིས་ལྷག་མཐོང་སྐྱེ་བ་མ་ཡིན་སྟེ་དེ་ལྟ་ན་འཇིག་རྟེན་པའི་སྙོམས་འཇུག་ཁོ་ན་སྒོམས་པས་ལྷག་མཐོང་ཁྱད་པར་ཅན་སྐྱེ་བར་ཐལ་བའི་ཕྱིར་རོ་ཞེས་པ་ནི་ཞར་བྱུང་གི་དཔྱད་པའོ། །

			ཅིའི་ཕྱིར་འདོད་པ་ལས་བློ་ལྡོག་ཞེ་ན། ནང་སེམས་ཅན་དང་ཕྱི་ཡོ་བྱད་ལ་ཞེན་པའི་བློ་འདིས་ནི་ཚེ་འདིར་ཡང་དེའི་དོན་དུ་ཕན་ཚུན་གཅིག་གིས་གཅིག་གསོད་པ་དང་གཙོན་དུ་འཆིང་བ་དང་ལུས་མཚོན་གྱིས་གཅོད་ཅིང་རྨ་འབྱིན་པ་སོགས་ཕུང་ཁྲོལ་མཐའ་ཡས་པ་སྐྱེད་ལ། འཇིག་རྟེན་ཕ་རོལ་ཏུ་ནི་དེའི་རྣམ་སྨིན་གྱི་འབྲས་བུ་དམྱལ་བ་ཆེན་པོ་རྣམས་དང་ངན་འགྲོ་གཞན་དུ་ཡང་རྒྱུ་མཐུན་པའི་འབྲས་བུ་མི་བཟད་པ་མྱོང་བའི་ཕྱིར་རོ། །

			ཅི་འདོད་པའི་ཁམས་ཀྱི་བདེ་བའི་མཆོག་ནི་ཡུལ་ཡིད་ཏུ་འོང་བ་ལས་བྱུང་བའི་རིག་པའི་བདེ་བ་མ་ཡིན་ནམ་ཞེ་ན། དེ་ནི་མི་གཙང་བ་ལ་གཙང་བར་འཛིན་པ་ཕྱིན་ཅི་ལོག་གི་བློ་གོམས་པར་ཟད་ཀྱི་སྐྱེས་པ་དང་བུད་མེད་ཀྱི་ཡུལ་དེ་དག་ནི་མི་གཙང་བ་ཐམས་ཅད་འདུས་པའི་ཕུང་པོ་དང་ཀེང་རུས་ཀྱི་འཁྲུལ་འཁོར་ཁོ་ན་ཡིན་པའི་ཕྱིར། གཉེན་ནམ་མཛའ་ན་མོར་བྱ་བའི་ཕྱིར་ཕོ་ཉའམ་ཕོ་ཉ་མོ་ལས་བརྒྱུད་སྟེ་དེ་དང་ཕྲད་པའི་དོན་དུ་དཀའ་བ་དུ་མ་བྱས་ཅིང་ཡོ་བྱད་ཀྱང་དེའི་ཆེད་ཏུ་ཟད་པར་བྱས་ནས་སྡིག་པ་དང་མི་སྙན་པ་གཉི་ག་ལ་མ་འཛེམས་པར་ཕྲད་ཅིང་ཞུགས་པས་དགའ་བ་ཆེར་ཐོབ་པ་དེ་ཉིད་ཇི་ལྟར་སྒྱུ་མ་མཁན་གྱིས་ཀེང་རུས་ལས་བུད་མེད་ཏུ་སྤྲུལ་སྟེ་དེ་ལ་གཞན་ཞིག་གིས་འཁྱུད་ཅིང་དགའ་བ་བཟུང་བ་ལས་མོད་ལ་སྒྱུ་མ་བཤིག་པ་ན་འཇིགས་སུ་རུང་བའི་ཀེང་རུས་ལ་འཁྱུད་པར་མཐོང་ནས་ལ་གོར་དུ་ལངས་ཏེ་འབྲོས་པ་ལྟར་ཟད་སྟེ་སྒྱུ་མ་ཞིག་པ་ལྟར་སྐྱེས་པའམ་བུད་མེད་དེ་ཤི་བའི་ཚེ་ལུས་དུར་ཁྲོད་ཏུ་བོར་བ་དེ་ལྟོས་ཅིག་(༢༨༣ན)དང་ཁྱོད་ཉིད་ཀྱིས་ཤེས་པར་འགྱུར་རོ། །

			སེམས་ཅན་འདི་དག་བདག་གམ་བདག་གི་བ་ལ་ཞེན་ཞིང་ཆགས་པར་ནི་མཐོང་མོད་ཀྱང་གང་ལ་ཆགས་པའི་ཡུལ་བུད་མེད་ལྟ་བུ་འདི་ནི་བདག་ཡང་མ་ཡིན་ལ་བདག་ཉིད་དབང་བ་ཡང་མ་ཡིན་ན་དེ་ལ་འདོད་ཅིང་ཞེན་ནས་ཐར་པ་མི་སྒྲུབ་པར་སྡོད་པ་འདི་ཅིའི་ཐ་ཚིག་ཞེས་སྣང་བའོ། །

			དེ་ལྟ་མོད་ཀྱི་ཆགས་པས་གཟིར་བའི་སྐྱེས་པ་དག་ཆགས་ཡུལ་དེའི་གདོང་ལྟ་བར་འདོད་པས་སྟེང་དུ་བཏེག་ཞིང་དྲངས་ཀྱང་དེ་ངོ་ཚ་བའམ་གཡོ་སྒྱུའི་བྱེ་བྲག་གིས་དེ་ཙམ་གྱིས་འོག་དུ་ལྟ་ཞིང་འབྱོལ་བ་ལྟར་བྱེད་པ་དང་། རྒྱ་གར་ན་ཡུལ་བཅོམ་བརླག་པ་རྣམས་རིགས་ཀྱི་བུད་མེད་ཀྱི་གདོང་རྟག་དུ་སེང་རས་ཀྱིས་འགེབས་ཅིང་ཡུལ་དབུས་ན་རྟག་དུ་དྲ་བས་འགེབས་པས་སྐྱེས་པས་བུད་མེད་ཀྱི་བཞིན་གསལ་བར་མི་མཐོང་བ་དེ་དག་གི་དབང་དུ་བྱས་ནས་ཁྱོད་སྔོན་ནི་བུད་མེད་ཀྱི་གདོང་ལྟ་བར་འདོད་ཀྱང་གཡོགས་པ་ལས་གཞན་དུ་ཚིམ་པར་མ་མཐོང་ལ་དེ་ཙམ་གྱིས་འདོད་པ་དག་ནི་ཚྭ་ཆུ་འཐུངས་པ་འདྲ་བའི་ཕྱིར་མཐོང་བར་འདོད་པ་འཕེལ་བ་ཡིན་ན་ད་ལྟ་བུད་མེད་དེའི་ལུས་དུར་ཁྲོད་ཏུ་བོར་བའི་ཚེ་བཞིན་ལ་གཡོགས་པ་མེད་པས་ཤིན་དུ་གསལ་བའི་སྐབས་འདི་དང་དེ་བས་ཀྱང་བྱ་རྒོད་ཀྱིས་པགས་པ་དང་ཤས་གཡོགས་པ་ཡང་བཤུས་ཏེ་རུས་པ་འབའ་ཞིག་དུ་སྒྲེན་མོར་བྱས་པ་འདི་ལྟ་བར་རིགས་ཀྱི་འཇིགས་པས་འབྲོས་པར་མི་རིགས་ཏེ་སྔོན་ཁྱོད་ཉིད་ཆེས་ཆགས་པའི་ལུས་དེ་འདི་ཁོ་ན་ཡིན་པའི་ཕྱིར་དང་སྔོན་གཡོགས་པའི་ཚེ་དེ་ཙམ་དུ་ཆགས་ན་ཕྱིས་མ་གཡོགས་པའི་སྐབས་འདིར་དེ་བས་ཆེས་ཆགས་པར་རིགས་ལ། མ་གཡོགས་པའི་ལུས་འདི་ལ་མི་ཆགས་ན་ནི་སྔོན་གཡོགས་པའི་སྐབས་ལའང་ཆགས་པར་མི་རིགས་ཏེ་གང་ལ་གཡོགས་པའི་ལུས་ནི་འདི་ཁོ་ན་ཡིན་ལ་གཡོགས་པའི་གོས་དེ་ཡང་ཆགས་བྱའི་ཡུལ་མ་ཡིན་པའིཕྱིར་རོ། །(༢༨༣བ)སྔོན་ནི་སྐྱེས་པ་གཞན་གྱིས་མིག་ཟུར་ཙམ་ལྟ་བ་ལ་ཡང་མིག་སེར་གྱིས་ཁྲོ་ཞིང་ནན་གྱིས་བསྲུངས་པ་ཡིན་ལ་ད་ནི་བྱ་རྒོད་དང་གཅན་གཟན་རྣམས་ཀྱིས་དེའི་མིག་འབྲུ་ཞིང་ལྕེས་འབྱིན་ལ་རྒྱུ་ལྟོ་དང་ནང་རོལ་ཐམས་ཅད་གཞིབ་ཅིང་རུས་པའི་བར་དུ་ཧབ་ཐོབ་ཏུ་ཟ་ན་སེར་སྣ་ཅན་ཁྱོད་ཅིའི་ཕྱིར་འདི་མི་སྲུང་། གལ་སྟེ་ཤི་བའི་རོ་ནི་བྱ་གཅན་གྱིས་ཟ་བ་འཇིག་རྟེན་ན་ཆོས་ཉིད་ཡིན་པས་མི་སྲུང་ངོ་ཞེ་ན། འོ་ན་སྔོན་ནི་ཁྱོད་ཀྱིས་འདི་ལ་ཙནྡན་གྱི་བྱུག་པས་བསྐུ་ཞིང་མིག་སྨན་དང་སྨུག་རྩིའི་ཐིག་ལེ་འབྲི་ལ་མེ་ཏོག་དང་རིན་པོ་ཆེ་ལ་སོགས་པའི་ཕྲེང་བས་བརྒྱན་ཞིང་གོས་སྲབ་མོ་ཁ་དོག་སྡུག་གུ་དག་གིས་གཡོགས་པས་མཆོད་པ་ཡིན་ལ་ད་ལྟ་ནི་འདི་བྱ་གཅན་གྱི་ཟས་སུ་སྣང་ན་ཅི་ཁྱོད་གཞན་གྱི་ཁ་ཟས་ལ་དེལྟར་དུ་མཆོད་པ་བྱེད་པའི་རྒྱུ་མཚན་ཅི་ཞེས་པའོ། །

			སྔོན་ཆགས་པའི་གནས་ཡིན་ཡང་རོའི་གནས་སྐབས་སུ་འཇིགས་པར་ལྟ་བ་འཇིག་རྟེན་གྱི་ལུགས་སོ་ཞེ་ན། འོ་ན་འཇིག་རྟེན་ན་རོ་ལ་ཅུང་ཟད་སྐྲག་ཞིང་རོ་ལངས་ལ་ཤིན་ཏུ་སྐྲག་པ་ལྟར་འདི་སྔོན་གཡོ་ཞིང་བསྐྱོད་པ་དེའི་ཚེ་ཤིན་ཏུ་སྐྲག་པར་རིགས་ཏེ་རོ་ལངས་ནི་འཁྲུལ་འཁོར་གྱི་སྐྱེས་བུ་ལྟར་གདོན་གྱི་མཐུས་བསྐྱོད་པ་ཙམ་དུ་ཟད་ཀྱི་གཡོ་སྒྱུ་ལ་སོགས་པ་ཅན་མ་ཡིན་ལ་འདི་སྔོན་བསྐྱོད་པ་དེ་ཡི་ཚེ་ན་ཉོན་མོངས་པ་མཐའ་ཡས་པའི་མཛོད་ཡིན་ཞིང་གཡོ་སྒྱུ་དང་ཕྲ་མ་དང་བརྫུན་དང་ཚིག་རྩུབ་ཐམས་ཅད་ཀྱི་འབྱུང་གནས་ཡིན་པའི་ཕྱིར་རོ་ལངས་འབུམ་ལས་ཀྱང་འདི་འཇིགས་སུ་རུང་བ་ཡིན་ནོ། །

			དེ་ལྟ་མོད་ཀྱི་ཆགས་པས་ཤིན་དུ་རྨོངས་པ་ཁྱོད་ནི་ཆགས་ཡུལ་སྐྱེས་པའམ་བུད་མེད་དེའི་བཤང་ལམ་འཇིབ་པ་དང་བཤང་གཅི་ལ་ཤིན་དུ་ལྕེས་གཞིབ་པར་རིགས་ཏེ་དེའི་ཁ་དང་བཤང་ལམ་དག་ནི་ལུས་གཅིག་གི་ཆ་ཤས་སུ་ཁྱད་མེད་ཅིང་བཤང་གཅི་དང་ཁ་ཆུ་ཡང་ཟས་གཅིག་ལས་མངོན་པར་སྐྱེད་པར་ཁྱད་མེད་ལ་ཁ་དང་མཆུ་དང་ཁ་ཆུ་ལ་ཁྱོད་(༢༨༤ན)དེ་ཙམ་དུ་རོ་མྱང་བར་བྱེད་པའི་ཕྱིར། གལ་སྟེ་བཤང་གཅི་ནི་མི་གཙང་ཞིང་དྲི་ང་བས་མ་འདོད་ཏོ་ཅེ་ན་སོ་ཡང་བཙོག་པའི་དྲི་མ་དང་ལྡན་ཞིང་ལྕེ་ནི་བད་ཀན་གྱི་ལྗན་ལྗིན་དྲི་ང་བས་རྟག་དུ་གཡོགས་པས་མི་གཙང་བ་ཡིན་ན་དེ་ཅིའི་ཕྱིར་འདོད་སྟེ་ཁྱོད་མི་གཙང་བ་མི་འདོད་པ་གལ་སྟེ་བདེན་ན་ལྷ་བ་སོབ་སོབ་པོ་རྣམས་ཁྲག་གིས་གང་ཞིང་རྐང་གི་ནང་ན་རྐང་མར་དང་སྦུབས་ལྗན་ལྗིན་གྱིས་གང་བ་དེ་ལྟ་བུའི་རུས་པ་དབྱུག་པ་ལྟ་བུ་དང་ཟླུམ་པོ་དང་ལེབ་མོ་དང་སྲབ་མོ་དང་སྟུག་པོ་དང་ཆེ་བ་དང་ཆུང་བ་སྣ་ཚོགས་པའི་དུམ་བུ་སུམ་བརྒྱ་དང་དྲུག་བཅུ་མིའི་དབྱིབས་སུ་བསྒྲིགས་པ་ལ་རྩ་རྒྱུས་ཀྱི་སྲད་བུས་སྦྲེལ་ཕྱི་རོལ་ཤ་རྣག་མའི་འདམ་གྱིས་ཞལ་བ་ལྟར་བྱུགས་ཅིང་མགོ་བོར་གླད་པ་རྒྱབ་ཏུ་གཞུངས་པ་ཁྲུང་ཁྲུང་གི་ནང་དུ་སྣབས་རོ་སྟོད་ཏུ་ཁྲག་བར་དུ་མཁྲིས་པ་དང་བད་ཀན་གྱི་ལྗན་ལྗིན་སྨད་ཏུ་བཤང་གཅི་བླུགས་ཅིང་གནས་ཐམས་ཅད་ཏུ་སྲིན་བུའི་རིགས་བརྒྱད་ཁྲིས་མི་གཙང་བ་འབུས་གཞིགས་པ་ལྟར་ལོང་ལོང་པོར་བྱས་ཅིང་ཁྲག་དང་ཆུ་སེར་དང་རྣག་དང་ཞག་དང་རྡུལ་གྱིས་ཀུན་ནས་ཁྱབ་པའི་ཕྱི་པགས་པའི་སྐྱི་ཤུན་གྱིས་བཏུམས། བུ་ག་རགས་པ་དགུ་དང་ཕྲ་བ་བ་སྤུའི་སྒོ་ཇི་སྙེད་པ་གཏོད་པ་ཐམས་ཅད་ནས་ནང་གི་མི་གཙང་བའི་དྲི་ངད་ལྡན་པའི་རླུང་དང་རླངས་པ་ཀུན་ནས་རྒྱུན་མི་འཆད་པར་འབྱུང་ཞིང་། སྒོ་དགུ་པོ་ལས་རང་རང་གི་དྲི་མ་རྟག་དུ་འཛག་ཞིང་བ་སྤུ་ཐམས་ཅད་ལས་རྡུལ་འབྱུང་བ། མགོ་ལ་སོགས་པའི་གནས་ཁ་ཅིག་དུ་ཕྱུགས་ཀྱི་སྤུ་ལྟ་བུ། ཁ་ཅིག་དུ་རིང་པོ་དང་། ཁ་ཅིག་དུ་ཐུང་ངུར་སྐྱེས་ཅིང་། ཐམས་ཅད་ཀྱང་སྲིན་བུའི་སྤུ་ལྟ་བུའི་བ་སྤུས་ཁྱབ་པ། སྒྲེན་མོར་འགྲོ་ཞིང་འཕྱན་པ་མཐོང་ན་འཇིགས་སུ་རུང་བའི་བློ་སྐྱེ་བ་འདི་ལྟ་བུ་དག་ཅིའི་ཕྱིར་པང་དུ་འཁྱུད། ཁྱོད་ཉིད་ཀྱི་ལུས་ཀྱང་འདི་ཁོ་ན་སྟེ་མི་གཙང་བ་ཐམས་ཅད་ཀྱི་འབྱུང་གནས་སུ་རང་གིས་མངོན་སུམ་དུ་མཐོང་(༢༨༤བ)ཡང་དེས་མི་སྐྱོ་བར་སླར་མི་གཙང་བ་ཐམས་ཅད་གཅིག་དུ་བསྡུས་པའི་རྐྱལ་པ་གཞན་ལ་བརྐམ་ཞིང་ཆགས་པས་འདོད་པ་འདི་ཅིའི་ཐ་ཚིག་ཞེས་དམད་པའོ། །

			གལ་སྟེ་རེག་བྱ་འཇམ་པ་དང་རྙི་བ་ཙམ་འདི་ལ་དགའ་འོ་ཞེ་ན། འོ་ན་ཨཱརྫྷུན་ལ་སོགས་པའི་ཤིང་བལ་འཇམ་ཞིང་འབོལ་བ་ལྔ་ལས་ཆགས་སུ་བཅགས་པའི་རྔས་དང་སྟན་འཇམ་པོས་དགའ་བར་རིགས་ཀྱང་འདི་ནི་འཇམ་མོད་ཀྱི་འདིས་ཉལ་པོ་བྱ་མི་ནུས་སོ་ཞེས་ཁྲོ་བར་བྱེད་པས་ཁྱོད་ནི་བཤང་གཅིའི་ཕུང་པོ་འདི་ཁོ་ན་ལ་ཆགས་པར་ཟད་ཏོ། །

			ཡང་ཤའི་རེག་བྱ་འཇམ་པ་འདོད་ཀྱི་ཤིང་བལ་གྱི་འཇམ་པོ་མི་འདོད་ཏོ་ཅེ་ན་དེ་ལྟ་ན་ཤི་བའི་རོ་བསྔོས་པ་དང་བརྣགས་པ་དང་བམ་པ་རྣམས་ཀྱི་རེག་བྱ་ཡང་ཅིས་མི་འདོད་སྟེ་ཁྱོད་ནི་ཤའི་རེག་པ་འདོད་ན་ཤི་མ་ཤི་གང་གི་ཚེ་ཡང་ཤ་ནི་སེམས་དང་བཅས་པ་མ་ཡིན་པར་སྔ་ཕྱི་མཚུངས་པའི་ཕྱིར། ཡང་སེམས་དང་བཅས་པའི་ཤ་ལ་རེག་པར་འདོད་ཀྱི་སེམས་མེད་པའི་ཤ་ལ་མ་ཡིན་ནོ་ཞེ་ན་ཤ་ལ་ནི་ནམ་ཡང་སེམས་ཡོད་པ་ནི་སྲིད་ལ་ཕ་རོལ་གྱི་སེམས་དེ་ནི་ནམ་ཡང་ཁྱོད་ཀྱིས་བལྟ་བ་དང་རེག་པར་མི་ནུས་ལ་གང་མིག་གིས་མཐོང་ཞིང་ལུས་ཀྱིས་རེག་དུ་ཡོད་པ་དེ་ནི་ཕ་རོལ་པོའི་སེམས་དེ་མ་ཡིན་ན་ཁྱོད་ཀྱི་རེག་པའི་ཡུལ་དེ་སུ་ཞིག་ཞེས་བརྟག་པའོ། །

			དེ་ལྟ་མོད་ཀྱི་གཞན་གྱི་ལུས་ཀྱི་མི་གཙང་བ་མི་ཤེས་པ་སྲིད་མོད་ཀྱང་རང་གི་ལུས་སྣབས་དང་ངར་སྣབས་དང་སྐྱུགས་པ་དང་བླུགས་པ་དང་བཤང་གཅི་སོགས་ཡང་ཡང་དུ་རང་རང་གིས་མཐོང་བཞིན་པར་འབྱུང་བའི་གནས་འདི་མི་གཙང་བར་མི་ཤེས་པ་ནི་ཤིན་དུ་དམད་པའི་གནས་ཏེ་ཨ་ཧོ་ཞེས་པ་ངོ་མཚར་གྱི་སྒྲ་ཡ་མཚན་པའི་རྨད་ཏུ་བྱུང་བ་དང་ཤིན་དུ་དམད་པའི་གནས་ལ་ཁྲེལ་བ་སོགས་དུ་མ་ལ་འཇུག་པ་ལས་འདིར་ཁྲེལ་བའི་དོན་ཏོ། །

			དེས་ན་ཉི་ཟེར་དངས་པས་ཕྱེ་བའི་པདྨ་གཞོན་ནུ་ཁ་དོག་རྒྱས་ཅིང་དྲི་བཟང་(༢༨༥ན)བ་སྤངས་ནས་གཞན་གྱི་ལུས་མི་གཙང་བའི་ཕུང་པོ་ལ་ཇི་ལྟར་དགའ། བཤང་གཅི་དང་ངར་སྣབས་སོགས་ཅུང་ཟད་ལྷུང་བའི་ས་ཕྱོགས་ཀྱང་ཙོག་གོ་ཞེས་སྐྱུག་བྲོ་ཞིང་སྣ་གོས་ཀྱིས་འགེབས་པར་བྱེད་ལ་གང་ལས་མི་གཙང་བ་དེ་འབྱུང་བའི་ལུས་ལ་རེག་ཞིང་ཞེན་པར་བྱེད་པ་འདི་ལྟ་བུ་ཅི་ཞིགས་ཕྱོགས་མི་གཙང་བས་ཅུང་ཟད་གོས་པ་འདོར་བ་འདི་དང་མི་གཙང་བའི་ཁྲོད་ཀྱི་སྲིན་བུ་ཆུང་ངུ་ལ་ཡང་ཁྱོད་སྐྱུག་བྲོ་བས་ལྟ་བར་མི་འདོད་པ་འདིལྟ་ན་གཞན་གྱི་ལུས་མི་གཙང་བའི་ཞིང་མའི་མངལ་ཙོག་པ་ནས་སྐྱེས་ཅིང་ས་བོན་མི་གཙང་བ་ཁུ་ཁྲག་གི་ཐིགས་པ་ལས་བྱུང་ཞིང་མའི་ལྗན་ལྗིན་མི་གཙང་བས་བསྐྱེད་པ་ད་ལྟ་མི་གཙང་བ་འབའ་ཞིག་འདུས་པའི་ལུས་མངོན་སུམ་དུའང་མི་གཙང་བ་འབྱུང་བཞིན་པ་འདི་ལ་འདོད་ཅིང་ཞེན་པར་མི་རིགས་སོ་ཞེས་བསྟན་པ་སྟེ།

			དེ་ཡི་ས་བོན་ངེས་བསྐྱེད་པ། །

			མི་གཙང་ལས་སྐྱེས་མི་གཙང་སྲིན། །

			ཞེས་སོགས་སུ་གཞུང་གཏོན་ན་མི་གཙང་ཞིང་ལས་སོགས་ཀྱི་གཞུང་གི་ནུས་པ་ཉམས་པར་འགྱུར་བས་ན།

			གལ་སྟེ་མི་གཙང་ཆགས་མེད་ན། །

			གཞན་ཁྱོད་ཇི་ལྟར་པང་དུ་འཁྱུད། །

			མི་གཙང་ལས་བྱུང་མི་གཙང་སྲིན། །

			ཆུང་ངུའང་ཁྱོད་འདོད་མི་བྱེད་ན། །

			མི་གཙང་ཞིང་ལས་བྱུང་གྱུར་ཅིང་། །

			དེ་ཡི་ས་བོན་དེས་བསྐྱེད་པ། །

			མི་གཙང་མང་གི་རང་བཞིན་ལུས། །

			མི་གཙང་སྐྱེད་པའང་ཅི་ཕྱིར་འདོད། །

			ཅེས་གཞུང་འདོན་པར་བྱའོ། །

			རིགས་པ་གཞན་ཡང་ག་པུར་དང་ཙནྡན་ལ་སོགས་པ་དྲི་ཞིམ་པ་དང་འབྲས་ཆེན་སོགས་རོ་བཟང་པོ་དག་ཀྱང་ཁར་བཅུག་ནས་བོར་ན་སྐྱུག་བྲོ་བས་དེའི་ས་ཡང་ཙོག་པར་ལྟ་ན་ལུས་མི་གཙང་བའི་འབྱུང་གནས་ལ་ཅིའི་ཕྱིར་ཆགས། འོན་སྟེ་ད་དུང་ཡིད་མི་ཆེས་ན་དུར་ཁྲོད་ཏུ་སོང་ལ་སྐྱེས་པ་དང་བུད་མེད་ཀྱི་ཚོགས་ཤི་བའི་རོ་ལ་ལྟོས་ཅིག་དང་དང་པོར་པགས་པའི་ཁ་(༢༨༥བ)ཕྱེ་སྟེ་དབྲལ་བ་ཙམ་གྱིས་ཀྱང་དམར་བ་དང་ཁྲག་དང་ཆུ་སེར་འཛག་པ་སོགས་མཐོང་བས་འཇིགས་པ་སྐྱེ་ཞིང་དེ་ནས་ལུས་ཀྱི་གནས་ཐམས་ཅད་ཀྱང་ལྟོས་ཅིག་དང་ལུས་ཀྱི་རང་བཞིན་བདག་ཉིད་ཀྱིས་ཤེས་པར་འགྱུར་རོ། །

			གལ་སྟེ། དྲི་བྱུགས་ཅིང་རྒྱན་གྱིས་བརྒྱན་པ་ལ་ཆགས་སོ་ཞེ་ན། དྲི་དེ་ནི་ཙནྡན་དང་ག་བུར་དང་ཨེ་ལ་ལ་སོགས་པའི་ཡིན་གྱི་ལུས་དེའི་དྲི་མ་ཡིན་ལ། གཞན་ཙནྡན་དང་ག་པུར་སོགས་དྲི་ཞིམ་པ་རྒྱུ་མཚན་དུ་བྱས་ནས་གཞན་གྱིས་ལུས་དྲི་ང་བ་དེ་ལ་ཆགས་པར་རིགས་ན་མི་གཙང་བའི་ཕུང་པོ་ལ་ཡང་ག་པུར་གྱི་ཆུས་གཏོར་སྟེ་ཆགས་པར་ཡང་རིགས་ལ། གཡས་སུ་ག་པུར་གྱི་གོང་བུ་བཞག་པ་དྲི་ཞིམ་པའི་རྒྱུ་མཚན་ལས་གཡོན་དུ་ཁྱིའི་རོ་རུལ་པ་བཞག་པ་ལ་ཡང་ཆགས་པར་རིགས་སོ། །

			དེས་ན་ནང་བཤང་གཅིའི་གོང་བུ་ལ་ཕྱི་དྲི་ཞིམ་པོས་བསྐུས་ཀྱང་དྲི་ཆུང་ཟོས་པར་ཟད་ཀྱི་བཤང་གཅིའི་རང་བཞིན་གཞན་དུ་མི་འགྱུར་བས་དྲི་ལས་ཀྱང་ཆགས་པར་མི་རིགས་སོ།།

			དེ་བཞིན་དུ།

			ལུས་ལ་བརྒྱན་པའི་རྒྱན་དེ་ཡང་། །

			རིན་ཆེན་སོགས་ཡིན་གཞན་མིན་ན། །

			གཞན་གྱི་མདོག་གིས་གཞན་དག་ལ། །

			ཅི་ཡི་ཕྱིར་ན་ཆགས་པར་བྱེད། །

			ཅེས་ཀྱང་དགོངས་པ་སྟེ་གསེར་དང་བཻ་ཌཱུཪྱ་དང་མུ་ཏིག་ལ་སོགས་པའི་རིན་པོ་ཆེའི་རྒྱན་དང་མེ་ཏོག་གི་ཕྲེང་བ་སོགས་ཀྱིས་བརྒྱན་པའང་ཆགས་བྱའི་གནས་མ་ཡིན་སྟེ་རིན་པོ་ཆེ་དེ་དག་ཁ་དོག་གསལ་བ་དང་མདངས་བཟང་བའི་རྒྱུ་མཚན་གྱིས་ལུས་ལ་ཆགས་རིགས་ན་པདྨ་ཁ་དོག་ལེགས་པ་དེའི་འདམ་ལ་ཆགས་པར་བྱ་རིགས་པ་དང་སོལ་བའི་ཕུང་པོ་དང་མུ་ཏིག་གི་ཕྲེང་བ་ཁང་ཉེ་བར་བཞག་པ་ན་སོལ་བའི་ཕུང་པོ་དེ་ཆགས་པའི་གནས་སུ་འགྱུར་བ་ཐལ་བའི་ཕྱིར་རོ། །

			དེ་ལྟར་ཁྲུས་དང་གོས་དང་དྲི་དང་རྒྱན་དང་བཅས་པའི་ཚེ་ཡང་དེ་ཙམ་དུ་ཟད་ལ་དེ་དག་མེད་པའི་ཚེ་ནི་སྐྲ་མ་བཀྲུས་པས་ཟིང་ཟིང་པོ་དང་སེན་མོ་རིང་ཞིང་མདོག་མི་ལེགས་པ་དང་སོ་དྲི་མ་(༢༨༦ན)སེར་སྔོན་གྱིས་གཡོགས་པ་དང་ལུས་ཐམས་ཅད་ནག་ཞིང་མི་མཛེས་པའི་དྲི་མ་སྟུག་པོས་ཁྱབ་ལ་འདམ་རྫབ་ཀྱི་དྲི་དང་ལྡན་པ་དེ་ལྟ་བུ་སྒྲེན་མོར་གར་བྱེད་པ་དང་རྒྱུག་པ་དང་འཕྱོང་བ་མཐོང་ན་འཇིགས་སུ་རུང་བ་དང་སྤྱིར་མཚོན་ཆ་འབུམ་ཕྲག་ལས་ཀྱང་ཆེ་བའི་གནོད་པས་བདག་འདི་ཕྱི་ཐམས་ཅད་ཏུ་ཕུང་བར་བྱེད་པ་ཡིན་ཡང་དེ་ལྟར་གནོད་པ་དང་རང་བཞིན་མི་ཤེས་འདི་ལྟ་བུ་ལ་གཙང་མཛེས་དང་ཕན་པར་འཁྲུལ་བའི་སེམས་ཅན་འདི་རྣམས་ཅིའི་ཐ་ཚིག་ཞེས་བརྩེ་བ་ཆེན་པོ་སྐྱེས་པའོ། །

			དེ་ལྟར་དུར་ཁྲོད་ཏུ་ཕྱིན་པས་རུས་གོང་གི་ཚོགས་ཀྱིས་སྐྱོ་ཞིང་ཡིད་མི་འཆགས་ན་དུར་ཁྲོད་ནི་མི་གཡོ་བའི་རུས་གོང་གནོད་པ་མི་བྱེད་པས་ཁྱབ་པར་ཟད་ལ། གྲོང་ན་ནི་གཡོ་བའི་རུས་གོང་གཡོ་སྒྱུས་འབྲིད། བརྫུན་གྱིས་སླུ། ཕྲ་མས་འབྱེད། ཆོས་ལས་འབེབས། ཚུལ་ཁྲིམས་འཕྲོགདགེ་བའི་བར་ཆད་བྱེད་པའི་ཚོགས་ཀྱིས་ཟིང་ཟིང་པོར་ཁྱབ་པའི་ཕྱིར། དེ་བས་ཀྱང་གྲོང་ལ་སྐྱོ་ཞིང་ཡིད་མི་འཆགས་པར་རིགས་སོ། །

			དེ་ལྟར་བརྟགས་ན་འཇིགས་སུ་རུང་བ་དང་མི་གཙང་བའི་བུད་མེད་དེ་ཡང་འཇིག་རྟེན་ན་རིན་མེད་པར་མི་རྙེད་སྟེ་ཁྱིམ་བདག་མགོན་མེད་ཟས་སྦྱིན་གྱི་བུ་ཐ་ཆུང་གི་ཆུང་མ་རྒྱལ་པོའི་ཁབ་ནས་དགུག་པ་ན་རིན་དུ་གངས་ཀྱི་གླང་པོ་ཆེ་བརྒྱ་དང་ཀ་ཤིའི་བུ་མོ་བརྒྱ་ལ་སོགས་པ་ཕབ་པ་ལྟ་བུའི་ཕྱིར་དང་དེའི་ཆེད་ཏུ་ལུས་ངག་གི་ངལ་བ་དུ་མ་སྒྲུབ་དགོས་ཅིང་ཕྱི་མར་ངན་སོང་གི་སྡུག་སྔལ་སྐྱེད་པའི་ཕྱིར་ནང་སེམས་ཅན་ལ་ཆགས་པ་ནི་ཉེས་དམིགས་ཐམས་ཅད་ཀྱི་འབྱུང་ཁུངས་ཡིན་པས་འབད་པ་ཐམས་ཅད་ཀྱིས་ལྡོག་པར་བྱའོ། །

			དེ་བཞིན་དུ་ལོངས་སྤྱོད་ཀྱང་དེ་འདྲ་སྟེ་ལོངས་སྤྱོད་མེད་ན་དབུལ་པོ་ཞེས་མི་རྣམས་ཀྱིས་བརྙས་པར་བྱེད་སྟེ། མི་རྣམས་བདེ་བའང་ལོངས་སྤྱོད་མེད་མིན་ལ། །ཞེས་པ་ལྟར་རོ། །

			སློབ་སྤྲིང་ལས།

			སེམས་ཀྱི་སྟོབས་ཆེན་མི་ཡིས་བརྙེད་པ་གང་ཡིན་པའི། །

			ལམ་འདི་ལྷ་དང་ཀླུ་ཡིས་མི་རྙེད་ལྷ་མིན་དང་། །

			མཁའ་ལྡིང་རིག་འཛིན་མིའམ་ཅི་དང་ལྟོས་འཕྱེས་མིན། །

			ཞེས་གསུངས་ཅིང་། ལྷ་བས་ལྷག་པའི་ལུས་ཐོབ་ནས། །(༢༨༨བ)ཅེས་འཆད་པར་འགྱུར་བའི་ཕྱིར་རོ། །

			དེ་ལྟར་གནས་སྐབས་སུ་སྡུག་སྔལ་ཞིང་འབྲས་བུ་འཇིགས་སུ་རུང་བའི་ནོར་དང་བུད་མེད་སོགས་འདོད་པ་སྣ་རེའི་དོན་དུ་དུབ་པར་འབད་པའི་དཀའ་བ་གཅིག་ཁོ་ནའི་བྱེ་བའི་ཆ་གཅིག་ཆོས་ཀྱི་ཕྱིར་སྦྱང་ན་དེ་ཙམ་གྱིས་འཚང་རྒྱ་བའམ་མཐོང་བའི་ལམ་མངོན་དུ་བྱེད་པ་ལ་སོགས་པར་ནུས་མོད་ཀྱང་སྡུག་སྔལ་ཆེ་ལ་དོན་མེད་པ་འདི་ལྟ་བུ་སྤྱོད་པ་རེ་སྙིང་རྗེ་ཞེས་དགོངས་པའོ། །

			འཆི་བ་དང་ལུས་འཇིག་པའི་སྡུག་སྔལ་སྐྱེད་པ་ལ་བསམས་ན་འཕྲལ་དུ་དུག་ཆུང་ངུ་སྲན་མའི་འབྲུ་ཙམ་པ་དེ་ཡང་འཇིགས་སུ་རུང་བའི་གནས་ཡིན་པ་ལྟར་མཐོང་ཆོས་ལ་སྡུག་སྔལ་སྐྱེད་པ་དང་རྣམ་སྨིན་ངན་འགྲོའི་སྡུག་སྔལ་སྐྱེད་པ་ལ་བསམས་ན་ནོར་དང་བུད་མེད་སོགས་ཀྱི་འདོད་པ་འདི་ནི་ཤིན་དུ་རབ་ཏུ་ཀུན་དུ་འཇིགས་སུ་རུང་བའི་གནས་ཡིན་སྟེ་དུག་དང་མེ་ཆུ་དང་དགྲ་དང་མཚོན་ཆ་སོགས་ཀྱིས་ནི་འཆི་བར་བྱེད་པ་ཙམ་ཡིན་གྱི་ད་ཕན་ཆད་ཏུ་གནོད་པར་མི་ནུས་ལ་འདི་ལས་བྱུང་བའི་མི་དགེ་བའི་ལས་ལམ་ནི་སྐྱེ་བ་མཐའ་ཡས་པར་རྗེས་སུ་འབྲེང་བས་གནོད་པ་བྱེད་པའི་ཕྱིར་སྟེ་སྟོན་པ་གཤེགས་པའི་བཤུལ་ཀར་འོད་པས་ས་བསྙིལ་བའི་སེབ་ནས་གསེར་གྱི་ཕུང་པོ་འོད་འཕྲོ་བ་ཡོད་པ་ལ་ཀུན་དགའ་བོས་བཅོམ་ལྡན་འདས་སྤྲུལ་དུག་མྱུར་དུ་ཁྱབ་པར་བྱེད་པ་ལགས་སོ་ཞེས་ལན་གཉིས་གསོལ་བ་ན་སྔོན་པས་འདི་ནི་སྦྲུལ་གདུག་དྲག་པོའོ་ཞེས་ལན་གཉིས་སུ་བཀའ་བསྩལ་བ་མི་ཞིག་གིས་ཐོས་ནས་སྦྲུལ་གདུག་པ་ཅན་དྲག་པོ་ནི་སྔོན་མ་མཐོང་མ་ཐོས་སོ་སྙམ་ནས་བལྟས་པ་ན་གཏེར་མཐོང་ནས་བླང་བར་བརྩམས་ཅིང་།

			ཡང་རང་གི་ཆུང་མས་གསང་བར་ནུས་མི་ནུས་བརྟག་པའི་ཕྱིར་བདག་གི་མཚན་འོག་ནས་བྱ་རོག་དཀར་པོ་ཞིག་འཕུར་སྟེ་སོང་བས་ཁྱོད་ཀྱིས་སུ་ལ་ཡང་མ་བཤད་ཅིག་བཤད་ན་བདག་འཆིའོ་ཞེས་སྨྲས་པ་དེས་གཅིག་ནས་གཅིག་དུ་བརྒྱུད་སྟེ་བྱ་རོག་སྟོང་འཕུར་རོ་ཞེས་ཐམས་ཅད་(༢༨༩ན)ཀྱིས་གྲགས་པའི་ཚེ་རྒྱལ་པོ་མ་སྐྱེས་དགྲས་ཐོས་ནས་མི་དེ་ལ་གཞན་ལ་བཟླར་མི་རུང་བའི་གཏམ་ཡོད་པར་འདུག་པས་ཟུང་ཞིག་ཞེས་བཟུང་ནས་ཆག་སྦལ་དུ་བཅུག་སྟེ་དྲིས་པ་ན་མ་སྨྲས་པས་དེའི་ཉེ་འཁོར་ཐམས་ཅད་ཀྱང་བཟུང་ནས་བཅིངས་པ་ན་དེ་སྡུག་སྔལ་བས་སྟོན་པ་གཙོ་འཁོར་གྱི་ཞུ་ལན་གྱི་ཚིག་དེ་དག་ལན་གཉིས་སུ་བཟླས་པས་རྒྱལ་པོས་དེའི་རྒྱུ་དྲིས་དེས་མི་འཇིགས་པ་སྟེར་ན་སྨྲ་བར་བྱས་ཏེ་མི་འཇིགས་པ་བྱིན། དེ་ནས་དོན་དེ་སྨྲས་ཏེ་སྦྲུལ་དུག་མྱུར་དུ་ཁྱབ་པར་བྱེད་པས་ཟིན་ན་བདག་གཅིག་བུ་འཆི་བར་ཟད་ཀྱང་སྦྲུལ་གདུག་དྲག་པོས་ཟིན་པས་བདག་གཉེན་ཀོར་དང་བཅས་པ་འདི་ལྟར་སྡུག་སྔལ་བས་བཅོམ་ལྡན་འདས་གཏེར་ལ་སྦྲུལ་གདུག་དྲག་པོར་བཀའ་བསྩལ་བ་བདེན་ནོ་ཞེས་བརྗོད་པར་བཤད་པ་ལྟ་བུའི་ཕྱིར་རོ། །

			དེས་ན་འདོད་པ་ལ་སྐྱོ་ཞིང་ཞེན་པ་ལོག་པ་ཁོ་ནས་ཀྱང་བསམ་གཏན་ཁྱད་པར་ཅན་སྐྱེ་བར་འགྱུར་སྟེ་རྒྱ་གར་གྱི་སློབ་དཔོན་ཨ་ཝ་དྷཱུ་ཏི་པ་སངས་རྒྱས་ཡེ་ཤེས་ཀྱི་བསམ་གཏན་གྱི་ཆོས་དྲུག

			ཉུང་གསལ་ལས།

			སེར་སྐྱ་མོ་དང་ཆུ་སྐྱར་སྦྲུལ། །

			ནགས་ན་རི་དྭགས་ཚོལ་བ་དང་། །

			མདའ་མཁན་དང་ནི་གཞོན་ནུ་མ། །

			འདི་དྲུག་ང་ཡི་སློབ་དཔོན་ཡིན། །

			རེ་བ་ཟང་ཟིང་ཁྱིམ་སྤོང་དང་། །

			དབེན་པའི་ནགས་སུ་གོམས་པ་དང་། །

			དམིགས་པ་བརྟན་དང་གཅིག་བུ་ཉིད། །

			བདག་གིས་བླ་མ་ལས་འདི་བརྙེད། །

			ཅེས་བུད་མེད་སེར་སྐྱ་མོ་ཞེས་བྱ་བ་ཞིག་ནམ་སྟོང་ལ་སྐྱེས་པ་འོང་དུ་རེ་བ་སྡུག་སྔལ་ལ་ནམ་སྨད་ལ་མི་འོང་བར་ཤེས་པས་ཁོ་ཐག་ཆོད་སྟེ་བདེ་བར་གཉིད་ལོག་པ་ལྟར་འདོད་པ་ལ་རེ་བ་ནི་སྡུག་སྔལ་གྱི་རྩ་བ་ཡིན་ལ་རེ་བ་མེད་པ་ནི་བདེ་བའི་དམ་པའོ། །ཆུ་སྐྱར་ཞིག་གིས་ཉ་ཆེན་པོ་མགུལ་པར་མི་ཆུད་པ་ཅིག་ཁྱེར་བས་ཆུ་སྐྱར་གཞན་ཐམས་ཅད་ཀྱིས་དེད་པས་དེས་མ་ཐར་ནས་ཉ་བོར་བས་འདེད་མཁན་མེད་(༢༨༩བ)ལ་ཆུ་སྐྱར་གཞན་ཞིག་གིས་ཉ་དེ་བླངས་པས་དེ་ཐམས་ཅད་ཀྱི་དེད་པ་ལྟ་བུ་ཁོ་ན་རིམ་པར་བྱུང་བ་ལྟར་ཟང་ཟིང་སུས་བཟུང་བ་དེ་ལ་རྩོད་པ་འབྱུང་གི་ཟང་ཟིང་སྤངས་ན་རྩོད་པའི་གཞི་མེད། སྦྲུལ་ཞིག་ཚང་དུ་ཉལ་བ་རང་གི་ཕྲུ་གུ་མང་པོས་གཙེས་པས་ཚང་ནས་བྱུང་སྟེ་ཁུང་གཞན་དུ་གཅིག་བུར་ཉལ་བས་བདེ་བ་ལྟར་ཁྱིམ་དུ་བུ་སྨད་ཀྱིས་སྡུག་སྔལ་ལ་གཅིག་བུར་བསྡད་པ་ལ་དེའི་སྡུག་བསྔལ་མེད། རྔོན་པ་ཞིག་རྟག་དུ་རྔོན་གྱི་ཕྱིར་ནགས་སུ་འགྲོ་བ་ལས་བསམ་གཏན་པ་དག་མཐོང་ཞིང་རང་ཉིད་ཀྱང་ནགས་སུ་གོམས་པས་བསམ་གཏན་པར་གྱུར་པ་ལྟར་དབེན་པར་གོམས་སུ་གཞུག་མདའ་མཁན་མདའ་བྱེད་པའི་མདུན་དུ་རྒྱལ་པོ་དཔུང་བཅས་འགྲོ་བ་མ་མཐོང་བ་ལྟར་རྩེ་གཅིག་དུ་མ་ཡེངས་པར་འབད། གཞོན་ནུ་མ་སྤོས་བདར་བ་ན་གདུབ་བུ་མང་པོ་འཁྲོལ་བས་མ་བདེ་ནས་རིམ་གྱིས་ཕུད་མཐར་གཉིས་ཀྱང་འཁྲོལ་བ་ན་གཅིག་ཤོས་ཀྱང་ཕུད་པས་མི་འཁྲོལ་བར་བདེ་བ་ལྟར་གྲོགས་སྤངས་ནས་གཅིག་པུ་ལ་བསླབ་པ་སྟེ་དཔེ་འདི་དྲུག་མཐོང་བས་སློབ་དཔོན་དེ་ལ་ཏིང་ངེ་འཛིན་ཁྱད་པར་ཅན་སྐྱེས་པ་ཡིན་ལ། ལུང་ལས་ཀྱང་རྒྱལ་པོ་ཞིག་གཡུལ་ལས་བྲོས་པས་ཆུ་སྐྱར་གྱི་དཔེ་དེ་མཐོང་སྟེ་བདག་ཀྱང་རྒྱལ་སྲིད་སྤངས་ན་རྩོད་པ་མེད་ཏོ་སྙམ་ནས་ནགས་སུ་རང་རྒྱལ་ཐོབ་པ་དང་། རྒྱལ་པོ་གཅིག་གིས་གཞོན་ནུ་མའི་གདུབ་བུའི་དཔེ་དེ་མཐོང་བས་འདི་ལྟར་བདག་ཀྱང་གཅིག་བུ་བདེའོ་སྙམ་ནས་ནགས་སུ་རང་རྒྱལ་ཐོབ་པར་བཤད་ཏོ། །

			དེས་ན་རྒྱ་ཆེ་རོལ་པ་ལས།

			འདོད་པའི་སྐྱོན་རྣམས་མཐའ་ཡས་བདག་གིས་རིག།

			ཐབ་མོ་ཁོན་བཅས་མྱ་ངན་སྡུག་བསྔལ་རྩ། །

			འཇིགས་བྱེད་དུག་གི་ལོ་མ་འདྲ་བ་སྟེ། །

			མེ་དང་འདྲ་ཞིང་རལ་གྲིའི་སོ་དང་འདྲ། །ཞེས་དང་།

			འདོད་པའི་ཁོལ་པོ་རྣམས་ནི་བཤེག་ཞིང་གཏུབ། །

			མགོ་དང་མིག་དང་རྐང་ལག་གཅོད་པར་འགྱུར། །(༢༩༠ན)

			འདོད་ཆགས་ཀྱིས་ནི་སེམས་ཅན་དམྱལ་བར་ལྟུང་། །

			འདོད་ཆགས་ཀྱིས་ནི་ཡི་དྭགས་དུད་འགྲོར་འགྲོ། །

			ཞེས་གསུངས་པ་ལྟར། འདོད་པའི་ཉེས་དམིགས་ཁོང་དུ་ཆུད་སེམས་དང་འདྲེས་ཤིན་དུ་སྐྱོ་བརྒྱ་བྱིན་གྱི་བདེ་བ་ཡང་གཙོན་ར་ལྟར་ཤེས་པས་དབེན་པ་ཁོ་ན་ལ་དགའ་བ་བསྐྱེད་པར་བྱ་སྟེ་ཆགས་སྡང་གི་ཡུལ་མེད་ལ་དེར་སླེབ་པས་ཀྱང་སེམས་ཞི་ཞིང་དང་བར་འགྱུར་བའི་དཀའ་ཐུབ་ཀྱི་ནགས་བསྟེན་པར་བྱའོ། །

			འདི་ལྟར་གནས་པ་ནི་རྒྱལ་པོ་རྒྱལ་སྲིད་ལ་སྤྱོད་པའི་བདེ་བ་ལས་ཆེས་ལྷག་པ་ཡིན་སྟེ་རྒྱལ་པོ་རྣམས་ནི་ཁང་བཟང་དང་ཁ་ཟས་སོགས་བཟང་མོད་ཀྱང་བྱ་རོག་ལྟར་ཁུ་འཕྲིག་ཟ་བས་སུ་ལའང་བག་རྟོན་མི་ནུས་པ་དང་། དགྲ་བོ་ལ་འཇིགས་པ་དང་ཁ་ཟས་ལའང་དུག་ཅན་དུ་དོགས་པ་སོགས་ཀྱིས་དུས་འདའ་ལ། དབེན་པར་སྤྱོད་པ་འདི་ལ་ནི་དེ་ལྟ་བུའི་འཇིགས་པ་ཅི་ཡང་མེད་ཅིང་དབེན་པ་དང་ཞི་བའི་བབས་སེམས་དང་ཞིང་གསལ་ལ་ལས་སུ་རུང་བར་རྣལ་དུ་ཕེབས་ཅིང་ག་པུར་གྱི་བྱུག་པ་དང་རྔ་ཡབ་ཀྱིས་གཡབས་པའི་སེར་བུ་ལས་ཆེས་གསིལ་བ་མཚན་མོ་ཟླ་བའི་འོད་དང་རླུང་སེར་བུ་དྲི་ཞིམ་པོ་ལྡང་བ་ཙནྡ་ནའི་ངད་ལྟ་བུས་ཚ་གདུང་དང་སྦྲང་བུ་ལས་སྐྱོབ་པ་དང་། རང་བཞིན་གྱིས་གྲུབ་པའི་བྲག་ཕུག་གམ་རྡོ་ལེབ་ཀྱིས་གཡོགས་པའི་ལྕིལ་བུ་འཚམ་ཞིང་རན་པས་རྒྱལ་པོའི་ཁང་བཟང་ལས་བདེ་བ་དང༏མེ་ཏོག་དང་འབྲས་བུ་དང་ལོ་འདབ་ཏུ་ལྡན་པའི་ཤིང་སྟུག་པོའི་ཚལ་དང་མེ་ཏོག་དང་སྨན་དང་རྩྭ་དང་ལྡུམ་བུ་ཡིད་ཏུ་འོང་བས་ཁེབས་ཅིང་དེ་དག་སྒྲ་མེད་པའི་རླུང་འཇམ་པོས་བསྐྱོད་པ་ན་བྲོ་གར་ལས་ཆེས་ལྟ་ན་མཛེས་པ་དང་།

			གཞན་ཡང་ཆུ་སྒྲ་སྙན་པ་ལྷུང་ལྷུང་པོར་སྒྲོག་པ་དང་བྱ་སྤུ་མདོག་སྡུག་ཞིང་སྒྲ་སྙན་པ་དག་སྐད་དུ་མར་བསྒྱུར་བས་གླུ་དང་རོལ་མོ་ཟིལ་གྱིས་གནོན་པ་སྟེ་རྒྱལ་པོའི་སྐྱེད་ཚལ་ལས་ཆེས་རྨད་ཏུ་བྱུང་བའི་(༢༩༠བ)ནགས་ཚལ་དག་ནི་སྙིང་རྗེ་དང་བྱང་ཆུབ་ཀྱི་སེམས་འབའ་ཞིག་ཡིད་ལ་བྱེད་པས་འཆག་པ་དང་སྐྱིལ་མོ་ཀྲུང་དུ་བྱེད་པས་དུས་འདའ་ཞིང་གང་ཡང་ཡོངས་སུ་མ་བཟུང་བས་སྲུང་བའི་སྡུག་སྔལ་མེད་ལ་གང་ལ་ཡང་རེ་བ་དང་ལྟོས་པ་མེད་ཅིང་གནས་དེ་དག་ལ་ཡང་ཆགས་པ་མེད་པར་གང་དུ་འདོད་པར་འགྲོ་ཞིང་ཇི་ཙམ་འདོད་པར་གནས་པས་བག་ཡངས་སུ་སྤྱོད་པའི་ཕྱིར་རྒྱལ་པོའི་བདེ་བ་ཟིལ་གྱིས་གནོན་པ་ཡིན་སྟེ། སྔོན་རྒྱལ་པོ་ཞིག་གིས་གྲུའི་སྐྱེད་ཚལ་དུ་སྤྱོད་པའི་ཚེ་ཆུ་དེའི་རྒྱུན་གྱི་མགོན་ནྱ་གྲོདྷའི་སྡོང་པོ་འབྲས་བུ་ཕུན་སུམ་ཚོགས་པ་ཡོད་པ་ལས་ངན་ཤོས་གཅིག་ཆུས་ཁྱེར་བ་དེའི་དྲིས་བྱུག་པའི་དྲི་ཐམས་ཅད་ཟིལ་གྱིས་མནན་ཞིང་ཁ་དོག་བཟང་ལ་འཇམ་པ་དེ་རྒྱལ་པོས་ཟོས་པས་རང་གི་ཁ་ཟས་ཐམས་ཅད་ལ་ཡིད་བྱུང་སྟེ།

			རྒྱལ་སྲིད་སྤྱོད་པའི་སྡུག་སྔལ་ཡོད་མེད་པར། །

			འདི་འདྲ་ཟ་བ་གང་དེ་རྒྱལ་པོ་ཡིན། །

			ཞེས་སྨྲས་པ་ལྟ་བུའི་ཕྱིར་རོ། །

			མིའི་རྒྱལ་པོ་ལྟ་ཞོག་བརྒྱ་བྱིན་གྱི་བདེ་བ་ལས་ཀྱང་ཆེས་རྨད་དུ་བྱུང་བ་ཡིན་སྟེ་བརྒྱ་བྱིན་ནི་ལྷ་མ་ཡིན་ཐགས་བཟང་རིས་གཡུལ་དུ་ཞུགས་ན་བདག་ཉིད་ངེས་པར་གཡུལ་དུ་འཇུག་དགོས་པ་ལྟ་བུས་རང་དབང་ཅན་མ་ཡིན་པ་དང་རྒྱལ་པོ་མ་སྐྱེས་དགྲ་ལྷས་བྱིན་གྱིས་བསླུས་པའི་ཚེ་དཀོན་མཆོག་མི་མཆོད་པའི་ཁྲིམས་བཅས་པ་ལས་བཙུན་མོའི་འཁོར་ཞིག་

			གིས་སྟོན་པའི་དབུ་སྐྲ་དང་སེན་མོའི་མཆོད་རྟེན་ལ་མར་མེ་ཕུལ་བས་གླུ་རོལ་བྱེད་བཞིན་པ་ལ་མ་སྐྱེས་དགྲས་འཁོར་ལོ་འཕངས་ཏེ་བསད་པ་ན་མིའི་རོལ་མོའི་སྒྲ་མ་ཞི་བར་ལྷའི་རོལ་མོའི་སྒྲ་བྱུང་སྟེ་སུམ་བཅུ་རྩ་གསུམ་དུ་ལྷ་མོ་དཔེ་མེད་པར་མཛེས་པ་ཞིག་དུ་སྐྱེས་པ་ན་འཇིག་རྟེན་སྐྱོང་བ་བཞི་དང་བརྒྱ་བྱིན་དང་ལྔ་ཀ་དེ་ལ་ཆགས་པས་ཡ་ཡ་བོར་གྱུར་སྟེ་སུ་འདོད་པའི་ཚིགས་བཅད་ངོ་ཚ་མེད་པ་སྨྲ་བར་ནུས་པ་དེས་བདག་གིར་བྱེད་པར་བྱས་ནས་སོ་སོས་གཡུལ་གྱི་རྔ་སྒྲས་ཀྱང་སེམས་ལ་(༢༩༡ན)ཆགས་པ་སྐྱེ་བ་དེ་ལྟ་བུར་བདག་འདོད་ཏོ་ཞེས་སོགས་རེ་རེ་སྨྲས་ཅིང་བརྒྱ་བྱིན་གྱིས།

			ཁྱེད་ཅག་ཚིགས་བཅད་སྨྲ་བས་ན། །

			ཁྱེད་ཅག་རབ་ཏུ་བདེ་བ་ཡིན། །

			བདག་ཉིད་ཧ་ཅང་འདོད་ཆས་པས། །

			ཤི་འམ་གསོན་པའི་གཏོལ་མེད་ཏོ། །

			ཞེས་སྨྲས་པས་བརྒྱ་བྱིན་ལ་བྱིན་པ་ལྟ་བུ་ཆགས་པས་སེམས་ཆོག་མི་ཤེས་པ་དང་རང་དབང་མེད་པ་དེ་ལྟ་བུ་དང་ལྡན་ལ། བསམ་གཏན་པ་ནི་རང་གི་སེམས་རང་དབང་དུ་གྱུར་པ་དང་སུ་དང་ཡང་རྩོད་པ་མེད་པ་དང་ཉེ་དུ་དང་འཁོར་ལ་སོགས་པ་གང་དང་ཡང་སེམས་ཀྱི་འབྲེལ་ཐག་ཆོད་པས་གང་ལ་ཡང་ལྟོས་པ་མེད་པ་དང་གང་བྱུང་དེས་ཆོག་ཤེས་པས་ཅི་ལ་ཡང་རེ་བ་མེད་པ་སྟེ་བརྒྱ་བྱིན་ལས་ལྷག་པའི་བདེ་བ་དེ་ལྟ་བུ་ཡོད་པའི་ཕྱིར་རོ། །

			འདིར་སྨྲས་པ།

			གང་གིས་སེམས་ཀྱི་ཟུག་རྔུ་ཐམས་ཅད་བཅོམ། །

			རྣམ་པར་རྟོག་པའི་དབང་དུ་མ་གྱུར་སྟེ། །

			རང་རྒྱུད་རང་གིས་ལེགས་པར་བཏུལ་བྱས་པས། །

			རང་སེམས་རང་དབང་གྱུར་དེ་བདེ་བའི་མཆོག །

			ཆོག་ཤེས་རྙེད་སླའི་འཚོ་བ་ཙམ་གྱིས་འཚོ། །

			མ་ལ་ཡ་འདྲའི་ནགས་ཚལ་དབེན་པར་གནས། །

			འདྲིས་དང་ཁོན་མེད་གྱ་གྱུར་སྤྱོད་དང་བྲལ། །

			བག་ཡོད་སྤྱོད་འདི་བདེ་བའི་ནང་ན་མཆོག །

			སྐྱེ་བོའི་རྒྱུན་ལུགས་མེད་ཅིང་ཆུ་གཙང་གསིལ། །

			བྱ་དང་རི་དྭགས་གནོད་མེད་བག་ཕེབས་རྒྱུ། །

			བྲག་སྐྱིབས་ཤིང་དྲུང་ཡིད་ཀྱིས་བཀོད་འདྲ་བ། །

			བདག་གིར་བཟུང་བ་འདི་ནི་གནས་ཀྱི་མཆོག །

			ཁམས་གསུམ་ཀུན་ཡང་གཟོད་ནས་དབེན་པར་མཁྱེན། །

			བདག་དང་གཞན་དུ་འཛིན་པའི་གཉིད་རབ་སད། །

			གཡེང་དང་མི་གཡེང་མཚན་མ་མི་དམིགས་བཞིན། །

			དབེན་པར་ཏིང་འཛིན་མཛད་རྣམ་ཆེས་བསྔགས་འོས། །

			བར་སྐབས་ཀྱི་ཚིགས་བཅད་ཏོ། །

			འདི་རྣམས་སུ་དགེ་བའི་ལྷས།

			བསམ་པ་གཞན་ནི་ཀུན་བཏང་སྟེ། །

			ཞེས་པ་ཕ་རོལ་པོ་ལ་སེམས་(༢༩༡བ)པ་སྟེ།

			གཞན་གྱིས་བྱས་དང་མ་བྱས་ལ། །

			བརྟག་པར་མི་བྱ་བདག་ཉིད་ཀྱི། །

			མཉམ་དང་མི་མཉམ་ཡང་དག་ལྟ། །

			ཞེས་བཤད་པ་ལྟར་རོ། །

			བདག་ལ་སེམས་པ་ནི་བྱང་ཆུབ་ཀྱི་སེམས་ལ་སེམ་པ་ཡིན་ལ། གཅིག་བུ་ནི་དམིགས་པ་ལ་རྩེ་གཅིག་པའོ། །ཞེས་དང་།

			དབེན་པར་གནས་པ་མེད་པར་ལས་དང་པོ་པའི་སེམས་ལས་རུང་དུ་མི་འགྱུར་སྟེ།

			བསླབ་པ་འདོད་པའི་དགེ་སློང་རྣམས། །

			དབེན་པ་དག་ཀྱང་འཐོབ་པར་ཤོག །

			ཅེས་སོགས་འཆད་པའི་ཕྱིར་རོ། །ཞེས་དང་།

			བི་བྷུ་ཏིས།

			མི་གཙང་བ་ལས་བྱུང་བ་འདོད་ན་མི་གཙང་བའི་སྲིན་བུ་ཅིས་མི་འདོད་སྟེ་བུད་མེད་ཀྱི་ལུས་དང་དེ་གཉིས་མི་གཙང་བ་ལས་བྱུང་བ་དང་སྲོག་ཆགས་སུ་མཚུངས་པའི་ཕྱིར་རོ། །ཞེས་དང་། དར་ལ་བབ་ཚེ་འདི་ཅི་བདེ། །ཞེས་པ་ལ་གང་ཕ་དང་མེས་པོས་དབེན་པའི་ནོར་གྱིས་དར་ལ་བབ་པའི་དུས་སུ་བདེ་བ་དེ་ཡང་ཉུང་སྟེ་སྐལ་བ་མི་ལྡན་ན་ཉམས་པའི་ཕྱིར། ཞེས་དང་། སྡུག་སྔལ་ཆེ་ལ་བྱང་ཆུབ་མེད། །སོགས་ལ་བྱང་ཆུབ་ཀྱི་སྤྱོད་པ་ལ་ཡང་སྡུག་སྔལ་མཐའ་ཡས་པ་ཡོད་ཏོ་ཅེ་ན། དེ་ལས་འདོད་པ་ཅན་གྱིས་སྡུག་སྔལ་ཆེ་སྟེ་མི་འདོད་ཀྱང་རྣམ་པ་དུ་མ་འབྱུང་ངོ་། །བྱང་ཆུབ་སེམས་དཔའ་ནི་འདོད་བཞིན་དུ་དུས་ངེས་པ་ཅན་གཞན་དོན་དུ་སྡུག་སྔལ་བ་ཡིན་ནོ། །ཞེས་འཆད་ལ།

			ས་བཟང་པས།

			འདོད་ལྡན་ངན་པ་རྨོངས་པ་རྣམས། །སོགས་ཀྱི་ཤློཀ་གཅིག་པོ་བརྒྱ་དཔེ་ལ་མེད་ཏོ། །ཟེར་རོ། །

			དེ་ལྟར་མི་མཐུན་པའི་ཕྱོགས་སྤོང་བ་རྒྱས་པར་བཤད་ནས། གཉིས་པ་བྱང་ཆུབ་ཀྱི་སེམས་སྒོམ་པར་བསྟན་པ་ལ་གསུམ། བདག་གཞན་མཉམ་པ་སྒོམ་པ། བདག་གཞན་བརྗེ་བ་སྒོམ་པ། བསམ་གཏན་གྱི་སྒྲིབ་པ་བསལ་བའོ། །

			དང་པོ་ལ། མདོར་བསྟན་པ། སྒོམ་ཚུལ་རྒྱས་བཤད། དེ་བསྒོམས་པའི་ཕན་ཡོན་བསྟན་པའོ། །

			དང་པོ་ནི།

			དེ་ལ་སོགས་(༢༩༢ན)པའི་རྣམ་པ་ཡིས། །

			དབེན་པའི་ཡོན་ཏན་བསམས་བྱས་ནས། །

			རྣམ་རྟོག་ཉེ་བར་ཞི་བ་དང་། །

			བྱང་ཆུབ་སེམས་ནི་བསྒོམ་པར་བྱ། །

			བདག་དང་གཞན་དུ་མཉམ་པ་ནི། །

			དང་པོ་ཉིད་ཏུ་འབད་སྟེ་སྒོམ། །

			བདེ་དང་སྡུག་བསྔལ་མཉམ་པས་ན། །

			ཐམས་ཅད་བདག་བཞིན་སྲུང་བར་བྱ། །ཞེས་སོ། །

			གཉིས་པ་ལ་གསུམ། བདག་གཞན་མཉམ་པར་སྒོམ་རིགས་པའི་རྒྱུ་མཚན། སྒོམ་ཚུལ་དངོས། དེ་ལ་རྩོད་པ་སྤང་བའོ། །

			དང་པོ་ནི།

			ལག་པ་ལ་སོགས་དབྱེ་བ་རྣམ་མང་ཡང་། །

			ཡོངས་སུ་སྲུང་བྱའི་ལུས་སུ་གཅིག་པ་ལྟར། །

			དེ་བཞིན་འགྲོ་བའི་སྡུག་བསྔལ་ཐ་དད་ཀྱང་། །

			ཐམས་ཅད་བདག་བཞིན་བདེ་བ་འདོད་མཉམ་གཅིག །

			གལ་སྟེ་བདག་གི་སྡུག་སྔལ་གྱིས། །

			གཞན་གྱི་ལུས་ལ་མི་གནོད་པ། །

			དེ་ལྟའང་ད་བདག་སྡུག་སྔལ་སྟེ། །

			བདག་དུ་ཞེན་པས་མི་བཟོད་ཉིད། །

			དེ་བཞིན་གཞན་གྱི་སྡུག་སྔལ་དག །

			བདག་ལ་འབབ་པར་མི་འགྱུར་ཡང་། །

			དེ་ལྟའང་དེ་ཡི་སྡུག་སྔལ་དེ། །

			བདག་དུ་ཞེན་པས་བཟོད་པར་དཀའ། །

			ཞེས་གསུངས་ཏེ། དང་པོས་བདག་གཞན་བདེ་འདོད་ཏུ་མཉམ་པར་བསྟན། གཉིས་ཀྱིས་སྡུག་སྔལ་མི་བཟོད་པར་མཚུངས་པར་བསྟན་ཏོ། །

			གཉིས་པ་ནི།

			བདག་གིས་གཞན་གྱི་སྡུག་སྔལ་བསལ། །

			སྡུག་སྔལ་ཡིན་ཕྱིར་བདག་སྡུག་བཞིན། །

			བདག་གིས་གཞན་ལ་ཕན་པར་བྱ། །

			སེམས་ཅན་ཡིན་ཕྱིར་བདག་ལུས་བཞིན། །

			གང་ཚེ་བདག་དང་གཞན་གཉིས་ཀ །

			བདེ་བ་འདོད་ཏུ་མཚུངས་པ་ལ། །

			བདག་དང་ཁྱད་པར་ཅི་ཡོད་ན། །

			གང་ཕྱིར་བདག་གཅིག་བདེ་པར་བརྩོན། །

			གང་ཚེ་བདག་དང་གཞན་གཉིས་ཀ །

			སྡུག་སྔལ་མི་འདོད་མཚུངས་པ་ལ། །

			བདག་དང་ཁྱད་པར་ཅི་ཡོད་ན། །

			གང་ཕྱིར་གཞན་མིན་བདག་སྲུང་བྱེད། །

			གལ་སྟེ་དེ་ལ་སྡུག་སྔལ་བས། །

			བདག་ལ་མི་(༢༩༢བ)གནོད་ཕྱིར་མི་སྲུང་། །

			མ་འོངས་པ་ཡི་སྡུག་སྔལ་ཡང་། །

			གནོད་མི་བྱེད་ན་དེ་ཅིས་སྲུང་། །

			བདག་གིས་དེ་ནི་མྱོང་སྙམ་པའི། །

			རྣམ་པར་རྟོག་དེ་ལོག་པ་སྟེ། །

			འདི་ལྟར་ཤི་བ་གཞན་ཉིད་ལ། །

			སྐྱེ་བ་ཡང་ནི་གཞན་ཉིད་ཡིན། །

			གང་ཚེ་གང་གི་སྡུག་སྔལ་གང་། །

			དེ་ནི་དེ་ཉིད་ཀྱིས་སྲུང་ན། །

			རྐང་པའི་སྡུག་སྔལ་ལག་པས་མིན། །

			ཅི་ཕྱིར་དེས་ནི་དེ་སྲུང་བྱ། །

			གལ་སྟེ་རིགས་པ་མིན་ཡང་འདིར། །

			བདག་དུ་འཛིན་ལས་འཇུག་ཞེ་ན། །

			བདག་གཞན་མི་རིགས་གང་ཡིན་དེ། །

			ཅི་ནུས་པར་ནི་སྤང་བྱ་ཉིད། །

			རྒྱུད་དང་ཚོགས་ཅེས་བྱ་བ་ནི། །

			ཕྲེང་བ་དམག་ལ་སོགས་བཞིན་བརྫུན། །

			སྡུག་སྔལ་ཅན་གང་དེ་མེད་པ། །

			དེ་འདིར་སུ་ཞིག་དབང་བར་འགྱུར། །

			སྡུག་སྔལ་བདག་པོ་མེད་པར་ནི། །

			ཐམས་ཅད་བྱེ་བྲག་མེད་པ་ཉིད། །

			སྡུག་སྔལ་ཡིན་ཕྱིར་དེ་བསལ་བྱ། །

			ངེས་པས་དེར་ནི་ཅི་ཞིག་བྱ། །

			ཞེས་གསུངས་ཏེ། དང་པོས་ཇི་ལྟར་སྒོམ་པ་བཤད། དེ་ནས་གཉིས་ཀྱིས་དེའི་རྒྱུ་མཚན་བསྟན། བཞི་པས་དེ་གཞན་གྱིས་སྡུག་སྔལ་གྱིས་བདག་ལ་མི་གནོད་པས་སེལ་མི་དགོས་པ་བཀགལྔ་པས་དེའི་ལན་གྱི་བདག་མེད་པར་བསྟན། དྲུག་པས་གཞན་གྱི་སྡུག་སྔལ་གཞན་གྱིས་སེལ་མི་རིགས་པ་བཀགབདུན་པས་བདག་འཛིན་སྤང་བྱར་བསྟན། བརྒྱད་པས་རྒྱུན་དང་ཚོགས་པ་བརྫུན་པར་བསྟན། དགུ་པས་དེ་དག་གི་དོན་བསྡུས་ཏེ་བསྟན་ཏོ། །

			གསུམ་པ་རྩོད་སྤང་ནི།

			ཅི་ཕྱིར་ཀུན་གྱི་སྡུག་སྔལ་ནི། །

			བཟློག་པར་བྱ་ཞེས་བརྩད་ཏུ་མེད། །

			གལ་སྟེ་ཟློག་ནའང་ཐམས་ཅད་ཟློག །

			དེ་མིན་བདག་ཡང་སེམས་ཅན་བཞིན། །

			སྙིང་རྗེ་སྡུག་སྔལ་མང་གྱུར་བས། །

			ཅི་ཕྱིར་ནན་གྱིས་བསྐྱེད་ཅེ་ན། །

			འགྲོ་བའི་སྡུག་སྔལ་བསམས་བྱས་ན། །

			ཇི་ལྟར་སྙིང་རྗེ་སྡུག་སྔལ་མང་། །

			གལ་སྟེ་སྡུག་སྔལ་གཅིག་གིས་ནི། །

			སྡུག་སྔལ་མང་པོ་མེད་འགྱུར་ན། །

			བརྩེ་དང་ལྡན་(༢༩༣ན)བས་སྡུག་སྔལ་དེ། །

			རང་དང་གཞན་ལ་བསྐྱེད་བྱ་ཉིད། །

			དེས་ན་མེ་ཏོག་ཟླ་མཛེས་ཀྱིས། །

			རྒྱལ་པོའི་གནོད་པ་ཤེས་ཀྱང་ནི། །

			བདག་གི་སྡུག་སྔལ་མ་བསལ་སྟེ། །

			མང་པོའི་སྡུག་བསྔལ་ཟད་འགྱུར་ཕྱིར། །

			ཞེས་གསུངས་ཏེ། དང་པོས་ཐམས་ཅད་ཀྱི་སྡུག་སྔལ་ཟློག་མི་དགོས་པའི་རྩོད་པ་སྤངས། གཉིས་པས་སྙིང་རྗེ་སྡུག་སྔལ་ཡིན་པས་སྒོམ་མི་རིགས་པའི་རྩོད་པ་སྤངས། ཚིགས་བཅད་གཉིས་ཀྱིས་སྡུག་སྔལ་ཡིན་ཡང་རང་གཞན་ལ་ཕན་ན་བསྟེན་རིགས་པར་བསྟན་ཏོ། །

			གསུམ་པ་ཕན་ཡོན་ནི།

			དེ་ལྟར་རྒྱུད་ནི་གོམས་གྱུར་ན། །

			གཞན་གྱི་སྡུག་སྔལ་ཞི་དགའ་བས། །

			པདྨའི་མཚོ་ལ་ངང་པ་ལྟར། །

			མནར་མེད་པར་ཡང་འཇུག་པར་འགྱུར། །

			སེམས་ཅན་རྣམས་ནི་གྲོལ་བ་ན། །

			དགའ་བའི་རྒྱ་མཚོ་གང་ཡིན་པ། །

			དེ་ཉིད་ཀྱིས་ནི་ཆོག་མིན་ནམ། །

			ཐར་པ་འདོད་པས་ཅི་ཞིག་བྱ། །

			དེ་ལྟར་གཞན་གྱི་དོན་བྱས་ཀྱང་། །

			རློམ་སེམས་དང་ནི་ངོ་མཚར་མེད། །

			གཅིག་དུ་གཞན་དོན་ལ་དགའ་བས། །

			རྣམ་སྨིན་འབྲས་བུར་རེ་བ་མེད། །

			དེ་བས་ཇི་ལྟར་ཆུང་ངུ་ན། །

			མི་སྙན་ལས་ཀྱང་བདག་སྲུང་བ། །

			དེ་བཞིན་གཞན་ལའང་སྲུང་སེམས་དང་། །

			སྙིང་རྗེའི་སེམས་ནི་དེ་ལྟར་བྱ། །

			ཞེས་གསུངས་ཏེ། དང་པོས་གཞན་གྲོལ་བར་བྱེད་པའི་ཕན་ཡོན་དངོས་བཤད། གཉིས་པས་རང་དོན་འབའ་ཞིག་པའི་ཐར་པ་ལ་སྨད། གསུམ་པས་རློམ་སེམས་དང་རེ་བ་མེད་པར་བསྟན། བཞི་པས་དེའི་ཕྱིར་བདག་གཞན་མཉམ་པའི་སེམས་སྒོམ་པར་གདམས་པ་ཡིན་ནོ། །

			དེ་ཡང་དབེན་པའི་ཕན་ཡོན་དང་གཡེང་བའི་ཉེས་དམིགས་ཇི་ལྟར་བསྟན་ཟིན་པ་དེ་དག་དང་དེ་ཁོ་ནར་ཟད་པ་ཡང་མ་ཡིན་སྟེ་ཏིང་ངེ་འཛིན་རྒྱལ་པོའི་མདོ་ལ་སོགས་པ་དང་སྐྱེས་པའི་རབས་ལ་སོགས་པར་དེ་ལྟ་བུ་རྒྱ་ཆེར་བཤད་པ་རྣམས་དང་བསམ་གཏན་ལ་གཙོ་བོར་གཞོལ་བའི་(༢༩༣བ)དམ་པ་རྣམས་ཀྱི་ངོ་མཚར་གྱི་གླེང་སློང་བ་ལས་བྱུང་བ་རྣམས་རྒྱ་ཆེར་ཐོས་ཅིང་བསམས་ཏེ་སྐྱེ་བོའི་རྒྱུན་ལུགས་མེད་པའི་དབེན་པ་དེ་དག་དུ་རྣམ་གཡེང་ཐམས་ཅད་སྤངས་ཏེ་སེམས་རབ་ཏུ་དབེན་པས་བྱང་ཆུབ་ཀྱི་སེམས་ཁོ་ན་བསྒོམ་པར་བྱའོ། །

			ཅི་ཞི་གནས་དང་ལྷག་མཐོང་བསྒོམ་བྱར་སྔོན་དུ་བསྟན་པ་མ་ཡིན་ནམ་ད་ནི་བསྒོམ་བྱ་བྱང་ཆུབ་ཀྱི་སེམས་ཡིན་པར་ཇི་ལྟར་འཆད་ཅེ་ན། སྤྱིར་ཞི་ལྷག་གི་སྒྲ་ཙམ་ནི་རྒྱ་ཆེ་སྟེ་འཇིག་རྟེན་པའི་འདོད་སེམས་རྩེ་གཅིག་པའི་ཞི་གནས་དང་ཁམས་གོང་གི་རྒྱུ་དང་འབྲས་བུའི་བསམ་གཏན་དང་ཞི་རགས་སུ་ལྟ་བའི་ལྷག་མཐོང་ནི་ཕྱི་རོལ་པའི་དྲང་སྲོང་དག་གིས་ཀྱང་འགྲུབ་ཅིང་སྲིད་རྩེའི་བར་དུ་འགྲོ་མོད་ཀྱི་སྙིང་པོས་དབེན་སྟེ།

			ཁྱོད་ཀྱི་བསྟན་ལས་ཕྱིར་ཕྱོགས་པའི། །

			སྐྱེ་བོ་མ་རིག་གིས་ལྡོངས་པ། །

			སྲིད་རྩེའི་བར་དུ་སོང་ནས་ཀྱང་། །

			སྡུག་སྔལ་ཡང་འབྱུང་སྲིད་པ་གྲུབ། །ཅེས་པ་ལྟར་རོ། །

			སྲིད་པ་ལས་ཡིད་ངེས་པར་འབྱུང་ཞིང་ཞི་བ་ལ་མོས་པའི་བློས་བསྒྲུབས་པའི་མཐར་གནས་སྙོམས་འཇུག་དགུ་ཡི་ཞི་གནས་དང་གང་ཟག་དང་གཟུང་བའི་བདག་མེད་པའི་ལྷག་མཐོང་ནི་ཉན་རང་གི་ལམ་སྟེ་ཐེག་ཆེན་པའི་སྒོམ་བྱ་མ་ཡིན་ནོ། །དེས་ན་ཐེག་ཆེན་གྱི་ལམ་ནི་བྱང་ཆུབ་ཀྱི་སེམས་ཁོ་ནར་ཟད་ལ་དེའི་ཡང་ལྷག་མཐོང་དོན་དམ་པའི་བྱང་ཆུབ་ཀྱི་སེམས་ནི་གཙོ་བོར་ཤེས་རབ་ལེའུར་འཆད་ལ་འདིར་ནི་ཀུན་རྫོབ་བྱང་ཆུབ་ཀྱི་སེམས་དེ་གཙོ་བོར་སྒོམ་པ་སྟོན་ལ།

			སྤྱིར་མི་རྟག་པ་དང་མི་སྡུག་པ་དང་འདུས་བྱས་ལས་ཡིད་འབྱུང་བ་ལྟ་བུའི་དམིགས་པ་ལ་རྩེ་གཅིག་པ་ནི་ཕན་ཡོན་རྒྱ་ཆེན་པོ་མ་ཡིན་ལ་བདག་གཞན་མཉམ་པའམ་བརྗེ་བའི་བྱང་ཆུབ་ཀྱི་སེམས་ལ་རྩེ་གཅིག་པ་ནི་ཕན་ཡོན་གཞལ་དུ་མེད་སྟེ།

			བྱང་ཆུབ་སེམས་ཀྱི་བསོད་ནམས་གང་། །

			ཞེས་སོགས་བསྟན་ཟིན་པའི་ཕྱིར་དང་།

			བྱང་ཆུབ་ཀྱི་སེམས་བསྒོམས་པས་བསམ་(༢༩༤ན)གཟུགས་ཙམ་ལྟ་ཞོག་གཟུངས་དང་སྤོབས་པ་དང་ཏིང་ངེ་འཛིན་གྱི་སྒོ་བརྒྱད་ཁྲི་བཞི་སྟོང་ལ་སོགས་པ་ཇི་སྙེད་པ་ཐམས་ཅད་སྐྱེ་ཞིངས་སངས་རྒྱས་ཉིད་འགྲུབ་པའི་ཕྱིར་རོ། །ཅི་བྱང་ཆུབ་ཀྱི་སེམས་ཉིད་ཞི་ལྷག་ཡིན་ནམ་ཞེ་ན་དོན་དམ་པའི་བྱང་ཆུབ་ཀྱི་སེམས་ནི་ལྷག་མཐོང་གི་རབ་དང་མཆོག་དང་གཙོ་བོ་ཡིན་ལ། ཀུན་རྫོབ་བྱང་ཆུབ་ཀྱི་སེམས་སེམས་ཅན་ཐམས་ཅད་ཀྱི་སྡུག་སྔལ་བསལ་བར་འདོད་ཅིང་འཁོར་བར་མ་ཆགས་ལ། འཁོར་བས་མི་སྐྱོ་བ་འདི་ཡང་ཉན་ཐོས་པའི་མི་རྟག་སྡུག་སྔལ་སྟོང་བདག་མེད་ཀྱི་རྣམ་པར་མཐོང་བའི་ལྷག་མཐོང་ལས་ནི་ཆེས་རྨད་དུ་བྱུང་སྟེ་བླ་ན་མེད་པའི་བྱང་ཆུབ་ཀྱི་རྒྱུ་དང་ཉེ་ཚེ་བའི་བྱང་ཆུབ་ཀྱི་རྒྱུའི་ཁྱད་པར་ཡོད་པའི་ཕྱིར། དེས་ན་ཀུན་རྫོབ་བྱང་ཆུབ་ཀྱི་སེམས་ཀྱང་ལྷག་མཐོང་དུ་འཇོག་པ་མི་འགལ་སྟེ། སངས་རྒྱས་ལ་དམིགས་པའི་བློ་ཡིན་པའི་ཕྱིར། སྟོང་པའམ་སྤྲོས་བྲལ་གྱི་རྣམ་པ་ལ་དམིགས་པ་ཙམ་ལྷག་མཐོང་ཡིན་ན་སྟོང་པའི་མཆོག་དང་སྤྲོས་བྲལ་གྱི་མཐར་ཐུག་པ་ནི་སངས་རྒྱས་ཡིན་ན་དེ་ལ་དམིགས་པ་ཅིའི་ཕྱིར་ལྷག་མཐོང་དུ་མི་འགྱུར། འོན་ཀྱང་སྐབས་འདིར་དོན་དམ་བྱང་ཆུབ་ཀྱི་སེམས་ལ་དམིགས་པ་ལྷག་མཐོང་དང་ཀུན་རྫོབ་བྱང་ཆུབ་ཀྱི་སེམས་ལ་དམིགས་པ་ཐེག་ཆེན་གྱི་ཞི་གནས་སུ་བཞེད་ལ། སྤྱིར་གཉི་ག་ལ་ཡང་དེ་ལ་དམིགས་པའི་ཆ་ལྷག་མཐོང་དང་དེར་རྩེ་གཅིག་པར་གནས་པའི་ཆ་ཞི་གནས་སུ་ཡང་འཐོབ་བོ། །

			དེས་ན་བྱང་ཆུབ་ཀྱི་སེམས་ཁོ་ན་བསྒོམ་པར་བྱ་ལ། དེའི་ཡང་དང་པོར་སྐྱེ་དཀའ་སླའི་གོ་རིམ་གྱིས་ཀུན་རྫོབ་བྱང་སེམས་དང་དེ་ལས་ཀྱང་བདག་གཞན་མཉམ་པའི་བྱང་ཆུབ་ཀྱི་སེམས་ཐོག་མར་བསྒོམ་པར་བྱའོ། །

			ཇི་ལྟར་སྒོམ་ན་བདག་ཉིད་བདེ་བ་འདོད་ཅིང་སྡུག་སྔལ་མི་འདོད་པ་ལྟར་སེམས་ཅན་ཐམས་ཅད་རེ་རེ་ཞིང་ཡང་བདེ་བ་འདོད་ཅིང་སྡུག་སྔལ་མི་འདོད་པར་མཚུངས་པའི་རྒྱུ་མཚན་ལེགས་པར་བསམས་ནས་(༢༩༤བ)བདག་འདོད་པའི་བདེ་བ་སེམས་ཅན་ལ་བསྒྲུབ་པར་བྱ་ཞིང་བདག་ཉིད་མི་འདོད་པའི་སྡུག་སྔལ་ནི་སེམས་ཅན་སུ་ལ་འདུག་ཡང་བསལ་བར་བྱའོ་སྙམ་པའི་བློ་རྩེ་གཅིག་དུ་གོམས་པར་བྱ་ཞིང་དེ་བཅོས་མིན་དུ་སེམས་ཀྱི་ཁོང་ནས་བཟོད་མེད་ཏུ་སྐྱེས་པ་ནི་བདག་གཞན་མཉམ་པའི་བྱང་ཆུབ་ཀྱི་སེམས་སྐྱེས་པ་ཡིན་ལ། རྐྱེན་ཅིས་ཀྱང་མི་འཕྲོགས་ཅིང་ཡེངས་ཀྱང་ཐུབ་ན་འབྱོངས་པ་ཉིད་ཏོ། །

			ཅིའི་ཕྱིར་བདེ་བ་འདོད་པ་དང་སྡུག་སྔལ་མི་འདོད་པར་བདག་གཞན་མཚུངས་ཅེ་ན། འདི་ནི་ཕལ་ཆེར་མངོན་སུམ་གྱིས་གྲུབ་པ་ཡིན་སྟེ་རང་དང་སྤྱོད་ཡུལ་མཚུངས་པས་མཐོང་བའི་མི་ནས་སྲིན་བུའི་བར་འདི་དག་བདེ་བ་ལ་སྲེད་ཅིང་སྡུག་སྔལ་ལ་འབྲོས་པར་མཐོང་བའི་ཕྱིར་དང་འདིའི་རིགས་པས་སེམས་ཅན་ཐམས་ཅད་དེ་ལྟ་བུར་ངེས་པའི་ཕྱིར་རོ་ཞེས་དགོངས་ཅིང་། དཔེར་ན། བདག་གི་ལུས་ལ་རྐང་ལག་དང་སོར་མོ་ལ་སོགས་པའི་དབྱེ་བ་མང་མོད་ཀྱི་དེ་ཐམས་ཅད་བདག་ཉིད་ཀྱིས་བསྲུང་བྱར་གཅིག་ཞིང་སྲུང་དགོས་ལ། དེ་ལས་གང་ལ་གནོད་པ་བྱུང་ཡང་བདག་ཉིད་སྡུག་བསྔལ་བ་ལྟར་སེམས་ཅན་སེམས་རྒྱུད་ཐ་དད་པ་འདི་རྣམས་ཀྱང་རང་རང་བདེ་བ་འདོད་པར་གཅིག་ལ་སྡུག་སྔལ་བྱུང་ན་སོ་སོར་མི་འདོད་པའི་ཕྱིར་རོ། །

			གལ་སྟེ་གཞན་སྡུག་སྔལ་ན་བསྔལ་དུ་ཟད་མོད་དེས་བདག་ལ་མི་གནོད་ཏོ་སྙམ་ན། བདག་སྡུག་བསྔལ་བས་གཞན་ལ་མི་གནོད་མོད་ཀྱང་རང་ཉིད་ཀྱིས་མི་བཟོད་པར་མངོན་སུམ་དུ་མཐོང་ལ། སྡུག་སྔལ་དེ་མ་བཅོལ་བར་གཞན་གྱིས་སེལ་མཁན་བྱུང་ན་རང་དགའ་བ་མཐའ་ཡས་པ་འཐོབ་པ་ལྟར་གཞན་གྱི་སྡུག་སྔལ་འདི་བདག་ལ་མི་འབབ་མོད་ཀྱང་སེམས་ཅན་དེ་ཉིད་ཀྱིས་ནི་མི་བཟོད་པར་ཡོད་ལ། དེས་བདག་ལ་སེལ་བར་མ་བཅོལ་ཡང་བདག་གིས་དེའི་སྡུག་སྔལ་བསལ་ན་དེ་དགའ་བ་མཐའ་ཡས་པ་འཐོབ་ཅིང་རྒྱུ་དེས་དགེ་བ་ཆེར་སྐྱེད་པར་གདོན་མི་ཟ་བའི་ཕྱིར། དེས་ན་གཞན་མི་བཟོད་པའི་སྡུག་(༢༩༥ན)སྔལ་ཅན་དེ་སྙིང་རྗེའི་གནས་ཡིན་པས་དེའི་སྡུག་སྔལ་སེལ་བར་རིགས་སོ། །

			དེ་རིགས་པས་སྒྲུབ་པའི་ཕྱིར། གཞན་གྱི་ན་བའི་སྡུག་སྔལ་ལྟ་བུ་ཆོས་ཅན། བདག་གིས་བསལ་བར་བྱ་བ་ཡིན་སྟེ། རང་གཞན་ལ་མི་ཕན་པའི་སྡུག་སྔལ་ཡིན་པའི་ཕྱིར། དཔེར་ན་བདག་གི་ཚེར་མ་ཟུག་པའི་སྡུག་སྔལ་བཞིན་ནོ། །

			ཡང་སེམས་ཅན་གཞན་ཆོས་ཅན། བདག་གིས་ཕན་བདེ་སྒྲུབ་པར་བྱ་བ་ཡིན་སྟེ། སེམས་ཅན་ཡིན་པའི་ཕྱིར། དཔེར་ན་བདག་ལུས་ལ་ཕན་བདེ་སྒྲུབ་པ་བཞིན་ནོ། །ཞེས་སྒྲུབ་ངག་ཡང་དག་བཀོད་ནས་དེའི་ཁྱབ་པ་སྒྲུབ་པའི་ཕྱིར། ཐམས་ཅད་རང་ལ་བདེ་བ་འདོད་ཅིང་སྡུག་སྔལ་མི་འདོད་པར་མཚུངས་པར་ནི་ངེས་སླ་ལ། དེ་ལྟ་ན་བདག་གཞན་བདེ་འདོད་ཏུ་མཚུངས་པར་ཤེས་ནས་གཞན་ལ་བདེ་བ་མི་སྒྲུབ་པ་འགལ་ཞིང་སྡུག་སྔལ་མི་འདོད་པར་མཚུངས་པར་ཤེས་ནས་གཞན་གྱི་སྡུག་སྔལ་མི་སེལ་བ་འགལ་ལོ། །

			གལ་སྟེ་གཞན་གྱི་སྡུག་སྔལ་སེལ་མི་དགོས་ཏེ་བདག་ལ་ད་ལྟ་མི་གནོད་པའི་ཕྱིར་སྙམ་ན། འོ་ན་བདག་གི་མ་འོངས་པའི་ངན་སོང་གི་སྡུག་སྔལ་སྲུང་བའི་ཕྱིར་སྡིག་པ་སྤོང་བ་ཡང་མི་རིགས་པར་ཐལ་སྟེ། དེས་བདག་ལ་ད་ལྟར་མི་གནོད་པའི་ཕྱིར་རོ། །

			གལ་སྟེ་མ་འོངས་པའི་སྡུག་སྔལ་དེས་བདག་ལ་ད་ལྟར་མི་གནོད་ཀྱང་མ་འོངས་པ་ན་བདག་ཉིད་ཀྱིས་མྱོང་བས་སྲུང་རིགས་སོ་སྙམ་ན། བདག་ནི་འདས་མ་འོངས་ད་ལྟར་ཐམས་ཅད་ན་གཅིག་དུ་བདེན་ནོ་སྙམ་པ་འདི་ནི་ཕྱིན་ཅི་ལོག་གི་རྣམ་རྟོག་ཆེན་པོ་ཡིན་སྟེ། འདི་ལྟར་བདག་ནི་སྐྱེའོ་ཞེས་འཛིན་པ་སྐྱེ་བའི་དུས་ཀྱི་བདག་འཛིན་དེ་སྐད་ཅིག་དེ་ཉིད་ཏུ་འགག་ལ། དེ་ནས་རིང་ཞིག་ན་བདག་ནི་དར་ལ་བབ་པའོ་ཞེས་དང་། དེ་ཡང་འགགས་ནས་བདག་ནི་རྒས་པའོ་ཞེས་དང་། དེ་འགགས་ནས་བདག་ནི་འཆིའོ་སྙམ་པ་དག་རིམ་པར་སྐྱེ་མོད་ཀྱི། བདག་འཛིན་དེ་དག་སྔ་མ་སྔ་མ་འགགས་ནས་ཕྱི་མ་ཕྱི་མ་སྐྱེ་བར་མཐོང་(༢༩༥བ)བས་བདག་འཛིན་གཅིག་མ་ཡིན་པར་མངོན་སུམ་གྱིས་མྱོང་བའི་ཕྱིར་དང༏བདག་དུ་བཟུང་བྱའི་ལུས་སེམས་ཀྱང་སྐྱེས་མ་ཐག་པ་ན་སེམས་མི་གསལ་ལུས་ཉམ་ཆུང༏དར་ལ་བབ་པ་ན་སེམས་གསལ་ཞིང་ལུས་མཁྲེགས༏རྒན་པོའི་ཚེ་གཉི་ག་མཐུ་ཆུང༏འཆི་བའི་ཚེ་གཉི་གའི་སྟོབས་ཉམས་པས་ཕྱི་མའི་ཚེ་སྔ་མའི་གནས་སྐབས་འགག་པར་མངོན་སུམ་གྱིས་མྱོང་བས་ལུས་སེམས་མི་རྟག་པར་རང་གིས་མངོན་སུམ་གྱིས་ངེས་པའི་ཕྱིར་རོ། །

			གཞན་ཡང་རང་གིས་རང་གི་སྡུག་སྔལ་སེལ་རིགས་ཀྱི་གཞན་གྱིས་སྡུག་སྔལ་སེལ་མི་དགོས་སོ་སྙམ་ན། འོ་ན་མིག་དུ་རྡུལ་སོང་བའི་རྡུལ་ལག་པས་སེལ་མི་རིགས་པའམ། རྐང་པ་ལ་ཚེར་མ་ཟུག་པ་ན་རྐང་པ་ཉིད་ཀྱིས་འབྱིན་པར་རིགས་ཀྱི་ལག་པས་འབྱིན་མི་རིགས་པ་དང༏བུའི་སྡུག་སྔལ་བུ་ཉིད་ཀྱིས་སེལ་བ་ལས་མས་སེལ་མི་རིགས་པ་ལྟ་བུ་མཐའ་ཡས་པར་ཐལ་ལོ། །

			གལ་སྟེ་དེ་དག་དཔྱད་ན་མི་རིགས་ཀྱང་བདག་དང་བདག་གིར་འཛིན་པ་གོམས་པ་ལས་བྱུང་བའི་ཕྱིར་གནས་སྐབས་སུ་མི་འགལ་ལོ་སྙམ་ན། བདག་ནི་ཀུན་རྫོབ་ཉིད་ཏུའང་གང་ནའང་ཡོད་པ་མིན་པས་བདག་དང་བདག་གིར་འཛིན་པ་དེ་ཉིད་མི་རིགས་ཏེ་སྤང་དགོས་སོ། །

			གལ་སྟེ་བདག་ལུས་སོ་སོ་བ་སོགས་ལ་དཔྱད་ན་མེད་ཀྱང་ལུས་ཀྱི་ཚོགས་པ་དང་རྒྱུན་ཙམ་བདག་ཡིན་ནོ་སྙམ་ན་རྒྱུན་ཉིད་མི་འགྲུབ་སྟེ་གྲོག་མ་མང་པོ་འགྲོ་བ་ལ་གྲོག་མའི་ཕྲེང་བ་ཞེས་བཏགས་ཀྱང་དེ་རྣམས་གྲོག་མའི་རྒྱུན་གཅིག་མ་ཡིན་པའི་ཕྱིར་དང་། གློག་ཡང་ཡང་འབྱུང་བ་ལ་གློག་གི་རྒྱུན་དང་ཕྲེང་བར་བཏགས་ཀྱང་དེ་ནི་བར་མུན་ནག་གིས་ཆོད་ཅིང་ཕྱི་མ་སྐྱེ་བའི་ཕྱིར་རྒྱུན་དུ་གནས་པ་མེད་ལ། འདུས་བྱས་གཞན་ལ་རྒྱུན་དུ་རྟོག་པ་ཡང་སྔ་ཕྱི་མཚམས་མ་ཕྱེད་འཇུག་པ་མྱུར་བས་འགྲེལ་བར་འཁྲུལ་པ་ཁོ་ན་ཡིན་གྱི། ཆོས་འདི་རྣམས་ནི་སྐད་ཅིག་སྐད་ཅིག་དུ་ཟད་སྟེ་སྔ་ཕྱི་རེག་ཅིང་འབྲེལ་པ་མེད་ལ། སྐད་ཅིག་དེ་ཉིད་ཀྱང་(༢༩༦ན)གང་དུ་ཡང་གནས་པ་མེད་ཏོ། །

			ཚོགས་པ་ཡང་བརྫུན་པ་ཁོ་ན་སྟེ་གོ་སྐབས་ཉེ་བ་ལས་བཏགས་པར་ཟད་ཀྱི་རེ་རེ་ཞིང་དཔྱད་ན་རྡུལ་ཕྲ་རབ་དང་། དེ་ཡང་ཕྱོགས་ཆས་དཔྱད་ན་རྡུལ་དུ་ཡང་མི་གནས་པའི་ཕྱིར་རོ།།

			དེས་ན་སེམས་ཅན་ཐམས་ཅད་ཀྱི་སྡུག་སྔལ་ཟློག་མི་རིགས་སོ་ཞེས་བརྩད་པར་བྱར་མེད་སྟེ་བདག་གི་སྡུག་སྔལ་ཟློག་པར་བྱེད་ན་ཐམས་ཅད་ཀྱི་སྡུག་བསྔལ་ཟློག་རིགས་ལ་གཞན་གྱི་མི་ཟློག་ན་བདག་གི་ཡང་མི་ཟློག་པར་རིགས་སོ། །

			གལ་སྟེ་བདག་གི་སྡུག་སྔལ་ཟློག་ན་སྙིང་རྗེ་སྒོམ་མི་རིགས་ཏེ་སྙིང་རྗེ་ནི་སྡུག་སྔལ་ཡིན་པའི་ཕྱིར་ཞེ་ན། སེམས་ཅན་གྱི་སྡུག་སྔལ་ཕ་མཐའ་ཡས་པ་ལ་བསམས་ན་ཇི་ལྟར་སྙིང་རྗེ་སྡུག་བསྔལ་མང་སྟེ་སྙིང་རྗེ་སྡུག་སྔལ་ག་ལ་ཡིན་སྟེ་བདེ་བར་ཡང་རིགས་ལ། སྤྱིར་སྡུག་སྔལ་(༢༩༦བ)ཡིན་ཡང་རང་གི་ད་ལྟའི་སྡུག་སྔལ་ཙམ་ཞིག་གིས་མ་འོངས་པའི་སྡུག་སྔལ་མང་པོ་མེད་པར་འགྱུར་བའམ་རང་གི་སྡུག་སྔལ་གྱིས་གཞན་མང་པོའི་སྡུག་སྔལ་ཟད་པར་འགྱུར་ན་སྡུག་སྔལ་དེ་ངེས་པར་སྒྲུབ་དགོས་ལ། གཞན་གྱི་ད་ལྟའི་སྡུག་སྔལ་ཆུང་ངུས་མ་འོངས་པའི་སྡུག་སྔལ་ཆེན་པོ་སེལ་ནུས་ན་སྡུག་སྔལ་དེ་གཞན་ལ་ཡང་ངེས་པར་སྐྱེད་དགོས་ཏེ་སྨན་དཔྱད་ཀྱི་དཔེས་སྡུག་སྔལ་དང་ལེན་གྱི་བཟོད་པར་བཤད་པ་བཞིན་ནོ། །

			དེས་ན་སྔོན་དེ་བཞིན་གཤེགས་པ་རིན་ཆེན་པད་ཟླ་མངོན་པར་འཕགས་པའི་བསྟན་པའི་རྙིགས་མ་ལ་དམིགས་པར་ལྟ་བའི་དགེ་སྦྱོང་དང་བྲམ་ཟེས་གང་སྟེ་བྱང་ཆུབ་སེམས་དཔའ་བདུན་སྟོང་རྒྱལ་པོའི་ཕོ་བྲང་འཁོར་ནས་བསྐྲད་སྟེ་ནགས་ཚལ་ཀུན་དུ་བཟང་པོར་གནས་ཅིང་དེ་དག་གི་བླ་མ་ཆོས་སྨྲ་བ་དགེ་སློང་མེ་ཏོག་ཟླ་མཛེས་ལས་དམ་པའི་ཆོས་ཉན་ཏོ། །དེའི་ལྷའི་མིག་གིས་བལྟས་ན་སངས་རྒྱས་ཀྱི་ཞིང་སྣ་ཚོགས་ནས་སེམས་ཅན་དགེ་རྩ་བསགས་པ་ཁྲག་ཁྲིག་མང་པོ་རྒྱལ་པོ་དཔའ་བས་བྱིན་གྱི་ཕོ་བྲང་འཁོར་དུ་མིར་སྐྱེས་ཏེ་དེ་དག་རང་ལས་ཆོས་ཉན་པ་བརྙེད་ན་ཕྱིར་མི་ལྡོག་པ་འཐོབ་ལ་མ་རྙེད་ན་ལྡོག་པར་མཐོང་ཞིང་དེར་ཕྱིན་ན་རང་གི་སྲོག་གི་བར་ཆད་ཏུ་ཡང་འགྱུར་ལ་རྒྱལ་པོ་ཡང་དམྱལ་བར་ལྟུང་བར་ཤེས་མོད་ཀྱི་དེ་ལ་མ་བལྟས་པར་སྙིང་རྗེས་དེར་ཞུགས་ཏེ་ཉིན་དྲུག་གི་བར་དུ་གྲོང་དང་ལྗོངས་དང་ཕོ་བྲང་འཁོར་དུ་ཆོས་བསྟན་པས་སྲོག་ཆགས་མཐའ་ཡས་པ་ཕྱིར་མི་ལྡོག་པར་བཀོད་ཅིང་ཟས་ཀྱི་བྱ་བ་མེད་པར་མཚན་མོ་ནི་དབུ་སྐྲ་དང་སེན་མོའི་མཆོད་རྟེན་གྱི་དྲུང་དུ་འགྲེང་བས་དུས་འདའ། ཉིན་བདུན་པ་ལ་རྒྱལ་པོ་དེ་བུ་དང་བུ་མོ་ལྔ་བརྒྱ་རེ་དང་བཙུན་མོའི་འཁོར་དང་དཔུང་ཚོགས་སུ་བཅས་ཏེ་སྐྱེད་ཚལ་དུ་འགྲོ་བ་ན་རྒྱལ་པོའི་འཁོར་རྣམས་ཀྱིས་བྱང་ཆུབ་སེམས་དཔའ་ཤིང་དྲུང་དུ་འཁོད་པ་ལ་སྐྱེ་བོའི་ཚོགས་ཆོས་ཉན་པ་མཐོང་མ་ཐག་དད་པའི་(༢༩༧ན)དབང་པོ་བརྟས་ཅིང་ཕལ་ཆེར་ཕྱིར་མི་ལྡོག་པར་ཡང་གྱུར་སྟེ་གཞོན་པ་ལས་བབས་ནས་ཆོས་ཉན་པ་ཐོང་བས་རྒྱལ་པོས་དེ་ཤིན་དུ་གཟུགས་མཛེས་པ་དང་བདག་ཉིད་ལས་གཞན་པའི་སྲོག་ཆགས་ཐམས་ཅད་ཀྱིས་བླ་མར་བྱས་པ་མཐོང་བས་འདིས་བདག་གི་རྒྱལ་སྲིད་འཕྲོག་གོ་སྙམ་ནས་གསོད་པར་བསྒོས་པ་རང་གི་བུ་དག་གིས་ཟློག་པས་དེ་བས་ཀྱང་ཁུ་འཕྲིག་ཟོས་ཏེ་གཤེད་མ་དགའ་བྱེད་ལ་བསྒོས་ཏེ་དེས་ཡན་ལག་དང་ཉིང་ལག་བཏུབས་པ་ན་འོ་མའི་རྒྱུན་བབ༏བཅད་མཚམས་ནས་འོད་ཟེར་མཐའ་ཡས་པས་འཇིག་རྟེན་སྣང་བར་བྱས་ཏེ་སླར་དེ་ཉིད་ཏུ་ནུབ། རྒྱལ་པོ་ཞག་བདུན་སྐྱེད་ཚལ་དུ་གནས་ཀྱང་སྡིག་པའི་ལས་བྱས་པའི་ཕྱིར་དགའ་བ་མ་ཐོབ་ནས་སླར་ལོག་པ་ན་དེའི་ས་གཞི་མེ་ཏོག་གི་ཆར་གྱིས་གཡོག་ཞིང་ལུས་གསེར་གྱི་ཁ་དོག་མ་ཉམས་ལ་སྐྱེས་བུ་ཆེན་པོའི་མཚན་སྣང་བ་མཐོང་བས་འདི་ནི་ཕྱིར་མི་ལྡོག་པར་ངེས་ཏེ་བདག་གིས་མི་བཟད་པའི་ལས་བྱས་སོ་སྙམ་པའི་མོད་ལ་ལྷ་རྣམས་ཀྱིས་དེ་དེ་བཞིན་ནོ་ཞེས་བརྗོད་ཅིང་བྱང་ཆུབ་སེམས་དཔའ་བདུན་སྟོང་པོ་ཡང་ལྷགས་ཏེ་དེའི་ཡོན་ཏན་བརྗོད་པས་རྒྱལ་པོ་མི་བཟད་པར་འགྱོད་སྟེ་ཙནྡ་ནའི་མེས་གདུང་སྦྱངས། རིན་པོ་ཆེའི་མཆོད་རྟེན་བྱས་ཏེ་མཆོད་པ་ཆེར་བྱས་ཉིན་རེ་དུས་གསུམ་དུ་བཤེགས་པ་བྱས་ཀྱང་ཤི་ནས་ངན་སོང་སུ་སོང་ལ། རྒྱལ་པོ་དེ་སྟོན་པ་ཉིད་དང་ཆོས་སྨྲ་བ་དེ་ཟླ་འོད་གཞོན་ནུར་གྱུར་པ་ཡིན་པར་ཟླ་བ་སྒྲོན་མར་གསུངས་སོ། །དེས་ན་ཆོས་སྨྲ་བ་དེས་གཞན་མང་པོའི་སྡུག་སྔལ་ཟད་པར་བྱ་བའི་ཕྱིར་རང་དུས་མིན་དུ་འཆི་བའི་སྡུག་སྔལ་ལ་མ་འཛེམས་པ་ལྟར་དོན་ཆེན་པོ་མཐོང་ན་དེ་ལྟ་བུར་བསྒྲུབ་པར་བྱ་དགོས་སོ། །

			དེ་ལྟར་ཀུན་རྫོབ་ཏུ་བདག་གཞན་མཉམ་པ་དང་དོན་དམ་དུ་བདག་གཞན་མི་དམིགས་པ་འདི་གོམས་ན་རང་གི་སྡུག་སྔལ་ལ་ཇི་མི་སྙམ་པར་(༢༩༧བ)སྙིང་རྗེས་གཞན་གྱི་སྡུག་བསྔལ་སེལ་བའི་ཆེད་ཏུ་མནར་མེད་པར་ཡང་དགའ་བས་འཇུག་ལ། གཞན་གྲོལ་བ་དང་བདེ་བ་དེའི་དགའ་བས་བདག་ཉིད་ཚིམ་སྟེ་དེ་ཁོ་ན་སྒྲུབ་ཀྱི་ཉན་རང་གི་ཐར་པ་ལག་ཐིལ་དུ་འོངས་ཀྱང་ཐོབ་པར་མི་བྱེད་ཏོ། །དེ་ལྟར་ཤིན་དུ་ཡང་རིགས་ཏེ་སུ་ཡང་སྒྲོལ་བར་མི་བྱེད་པའི་གྲུ་ལ་སྙིང་པོ་མེད་པ་ལྟར་རང་ཉིད་གཅིག་བུའི་ཐར་པ་ནི་སྙིང་རྗེ་ཅན་གྱི་མདུན་ན་ངོ་ཚ་བའི་གནས་ཡིན་པའི་ཕྱིར་རོ། །དེ་ལྟར་ཉིན་རེས་ཀྱང་སེམས་ཅན་མཐའ་ཡས་པ་སྒྲོལ་བར་བྱེད་ཀྱང་གཞན་དོན་ལ་དགའ་བ་དང་གོམས་པས་འཇུག་པར་ཟད་ཀྱི། བདག་གིས་བྱའོ་ཞེའམ། བྱས་སོ་ཞེས་རློམ་སེམས་དང་ངོ་མཚར་དུ་འཛིན་པ་མེད་ལ། དེ་དག་ལས་ལན་དང་སྙན་ཚིག་མི་འདོད་ཅིང་ཐ་ན་འབྲས་བུ་བྱང་ཆུབ་ལ་ཡང་རེ་བ་མེད་སྟེ་ཆོས་ཐམས་ཅད་བྱང་ཆུབ་ལས་མི་གཡོ་བར་ཤེས་པའི་ཕྱིར་རོ། །དེས་ན་བདག་ཉིད་མི་སྙན་པའི་ཚིག་ཆུང་ངུ་ལས་ཀྱང་སྲུང་བ་ལྟར་སེམས་ཅན་ཐམས་ཅད་ཀྱང་བདག་བཞིན་དུ་སྡུག་སྔལ་ལས་སྲུང་ཞིང་ཕན་བདེ་བསྒྲུབ་པར་བྱའོ། །

			འདིར་བི་བྷུ་ཏིས།

			སྡུག་སྔལ་ཡིན་པའི་ཕྱིར་གཞོམ་བྱ་ཡིན་སྟེ། བདག་གི་སྡུག་སྔལ་བཞིན། གཞན་རྒྱུད་ལ་བྱུང་བའང་སྡུག་སྔལ་ཡིན་ནོ་ཞེས་པ་རང་བཞིན་གྱིརྟགས་བཀོད། ཁྱབ་སྟེ། སྡུག་སྔལ་དུ་གྲུབ་པའི་ཕྱིར། རྟགས་མ་ངེས་པ་མ་ཡིན་སྟེ་རང་གི་སྡུག་སྔལ་ཡང་གཞོམ་བྱ་མ་ཡིན་པར་ཐལ་བའི་ཕྱིར། སེམས་ཅན་ཡིན་པའི་ཕྱིར་རྗེས་སུ་བཟུང་བྱ་ཡིན་སྟེ། བདག་ཉིད་བཞིན། གཞན་དག་ཀྱང་སེམས་ཅན་ཡིན་ནོ། །

			ཞེས་ཁྱབ་རྟགས་སྔ་མ་ལྟར་བསྒྲུབས་སོ། །

			འདི་ལྟར་སྐྱེ་བའང་གཞན་ཡིན་སྟེ། སོགས་ལ་ཀླུའི་ཞབས་ཀྱིས།

			ཁ་དོན་མར་མེ་མེ་ལོང་རྒྱ། །

			མེ་ཤེལ་སྐྱུར་དང་བྲག་ཆ་དག །

			དེ་ལ་བརྟེན་བྱུང་འཕོས་པ་ཡིན། །

			ཞེས་དྲངས་ཅིང་། ཕྲེང་བ་དམག་ལ་སོགས་བཞིན་བརྫུན། །ཞེས་པ་ལ། གྲོག་མ་ལ་སོགས་པ་སྔ་ཕྱི་ཁོ་ན་(༢༩༨ན)ཡོད་ཀྱི་དེ་ལས་གཞན་ཕྲེང་བ་མེད་ལ། རྟ་དང་གླང་པོ་ལ་སོགས་པ་ཁོ་ན་ཡོད་ཀྱི་དེ་ལས་གཞན་དམག་མེད་ཏོ། །དེ་བས་ན་རྒྱུན་ཡིན་པ་དེ་ལྟར་མེད་སྟེ་བདག་ལ་སོགས་པ་མེད་པས་སྡུག་སྔལ་གང་གི་ཡིན་པ་དེ་མེད་ཏོ། །ཞེས་སྦྱར་རོ། །

			དཀའ་འགྲེལ་ཆུང་ངུ་ལས་ནི།

			བདག་དུ་འཛིན་པས་འཇུག་ཞེ་ན། །སོགས་ལ་ཉན་ཐོས་པ་དག་འདི་སྙམ་དུ་དོན་དམ་པར་བདག་མེད་པས་ལག་པའི་སྡུག་སྔལ་ཡང་ལག་པ་ཉིད་ཀྱིས་བསལ་བྱ་མིན་ན་རྐང་པའི་སྡུག་སྔལ་ལག་པས་སེལ་བ་ལྟ་ག་ལ་རིགས། དེས་ན་དཔེ་མ་གྲུབ་བོ་སྙམ་ན། བདག་གཞན་མི་རིགས་གང་ཡིན་དེ། །ཅི་ནུས་པར་ནི་སྤང་བྱ་ཉིད། །ཅེས་བདག་འཛིན་མི་རིགས་ན་རང་གི་བདག་འཛིན་སྤོང་བ་ལྟར་གཞན་རྒྱུད་ཀྱི་བདག་འཛིན་ཡང་སྤང་དགོས་སྟེ་ང་དང་གཞན་གྱི་རྣམ་པར་མ་ཆད་ཀྱང་མི་རིགས་པ་ཙམ་གྱིས་སྤང་བྱ་ཡིན་པའིཕྱིར་རོ། །ཞེས་སྦྱར་རོ། །

			ས་བཟང་པས། བདག་གིས་གཞན་གྱི་སྡུག་བསྔལ་བསལ། །སོགས་ཤློ་ཀ་གཅིག་གིས་རྟགས་བཀོད། གང་ཚེ་བདག་དང་གཞན་གཉི་གཞེས་པའི་ཤློ་ཀས་རྟགས་གཉིས་པའི་ཁྱབ་པ་བསྒྲུབས། ལྷག་མས་རྟགས་དང་པོའི་ཁྱབ་པ་བསྒྲུབས་པར་སྦྱར་རོ། །

			གཉིས་པ་བདག་གཞན་བརྗེ་བ་སྒོམ་པ་ལ་གསུམ། བརྗེ་ནུས་པར་བསྟན་པ། སྒོམ་ཚུལ་མདོར་བསྟན། དེ་རྒྱས་བཤད་ཏོ། །

			དང་པོ་ནི།

			གོམས་པ་ཡིས་ནི་གཞན་དག་གི། །

			ཁུ་བ་ཁྲག་གི་ཐིགས་པ་ལ། །

			དངོས་པོ་མེད་པར་གྱུར་ཡང་ནི། །

			བདག་གོ་ཞེས་ནི་ཤེས་པ་ལྟར། །

			དེ་བཞིན་གཞན་གྱི་ལུས་ལ་ཡང་། །

			བདག་ཞེས་ཅི་ཡི་ཕྱིར་མི་བཟུང་། །

			བདག་གི་ལུས་ནི་གཞན་དག་དུའང་། །

			བཞག་པ་དེ་ལྟར་དཀའ་བ་མེད། །

			ཅེས་གསུངས་ཏེ། རྒྱ་བོད་ཀྱི་འགྲེལ་པ་ཐམས་ཅད་ཏུ་འདི་བདག་གཞན་མཉམ་པའི་དོན་བསྡུར་སྦྱར་མོད་ཀྱང་འདི་གཙོ་བོར་བརྗེ་ནུས་པའི་རྒྱུ་མཚན་སྟོན་ལ། དེ་བཞིན་གཞན་(༢༩༨བ)གྱི་ལུས་ལ་ཡང་། །བདག་ཞེས་ཅི་ཡི་ཕྱིར་མི་བཟུང་། །ཞེས་པ་འདིས་བདག་གཞན་བརྗེ་བར་དངོས་སུ་བསྟན་ཞིང་། བདག་གི་ལུས་འདི་གཞན་དག་དུའང་། །བཞག་པ་ད་ལྟར་དཀའ་བ་མེད། །ཅེས་པ་འདི་ནི་འཆད་པར་འགྱུར་བའི། དམན་སོགས་བདག་དུ་བྱས་པ་དང་། །གཞན་ཉིད་ཏུ་ནི་བདག་བྱས་ནས། །ཅེས་གཉེན་པོའི་འགྲན་སེམས་ང་རྒྱལ་ཕྲ་དོག་སྒོམ་པ་རྣམས་ཀྱི་ས་བོན་དུ་གནས་པའི་ཕྱིར་བདག་གིས་འདི་ལྟར་སྦྱར་བ་ཡིན་ནོ། །

			འདི་གཉིས་ཀྱི་ནི་ཁྱད་པར་ལྟོས། །

			བདག་བདེ་གཞན་གྱི་སྡུག་སྔལ་དག །

			ཡང་དག་བརྗེ་བར་མ་བྱས་ན། །

			སངས་རྒྱས་ཉིད་ཏུ་མི་འགྲུབ་ཅིང་། །

			འཁོར་བ་ན་ཡང་བདེ་བ་མེད། །

			འཇིག་རྟེན་ཕ་རོལ་ཕར་ཞོག་གི། །

			བྲན་གཡོག་ལས་མི་བྱེད་པ་དང་། །

			རྗེ་དཔོན་རྔན་པ་མི་སྟེར་བའི། །

			ཚེ་འདིའི་དོན་ཡང་འགྲུབ་མི་འགྱུར། །

			མཐོང་དང་མ་མཐོང་བདེ་འགྲུབ་པའི། །

			ཕུན་སུམ་བདེ་སྐྱིད་ཡོངས་བོར་ཞིང་། །

			གཞན་ལ་སྡུག་སྔལ་བྱས་པའི་རྒྱུས། །

			རྨོངས་རྣམས་སྡུག་སྔལ་མི་བཟད་ལེན། །

			འཇིག་རྟེན་དག་ན་འཚེ་བ་གང་ཡོད་དང་། །

			འཇིགས་དང་སྡུག་སྔལ་ཇི་སྙེད་ཡོད་གྱུར་པ། །

			དེ་ཀུན་བདག་དུ་འཛིན་པ་ལས་གྱུར་ན། །

			བདག་ཉིད་ཡོངས་སུ་མ་བཏང་ན། །

			སྡུག་སྔལ་སྤོང་བར་མི་ནུས་ཏེ། །

			ཇི་ལྟར་མེ་ནི་མ་བཏང་ན། །

			ཧྲེག་པ་སྤོང་བར་མི་ནུས་བཞིན་། །

			ཞེས་གསུངས་ཏེ། དང་པོ་ལྔས་བདག་གཞན་མ་བརྗེས་པའི་སྐྱོན་དང་བརྗེས་པའི་ཡོན་ཏན་སྣྲེལ་ཞིར་བཤད། དྲུག་པས་མ་བརྗེས་ན་སངས་རྒྱས་མི་འགྲུབ་(༣༠༠ན)པར་བསྟན། 

			བདུན་པས་རྣམ་གསལ་གྱི་དཔེ་བཤད། བརྒྱད་པས་གཞན་ལ་གནོད་པའི་འབྲས་བུ་བསྟན། ཐ་མ་གཉིས་ཀྱིས་རྩ་བ་བདག་འཛིན་དོར་བྱར་བསྟན་ཏོ། །

			བཞི་པ་བརྗེ་ཚུལ་དངོས་ལ། བསྟན། བཤད་གཉིས།

			དང་པོ་ནི།

			དེ་ལྟས་བདག་གནོད་ཞི་བ་དང་། །

			གཞན་གྱི་སྡུག་སྔལ་ཞི་བྱའི་ཕྱིར། །

			བདག་ཉིད་གཞན་ལ་བཏང་བྱ་དང་། །

			གཞན་རྣམས་བདག་དུ་བཟུང་བྱར་བྱ། །

			བདག་ནི་གཞན་གྱི་དབང་གྱུར་ཞེས། །

			ཡིད་ཁྱོད་ངེས་པར་ཤེས་གྱིས་ལ། །

			སེམས་ཅན་དོན་དུ་མ་གཏོགས་པ། །

			ད་ནི་ཁྱོད་ཀྱིས་གཞན་མི་བསམ། །

			གཞན་དབང་མིག་ལ་སོགས་པ་ཡིས། །

			རང་དོན་སྒྲུབ་པ་རིགས་མ་ཡིན། །

			དེ་ཡི་མིག་ལ་སོགས་པ་ཡིས། །

			དེ་ལ་ལོག་པར་བྱ་མི་རིགས། །

			དེས་ན་སེམས་ཅན་གཙོར་བྱས་ཏེ། །

			བདག་གི་ལུས་ལ་ཅི་མཐོང་བ། །

			དེ་དང་དེ་ནི་ཕྲོགས་ནས་ཀྱང་། །

			གཞན་དག་ལ་ནི་ཕན་པར་སྤྱོད། །

			ཅེས་གསུངས་ཏེ། དང་པོས་སྤྱིར་བསྟན། གཉིས་པས་བྱེ་བྲག་དུ་བསམ་པས་བརྗེ་ཚུལ་དང་། གཉིས་ཀྱིས་སྦྱོར་བས་སྒྲུབ་ཚུལ་མདོར་བསྟན་པའོ། །

			གཉིས་པ་རྒྱས་བཤད་ལ་བཞི། སེམས་ཅན་གཞན་བདག་དུ་བྱས་ནས་ལུས་སེམས་ལ་ཕྲ་དོག་དང་འགྲན་སེམས་དང་ང་རྒྱལ་སྒོམ་པ། བདག་འཛིན་རང་སོར་བཞག་ནས་བདག་གཞན་བརྗེ་བ། གཉེན་པོ་ལ་བདག་དུ་བྱས་ནས་སེམས་ཚར་བཅད་པ། ལུས་ལ་ཆགས་པ་ཉེས་པའི་འབྱུང་གནས་སུ་བསྟན་པའོ། །

			དང་པོ་ལ་ཡང་། བསྟན། བཤད་གཉིས་ཀྱི།

			དང་པོ་ནི།

			དམན་སོགས་བདག་དུ་བྱས་པ་དང་། །

			གཞན་ཉིད་ཏུ་ནི་བདག་བྱས་ནས། །

			རྣམ་རྟོག་མེད་པའི་སེམས་ཀྱིས་སུ། །

			ཕྲ་དོག་དང་ནི་ང་རྒྱལ་སྒོམ། །ཞེས་སོ། །

			གཉིས་པ་རྒྱས་བཤད་ལ་གསུམ། སེམས་ཅན་རྣམས་བདག་དུ་བྱས་ནས་གཞན་ལུས་སེམས་ལ་ཕྲ་དོག་སྒོམ་པ། (༣༠༠བ)སེམས་ཅན་རྣམས་བདག་དུ་བྱས་ནས་གཞན་ལུས་སེམས་ལ་འགྲན་སེམས་སྒོམ་པ། སེམས་ཅན་རྣམས་བདག་དུ་བྱས་ནས་གཞན་ལུས་སེམས་ལ་ང་རྒྱལ་སྒོམ་པའོ། །

			དང་པོ་ནི།

			འདི་ནི་བཀུར་བྱས་བདག་ནི་མིན། །

			འདི་བཞིན་བདག་གིས་མ་རྙེད་ཅིང་། །

			འདི་ནི་བསྟོད་བྱས་བདག་ལ་སྨོད། །

			འདི་བདེ་བདག་ནི་སྡུག་སྔལ་ལ། །

			བདག་ནི་ལས་རྣམས་བྱེད་པ་དང་། །

			འདི་ནི་བདེ་བ་ཉིད་ཏུ་གནས། །

			འདི་ནི་འཇིག་རྟེན་ལ་ཆེ་དང་། །

			བདག་དམན་ཡོན་ཏན་མེད་པར་གྲགས། །

			ཡོན་ཏན་མེད་པས་ཅི་ཞིག་བྱ། །

			བདག་ཀུན་ཡོན་ཏན་ལྡན་པ་ཉིད། །

			གང་བས་དེ་དམན་དེ་ཡོད་ཅིང་། །

			གང་བས་བདག་མཆོག་དེ་ཡང་ཡོད། །

			ཚུལ་ཁྲིམས་ལྟ་བས་རྒུད་སོགས་ནི། །

			ཉོན་མོངས་སྟོབས་ཀྱིས་བདག་དབང་མིན། །

			ཅི་ནུས་བདག་གིས་གསོ་དགོས་ཏེ། །

			གནོད་པའང་བདག་གིས་དང་དུ་བླང་། །

			འོན་སྟེ་བདག་འདིའི་གསོ་བྱ་མིན། །

			ཅི་ཕྱིར་བདག་ལ་བརྙས་པ་བྱེད། །

			བདག་ལ་དེ་ཡི་ཡོན་ཏན་གྱིས། །

			ཅི་བྱ་འདི་བདག་ཡོན་ཏན་ཅན། །

			ངན་འགྲོ་གདུག་པའི་ཁར་གནས་པའི། །

			འགྲོ་ལ་སྙིང་རྗེ་མེད་པར་འདི། །

			ཕྱིར་ལ་ཡོན་ཏན་རློམ་པ་ཡིས། །

			མཁས་པ་དག་ལ་རྡོ་བར་འདོད། །

			ཅེས་གསུངས་ཏེ། བདག་ཀུན་ཡོན་ཏན་ལྡན་པ་ཉིད། །ཅེས་པ་ཡན་གྱིས་ལུས་སེམས་ལ་རྙེད་བཀུར་དང༏གྲགས་པ་བྱུང་བ་ལ་བདག་སེམས་ཅན་གྱིས་མི་བཟོད་པ་སྒོམ་པ་དང་། ཅི་ཕྱིར་བདག་ལ་བརྙས་པ་བྱེད། །ཀྱི་བར་དུ་ལུས་སེམས་ཀྱིས་བརྙས་པ་བྱས་པ་བདག་སེམས་ཅན་གྱིས་མི་བཟོད་པ་དང་། ལྷག་མས་ལུས་སེམས་ཀྱིས་རྡོ་བ་བདག་སེམས་ཅན་གྱིས་མི་བཟོད་པ་སྒོམ་པའོ། །

			གཉིས་པ་ནི།

			བདག་དང་མཉམ་གཞན་ལ་བལྟས་ནས། །

			གང་གིས་རང་ནི་ལྷག་བྱའི་ཕྱིར། །

			བདག་གི་རྙེད་དང་བཀུར་སྟི་ནི། །

			རྩོད་པ་ཡིས་ཀྱང་ངེས་པར་སྒྲུབ། །

			ཅི་ནས་བདག་(༣༠༡ན)གི་ཡོན་ཏན་ནི། །

			འཇིག་རྟེན་ཀུན་ལ་གྲགས་པ་དང་། །

			གཞན་ཡང་འདི་ཡི་ཡོན་ཏན་གང་། །

			སུས་ཀྱང་ཐོས་པར་མི་འགྱུར་བྱ། །

			བདག་གི་སྐྱོན་ཡང་སྦ་བྱ་ཞིང་། །

			བདག་ནི་མཆོད་འགྱུར་འདི་ལ་མིན། །

			བདག་དེང་རྙེད་པ་ལེགས་བརྙེད་ཅིང་། །

			བདག་ནི་བཀུར་འགྱུར་འདི་ལ་མིན། །

			འདི་ནི་མ་རུངས་བྱས་པ་ལ། །

			ཡུན་རིང་བདག་ནི་དགའ་བས་ལྟ། །

			འགྲོ་བ་ཀུན་གྱིས་བཞད་གད་དང་། །

			ཕན་ཚུན་སྨོད་པ་དག་དུ་བྱ། །

			ཞེས་གསུངས་ཏེ། དང་པོས་ལུས་སེམས་ལ་རྙེད་བཀུར་འདུག་ན་ཕྲོགས་ཏེ་བདག་སེམས་ཅན་གྱིས་སྤྱོད་པ་དང་། གཉིས་པས་ལུས་སེམས་ནི་གྲགས་སུ་མི་གཞུག་ཞིང་བདག་སེམས་ཅན་གྱི་གྲགས་པ་སྤེལ་བ་དང་། གཉིས་ཀྱིས་ཉེས་པ་ཐམས་ཅད་གཞན་ལུས་སེམས་འདི་ལ་བསྐུར་ཞིང་ལེགས་པ་ཐམས་ཅད་བདག་སེམས་ཅན་གྱིས་སྤྱོད་པར་བསྟན་ཏོ། །

			གསུམ་པ་ནི།

			ཉོན་མོངས་འདི་ཡང་བདག་དང་ནི། །

			ལྷན་ཅིག་དུ་ནི་འགྲན་ཞེས་གྲག །

			འདི་བདག་ཐོས་དང་ཤེས་རབ་བམ། །

			གཟུགས་རིགས་ནོར་གྱིས་མཉམ་མམ་ཅི། །

			དེ་ལྟར་ཀུན་ལ་གྲགས་པ་ཡི། །

			བདག་གི་ཡོན་ཏན་ཐོས་ནས་ནི། །

			སྤུ་ལྡང་དགའ་བ་སྐྱེ་འགྱུར་བའི། །

			རང་ལ་བདག་གིས་དགར་མི་བྱ། །

			གང་ཞིག་ཀུན་ལ་ལྟོས་མེད་པ། །

			དེ་ཡི་ཕུན་ཚོགས་ཟད་མི་ཤེས། །

			དེ་བས་ལུས་ཀྱི་འདོད་པ་ནི། །

			འཕེལ་ཕྱིར་སྐབས་དབྱེ་མི་བྱ་སྟེ། །

			གང་ཞིག་ཡིད་འོང་མི་འཛིན་པ། །

			དེ་ནི་དངོས་པོ་བཟང་པོ་ཡིན། །

			ཐ་མར་ཐལ་བའི་མཐས་གཏུགས་ཅིང་། །

			མི་གཡོ་གཞན་གྱིས་བསྐྱོད་བྱ་བ། །

			མི་གཙང་གཟུགས་ནི་མི་བཟད་པ། །

			འདི་ལ་ཅི་ཕྱིར་བདག་དུ་འཛིན། །

			གསོན་ནམ་ཡང་ན་ཤི་ཡང་སླའི། །

			བདག་ལ་འཁྲུལ་འཁོར་འདིས་ཅི་བྱ། །

			བོད་སོགས་འདི་ཁྱད་ཅི་ཡོད་ན། །

			ཀྱེ་ཧུད་ང་རྒྱལ་སེལ་མི་བྱེད། །

			ལུས་ཀྱི་ཁ་ཏ་བྱས་པ་ཡིས། །

			དོན་མེད་སྡུག་བསྔལ་ཉེར་བསགས་ནས། །

			རྗེས་སུ་ཆགས་དང་ཁོང་ཁྲོ་བ། །

			ཤིང་མཚུངས་འདི་ལ་ཅི་ཞིག་བྱ། །

			བདག་གིས་འདི་ལྟར་བསྐྱངས་པ་འམ། །

			བྱ་རྒོད་སོགས་ཀྱིས་ཟོས་ཀྱང་རུང་། །

			ཆགས་མེད་ཞེ་སྡང་ཡོད་མིན་ན། །

			ཅི་སྟེ་དེ་ལ་ཆགས་པར་བྱེད། །

			གང་ཞིག་སྨོད་པས་ཁྲོ་བ་དང་། །

			གང་ཞིག་བསྟོད་པས་མགུ་གྱུར་པ། །

			གལ་སྟེ་དེ་ཉིད་ཤེས་མེད་ན། །

			བདག་གིས་གང་གི་ངལ་བ་བྱས། །

			གང་ཞིག་ལུས་འདི་འདོད་གྱུར་པ། །

			དེ་དང་བདག་བཤེས་ཡིན་ཞེ་ན། །

			ཐམས་ཅད་རང་གི་ལུས་འདོད་པས། །

			དེ་ལ་བདག་ཀོ་ཅི་མི་དགའ། །

			དེ་བས་བདག་གིས་ཆགས་མེད་པར། །

			འགྲོ་ལ་ཕན་ཕྱིར་ལུས་བཏང་བྱ། །

			དེས་ན་འདི་ལ་ཉེས་མང་ཡང་། །(༣༠༣ན)

			ལས་ཀྱིས་སྤྱད་བཞིན་བཟུང་བར་བྱ། །

			ཞེས་གསུངས་ཏེ། དང་པོས་མདོར་བསྟན། གསུམ་གྱིས་བསྐྱངས་ན་གཟེ་རེག་འཕེལ་བ་དང་། ལྔ་པ་དང་དྲུག་པས་བདག་དུ་བཟུང་བྱ་མ་ཡིན་པ་དང་། དེ་ནས་གསུམ་གྱིས་ལུས་ལ་སྙིང་པོ་མེད་པ་དང་། གཉིས་ཀྱིས་ལུས་ལ་བསྟོད་དམད་བྱས་པ་ལ་ཆགས་སྡང་སྐྱེད་མི་རིགས་པ་དང་། ཐ་མས་ལུས་སྙིང་པོ་མེད་ཀྱང་དུས་མིན་དུ་མི་དོར་ཞིང་དུས་སུ་ཕྱིན་ན་བཏང་བྱར་བསྟན་པ་ཡིན་ནོ། །

			དེ་ཡང་བདག་མེད་སྒོམ་པ་ནི་ཆོས་ཀྱི་མཆོག་ཡིན་ལ། བདག་གཞན་བརྗེ་བ་ནི་དེ་ལྟ་མ་ཡིན་ནོ་སྙམ་ན། སྤྱིར་གང་ཟག་གི་བདག་རྟོག་དང་གཟུང་བའི་བདག་རྟོག་ཙམ་གཙོ་བོར་ཟློག་པ་ནི་ཉན་རང་གི་ལམ་སྟེ་འབྲས་བུ་ཉི་ཚེ་བར་ཟད་ལ། ཇི་ལྟར་རྡོ་གཙང་མའི་སྟེང་དུ་ས་བོན་མི་སྐྱེ་ལ། ས་གཞི་ལྗན་ལྗིན་དང་ཙོག་པས་ཁེབས་པ་ལ་ནི་ལོ་ཐོག་ལེགས་པར་སྐྱེ་བ་ལྟར་ཉན་རང་སྲེད་པ་དང་བྲལ་བ་ལ་ནི་དེ་ལྟ་མིན་ལ། སོ་སྐྱེ་ཉོན་མོངས་ཀྱི་འཆིང་བ་ཐམས་ཅད་པ་ལ་ནི་བྱང་ཆུབ་ཀྱི་སེམས་ཡོན་ཏན་ཐམས་ཅད་པ་སྐྱེ་སྟེ་དེའི་ཕྱིར་བདག་དུ་འཛིན་པ་ནི་དེ་བཞིན་གཤེགས་པའི་གདུང་ངོ་། །མ་རིག་པ་དང་འདོད་ཆགས་དང་ཞེ་སྡང་དང་གཏི་མུག་ནི་དེ་བཞིན་གཤེགས་པའི་གདུང་ངོ་། །ཞེས་དང་།

			ཇི་ལྟར་གྲོང་ཁྱེར་སྐྱེ་བོའི་མི་གཙང་ལུད། །

			དེ་ནི་བུ་རམ་ཤིང་པའི་ཞིང་ལ་ཕན། །

			དེ་བཞིན་བྱང་ཆུབ་སེམས་དཔའི་ཉོན་མོངས་ལུད། །

			དེ་ནི་སངས་རྒྱས་ཆོས་རྣམས་སྐྱེད་ལ་ཕན། །

			ཞེས་གསུངས་པ་ཡིན་ནོ། །

			ཁ་ཅིག་འདི་ནི་སྙིང་རྗེ་ལ་ཉོན་མོངས་ཀྱི་སྒྲས་བསྟན་པ་སྟེ་ཉོན་མོངས་ཀྱིས་འཁོར་བར་སྐྱེ་བ་ལྟར་སྙིང་རྗེས་ཀྱང་བྱང་སེམས་གཞན་དོན་དུ་སྲིད་པ་འཛིན་པའི་རྒྱུ་བྱེད་པས་སོ་ཟེར་ཡང་། དེ་ནི་ཐབས་མཁས་པའི་ལམ་ལ་སྐྱི་གཡའ་བས་འཁྱོག་འགྲོས་སུ་སྨྲ་བར་ཟད་སྟེ་ཉོན་མོངས་ཉིད་ཀྱིས་ཉོན་མོངས་དགྲོལ་བ་རྡོ་རྗེ་ཐེག་པའི་གཏམ་རྣམས་ཆོས་མ་ཡིན་པར་སྒྲོག་འདོད་པའི་གཏམ་(༣༠༣བ)ཡིན་གྱི་དེས་འདུལ་གྱི་གདུལ་བྱ་ལ་སྟོན་ན་དེར་ཟད་གཞན་དུ་ན་དེར་ཞེན་པར་མི་བྱའོ། །

			དེས་ན་བདག་ནི་གཟུང་བ་ཙམ་ལས་རང་བཞིན་མི་དམིགས་པར་ཤེས་ནས་བྱ་ན་མཁའ་ལ་འཕུར་རྩལ་སྦྱོང་བ་ལྟར་རེས་གཞན་བདག་དུ་བྱས་ཅིང་བདག་ཉིད་གཞན་དུ་བཞག་པ་དང་། རེས་གཉེན་པོའི་སེམས་བདག་དུ་བྱས་ཅིང་བདག་འཛིན་གཞན་དུ་བཞག་པ་སོགས་རྣམ་པ་དུ་མས་རྒྱུད་སྦྱངས་ཏེ་ཕ་རོལ་ཏུ་ཕྱིན་པ་རྣམས་རྫོགས་པར་བྱེད་པས་བདག་འཛིན་དང་བདག་མེད་སོགས་ནི་རྒན་པོའི་མདུན་ན་བྱིས་པའི་རྩེད་མོ་ལྟར་མཐོང་བར་འགྱུར་ལ་ལས་དང་པོ་པ་གང་ཟག་གི་བདག་འཛིན་སྟུག་པོ་ཅན་ཡང་འདི་ལྟར་སྦྱངས་པ་ན་བདག་འགོག་གི་རིགས་པ་ལ་མ་ལྟོས་པར་བདག་དུ་འཛིན་པ་ཐམས་ཅད་ཀྱང་རྣམ་པར་གྲོལ་བར་འགྱུར་ན་གང་ཟག་གི་བདག་འཛིན་ཁོ་ན་ཞིག་ལྟ་སྨོས་ཀྱང་ཅི་དགོས། གང་ཟག་གི་བདག་མེད་ཏོ་ཅེས་ཁ་དོན་དུ་བྱེད་པ་ནི་བདག་མེད་སྒོམ་པ་མིན་ལ། གང་ཟག་གི་བདག་མེད་པར་ངེས་པ་རྒྱུད་ལ་མ་སྐྱེས་པར་མེད་ཏོ་ཞེས་འཛིན་པ་ནི་བདག་མེད་ཤེས་པ་མ་ཡིན་སྟེ། ཁ་ཟས་ཁ་ཟས་ཞེས་ཁ་དོན་བྱེད་པ་ནི་ཁ་ཟས་སྒྲུབ་པ་མ་ཡིན་ལ། ཁ་ཟས་ཡོད་ཏོ་སྙམ་དུ་འཛིན་པ་ནི་ཁ་ཟས་ལ་ལོངས་སྤྱོད་པ་མ་ཡིན་པ་བཞིན་ནོ་ཞེས་འདིར་ཡང་ཤེས་པར་བྱའོ། །

			ཡང་བདག་གཞན་བརྗེ་བ་ཞེས་བྱ་བ་དེ་ཅི། ཇི་ལྟར་བ་ལང་དང་བདག་ཉིད་བདག་གཞན་བརྗེ་བའི་ཚེ་ན་བདག་བ་ལང་དུ་འགྱུར་ལ་བ་ལང་བདག་ཉིད་ཏུ་འགྱུར་བ་ཞིག་ཡིན་ནམ། དེ་ལྟ་ན་སེམས་ཅན་གཅིག་གི་སེམས་རྒྱུད་དེ་གཅིག་ཤོས་ཀྱི་སེམས་རྒྱུད་ཏུ་ཕན་ཚུན་འགྱུར་དགོས་ལ་དེ་ལྟ་བུ་ནི་གནས་མ་ཡིན་ནོ། །

			གལ་སྟེ་མི་འགྱུར་ན་ནི་བདག་གཞན་ཇི་ལྟར་བརྗེ་ཅེ་ན། འདི་ལ་མཚོ་སྣ་པས། ཅི་བདག་གཞན་བརྗེ་བ་དེ་བདག་གཞན་གྱི་ལུས་སེམས་གང་རུང་ཞིག་བརྗེའམ་གཉིས་ཀ་བརྗེ། དང་པོ་ལྟར་ན་གཞན་གྱི་(༣༠༤ན)ལུས་སེམས་གང་རུང་ཞིག་སྡུག་བསྔལ་ལས་སྲུང་མི་དགོས་པར་འགྱུར། གཉིས་པ་ལྟར་ན་གཞན་ལུས་ཀྱིས་གཞན་སེམས་བསྲུངས་པ་ལ་མི་རིགས་པ་མེད་པ་ལ། གཞན་དབང་མིག་ལ་སོགས་པ་ཡིས། །རང་དོན་སྒྲུབ་པ་རིགས་མ་ཡིན། །ཞེས་པ་མི་འཐད་ཏོ་ཅེ་ན། བདག་ལ་སྲུང་བྱའི་ཆ་དང་སྲུང་བྱེད་ཀྱི་ཆ་གཉིས་ལས་སྲུང་བྱའི་ཆ་ནས་བདག་གཞན་བརྗེ་བ་ཡིན་ནོ། །

			དེ་ལ་རེས་འགའ་ནི་བདག་གཞན་མིང་དོན་གཉིས་ཀ་བརྗེས་པ་དང་། རེས་འགའ་མིང་འབའ་ཞིག་བརྗེས་པ་དང་། རེས་འགའ་བདག་གི་ལུས་གཞན་ལ་བྱིན་པའི་ཚུལ་གྱིས་འཆད་ཏོ། །ཅེས་བཤད་ཀྱང་དཔྱད་པའི་གཞི་སྟེ། ལུས་སེམས་གང་རུང་བརྗེའམ་གཉིས་ཀ་བརྗེ་ཞེས་རང་གི་དོགས་པ་བཀོད་ནས་སྲུང་བྱ་དང་སྲུང་བྱེད་གཉིས་ལས་སྲུང་བྱའི་ཆ་བརྗེ་ཞེས་རང་གིས་ལན་འདེབས་པ་ནི་བདག་གི་བུ་རམ་དང་གཞན་གྱི་སྒྲང་བརྗེ་བ་ན་སྣོད་བཅུད་གཉིས་ཀ་བརྗེའམ་གང་རུང་བརྗེ་ཞེས་དོགས་པ་བཀོད་ནས་བུ་རམ་ལ་ཤིང་དང་ཁུ་བ་གཉིས་ལས་ཁུ་བའི་ཆ་བརྗེའོ་ཞེས་ལན་བཏབ་པ་ལྟ་བུ་སྟེ་སྙིང་པོ་མ་མཐོང་ལ། རེས་འགའ་མིང་དོན་གཉིས་ཀ་བརྗེའོ་ཞེས་སོགས་ཀྱང་ལུས་སེམས་གཉིས་ཀའི་འམ་རེ་རེའི་ཡིན་ཞེས་སླར་དྲི་དགོས་སོ། །

			བདག་ལ་སྲུང་བྱའི་ཆ་དང་སྲུང་བྱེད་ཀྱི་ཆ་གཉིས་ཅེས་པའང་སྤྱིར་རང་རྒྱུད་ཀྱིས་ཟིན་པའི་ཕུང་པོ་ལྔ་ལ་བདག་གི་འདུ་ཤེས་འཇུག་པ་ཡིན་ལ། དེ་ལ་དེའི་ལུས་སུ་སྣང་བ་གཟུགས་ཕུང་སྲུང་བྱ་དང་གཞན་བཞི་པོ་སྲུང་བྱེད་ཏུ་འདོད་རྒྱུ་ཡིན་ནམ། བདག་འཛིན་ནི་འདུ་ཤེས་ཡིན་པས་འདུ་ཤེས་ཁོ་ནའི་སྟེང་ནས་བདག་སྡུག་བསྔལ་ལོ་སྙམ་པ་སྲུང་བྱ་དང་བདག་གི་སྡུག་སྔལ་ཞི་བར་བྱའོ་སྙམ་པ་ལྟ་བུ་སྲུང་བྱེད་ཏུ་འདོད་ཏམ། བདག་འཛིན་ལ་མ་ལྟོས་པའི་སྲུང་བྱ་དང་སྲུང་བྱེད་ཀྱི་བདག་ཁས་ལེན་ནམ་ཅི། རེ་རེ་ཞིང་ཡང་མི་རིགས་ཏེ་བདག་འཛིན་ནི་མ་བརྟགས་པར་(༣༠༤བ)འཁྲུལ་པ་ཁོ་ན་ཡིན་པའི་ཕྱིར་ཡུལ་རེ་རེ་ལ་ཡང་རེས་སྲུང་བྱ་དང་རེས་སྲུང་བྱེད་ཏུ་རྟོག་པས་རྨི་ལམ་ལྟར་ཉིང་འཁྲུལ་པ་ཁོ་ན་ཡིན་སྟེ་རེས་ལུས་སེམས་ཚོགས་པ་ལ་བདག་འགྲོའོ༏བཟའོ༏ཞེས་སོགས་བདག་དུ་ལྟ་ཞིང་། རེས་བདག་གི་ལུས༏ཅེས་ལུས་ལ་བདག་གི་བའི་འདུ་ཤེས་སྐྱེ་ཞིང་སེམས་ལ་བདག་དུ་རྟོག་ལ༏རེས་བདག་གི་སེམས་ཅེས་སེམས་ལ་ཡང་བདག་གི་བའི་འདུ་ཤེས་འཇུག་པས་བདག་ནི་དེ་ལས་གཞན་པར་ལྟ་བའི་ཕྱིར་སྲུང་བྱ་དང་སྲུང་བྱེད་ཀྱི་བདག་ཐ་དད་པ་ཅི་ཡང་མེད་སྟེ་ཁྱད་གཞི་བདག་དཔྱད་ན་མི་རྙེད་པའི་ཕྱིར་རོ། །

			བདག་མེད་ན་བདག་གཞན་ཇི་ལྟར་བརྗེ་ཅེ་ན་བདག་གཞན་གཉིས་ཀ་ཡོད་ནས་བརྗེ་བ་མ་ཡིན་མོད་ཀྱང་འཁོར་བ་ཐོག་མ་མེད་པའི་བག་ཆགས་ཀྱིས་སེམས་ཅན་རྣམས་བདག་གཞན་དུ་རྟོག་ཞིང་ཀུན་ནས་ཞེན་ལ་བདག་ཉིད་ལ་གཅེས་སྤྲས་སུ་ལྟ་བ་བཟློག་པའི་ཕྱིར་ཤིང་འཕྱོག་པོ་སྲོང་བ་ལྟ་བུའི་ཚུལ་གྱིས་བདག་པས་གཞན་གཅེས་པར་ལྟ་བ་ཡིན་ལ། བདག་མེད་རྟོགས་ནའང་བདག་གཞན་བརྗེ་བ་ནི་མི་འགལ་སྟེ་ས་ཐོབ་པའི་སྐྱེས་རབས་རྣམས་སུ་ཉ་རོ་ཧི་ཀ་དང་རྒྱལ་པོ་དཔལ་གྱི་སྡེ་ལ་སོགས་པས་གཞན་གྱི་བདེ་བའི་ཆེད་ཏུ་བདག་གི་སྡུག་བསྔལ་དང་དུ་བླངས་པ་མཐའ་ཡས་པའི་ཕྱིར་དང༏སོ་སྐྱེ་ནི་བདག་གཞན་བརྗེ་བ་བསམ་པས་སྒོམ་པར་ཟད་ལ་འཕགས་ཆེན་རྣམས་སྦྱོར་བས་དངོས་སུ་སྒྲུབ་པའི་ཕྱིར། བདག་མེད་རྟོགས་ཀྱང་རྗེས་ཐོབ་ཏུ་བདག་གི་ཐ་སྙད་ཙམ་རང་སོར་འཇོག་སྟེ་དགྲ་བཅོམ་པ་རྣམས་ཀྱང་བདག་བསོད་སྙོམས་ལ་འཇུག་གོ་ཞེའམ༏བདག་ནང་དུ་ཡང་དག་འཇོག་གོ་ཞེའམ༏བདག་གི་ཕྱགས་བདར་ཁྲོད་པའི་རྣམ་སྦྱར་ཞེས་སོགས་སྨ་ཞིང་དེ་བཞིན་གཤེགས་པ་ཡང་འཇིག་རྟེན་དང་མཐུན་པར་འཇུག་པས་ང་མངོན་པར་རྫོགས་པར་སངས་རྒྱས་སོ་ཞེས་སོགས་གསུངས་པའི་ཕྱིར་དང་། བདག་གཞན་དུ་གདགས་པ་ཙམ་མ་བཞག་ན་འཇིག་(༣༠༥ན)རྟེན་གྱི་ཐ་སྙད་ཐམས་ཅད་མི་རུང་བའི་ཕྱིར་རོ། །

			དེས་ན་བདག་འཛིན་ནི་སེམས་ཀྱིས་ཡུལ་གང་ལ་ངའམ་ངའིའོ་ཞེས་རློམ་པ་དེ་གོམས་པ་ཁོ་ན་ཡིན་ལ། གང་གོམས་དེ་ལ་བདག་དང་བདག་གི་བའི་འདུ་ཤེས་འཇུག་སྟེ་དེ་རིང་གཞན་གྱིས་བདག་ལ་གླང་པོ་ཆེ་ཞིག་བྱིན་ན་ཁ་སང་ཕན་དེ་ལ་བདག་གི་བའི་འདུ་ཤེས་མེད་ཀྱང་དེ་རིང་ནས་བདག་གི་གླང་པོ་ཆེ་ཞེས་རྟོག་ལ། ཤིང་གི་ལྷ་ཁ་ཅིག་ཤིང་ལ་བདག་གི་འདུ་ཤེས་སྐྱེ་བ་དང་། སའི་ལྷ་ཁ་ཅིག་ས་ལ་བདག་གོ་ཞེས་འདུ་ཤེས་པ་ཡང་ཡོད་པས། ས་ལྷ་ལ་ས་དང་། མེ་ལྷ་ལ་མེ་དང་། གངྒཱའི་ལྷ་མོ་ལ་གངྒཱར་བརྗོད་པ་ལྟ་བུ་སྟེ། ཕྱི་རོལ་པ་དག་གངྒཱ་ཆུར་ཡང་འདོད་ཅིང་བུད་མེད་ཀྱང་ཡིན་པར་སྒྲོག་པ་ལྟ་བུ་ཡིན་ལ། དེ་གང་གི་ཚེ་ཡང་སེམས་ཀྱི་འཛིན་སྟངས་སུ་ཟད་ཀྱི་ཇི་ལྟར་བཟུང་བའི་བདག་དེ་ནི་ཤེས་བྱ་ལ་སྲིད་པ་མ་ཡིན་ནོ། །

			དེས་ན་བདག་མེད་པའི་ཕྱིར་དེའི་ལྟོས་ཟླ་གཞན་ཡང་མེད་པས་བདག་གཞན་ཉིད་ངོ་བོ་ཉིད་ཀྱིས་མེད་ལ། གང་རྒྱུ་རྐྱེན་གྱི་རྟེན་འབྲེལ་ལས་སྣང་ཙམ་པ་བདག་གཞན་དུ་སྒྲོ་མ་བཏགས་པའི་མངོན་སུམ་པ་ཙམ་འདི་ཡང་སྐད་ཅིག་མའི་ཕྲེང་བ་ཡིན་ལ་དེ་ལས་འདས་པ་ནི་འགགས་པས་བརྗེར་མེད༏མ་འོངས་པ་མ་སྐྱེས་པས་བརྗེར་མེད་ད་ལྟར་བ་ལ་གཅིག་ཐ་དད་མི་དམིགས་པས་བརྗེར་མེད་པས་ཆོས་གང་ཞིག་གང་ནས་གང་དུ་སྤོ་བ་དང་གང་ནས་གང་དུ་བརྗེ་བར་བྱ་བ་རྡུལ་ཙམ་ཡང་མེད་མོད་ཀྱི། དེ་ལྟར་ཤེས་པ་ཉིད་ཀྱིས་བདག་གཞན་ལ་སོགས་པའི་འཛིན་སྟངས་སྣ་ཚོགས་པ་གོམས་པའི་དབང་གིས་སྐྱེ་བར་སྣང་ཙམ་པ་འདི་ལ་བཞད་གད་ཀྱི་གནས་སུ་མཐོང་སྟེ་སྦྲུལ་སྔགས་མཁན་དུག་སྦྲུལ་ལ་རྩེད་མོར་བྱེད་པ་དང་བྱ་ན་མཁའ་ལ་རྩེ་བ་དང་ཉ་ཆུ་ནང་ན་རྩེ་བ་ལྟར་རང་བཞིན་ཤེས་པས་བདག་འཛིན་ལ་འཇིགས་པ་མེད་པར་རྩེད་མོ་ལྟར་བྱེད་ཅིང་བླ་ན་མེད་པའི་ལམ་སྦྱོང་བ་ཡིན་ནོ། །

			དེས་ན་བདག་གཞན་(༣༠༥བ)ལ་བརྗེ་རྒྱུ་མེད་ཀྱང་འདུ་ཤེས་ཀྱི་འཛིན་སྟངས་བསྒྱུར་ནས་སྔར་བདག་ཉིད་གཅེས་པར་འཛིན་པ་དེ་ཕྱིས་གཞན་གཅེས་འཛིན་དུ་བསྒྱུར་བ་དང་སྔར་བདག་དུ་བཟུང་བ་དེ་གཞན་དུ་བཞག་ནས་སྔར་གཞན་དུ་བཟུང་བ་དེ་ཕྱིས་བདག་དུ་འདུ་ཤེས་བསྒྱུར་ནས་འཛིན་པ་ལ་སོགས་ཚུལ་སྣ་ཚོགས་པས་ཞི་བདེ་དོན་གཉེར་གྱི་རྟོག་པ་རྨི་ལམ་ནའང་མེད་པར་བདེ་དགེ་ཐམས་ཅད་སེམས་ཅན་ལ་གཏོང་བ་ནི་བདག་གཞན་བརྗེ་བའི་བྱང་ཆུབ་ཀྱི་སེམས་སྒོམ་པ་ཞེས་འདོགས་པ་ཡིན་ནོ་ཞེས་པ་ནི་ཞར་ལ་དོགས་པ་དཔྱད་པའོ། །

			ད་ནི་གཞུང་དོན་དངོས་ལ་འཇུག་པར་བྱ་སྟེ། དེ་ཡང་གཞན་ཕའི་ཁུ་བ་དང་མའི་ཁྲག་གི་ཐིགས་པ་འདྲེས་པའི་གོང་བུ་སྨིན་ནས་ཡན་ལག་དང་ཉིང་ལག་དང་དབང་པོ་དང་བཅས་པར་སྣང་བ་འདི་ལ་བདག་གམ་གཞན་ཞེས་བྱ་བ་ཅི་ཡང་མེད་ཀྱང་སེམས་ཀྱིས་བདག་གོ་ཞེས་འདུ་ཤེས་གོམས་པ་འདི་ལྟར་དུ་སེམས་ཁྱོད་ཀྱིས་སེམས་ཅན་གཞན་འདི་རྣམས་ལ་ཡང་བདག་དུ་ཅིས་མི་བཟུང་སྟེ་བཟུང་བྱའི་བདག་མེད་པར་ཡང་མཚུངས་ཅིང་བློས་འཛིན་ན་གང་ལ་ཡང་བཟུང་ཆོག་པའི་ཕྱིར། དེ་ལྟར་གོམས་ན་གཞན་ལུས་ལ་བདག་གི་འདུ་ཤེས་སྐྱེ་ཞིང་བདག་ལུས་ལ་གཞན་གྱི་འདུ་ཤེས་སྐྱེ་བ་ལ་ཡང་དཀའ་བ་ཅི་ཡང་མེད་ཏོ། །

			དེས་ན་བདག་འབའ་ཞིག་སྐྱོན་གྱི་ཕུང་པོ་དང་གཞན་ཡོན་ཏན་གྱི་རྒྱ་མཚོར་ཤེས་པས་བདག་གཅེས་པར་འཛིན་པ་དོར་སྟེ་ད་ནི་གཞན་ཁོ་ན་གཅེས་པར་བཟུང་བར་བྱའོ། །

			གལ་སྟེ། གཞན་མང་པོ་ཡིན་ན་དེ་དང་བདག་གཅིག་བུ་རྗེ་བར་ག་ལ་ནུས་སྙམ་ན། ལུས་འདི་ཡང་ཕྱེ་ན་རུས་ཚིགས་སུམ་བརྒྱ་དྲུག་བཅུ༏སྐྲ་ཉི་ཁྲི་ཆིག་སྟོང༏རྩ་སྟོང་ཕྲག་དོན་གཉིས༏བ་སྤུ་བྱེ་བ་ཕྲག་མང་པོ༏དོན་ལྔ༏སྣོད་དྲུག་སོགས་ཡན་ལག་མང་པོ་ཡིན་ཡང་སེམས་ཀྱིས་བདག་ལུས་གཅིག་དུ་འཛིན་པ་ལྟར་སེམས་ཅན་མང་པོ་འདི་རྣམས་ཀྱང་རེ་རེ་ཞིང་སྐྱེ་འགྲོའི་བྱེ་བྲག་ཡིན་ལ་སེམས་ཅན་དེ་ཐམས་(༣༠༦ན)ཅད་ལ་གཞན་གཅིག་གི་འདུ་ཤེས་སྐྱེ་བར་ནུས་སོ། །དཔེ་འདི་གོང་དུ། ལག་པ་ལ་སོགས་དབྱེ་བ་རྣམ་མང་ཡང་། །ཞེས་པ་དང་བཟློས་སོ་ཞེ་ན་མི་ཟློས་ཏེ། སྔ་མ་སྲུང་བྱར་གཅིག་པ་དང་འདི་ལུས་སུ་གཅིག་པའི་དོན་དུ་འཆད་པའི་ཕྱིར་རོ། །

			དེ་ལན་གཅིག་སྐྱེས་པས་ཆོག་གམ་སྙམ་ན་ཡང་ཡང་གོམས་པར་བྱ་དགོས་ཏེ་གོམས་པ་ན་བདག་མེད་ཀྱི་ལུས་ལ་བདག་གི་བློ་སྐྱེ་བ་ལྟར་གཞན་ལ་བདག་འཛིན་གོམས་ནའང་དེ་ལ་བདག་གི་འདུ་ཤེས་སྐྱེའོ། །དེ་ལྟར་སྔར་གཞན་དུ་བཟུང་བ་དེ་ཁོ་ན་ལ་གཅེས་པར་འཛིན་པ་སྐྱེས་ཏེ་རྣམ་པ་སྣ་ཚོགས་པས་དེའི་དོན་སྒྲུབ་པར་འགྱུར་ལ༏དེའི་ཚེ་ཡང་དོན་སྒྲུབ་ཡུལ་དེ་ལས་ཕན་བཏགས་པའི་ལན་འདོད་པ་དང་ཚིག་གི་བཏང་རག་རེ་བའམ་འདིའི་དོན་བྱས་སོ་ཞེས་པའི་རློམ་སེམས་གང་ཡང་བྱུང་བའི་གནས་མེད་སྟེ། དཔེར་ན། འཇིག་རྟེན་པ་དག་རང་གི་ཟས་ཟོས་ནས་རང་ལ་ལན་མི་རེ་བ་བཞིན་ནོ། །

			གོམས་པ་དེ་ཡང་དང་པོར་མེ་ཆུང་ངུ་ནས་གསོ་བ་ལྟར་ཆུང་ངུ་ནས་གོམས་པར་བྱ་སྟེ་ཇི་ལྟར་བདག་ཉིད་མི་འདོད་པ་ཆུང་ངུ་ལས་ཀྱང་སྲུང་བ་དེ་ལྟར་སེམས་ཅན་གང་ཡང་རུང་བ་ཞིག་ལ་ཐ་ན་ཀུ་རེ་དང་ཀྱལ་ཀ་ཙམ་དུ་ཡང་མི་འདོད་པ་དང་མི་སྙན་པ་ཆུང་ངུ་ཙམ་འདུག་པའང་བསལ་ཞིང་སྲུང་བར་བྱ་ལ། རྟག་དུ་གཞན་ཕན་དང་སྙིང་རྗེའི་སེམས་རྒྱུན་མི་འཆད་པར་གོམས་ཅིང་ལག་ལེན་དུ་གདབ་པར་བྱའོ། །

			འགྲེལ་ཆེན་དུ།

			ཇི་ལྟར་མྱ་ངན་གདུང་སོགས་ལས། །

			བདག་སྲུང་འདོད་པ་དེ་བཞིན་དུ། །

			འགྲོ་བ་རྣམས་ལ་སྲུང་སེམས་དང་། །

			སྙིང་རྗེའི་སེམས་ནི་གོམས་པར་བྱ། །ཞེས་འབྲུ་གཉེར་ཏོ། །

			འགྲོ་བའི་སྡུག་སྔལ་ཆུང་ངུ་ནས་བསལ་དགོས་ཅིང་སེལ་ནུས་ཏེ། ཇི་ལྟར་མགོན་པོ་སྤྱན་རས་གཟིགས་འཁོར་ལོས་བསྒྱུར་བ་རྩིབས་ཀྱི་མུ་ཁྱུད་ཀྱི་སྲས་ཀྱི་ཐུ་བོ་མིག་མི་འཛུམས་པར་གྱུར་པའི་ཚེ་བདག་(༣༠༦བ)གིས་སེམས་ཅན་གྱི་ཁམས་ཐམས་ཅད་ལ་རྣམ་པར་བལྟས་ན་སྡུག་བསྔལ་མཐའ་ཡས་པར་མཐོང་ལ། སྡུག་བསྔལ་དེ་ཐམས་ཅད་ལས་སྐྱབ་པའི་ཕྱིར་བདག་གིས་བྱང་ཆུབ་སེམས་དཔའི་དུས་ཉིད་ནས་སངས་རྒྱས་ཀྱི་བྱ་བ་བྱ་སྟེ་བདག་གིས་མིང་བྱིན་གྱིས་བརླབ་པར་བྱའོ། །

			བདག་གི་མིང་གང་གིས་ཐོས་པ་ལ་ངན་འགྲོའི་འཇིགས་པ་མེད་པ་དང་མི་ཁོམ་པར་མི་ལྟུང་བ་དང་བདེ་བ་ཅན་དུ་སྐྱེ་བར་གྱུར་ཅིག་ཞེས་སོགས་རྒྱ་ཆེར་སྨོན་པ་ན་དེ་བཞིན་གཤེགས་པ་རིན་ཆེན་སྙིང་པོས་ལེགས་སོ་བྱིན་སྟེ་ཁྱོད་ཀྱིས་སེམས་ཅན་གྱི་ཁམས་ཐམས་ཅད་ལ་རྣམ་པར་བལྟས་པའི་ཕྱིར་ཁྱོད་ཀྱི་མིང་ནི་སྤྱན་རས་གཟིགས་དབང་ཕྱུག་ཞེས་བྱའོ་ཞེས་མཚན་བཏགས་ཅིང་།

			སྡོང་པོ་བཀོད་པར།

			བདག་གི་མིང་ལན་གསུམ་དྲན་པས་འཁོར་གྱི་ནང་དུ་བག་ཚ་བའི་འཇིགས་པ་མེད་པར་གྱུར་ཅིག་ཞེས་དང་། སེམས་ཅན་འགའ་ཞིག་སེམས་མྱོས་པས་ཀྱང་བདག་གི་མིང་ཙམ་འཛིན་པར་བྱེད་ན་དེ་ལ་སྡུག་སྔལ་ཐམས་ཅད་རྣམ་པ་ཐམས་ཅད་ཏུ་འབྱུང་བར་མི་འགྱུར་ལ། ཐ་ན་འཁོར་གྱིས་འཇིགས་ཅིང་སྐྲག་པ་ཙམ་ཡང་མི་འབྱུང་བར་ངས་བྱིན་གྱིས་བརླབས་སོ། །

			ཞེས་གསུངས་ཅིང་། གཞན་ཡང་གཙོན་དུ་བཅིངས་པས་དེའི་མཚན་དྲན་ན་སྒྲོག་དང་རྡོས་ལ་སོགས་པའི་འཆིང་བ་ཐམས་ཅད་ཆད་ཅིང་བདེ་བར་འཐར་བ་དང་། གཡུལ་ངོར་དྲན་ན་མཚོན་གྱིས་མི་འཛུག་ཞིང་རྒྱལ་བ་འཐོབ་པ་སོགས་རྒྱ་ཆེར་བཤད་ཏོ། །

			དེས་ན་འཁོར་གྱི་བག་ཚ་བའི་འཇིགས་པ་ཙམ་ལས་ཀྱང་སྐྱོབ་པར་སྨོན་ལམ་མཛད་ཅིང་དེའི་མཚན་དྲན་པས་ཀྱང་སྐྱོབ་ནུས་པ་ལྟར་བདག་ཅག་གིས་ཀྱང་སྨོན་ལམ་དང་ཐབས་མཁས་པའི་མཐུས་སྐྱོབ་པར་ནུས་ཅིང་བསྐྱབ་པ་ལ་བརྩོན་པར་བྱའོ། །

			གཞན་ལ་གཅེས་པར་འཛིན་པ་ནི་དཀའོ་སྙམ་ན་མི་དཀའ་སྟེ་སྤྱིར་ཕ་མ་དག་ཡང་རང་གི་བུའོ་སྙམ་དུ་འདུ་ཤེས་པ་དེ་ལ་རང་ལས་གཅེས་པར་འཛིན་པ་དང་ཁྲ་དང་(༣༠༧ན)སྤྱང་གི་ཡང་རང་གི་ཕྲུ་གུ་ལ་གཅེས་པར་བལྟ་བ་སོགས་སེམས་ཅན་འདི་རྣམས་ཀྱི་འཇིག་རྟེན་པའི་བདག་པས་གཞན་གཅེས་ཀྱི་བློ་འབྱུང་བ་དུ་མ་ཡོད་པ་ཡང་བདག་པས་གཞན་གཅེས་ཀྱི་རིགས་ཡིན་པས་སེམས་ཅན་ཐམས་ཅད་ལ་ཡང་འདིའི་རིགས་དང་ས་བོན་ཙམ་ཡོད་སྟེ་མ་བུ་ལ་བྱམས་པ་སོགས་བྱམས་པ་དང་སྙིང་རྗེའི་རིགས་ཡིན་པ་བཞིན་ནོ། །

			དེས་ན་རིགས་དེ་གསལ་གདབ་པར་ནུས་པའི་ཕྱིར་དང་ཆོས་ཐམས་ཅད་ནི་གོམས་པའི་རྩ་བ་ཅན་སྟེ་དཔེར་ན་རྒྱལ་པོ་གཉིས་དགྲར་གྱུར་སྟེ་གཅིག་ལ་གཅིག་ཐོས་སུ་མི་བཟོད་པའི་ཞེ་སྡང་ཡོད་པ་ལས་ཅི་ཞིག་ན་མཛའ་བོར་བྱས་པ་ན་ཆེས་ཕན་ཚུན་བྱམས་པས་སྐད་ཅིག་ཙམ་བྲལ་ན་ཡང་མི་དགའ་ཞིང་སྐྱོ་བར་འགྱུར་བས་འབྲལ་མི་ཕོད་པའི་མཛའ་བོར་འགྱུར་བ་བཞིན་ནོ། །

			དེས་ན་བདག་ཉིད་སྐྱབ་པར་འདོད་པ་རྣམས་ཀྱིས་ཀྱང་བདག་དོན་དོར་ནས་གཞན་ཕན་ཁོ་ན་ལྷུར་བྱ་སྟེ།

			བྱིས་པས་རང་དོན་བྱས་པ་དང་།

			ཐུབ་པས་གཞན་དོན་མཛད་པ་སྟེ། །

			འདི་གཉིས་ཀྱི་ནི་ཁྱད་པར་ལྟོས། །

			ཅེས་འཆད་པར་འགྱུར་རོ། །

			སྙིང་རྗེའི་བློ་ཅན་སེམས་ཅན་ཐམས་ཅད་སྐྱབ་པར་འདོད་པ་དེས་ཀྱང་འདི་ཁོ་ན་ལ་བསླབ་པར་བྱ་སྟེ།

			ཀླུའི་ཞབས་ཀྱིས།

			བདག་ལ་དེ་དག་སྡིག་སྨིན་ཞིང་། །

			བདག་དགེ་མ་ལུས་དེར་སྨིན་ཤོག །

			ཞེས་གསུངས་ཅིང་། སྐྱེས་པའི་རབས་རྒྱ་མཚོ་ལྟ་བུ་རྣམས་ཀྱང་བདག་གི་བདེ་དགེ་དང་གཞན་གྱི་སྡུག་སྔལ་བརྗེ་བ་ཕྱག་བཞེས་སུ་བཏབ་པ་ཁོ་ན་ཡིན་པའི་ཕྱིར། བདག་གཞན་བརྗེ་བའི་བྱང་ཆུབ་ཀྱི་སེམས་སྒོམ་པ་འདི་ནི་བྱང་ཆུབ་སེམས་དཔའ་རྣམས་ཀྱི་གསང་བའི་ལམ་སྟེ། ཕྱི་རོལ་པ་ལྟ་ཞོག་ཉན་ཐོས་དང་རང་སངས་རྒྱས་ཐམས་ཅད་ལ་ཡང་རྨི་ལམ་དུ་ཡང་མ་གྲགས་པ་ཞིག་སྟེ།

			མདོ་ཆེན་པོ་རྣམས་ལས་ཀྱང་།

			བདག་དུ་ལྟ་བ་ནི་དེ་བཞིན་གཤེགས་པའི་གདུང་ངོ་། །

			ཞེས་སོགས་ཀྱིས་(༣༠༧བ)ས་བོན་ཙམ་རྡོ་རྗེའི་ཚིག་དུ་བསྟན་ཞིང་འཕགས་པ་འཇམ་དཔལ་གྱིས་དཔལ་མགོན་ཀླུའི་ཞབས་དང་བཅོམ་ལྡན་འདས་བྱམས་པས་འཕགས་པ་ཐོགས་མེད་རྗེས་སུ་བཟུང་ནས་མདོའི་དོན་མན་ངག་དུ་གསལ་བར་མཛད་པ་ཡིན་ནོ། །

			བློ་ཆུང་ངུ་ཁ་ཅིག་བདག་གི་ལུས་ནི་ཤིན་དུ་གཅེས་པས་རྗེ་བར་མི་ནུས་སོ་སྙམ་ན། སྔར་ཡང་ལུས་ལ་ཆགས་པ་ཁོ་ནས་སྡུག་བསྔལ་ཐམས་ཅད་སྐྱེད་པ་ཡིན་སྟེ་འཇིགས་པའི་གནས་ཆུང་ངུ་སྡོམ་དང་སྡིགས་པ་དང་ཤ་སྦྲང་ཙམ་ལ་ཡང་སྐྲག་པ་དང་འཇིགས་པར་ལྟ་བ་ནི་དེས་ལུས་ལ་གནོད་ཀྱིས་དོགས་པ་གོམས་པ་ལས་བྱུང་བ་ཡིན་ལ། དེས་ན་ལུས་འདི་ལ་ཆགས་ན་ནི་འཇིགས་པའི་གནས་སུ་མི་མཐོང་བ་འགའ་ཡང་མེད་སྟེ་གྲིབ་མ་ལ་འདྲེར་མཐོང་བ་དང་མཚན་མོ་བྱུང་བ་ན་འདྲེས་འཇིགས་པ་དང་མུན་པ་ར་རིའི་ཚེ་ཤིང་ཕུང་ལྟ་བུ་ནག་ཡོར་བ་ཙམ་མཐོང་བས་ཀྱང་སྐྲག་པ་སོགས་སྐྱེ་བའི་ཕྱིར། སེམས་ལ་སུས་ཀྱང་གནོད་པར་མི་ནུས་ཅིང་ལུས་ཉིད་ནི་ཅིར་ཡང་མི་རྟོག་མོད་ཀྱང་ལུས་ལྦུ་བ་ལྟ་བུ་འདི་ལ་སེམས་རླུང་ལྟ་བུ་འདིས་བདག་གིར་བཟུང་བས་བདུད་སྡིག་ཅན་གྱི་མགུལ་པར་ཁྱི་རོ་རུལ་པ་ཐོགས་པ་ལྟ་བུར་སྡུག་བསྔལ་མྱོང་བ་ཡིན་ན་ཁྱི་རོ་ལྟ་བུའི་ལུས་དེ་ལ་སུ་ཞིག་ཆགས་པར་བྱེད། ལུས་གསོ་བའི་ལྟོ་གོས་ཙམ་གྱི་ཕྱིར་སྡིག་པའི་ལས་མི་བྱེད་པ་ཅི་ཡང་མེད་སྟེ་བྱ་པ་དང་རྔོན་པ་དང་ཉ་པའི་ལས་བྱེད་ཅིང་མཚམས་མེད་པ་ལྔ་བྱེད་པ་དང་དཀོན་མཆོག་གི་དཀོར་རྐུ་ཞིང་འཕྲོག་པ་སོགས་ལྕི་བའི་སྡིག་པ་བྱེད་ལ༏གང་གི་དོན་དུ་བྱས་པའི་ལུས་དེ་ནི་ཤུལ་དུ་ཞིག་པར་འགྱུར་ཡང་བྱེད་པ་པོའི་སེམས་རྒྱུན་དེས་ནི་དམྱལ་བ་མནར་མེད་པ་ལ་སོགས་པར་སྡུག་བསྔལ་མི་བཟད་པར་མྱོང་བར་འགྱུར་ལ། འདི་ལྟར་ལུས་ལ་ཆགས་པ་ལྟ་བུའི་གནོད་པ་ནི་དགྲས་ཀྱང་བྱེད་པར་མི་ནུས་ཏེ་དགྲས་ནི་གསོད་པ་དང་ནོར་འཕྲོག་པ་ཙམ་དུ་ཟད་ཀྱི་དམྱལ་(༣༠༨ན)བར་སྐྱུར་མི་ནུས་པའི་ཕྱིར་རོ། །

			དེས་ན་སྔར་བསྟན་པ་ལྟར་ལུས་འདི་ནི་ཤ་ཐང་ཆད་ཆད་ཏུ་དགེ་བ་ལ་བཀོལ་པར་རིགས་ཀྱི་ཞེན་ཞིང་ཆགས་པས་འདི་ཁོ་ན་མཚག་བཟང་བར་བྱེད་མི་རིགས་སོ། །དེའི་ཕྱིར་འདི་གཞན་ལ་བྱིན་ན་དེའི་འོག་དུ་བདག་ཅི་ཟ་ཞེས་དང་འདི་གཞན་ལ་བྱིན་ན་བདག་ཅི་ལོངས་སྤྱོད་སྙམ་པ་དེ་ནི་ངན་པ་འདྲེ་ལྟ་བུའི་རྟོག་པ་སྟེ་དབུལ་བའི་རྒྱུ་ཡང་སེར་སྣ་ཁོ་ན་ཡིན་པའི་ཕྱིར་རོ། །

			གལ་སྟེ་འདི་བདག་ཉིད་ཀྱིས་ལོངས་སྤྱད་ན་གཞན་ལ་ཅི་ཞིག་སྦྱིན་ཞེས་སེམ་པས་རྒྱལ་པོ་གསེར་མདོག་གིས་རང་གིས་བཟའ་བ་འབྲས་བྲེའུ་ཆུང་གང་ཁོ་ན་བདོག་པའི་ཚེ་འདི་ནི་ཟོས་སམ་མ་ཟོས་ཀྱང་འཆི་ཡི་དྲང་སྲོང་འདི་བདག་ལས་བསོད་སྙོམས་མ་ཐོབ་པར་བྱོན་ན་མི་རུང་ངོ་སྙམ་ནས་དེ་རང་རྒྱལ་ལ་བྱིན་པ་ལྟ་བུ་ནི་ལྷའི་ཚུལ་རྨད་ཏུ་བྱུང་བའི་བློ་ཡིན་ལ། སྤྱིར་དེ་བཞིན་གཤེགས་པས་ངས་སྦྱིན་པའི་ཕན་ཡོན་མངོན་སུམ་དུ་མཐོང་བ་ལྟ་བུར་སེམས་ཅན་འདི་དག་གིས་ཀྱང་མཐོང་ན་ཁམ་གྱི་ཕྱེད་ཀྱང་སྦྱིན་པར་བྱེད་ཀྱི་ཟ་བར་མི་སྤྲོའོ་ཞེས་གསུངས་ལ། ཡང་ན་སེར་སྣ་ནི་ཡི་དྭགས་ཀྱི་རྒྱུ་དང་སྦྱིན་པ་ནི་ལྷར་སྐྱེ་བའི་རྒྱུའོ་ཞེས་ཀྱང་བཤད་རུང་ངོ་། །

			མདོར་ན་བདག་ཉིད་གཅེས་པར་བཟུང་བ་ཁོ་ནས་མཐོང་བ་དང་མ་མཐོང་བའི་སྡུག་བསྔལ་ཐམས་ཅད་བསྐྱེད་པ་ཡིན་སྟེ་ངན་སོང་གསུམ་ཡང་གཞན་ལ་གནོད་པ་བྱས་པའིརྣམ་སྨིན་གྱི་འབྲས་བུ་ཁོ་ན་ཡིན་ལ། དེ་ཡང་བདག་གམ་བདག་གི་བའི་ཆེད་ཁོ་ནར་བྱེད་པའི་ཕྱིར། གཞན་ཕྱིར་བདག་ལ་གནོད་བྱས་ན་ཕུན་སུམ་ཚོགས་པ་ཐམས་ཅད་འཐོབ་སྟེ་མགོ་ལ་སོགས་པ་བཏང་དཀའ་བ་གཞན་གྱི་བསམ་པ་རྫོགས་པའི་ཕྱིར་གཏོད་པ་དང་ཡན་ལག་དང་ཉིང་ལག་བཅད་ཀྱང་མི་འཁྲུགས་པའི་བཟོད་པ་སོགས་ཀྱིས་རྫོགས་པའི་སངས་རྒྱས་འགྲུབ་ཅིང་གནས་སྐབས་སུ་ལྷ་མིའི་མཆོག་ཟད་མི་ཤེས་པ་འཐོབ་པའི་(༣༠༨བ)ཕྱིར། བདག་ཉིད་ང་རྒྱལ་གྱིས་མཐོ་བར་བསྙེམས་པ་དང་བདག་ཁོ་ན་མཐོ་ལ་གཞན་ཐམས་ཅད་དམའ་བར་བྱ་འདོད་པ་དང་བདག་གི་དོན་དུ་གཞན་བྲན་དུ་བཀོལ་བ་སོགས་ནི་ད་ལྟ་མཐོ་བ་ཐོབ་པ་དེ་སྔོན་གཞན་ལ་བཀུར་སྟི་བྱས་ཅིང་ཁྱད་ཏུ་མ་བསད་པའི་མྱོང་བ་རྒྱུ་མཐུན་གྱི་འབྲས་བུ་ཡིན་ཡང་ད་ལྟ་ང་རྒྱལ་གྱི་རྒྱུ་དེས་ཕྱི་མར་རྣམ་འབྲས་ངན་སོང་གི་སྐྱེ་བ་མང་པོ་དང་མྱོང་འབྲས་མཐོ་རིས་སུ་ཐམས་ཅད་ཀྱིས་བརྙས་པའི་གནས་དང་བྲན་གྱི་ཐ་ཆད་ཏུ་བཀོལ་བ་མྱོང་བར་འགྱུར་ལ། དེ་ལས་ཟློག་སྟེ་བདག་ལ་དམན་པའི་འདུ་ཤེས་འཇོག་ཞིང་གཞན་ཐམས་ཅད་ལ་མཆོག་དུ་བཀུར་ལ་ང་རྒྱལ་སྤངས་ཏེ་གཞན་དོན་དུ་བདག་ལུས་བཀོལ་བ་དེ་ནི་ལྷ་མིའི་མཆོག་འཁོར་བསྒྱུར་དང་བརྒྱ་བྱིན་སོགས་འཐོབ་ཅིང་ཐམས་ཅད་ཀྱིས་བལྟ་བར་བྱ་བ་དང་འདུད་པར་བྱ་བའི་གནས་སུ་འགྱུར་རོ། །འདི་ནི་མཐོང་ཆོས་ལ་ཡང་འབྱུང་བ་ཡོད་སྟེ་ཞིང་དཔོན་མང་བཀུར་གྱི་རྒྱལ་པོས་རང་ཉིད་ལ་མ་བསམས་པར་ཞིང་ཐམས་ཅད་གཞན་ལ་ཆ་མཉམ་དུ་བགོས། ཉིན་མཚན་གཡེལ་མེད་ཏུ་ཞིང་རྣམས་བསྲུངས་པས་ཐམས་ཅད་ཀྱིས་དྲུག་ཆའི་དཔྱ་ཁྲལ་བྱིན་ཞིང་འདིས་བདག་ཅག་བདེ་བར་བསྐྱངས་སོ་ཞེས་དཔོན་དུ་བཀུར་བས་གླིང་འདིར་མིའི་རྒྱལ་པོའི་ཐོག་མར་གྱུར་པ་ལྟ་བུའོ། །

			མདོར་ན་འཇིག་རྟེན་ན་བདེ་བ་ཇི་སྙེད་པ་ནི་གཞན་བདེ་བར་འདོད་པ་ལས་བྱུང་སྟེ་གྲོང་ཁྱེར་གཅིག་ན་མི་གཅིག་གིས་གྲོང་གི་སྐྱེ་བོ་རྣམས་བདེ་བའི་ཕྱིར་འབད་ན་དེ་སྤྱི་ཚིས་ཆེ་ཞེས་ཐམས་ཅད་ཀྱིས་བཀུར་བར་མཐོང་ལ། ཕྱི་མར་ཡང་རྒྱུ་དེས་མཐོ་རིས་སུ་འགྲོ་ལ། གཞན་བདེ་བར་འདོད་པ་ནི་བྱང་ཆུབ་ཀྱི་སེམས་ཀྱི་རྒྱས་འགྱུར་གྱི་རིགས་ཀྱང་ཡིན་ལ། འདི་སྐྱེས་པ་ན་ཐེག་ཆེན་གྱི་རྒྱས་འགྱུར་གྱི་རིགས་སད་པར་ཉེ་བའི་རྟགས་དུ་བའི་སྔོན་དུ་དྲོ་བ་འབྱུང་བ་ལྟ་བུ་ཡིན་པའི་ཕྱིར། འཇིག་རྟེན་ན་སྡུག་བསྔལ་ཇི་སྙེད་(༣༠༩ན)པ་ནི་རང་ཉིད་ཁོ་ན་བདེ་བར་འདོད་པ་ལས་བྱུང་སྟེ་རང་ཉིད་ཁོ་ནས་བརྙེད་ཅིང་གྲགས་ལ་བདེ་ཞིང་བསྟོད་པ་ཞིག་འདོད་ན་རང་ལས་གཞན་པ་རྣམས་ལ་དེ་ལས་ཟློག་པར་འདོད་པར་གདོན་མི་ཟ་ལ་དེའི་ཚེ་གཞན་ལ་དེ་དག་མི་འབྱུང་བའི་ཕྱིར་དང་རང་དང་མཉམ་པ་གཞན་མཐོང་ན་ཕྲག་དོག་གིས་སྡིག་པའི་ལས་མི་བྱེད་པ་ཅི་ཡང་མེད་པས་སོ། །

			མདོར་ན་མང་དུ་བཤད་ཅི་དགོས་ཏེ་བྱིས་པ་རྣམས་རང་དོན་ཁོ་ན་བྱས་པས་འཁོར་བར་འཁྱམས་པ་དང་ཐུབ་པས་གཞན་དོན་འབའ་ཞིག་མཛད་པས་བླ་ན་མེད་པའི་གོ་འཕང་ཇི་ལྟར་བརྙེས་པ་འདིའི་ཁྱད་པར་ལྟོས་ཅིག་དང་འདི་ཁོ་ནས་ཤེས་པར་ནུས་སོ། །

			འདིར་གལ་སྟེ། འཇིག་རྟེན་སྡུག་བསྔལ་ཇི་སྙེད་པ། །དེ་ཀུན་རང་བདེ་འདོད་ལས་བྱུང་། ཞེས་འཆད་ན་འོ་ན་ཉན་རང་གི་རིགས་ཅན་རང་བདེ་འདོད་པ་དེ་སྡུག་བསྔལ་མྱོང་བར་རིགས་ཀྱི་དགྲ་བཅོམ་འཐོབ་མི་རིགས་པར་འགྱུར་རོ་ཞེ་ན། དེ་ནི་འཁོར་བས་འཇིགས་ཅིང་སྐྲག་པས་རང་ཉིད་དེ་ལས་ཐར་བར་འདོད་པ་ཡིན་གྱི་འཁོར་བར་རང་ཉིད་བདེ་ཞིང་གཞན་སྡུག་བསྔལ་བར་འདོད་པ་མ་ཡིན་ལ། འདིར་ནི་བློ་དེ་ལ་དགོངས་པ་ཡིན་པས་སྐྱོན་དེ་མེད་དོ། །

			དེས་ན་བདག་གི་བདེ་བ་གཞན་ལ་གཏོང་ཞིང་གཞན་གྱི་སྡུག་བསྔལ་བདག་ལ་ལེན་པས་བདག་གཞན་བརྗེ་བ་འདི་ལྟ་བུ་མ་བྱས་ན་སངས་རྒྱས་མི་འཐོབ་ཅིང་འཁོར་བར་འཁོར་ཕན་ཆད་སྡུག་བསྔལ་རྣམ་པ་གསུམ་པོ་ཁོ་ན་ལས་མི་འདའ་འོ། །སངས་རྒྱས་མ་ཐོབ་ཀྱང་ཉན་རང་གི་ཐར་པ་ཡོད་དོ་སྙམ་ན་གནས་སྐབས་ཐེག་གསུམ་དུ་འཇོག་པའི་ཚེ་ནི་དགྲ་བཅོམ་པ་རྣམས་ཀྱང་བྱང་ཆུབ་སེམས་དཔའ་ཆེན་པོ་རྣམས་ཀྱི་ཆོ་འཕྲུལ་དང་ཡོན་ཏན་མཐོང་བ་ན་བདག་ཉིད་ཐེག་དམན་དུ་ཞུགས་པ་ལ་འགྱོད་ཅིང་གདུང་བའི་མྱ་ངན་སྐྱེད་སྟེ་སྟོན་པས་ཐེག་ཆེན་གྱི་ཆོས་འདི་སྔོན་དུ་གསུངས་ན་བདག་ཅག་ཐེག་དམན་དུ་མི་འཇུག་པ་ཞིག་ན་(༣༠༩བ)ད་ནི་ཤིང་ཚིག་པ་བཞིན་དུ་ཅི་བྱར་ཡང་མེད་དོ་ཅེས་སྨྲ་བ་དང་། འོད་སྲུང་ཆེན་པོས་ལི་ཙཱ་ཝི་དྲི་མ་མེད་པར་གྲགས་པའི་ཡོན་ཏན་བརྗོད་ནས་བདག་གིས་དེ་ཕྱིན་ཆད་སེམས་ཅན་སུ་ཡང་ཐེག་དམན་ལ་མ་བཙུད་ཏོ་ཞེས་ཞུས་པའི་ཕྱིར་འབྲས་བུ་ཐོབ་ཀྱང་ཕྱིས་འགྱོད་གནས་སུ་འགྱུར་བ་ཡིན་ལ། མཐར་ཐུག་ཐེག་པ་གཅིག་དུ་འཇོག་པའི་ཚེ་ནི་དམན་མོས་ཁ་དྲང་བའི་ཆེད་དུ་གསུངས་ཀྱང་ཐེག་པ་ཐ་དད་མེད་པས་སངས་རྒྱས་མ་ཐོབ་ཀྱི་བར་དགྲ་བཅོམ་པ་མི་འཐོབ་པའི་ཕྱིར་སྐྱོན་མེད་དོ། །

			དེ་ལྟ་མོད་ཀྱི་འཇིག་རྟེན་ཕ་རོལ་ལྟ་ཞོག་མཐོང་ཆོས་ལ་ཡང་ལུས་ལ་འཕངས་པས་ལས་མི་ནུས་པའི་བྲན་གཡོག་གིས་ཟས་གོས་མི་མྱོང་བ་དང་ནོར་ལ་འཕངས་པས་རྔན་པ་མི་སྟེར་བའི་རྗེ་དཔོན་གྱིས་གཡུལ་ལས་རྒྱལ་བ་མི་འཐོབ་པ་སོགས་མངོན་སུམ་གྱིས་མཐོང་བའི་ཕྱིར་རོ། །

			དེས་ན་བདག་བདེ་ཞིང་གཞན་སྡུག་བསྔལ་བར་འདོད་པ་འདིས་ནི་འདི་ཕྱིའི་བདེ་སྐྱིད་ཐམས་ཅད་དང་བྲལ་སྟེ་སྡུག་བསྔལ་ཐམས་ཅད་ལེན་པར་བྱེད་པ་ཡིན་ནོ། །

			དེས་ན་ཉེས་སྐྱོན་ཐམས་ཅད་ནི་བདག་གཅེས་འཛིན་ལས་བྱུང་ལ། དེ་ཡང་བདག་དུ་འཛིན་པ་ལས་བྱུང་བས་ན་འདྲེ་ཆེན་པོ་བདག་དུ་འཛིན་པ་དེས་ལུས་སེམས་འདི་ལ་ཅི་ཞིག་བྱ་སྟེ་དགོས་པ་མེད་ཏོ་ཀོ་ཞེས་སེམས་ལ་བོས་ཏེ་བདག་ཉིད་ལ་བདག་ཉིད་ཀྱིས་གདམས་པའོ། །བདག་བདེ་བར་འདོད་ན་ཡང་བདག་ཉིད་གཞན་ལ་བཏང་དགོས་ཏེ་དེ་མ་བཏང་ན་སྡུག་སྔལ་སྤོང་མི་ནུས་པ་མེ་མ་དོར་ན་སྲེག་པ་འདོར་མི་ནུས་པ་བཞིན་ནོ། །

			དེ་ལྟ་བས་ན་བདག་གཞན་ཐམས་ཅད་ཀྱི་ཉེས་པ་དང་སྡུག་སྔལ་ཐམས་ཅད་ཞི་བར་བྱ་བའི་ཕྱིར་སྔར་བདག་དུ་བཟུང་བ་འདི་གཞན་ལ་བཏང་ནས་ཕྱིན་ཆད་གཅེས་སྤྲས་མི་བྱ་ཞིང་སྔར་གཞན་དུ་བཟུང་བའི་སེམས་ཅན་འདི་རྣམས་ཕྱིན་ཆད་བདག་ཉིད་ཏུ་བཟུང་སྟེ་གཅེས་སྤྲས་དང་བཀུར་སྟི་ཐམས་ཅད་འདི་ལ་(༣༡༠ན)བྱའོ་ཞེས་རང་དམ་རང་གིས་འཆའོ། །

			སེམས་ཁྱོད་ང་ནི་སེམས་ཅན་ཐམས་ཅད་ལ་བྱིན་ཟིན་གྱིས་ཕྱིན་ཆད་བདག་ནི་གཞན་དབང་དུ་གྱུར་པ་ཡིན་ནོ་ཞེས་ཤེས་པར་གྱིས་ལ། སུ་ལ་བྱིན་པའི་སེམས་ཅན་ཐམས་ཅད་ཀྱི་དོན་ལས་གཞན་ཅི་ཡང་མ་སེམ་ཞིགགལ་སྟེ་སྔར་གྱི་བདག་འཛིན་ངན་པ་གོམས་པས་སེམས་བདག་ཉིད་བདེ་བར་བྱའོ་སྙམ་ན་གཞན་སེམས་ཅན་དབང་བའི་མིག་སོགས་སྐྱེ་མཆེད་དྲུག་གིས་མི་དབང་བའི་སེམས་ཀྱི་བདེ་བ་སྒྲུབ་པར་མི་རིགས་ལ། སེམས་ཅན་དེའི་དོན་དུ་བསྔོས་ཅིང་བྱིན་ལ། དེ་དབང་བའི་མིག་གིས་སེམས་ཅན་དེ་ཉིད་ལ་སྡང་མིག་དུ་ལྟ་བ་དང་། དེ་དབང་བའི་ངག་དང་ལྕེས་དེ་ཉིད་ལ་སྨོད་པ་དང་། དེ་དབང་བའི་སེམས་ཀྱིས་དེ་ཉིད་ལ་གནོད་སེམས་སུ་ལྟ་བ་སོགས་ལོག་པར་བྱེད་མི་རིགས་སོ་ཞེས་ཤེས་པར་གྱིས་ཅིག་པའོ། །

			དེས་ན་སྔར་བདག་དུ་བཟུང་བའི་ལུས་སེམས་གང་ལ་བྱིན་པའི་སེམས་ཅན་དེ་ཉིད་ཁོ་ན་གཙོ་བོར་གྱིས་ལ། ལུས་སེམས་ལ་ཡོན་ཏན་དང་བདེ་བ་དང་ཟས་ནོར་སོགས་ཅི་མཐོང་ཡང་བདོག་པ་དེ་ཐམས་ཅད་ལུས་སེམས་ཉིད་ལོངས་སྤྱོད་ཏུ་མ་གཞུག་པར་ཕྲོགས་ལ། སྔར་གཞན་དུ་བཟུང་ཞིང་ཕྱིས་བདག་དང་རྗེ་བོར་བཟུང་བའི་སེམས་ཅན་རྣམས་ལ་བྱིན་ལ་དེ་རྣམས་ལ་ཕན་པ་དང་བདེ་བར་གྱིས་ཅིག་གོ། །

			ད་ནི་དེ་ལག་དུ་བླང་བའི་ཕྱིར་སྔར་ཐོག་མེད་ནས་བདག་དུ་བཟུང་བ་དེ་ལ་ཕྲ་དོག་དང་ང་རྒྱལ་དང་འགྲན་སེམས་སྒོམ་པ་བཤད་པར་བྱ་སྟེ་ཆོས་ཐམས་ཅད་གོམས་པ་ལ་རག་ལས་པ་ཁོ་ན་ཡིན་པས་སྔར་གྱི་ལུས་སེམས་བདག་དང་བདག་གི་གང་ཡང་མ་ཡིན་པ་དེ་ལ་བདག་དང་བདག་གིར་བཟུང་བ་ལས་ལྡོག་སྟེ་ད་ནི་སེམས་ཅན་དམན་འབྲིང་མཐོ་གསུམ་ཐམས་ཅད་བདག་དུ་བྱས་ཏེ་སྔར་བདག་དུ་བཟུང་བའི་ལུས་སེམས་དེ་གཞན་དུ་བཟུང་ནས་བདག་སེམས་ཅན་རྙེད་གྲགས་སོགས་མེད་པས་དམའ་ལ་གཞན་ལུས་སེམས་(༣༡༠བ)དེ་དེས་མཐོ་ན་དེ་བདག་སེམས་ཅན་གྱིས་མི་བཟོད་པའི་ཕྲ་དོག་སྒོམ་པ་དང་། བདག་སེམས་ཅན་ནི་རང་བཞིན་གྱིས་དག་པས་མཆོག་ཡིན་གྱི་ལུས་སེམས་ཙམ་ལ་ཕྱིན་ཅི་ལོག་དུ་ངར་བཟུང་བ་དཔྱད་མ་བཟོད་པ་འདི་ནི་དམད་པའི་གནས་སོ་ཞེས་ང་རྒྱལ་སྒོམ་པ་དང་། ལུས་སེམས་ཙམ་ལ་ཀུན་དུ་ཞེན་པར་ཟད་ཀྱི་སྙིང་པོ་མེད་པ་འདི་ནི་བདག་སེམས་ཅན་ལས་ལྷག་དུ་མི་གཞུག་གོ་ཞེས་འགྲན་སེམས་སྒོམ་པ་སྟེ་བདག་འཛིན་ལྟར་བཅོས་པའི་གཉེན་པོས་སྤང་བྱའི་བདག་འཛིན་འཇོམས་པ་དང་། ཉོན་མོངས་ལྟར་བཅོས་པའི་གཉེན་པོས་ཉོན་མོངས་དངོས་འཇོམས་པ་ཇི་ལྟར་མེས་ཚིག་པའི་རྨ་མེས་གདུངས་པས་ཞི་བར་བྱེད་པ་ལྟ་བུ་གཉེན་པོའི་དམ་པ་གསང་བའི་ཐེག་པ་འདི་ཐེ་ཚོམ་དང་སོམ་ཉིའི་རྣམ་རྟོག་མེད་པར་བསྒོམ་པར་བྱའོ། །

			དེ་ཡང་ནམ་ལུས་སེམས་ཙམ་དེ་ལ་རྙེད་པ་དང་བཀུར་སྟི་སོགས་བྱུང་ཞིང་བདེ་བར་སྣང་བ་དང་ཚུལ་ཁྲིམས་དང་ཐོས་སོགས་ཀྱི་ཡོན་ཏན་དང་ལྡན་པར་སྣང་ལ། སེམས་ཅན་གཞན་དག་དེ་ལས་དམན་ཞིང་སྡུག་བསྔལ་བར་མཐོང་ནས་དམན་པ་ལ་བརྙས་སེམས་དང་བདག་ལ་ང་རྒྱལ་སྐྱེས་པ་ན་སེམས་ཅན་དམན་པ་རེ་སྣང་བ་དེ་ལ་བདག་གི་འདུ་ཤེས་བཞག་སྟེ་ལུས་སེམས་ཙམ་འདི་ནི་འཇིག་རྟེན་གྱིས་བཀུར་སྟི་བྱས་ལ་བདག་སེམས་ཅན་ལ་ནི་བཀུར་སྟི་མི་བྱེད་ཏོ་འདིས་ལོངས་སྤྱོད་བརྙེད་པ་ལྟར་བདག་སེམས་ཅན་གྱིས་མ་རྙེད་ཏོ། །འདི་ནི་གཞན་གྱིས་ཡོན་ཏན་གྱིས་བསྟོད་ལ་བདག་སེམས་ཅན་ལ་ནི་དམད་པར་བྱེད་ཏོ། །འདི་ནི་བདེ་ཞིང་སྐྱིད་པར་གནས་ལ་བདག་སེམས་ཅན་ནི་སྡུག་བསྔལ་ལ་ཉམ་ཆུང་ངོ་། །འདི་ནི་སྐྱིད་པར་ཟོས་དལ་དུ་གནས་ལ་བདག་སེམས་ཅན་ནི་ལས་རྣམས་བྱེད་པས་ངལ་ཞིང་དུབ་བོ། །འདི་ནི་འཇིག་རྟེན་ལ་ཆེ་བར་གྲགས་ཅིང་བདག་སེམས་ཅན་ནི་ཡོན་ཏན་མེད་པར་གྲགས་ན་ཡོན་ཏན་མེད་པར་གྲགས་(༣༡༡ན)པ་དེས་བདག་སེམས་ཅན་ལ་ཅི་བྱ་སྟེ་དམད་པ་ནི་མི་མཁོ་ལ། བདག་སེམས་ཅན་ཀུན་ནི་དམད་པར་བྱ་བ་ཡིན་སྟེ་རང་བཞིན་གྱིས་རྣམ་པར་དག་པ་སྟོབས་སོགས་ཀྱི་ཡོན་ཏན་གྱིས་ཕྱུག་པའི་སྙིང་པོ་ཅན་ཚངས་པ་དང་བརྒྱ་བྱིན་དང་འཁོར་བསྒྱུར་ལ་སོགས་པ་བྱེ་བ་མང་པོས་བསྒྲུན་དུ་མེད་པའི་སངས་རྒྱས་ཀྱི་གདུང་རིགས་ཆེན་པོ་ཡིན་པའི་ཕྱིར། ལུས་སེམས་ཙམ་ལ་བྱང་ཆུབ་སེམས་དཔའ་ཞེས་བྱ་བ་ལ་སོགས་པའི་མིང་གིས་བཏགས་ནས་ཁོ་རང་ཆེན་པོར་རློམ་པ་འདིས་བདག་སེམས་ཅན་ལ་བརྙས་པར་མི་རིགས་ཏེ་མཐོ་དམན་ནི་རེས་འགའ་བ་ཙམ་ཡིན་ཞིང་མི་ལ་བལྟོས་ན་བརྒྱ་བྱིན་མཆོག་ཡིན་ཡང་ཚངས་པ་ལ་བལྟོས་ན་བརྒྱ་བྱིན་དམན་པ་ཡིན་པ་ལྟར་བལྟོས་ནས་བཞག་པར་ཟད་ལ། གང་ཟག་གཅིག་ཉིད་ཀྱང་ཡུལ་ལ་ལར་བཀུར་བ་ལྟར་ཐམས་ཅད་ཏུ་བཀུར་བར་མ་ངེས་ཅིང་། ཡུལ་ལ་ལར་བརྙས་པ་ལྟར་ཐམས་ཅད་ཏུ་བརྙས་པར་ཡང་མ་ངེས་ལ། ཚེ་གཅིག་ལ་བརྒྱ་བྱིན་ལྟ་བུའི་བཀུར་སྟི་མྱོང་ཡང་དེའི་ཕྱི་མ་ལ་བྲན་ཁོལ་གྱི་ཐ་ཆད་ཏུ་སྐྱེ་བ་ཡང་ཡོད་པས་རྙེད་སོགས་ནི་མི་རྟག་པའི་ཕྱིར་སྐབས་རེ་འགའ་ན་གང་བས་ཏེ་སུ་ལས་ཀྱང་ལུས་སེམས་ལ་བྱང་ཆུབ་སེམས་དཔར་བཏགས་པ་འདི་དམན་པའི་སྐབས་ཀྱང་ཡོད་ཅིང་རེས་འགའ་ན་སུ་ལས་ཀྱང་སེམས་ཅན་བདག་མཆོག་དུ་བཀུར་བའི་སྐབས་དེ་ཡང་ཡོད་ཏོ། །

			འོན་ཀྱང་ད་ལྟ་ལུས་སེམས་ཙམ་ལ་བྱང་ཆུབ་སེམས་དཔར་བཏགས་པ་འདི་ལ་ཚུལ་ཁྲིམས་སོགས་ཅུང་ཟད་སྣང་ཞིང་བདག་སེམས་ཅན་ལ་དེ་དག་མི་སྣང་མོད་ཀྱི། འདི་ཡང་བདག་སེམས་ཅན་གྱི་ཉོན་མོངས་པའི་སྟོབས་ཀྱིས་མི་སྣང་བར་ཟད་ཀྱི། ཉོན་མོངས་པ་འདི་ཡང་གནས་སྐབས་རེས་འགའ་བ་ཡིན་གྱི་བདག་གི་ཆོས་ཉིད་ཀྱིས་རང་དབང་དུ་ཞུགས་པ་མིན་པས་འདིའི་ཚུལ་ཁྲིམས་དང་ལྟ་བ་སོགས་ཡོན་ཏན་ཕྲ་མོ་འདི་ཙམ་(༣༡༡བ)ནི་བདག་སེམས་ཅན་གྱིས་སྒྲུབ་པ་ལ་དཀའ་བ་མེད་ཏོ། །

			གལ་སྟེ་འདི་བྱང་ཆུབ་སེམས་དཔར་ཁས་འཆེ་ཞིང་བཟང་པོར་རློམ་ན་ནི་འདིས་བྱང་ཆུབ་སེམས་དཔའི་བྱ་བ་དང་བཟང་པོའི་བྱ་བ་བྱེད་དགོས་ལ་དེ་ལྟ་ན་བདག་སེམས་ཅན་དམན་པ་ལ་བརྙས་པ་མི་བྱེད་ཀྱི་སྟེང་དུ་ཅི་ནུས་པས་ཁོ་རང་གིས་བདག་ཅག་གསོ་ཞིང་བསྐྱང་བར་ཡང་བྱེད་པར་རིགས་ཏེ་དཔེར་ན་སྨན་པ་མཁས་པར་ཁས་ལེན་ན་ནད་པ་དག་ལ་ཁྲེལ་གད་ཀྱིས་འདེབས་ཅིང་བརྙས་པས་འདོར་བ་དེ་ལྟ་བུ་མི་བྱེད་པར་ནད་དེ་ཞི་བའི་བདེ་བ་ལ་འགོད་དགོས་པ་ལྟ་བུ་ཡིན་མོད། འདིས་ཀྱང་འདི་ལྟར་བྱེད་ན་བརྙས་པའམ་གནོད་པ་ཅུང་ཟད་ཀྱང་ནད་པས་སྨན་པའི་སྤྱོ་བ་བཟོད་པ་ལྟར་བདག་སེམས་ཅན་གྱིས་ཀྱང་དང་དུ་བླང་ཞིང་བཟོད་པར་རིགས་མོད་ཀྱང་འོན་སྟེ་བྱང་ཆུབ་སེམས་དཔར་ཁས་བླངས་པ་འདིས་སེམས་ཅན་བདག་གསོ་ཞིང་སྐྱོང་བར་ཡང་མི་བྱེད་ཀྱི་སྟེང་དུ་ཅིའི་ཕྱིར་བརྙས་པར་བྱེད། འདིའི་ཡོན་ཏན་ཆུང་ངུ་འདི་ལ་བདག་སེམས་ཅན་སྨོན་པར་ཡང་མི་བྱེད་སྟེ་དེ་ཙམ་གྱིས་ཅི་ཞིག་བྱ་སྟེ་སེམས་ཅན་བདག་ཉིད་ཡོན་ཏན་ཐམས་ཅད་ཀྱི་ས་བོན་ཅན་ཡིན་པའི་ཕྱིར།

			དེས་ན་མི་དགེ་བའི་ལས་སྤྱོད་པས་ངན་འགྲོའི་གཡང་ཁར་སང་ལྷུང་གནངས་ལྷུང་དུ་གནས་པའི་འགྲོ་བ་རྣམས་ལ་སྙིང་རྗེ་མེད་ཀྱི་སྟེང་དུ་ཁོ་རང་ཡོན་ཏན་གྱི་རློམ་པ་ཆེན་པོས་ང་རྒྱལ་ནས་དམན་པ་ལ་བརྙས་ཅིང་མཆོག་རྣམས་ལ་རྡོ་བར་འདོད་པ་འདི་ནི་མི་རིགས་སོ་ཞེས་སྒོམ་པ་སྟེ། དཔེར་ན། བདག་གཙུག་ལག་ཕྲེང་བ་ལྟ་བུས་སེམས་ཅན་དམྱལ་བ་པ་ལ་དམན་པ་དང་བརྙས་པའི་འདུ་ཤེས་ཞུགས་པའི་ཚེ་དམན་འཛིན་དང་བརྙས་རྟོག་དེ་སེལ་བའི་ཕྱིར་འདི་ལྟར་དམྱལ་བ་པ་བདག་དུ་བྱས་ཅིང་གཙུག་ལག་ཕྲེང་བ་གཞན་དུ་བཞག་ནས་སྒོམ་སྟེ་གཙུག་ལག་ཕྲེང་བ་འདི་ནི་གཞན་གྱིས་བཀུར་སྟི་བྱས་ལ་བདག་དམྱལ་(༣༡༢ན)བ་པ་ལ་མ་བྱས་སོ་ཞེས་པ་ནས་གཙུག་ལག་ཕྲེང་བ་འདི་བདག་དམྱལ་བ་ལྟ་བུ་སོགས་ལ་སྙིང་རྗེ་མེད་ཀྱི་སྟེང་དུ་བརྙས་ཅིང་དམན་པར་འཛིན་ལ་ཁོ་རང་ཡོན་ཏན་གྱིས་རློམ་པས་ཁོ་རང་གི་འགྲན་ཟླར་འཛིན་པའི་ཆོས་སྨྲ་བ་ལ་སོགས་པ་གཞན་ལ་རྡོ་བར་འདོད་པ་འདི་ནི་མི་རིགས་སོ་ཞེས་པའི་བར་གྱིས་སྐྱོན་མཚང་བྲུས་ཏེ་སེམས་གཙང་བར་བྱེད་པ་སྟེ༏དོན་ལ་བདག་ཉིད་བརྙས་པ་དང་དམད་བྱ་ཡིན་གྱི་གཞན་བརྙས་པ་དང་དམད་པར་བྱ་བ་མ་ཡིན་པར་སྟོན་ཏོ། །

			ཕྲ་དོག་ཇི་ལྟར་སྒོམ་པ་བཤད་ནས། ད་ནི་འགྲན་སེམས་སྒོམ་ཚུལ་བཤད་པར་བྱ་སྟེ།

			དེ་ཡང་བྱང་ཆུབ་སེམས་དཔའས་སེམས་ཅན་གང་ཡང་རུང་བ་ཞིག་ལ་བདག་དང་མཉམ་པར་བཟུང་ནས་འགྲན་སེམས་སྐྱེས་པ་དང་དེ་བདག་ལས་ལྷག་པར་དོགས་པ་སྐྱེས་པ་ན་མཉམ་འཛིན་དང་གཞན་མཐོ་བ་མི་བཟོད་པ་གཞོམ་པའི་ཕྱིར་གཉེན་པོའི་འགྲན་སེམས་འདི་ལྟར་སྒོམ་སྟེ་བྱང་ཆུབ་སེམས་དཔའ་ཉིད་གཞན་དུ་བྱས་ཅིང་འགྲན་ཟླ་སེམས་ཅན་ལ་བདག་གི་འདུ་ཤེས་བཞག་ནས་གང་རྙེད་བཀུར་དང་གྲགས་པ་ལ་སོགས་པས་ལུས་སེམས་ཙམ་ལ་བྱང་ཆུབ་སེམས་དཔའར་བཏགས་པའི་སྐྱེས་བུ་འདི་ལས་སེམས་ཅན་རང་ཉིད་ཁོ་ན་ཆེས་ལྷག་པར་བྱ་བའི་ཕྱིར་རྩོད་པ་སྟེ་ཐབ་མོ་དགོས་ཀྱང་བྱས་ནས་རྙེད་བཀུར་ལྷག་པར་སྒྲུབ་ལ། ཅི་ནས་བདག་སེམས་ཅན་གྱི་ཡོན་ཏན་ནི་འཇིག་རྟེན་ཀུན་ལ་གྲགས་པར་བྱ་ལ་གཞན་ལུས་སེམས་ཙམ་འདིའི་ཡོན་ཏན་ནི་སུས་ཀྱང་མི་ཐོས་པར་བྱའོ་བདག་སེམས་ཅན་གྱི་སྐྱོན་ནི་ཤིན་དུ་ཆེ་ན་ཡང་རུང་ཆུང་ན་ཡང་རུང་སྟེ་གསང་ཞིང་སྦ་ལ་ལུས་སེམས་ཙམ་འདིའི་སྐྱོན་ནི་ཤིན་དུ་ཆུང་ངུ་ཡང་འཇིག་རྟེན་ལ་སྒྲགས་པ་དང་བདག་སེམས་ཅན་ནི་ཀུན་གྱིས་མཆོད་པ་དང་འདི་ལ་སུས་ཀྱང་ཅིར་ཡང་མི་རྩི་བ་དེ་ལྟར་བྱའོ། །བདག་སེམས་ཅན་ནི་དེང་དུ་དང་ཕྱིས་ནས་ཀྱང་རྙེད་པ་བརྙེད་ཅིང་ཐམས་(༣༡༢བ)ཅད་ཀྱིས་བཀུར་སྟི་བྱེད་པ་དང་འདིས་ནི་ཅི་ཡང་མི་རྙེད་ཅིང་སུས་ཀྱང་མི་བཀུར་བ་དེ་ལྟར་བྱའོ། །ལུས་སེམས་ཙམ་ལ་ཐོག་མ་མེད་པ་ནས་ངར་གཅེས་པས་ཞེན་པ་འདི་ནི་ཤིན་དུ་མི་རུང་བ་སྟེ་ཉམ་ང་བ་དང་སྡུག་བསྔལ་བར་བྱས་ཏེ་དེ་ལ་བདག་སེམས་ཅན་ནི་ཡུན་ཤིན་དུ་རིང་བས་དགའ་བས་བལྟ་ཞིང་ཁྲེལ་གད་ཀྱིས་གདབ་པར་བྱ་ལ། སེམས་ཅན་བདག་གཅིག་བུར་མ་ཟད་སེམས་ཅན་ཐམས་ཅད་ཀྱིས་ཀྱང་འདི་ཉམ་ཉེས་པ་ལ་བལྟས་ནས་བཞད་གད་དང་སྨོད་པར་བྱེད་པ་ཞིག་བྱའོ་ཞེས་སེམ་པའོ། །

			ང་རྒྱལ་སྒོམ་པ་ནི། དེ་ཙམ་དུ་ཁོན་དུ་འཛིན་པའི་རྒྱུ་མཚན་ཅི་ཞེ་ན། ལུས་སེམས་ཀྱི་ཚོགས་པ་ཙམ་ལ་ངར་ཞེན་པ་འདི་ནི་ཁོ་རང་ཉོན་མོངས་ཅིང་སྡུག་བསྔལ་བ་ཡིན་དུ་ཟིན་ཡང་སླར་བདག་སེམས་ཅན་དང་ལྷན་ཅིག་དུ་འགྲན་སྐད་ན་ཉམ་ཆུང་ངུ་འདི་དང་བདག་སེམས་ཅན་ཇི་ལྟར་མཉམ། ཅི་ཐོས་པ་དང་ཤེས་རབ་དང་གཟུགས་དང་རིགས་དང་ལོངས་སྤྱོད་གང་གིས་ན་འདི་དང་བདག་མཉམ་མམ་ཅི་སྟེ་དེ་དག་ཅི་ཡང་མེད་པ་འདིས་བདག་སེམས་ཅན་ཐོས་སོགས་ཐམས་ཅད་དང་ལྡན་པ་འདི་ལ་འགྲན་སེམས་པར་མི་འོས་པས་སོ། །དེ་ལྟར་བདག་སེམས་ཅན་གྱི་ཡོན་ཏན་ཆེན་པོ་འདི་ནི་འཇིག་རྟེན་ཀུན་ལ་ཡོངས་སུ་གྲགས་པ་སྟེ་ལུས་སེམས་ཁྱོད་ཀྱིས་ཀྱང་མི་འདོད་བཞིན་དུ་འདི་ཐོས་པས་ཁྱོད་བ་སྤུ་ལྡང་བའི་དགའ་བ་སྐྱེས་ཏམ་ཞེས་ཁྱོད་ལ་ཅི་འདྲས་བྱུང་ཞེས་པའི་ཚུལ་གྱིས་བསྟིང་ཚིག་དུ་འདྲི་བའོ། །

			དེ་བས་ན་ཅི་སྟེ་ལུས་སེམས་ཁྱོད་ལ་རྙེད་པ་དང་ལོངས་སྤྱོད་མང་དུ་ཡོད་ཀྱང་ཐམས་ཅད་ཁྱོད་ལོངས་སྤྱད་པར་མི་དབང་སྟེ་ལུས་སེམས་ཁྱོད་ནི་ངེད་སེམས་ཅན་ལ་སྔོན་ནས་བྱིན་ཟིན་པའི་ཕྱིར། གལ་སྟེ་ལུས་སེམས་ཁྱོད་ངེད་སེམས་ཅན་གྱི་ལས་གཞན་དོན་བྱེད་ན་ཁྱོད་ལ་ཟས་གོས་འཚོ་ཙམ་རེ་བྱིན་ནས་ཁྱོད་ལ་མཐུ་རྩལ་ཅི་ཡོད་པ་ཐམས་ཅད་བདག་(༣༡༣ན)སེམས་ཅན་གྱི་སྟོབས་ཀྱིས་བླང་བར་བྱ་ལ། ལུས་སེམས་འདི་ནི་བདེ་བ་ལས་ཉམས་པར་བྱ་ཞིང་བདག་སེམས་ཅན་གྱི་སྣོད་དང་སྦྱར་སྟེ་ཅི་དགོས་པར་བྲན་དུ་བཀོལ་བར་བྱའོ་ཞེས་བསམ་པ་སྟེ། དཔེར་ན། བདག་གཙུག་ལག་ཕྲེང་བ་སྐྱེས་བུ་མཆོད་སྦྱིན་ལ་འགྲན་སེམས་སྐྱེས་པའི་ཚེ་འགྲན་སེམས་དེ་གཞོམ་པའི་ཕྱིར་མཆོད་སྦྱིན་ལ་བདག་དུ་འདུ་ཤེས་བཞག་ནས་གང་གིས་ཁོ་གཙུག་ལག་ཕྲེང་བ་ལས་བདག་མཆོད་སྦྱིན་རང་ནི་ལྷག་པར་བྱ་བའི་ཕྱིར་བདག་གི་རྙེད་དང་བཀུར་སྟི་ནི་རྩོད་པས་ཀྱང་ངེས་པར་སྒྲུབ་པ་ནས་གཙུག་ལག་ཕྲེང་བ་འདི་ནི་བདག་མཆོད་སྦྱིན་གྱི་སྣོད་ཏམ་གནས་སྐབས་གང་དགོས་དང་སྦྱར་ནས་བཀོལ་ལོ་ཞེས་པའི་བར་སྒོམ་པ་ལྟ་བུ་སྟེ། མདོར་ན་སེམས་ཅན་འགྲན་ཟླ་མ་ཡིན་གྱི་བདག་འཛིན་འགྲན་ཟླ་ཡིན་ནོ་ཞེས་སྟོན་པའོ། །

			འདི་རྣམས་སུ་བི་བྷུ་ཏིས། བདག་འཛིན་ནི་ཕྱུགས་ལ་ཡང་ཡོད་སྟེ། མདའ་རྡོ་འཕེན་པ་མཐོང་ན་འབྲོས་པའི་ཕྱིར། དེས་ན་བདག་འཛིན་ཤེས་པ་ཡིན་པས་དེའི་ཤེས་བྱ་ནི་བདག་ཁོ་ནའོ་ཞེ་ན། དེ་ལ་བརྗོད་པ། ཤེས་པ་ནི་རྣམ་པ་གཉིས་ཏེ་རྟོག་བཅས་དང་རྟོག་མེད་ཏེ། དེ་ལ་རྟོག་མེད་ནི་ཤེས་བྱ་ལ་དམིགས་ནས་སྐྱེ་བའི་ཕྱིར་དེ་མེད་ན་མི་འབྱུང་ངོ་། །བདག་འཛིན་ནི་རྟོག་བཅས་ཡིན་པས་ཡུལ་མེད་ཀྱང་སྐྱེ་སྟེ་གཞན་དུ་ན་བདག་རྒྱལ་པོ་ཡིན་ནོ་ཞེས་བརྟགས་པས་རྒྱལ་པོར་འགྱུར་དགོས་སོ་ཞེས་བཤད་ལ།

			འདི་ལ་ཡང་རྟོག་མེད་ལ་ཡུལ་ངེས་པར་དགོས་པར་མ་ངེས་ཏེ་འདུ་ཤེས་མེད་པ་པའི་སྙོམས་འཇུག་ལ་ཡུལ་མེད་པའི་ཕྱིར་དང་། སྤྱིར་ཡུལ་ཡུལ་ཅན་ནི་སྒྲོ་བཏགས་པས་ཡིན་གྱི་རང་གི་ངོ་བོ་ཉིད་ཀྱིས་མ་ཡིན་པའི་ཕྱིར་དང་བདག་མེད་རྟོགས་པའི་ཤེས་རབ་ལ་ཡང་ཡུལ་ཡོད་པ་མ་ཡིན་སྟེ། རང་ཉིད་རང་གི་ཡུལ་དུ་མི་རུང་ལ། བདག་ནི་མེད་པས་ཡུལ་མ་ཡིན། བདག་མེད་ཏུ་ཡང་གྲུབ་པ་མེད་པས་བདག་མེད་ཀྱང་ཡུལ་(༣༡༣བ)མ་ཡིན། དེ་དག་ལས་གཞན་པའི་ཡུལ་ཡང་མེད་པའི་ཕྱིར་རོ། །

			དཀའ་འགྲེལ་ཆུང་ངུ་ལས་ནི།

			བྱང་ཆུབ་སེམས་དཔའི་ཡོན་ཏན་ལ་ང་རྒྱལ་མེད་པར་བྱ་བའི་དོན་དུ་བརྗོད་པ་ནི། གང་པས་དེ་དམན་འདི་ཡོད་ཅིང་། །ཞེས་བྱ་བའོ། །

			སེམས་ཅན་དམན་པ་ཡང་གཞན་ལ་བལྟོས་ནས་ཡོན་ཏན་ཅན་དང་མཆོག་དུ་བརྟག་པ་ནི། གང་པས་བདག་མཆོག་དེ་ཡང་ཡོད། །ཅེས་བྱའོ། །

			སེམས་ཅན་ངན་པ་ལ་ཁྱད་ཏུ་མི་གསད་པར་བསྟན་པ་ནི། ཚུལ་ཁྲིམས་ལྟ་བས་རྒུད་སོགས་ནི། །ཞེས་སོགས་སོ། །

			སེམས་ཅན་ངན་པའི་ཉེས་པ་སེལ་བ་དང་དགེ་བ་ལ་འཇུག་པའི་སྡུག་སྔལ་དང་དཀའ་བ་མི་བཟོད་པར་མི་བྱ་བ་ནི། ཅི་ནུས་བདག་གིས་གསོ་དགོས་ཏེ། །གནོད་པ་བདག་གིས་དང་དུ་བླང་། ། ཞེས་བྱའོ། །

			སེམས་ཅན་དམན་པ་ལ་མི་ཕན་པའི་བྱང་ཆུབ་སེམས་དཔའི་ཡོན་ཏན་ལ་ཡོན་ཏན་དུ་མི་ལྟ་བ་ནི། འོན་སྟེ། ཞེས་སོགས་སོ། །

			ཡོན་ཏན་གྱིས་རློམ་ན་དེ་ཉེས་པ་ཡིན་གྱིས་ཡོན་ཏན་མ་ཡིན་པར་བསྟན་པ་ནི། ངན་འགྲོ་གདུག་པའི། སོགས་སོ་ཞེས་བཀྲལ་ལ།

			མང་ཞིག་བདག་གི་སྡུག་སྔལ་གྱི་གནོད་པ་དང་སྦྱར་བར་བྱ་ཞེས་འདོན་ཏོ། །

			སྤྱིར་རྒྱ་བོད་ཀྱི་འགྲེལ་པ་ཀུན་ན་བདག་འཛིན་ལ་བདག་རྙིང་པ་དང་སེམས་ཅན་ལ་བདག་སར་པ་ཞེས་བཏགས་ནས་བཤད་སྣང་ཀྱང་དེ་ལྟ་ན་གཉི་ག་བདག་དུ་མཚུངས་པས་གཞན་མ་ཡིན་པར་འགྱུར་བས་བདག་དང་བདག་རྗེ་བ་ཞེས་འདོན་རིགས་ཀྱི་བདག་གཞན་རྗེ་བ་ཞེས་བརྗོད་མི་རིགས་པར་འགྱུར་ལ་སྤྱིར་བདག་ནི་རྟོག་པ་ཡིན་པས་སྐད་ཅིག་གི་ཕྲེང་བ་ཡིན་གྱིས་ཕྱི་མར་གནས་པ་མེད་པས་འདི་ལ་ནི་རྙིང་པ་རྒན་པོ་ཞིག་གང་ནའང་མེད་ཏོ། །

			དེ་ལྟར་སེམས་ཅན་ལ་བདག་དུ་བཟུང་ནས་བདག་གཞན་བརྗེ་བ་བསྟན་ཟིན་ནས།

			ད་ནི་བདག་འཛིན་རང་སོར་བཞག་སྟེ་བདག་གཞན་བརྗེ་བ་སྟོན་ཏེ། (༣༡༤ན)

			དེ་ལ།

			འདི་ཡིས་བརྒྱ་ཕྲག་ཐམས་ཅད་ཏུ། །

			འཁོར་བར་བདག་ལ་གནོད་པ་བྱས། །

			ཅེས་པ་འདི་སེམས་ཅན་བདག་དུ་བྱས་པའི་མཇུག་སྡུད་ཏུ་ཕལ་ཆེར་གྱིས་བཤད་འདུག་ཡང་དེ་ལྟ་ན་བདག་སེམས་ཅན་ལ་གནོད་པ་བྱས་ཅེས་འཆད་དགོས་པས་བཤད་རུང་ཙམ་ཡིན་ཡང་ཧ་ཅང་འབྲེལ་མི་ཆེའོ། །

			དེས་ན་བདག་འཛིན་འདི་ཡིས་འཁོར་བ་ཐོག་མ་མེད་པ་ནས་བདག་དུ་བཟུང་ཡུལ་གྱི་སེམས་འདི་ཉིད་ལ་གནོད་པ་ཁོ་ན་བྱས་ཏེ་སེམས་ཁྱོད་ཉིད་ཐོག་མ་མེད་པ་ནས་རང་དོན་ཁོ་ན་བྱེད་པར་འདོད་པ་འདིས་དུས་འདས་ཀྱང་སྡུག་སྔལ་འབའ་ཞིག་མྱོང་བར་ཟད་ལ། ད་ནི་བདག་གཅེས་འཛིན་དེ་ཐོང་ལ་གཞན་དོན་ལ་རབ་ཏུ་འཇུག་པར་གྱིས་དང་རང་དོན་གྱི་མཆོག་ནི་གཞན་དོན་ཡིན་པར་སངས་རྒྱས་ཀྱིས་གསུངས་པ་མི་སླུ་བས་འདིའི་ཕན་ཡོན་མཐའ་ཡས་པ་མཐོང་ནས་ཡིད་ཆེས་པར་འགྱུར་རོ། །སྔོན་ནས་སེམས་ཁྱོད་ཀྱིས་འདི་ལྟར་བྱས་ན་སངས་རྒྱས་ཀྱི་བདེ་བ་འཐོབ་ཀྱི་འཁོར་བའི་སྡུག་སྔལ་ཟད་མི་ཤེས་པ་འདི་ལྟ་བུ་མྱོང་མི་དགོས་པ་ཞིག་ན་གཞན་ཕ་མའི་ཁུ་ཁྲག་གི་ཐིགས་པ་ཙམ་ལ་ང་དང་ང་ཡིར་བཟུང་ནས་གཅེས་སྤྲས་བྱས་པས་སྲིད་པའི་སྡུག་སྔལ་འདི་མྱོང་ངོ་། །

			ད་ནི་སྔར་ཁུ་ཁྲག་ལ་བདག་དུ་བཟུང་བ་དེ་ལྟར་ཁྱོད་ཀྱིས་གཞན་སེམས་ཅན་ལ་ཡང་བདག་འཛིན་གོམས་པར་གྱིས་ཅིགདེ་བཞིན་དུ་ད་ནི་གཞན་ཁོ་ན་གཅེས་པར་བཟུང་ནས་གཞན་གྱི་རྟོག་ཆེན་པ་སྟེ་མཚང་ལེན་པའི་བྱ་ར་བ་གྱིས་ལ། བདག་ལ་བདོག་པ་ཅི་མཐོང་ཡང་དེ་ཕྲོགས་ལས་གཞན་སེམས་ཅན་ལ་བྱིན་ལ་ཕན་བདེར་གྱིས་ཅིགའཁོར་བ་ཐོག་མེད་ནས་བདག་འཛིན་འདིས་གནོད་པ་བྱས་པས་ད་ནི་བདག་ཉིད་བདེ་བ་སོགས་ལ་ཕྲ་དོག་པར་རིགས་ཀྱི་གཞན་བདེ་བ་ལ་ཕྲ་དོག་པར་མི་རིགས་སོ། །དེའི་ཕྱིར་བདག་གི་བདེ་(༣༡༤བ)དགེ་གཞན་སེམས་ཅན་ལ་ཐོང་ལ་གཞན་སེམས་ཅན་གྱི་སྡིག་སྡུག་བདག་ཉིད་ལ་ལོང་ཞིག །

			ད་ནི་གཞན་སྐྱོན་ལ་བརྟག་པའི་དུས་མ་ཡིན་གྱི་རྣམ་པ་ཀུན་དུ་བདག་ཉིད་ཀྱི་སྐྱོན་ལ་བརྟག་པ་དང་། བཟོད་སྨྲའི་སྐྱེས་རབས་སུ། རྒྱལ་པོས་ཉེས་མེད་ཏུ་ཡན་ལག་བཏུབས་ཀྱང་ཀྱེ་མ་བདག་བཟོད་པའི་སྟོབས་ཆུང་བས་རྒྱལ་པོ་འདིའི་ཁྲོ་བ་གཞིལ་མ་ནུས་སོ་ཞེས་རང་ཉིད་ཀྱི་སྐྱོན་དུ་རྟོག་པ་ལྟར་གཞན་ལ་སྐྱོན་མཐོང་ནའང་དེ་ལྟར་རྟོག་པ་རང་ཉིད་ཀྱི་སྐྱོན་དུ་ངོས་འཛིན་པ་དང་གཞན་གྱིས་གནོད་པ་བྱས་ཀྱང་བདག་གི་ལས་ཀྱིས་ཉེས་སོ་ཞེས་རང་ཉིད་ཀྱི་སྐྱོན་དུ་ཤེས་པར་བྱ་ལ། རང་གིས་ཉེས་པ་ཆུང་ངུ་ཙམ་བྱུང་ནའང་མང་པོའི་མདུན་དུ་མཐོལ་ཞིང་བཤེགས་ཏེ་ས་བོན་ཙམ་ཡང་རྒྱུད་ལ་མ་ལུས་པར་བྱོས་ཅིག །དེ་བཞིན་དུ་བདག་གི་ཡོན་ཏན་སུས་ཀྱང་མི་ཤེས་པར་སྦ་ཞིང་གཞན་གྱི་ཡོན་ཏན་དང་གྲགས་པ་སྒྲོག་ཞིང་གཞན་རྣམས་ལ་རྗེ་བོའི་འདུ་ཤེས་བཞག་སྟེ་རང་ཉིད་བྲན་ལྟར་བཀོལ་བར་བྱ་ལ་བྱིས་པ་སྐྱོན་གྱི་རང་བཞིན་ཡིན་པའི་ཕྱིར་རང་ཉིད་སྐྱོན་གྱི་འབྱུང་གནས་སུ་ཤེས་པར་བྱ་ལ། གལ་སྟེ་ཡོན་ཏན་ཅུང་ཟད་མཐོང་ནའང་སོ་སྐྱེའི་ཡོན་ཏན་རྣམས་ནི་གློག་ལྟར་སྐད་ཅིག་ཙམ་དུ་ཟད་པས་བློ་བུར་གྱི་ཆོས་དེས་བསྙེམས་ཅིང་རང་བསྟོད་པར་མི་བྱའོ། །

			མདོར་ན་སྔོན་ཆད་བདག་དོན་དུ་བསམས་ནས་གཞན་ལ་གནོད་པ་བྱས་པ་དེ་ཐམས་ཅད་ད་ནི་སེམས་ཅན་ཐམས་ཅད་ཀྱི་བྱང་ཆུབ་ཀྱི་རྒྱུར་བདག་ཉིད་ཁོ་ན་ལ་འབབ་པར་གྱིས་ཅིགདེ་ལྟར་རྣམ་པ་དུ་མར་བརྟགས་ཏེ་བདག་འཛིན་འདི་ནི་གཉའ་དྲག་ཞེས་པ་བརྡ་རྙིང་སྟེ་ཆེར་དྲེགས་པར་འགྱུར་བར་ཤེད་སྐྱེད་པར་མི་བྱ་སྟེ་ཅི་ནས་ཀྱང་བག་ཞུམ་ཞིང་གདོང་དམའ་ལ་རབ་ཏུ་ངོ་ཚ་བ་བག་སར་ལྟ་བུ་དང་། འཇིགས་ཅིང་སྐྲག་པ་གཤེད་མས་ཟིན་པའི་མི་ལྟ་བུ་དང་། སྒོ་གསུམ་ཀུན་ནས་བསྡམས་པ་དུལ་(༣༡༥ན)བའི་དགེ་སློང་ལྟ་བུར་ཐུལ་བར་གྱིས་ཅིག་པའོ། །

			འདིར་བི་བྷུ་ཏིས།

			ངོ་ཚ་བ་ནི་བྱ་བ་མ་ཡིན་པ་ལས་སོ། །འཇིགས་པ་ནི་དམྱལ་བ་ལས་སོ། །བསྡམས་པ་ནི་དབང་པོ་རྣམས། ཞེས་དང་།

			དེ་ལྟར་ལུས་ཚར་བཅད་ནས་འདི་མན་སེམས་ཚར་གཅོད་པར་འཆད་ཅིང་།

			དཀའ་འགྲེལ་ཆུང་ངུ་ལས་ནི།

			ཕྲ་དོག་སོགས་བསྒོམས་པའི་འབྲས་བུ་ནི། ཡིད་ཁྱོད། སོགས་དང་།

			དེ་རྣམས་ཀྱིས་བསམ་པ་རྗེས་སུ་སྒྲུབ་པ་བཤད་ནས། སྦྱོར་བ་ལ་རྗེས་སུ་སྒྲུབ་པ་དང་སེམས་དབང་དུ་བྱ་བ་གཉིས་ཀྱི། དང་པོ། གཞན་གྱི་རྟོག་ཆེན། སོགས་དང་། ཕྱི་མ་འཆད་འགྱུར་གྱི། དེ་བྱ་དེ་ལྟར་གནས་བྱ་ཞིང་། །སོགས་ཚར་ཕྱིན་པའི་བར་དུ་བཤད་ཏོ། །

			རྟོག་ཆེན་པ་ནི་ཉན་སྣ་པའི་མིང་ཡིན་པས་ས་བཟང་པས་རྟོག་དཔྱོད་ཆེན་པོ་གྱིས་ལ་ཞེས་འབྲུ་གཉེར་བའང་སྙིང་པོ་མི་ཆེའོ། །

			ད་ནི་གཉེན་པོའི་ཤེས་པ་ལ་བདག་དུ་བཟུང་སྟེ་ལེགས་པར་འདོམས་པ་འཆད་སྟེ། དེལྟར་གཞན་ཕན་འབའ་ཞིག་བྱ་ཞིང་སྒོ་གསུམ་སྐད་ཅིག་ཡང་དོན་མེད་ཏུ་མི་གནས་པར་གཞན་དོན་དུ་འགྱུར་བ་དེ་ལྟ་བུ་ཁོ་ནས་གནས་པར་བྱ་ཡི་སྔར་ཕུང་པོ་ལ་བདག་དུ་བཟུང་ནས་བདག་ཉིད་གཅེས་འཛིན་ཁོ་ན་བྱས་པ་དེ་ལྟར་ནི་སེམས་ཁྱོད་ཀྱིས་ད་ཕྱིན་ཆད་སྐད་ཅིག་ཡང་མི་བྱ་སྟེ་དེ་ལྟ་བུའི་ཚུལ་ལ་རང་གི་སེམས་འདི་ནི་རང་གི་དབང་དུ་འདུས་ཅིང་དགའ་མགུར་བྱར་ཡོད་པ་རྟ་ཅང་ཤེས་དུལ་བ་ལྟ་བུར་བྱས་ཅིགགལ་སྟེ་བླང་དོར་དེ་ལས་འདས་ནས་ད་དུང་ཕྱིན་ཅི་ལོག་དུ་སྤྱོད་ན་ནི་སེམས་ཁྱོད་ཚར་བཅད་པར་བྱའོ་ཞེས་ཅུང་ཟད་བསྡིགས་པ་དང་། དེ་ལྟར་གདམས་པས་ཀྱང་སེམས་ཁྱོད་མ་དུལ་བའི་ངན་ལང་བྱེད་ན་ནི་འཁོར་བ་ཐོག་མེད་ནས་ཀྱི་སྐྱོན་དང་ཉེས་རྩ་ཐམས་ཅད་ཕུང་པོ་ལ་བདག་འཛིན་ཅན་གྱི་སེམས་ཁྱོད་ཁོ་ན་ལ་བརྟེན་པར་ཟད་པས་ཁྱོད་ཤིན་དུ་གཅེས་སྤྲས་སུ་བྱེད་པའི་ལུས་ལ་(༣༡༥བ)ཟས་གོས་མི་སྦྱིན་པར་བཀོལ་བ་དང་སོ་སོར་རྟོག་པའི་ཤེས་རབ་ཀྱི་སྒོ་དུ་མ་དང་སོ་སོ་རང་རིག་པའི་ཡེ་ཤེས་ཀྱིས་ཕུང་པོ་ལ་བདག་དུ་འཛིན་པ་ཅན་གྱི་སེམས་ཁྱོད་ལྡང་བ་མེད་པར་ཚར་བཅད་པར་བྱའོ་ཞེས་ཆེར་བསྡིགས་པ་དང་། འཁོར་བ་ཐོག་མེད་ནས་ཕུང་པོ་ལ་བདག་འཛིན་ཁྱོད་ཀྱིས་སེམས་རྒྱུན་ཙམ་ཁོ་བོ་བརླག་པ་ཁོ་ནར་བྱས་མོད་ཀྱང་སྔོན་ཁོ་བོས་ཁྱོད་ཀྱི་སྐྱོན་མ་ཤེས་ཅིང་གཉེན་པོའི་ལུས་སྟོབས་མ་རྫོགས་པའི་དུས་དེ་གཞན་ཡིན་ལ༏ད་ནི་ཉེས་རྩ་ཐམས་ཅད་ཁྱོད་ལ་བརྟེན་པ་འདི་ཡང་ངས་མཐོང་ཞིང་ཁྱོད་ནི་ཕྱིན་ཅི་ལོག་གི་འཛིན་སྟངས་གོམས་པ་ཙམ་མ་གཏོགས་ཡུངས་འབྲུ་ཙམ་དུ་ཡང་མི་བདེན་པ་འདི་ཡང་མཐོང་གི་ད་ནི་ཁྱོད་གར་འབྲོས་ཏེ་སེང་གེས་རི་དགས་བཟུང་བ་ལྟར་ཁྱོད་ཀྱི་དྲེགས་པ་ཐམས་ཅད་ངས་གཞོམ་པར་བྱའོ། །ད་ཕྱིན་ཆད་ཕུང་པོ་ལ་བདག་དང་གཅེས་པར་བཟུང་ནས་བདག་བདེ་བར་བྱའོ་སྙམ་པའི་བློ་སྔོན་ནས་ཡོད་པ་དེ་དོར་ཞིགལུས་སེམས་ཙམ་ཁྱོད་ནི་གཉེན་པོའི་ཤེས་པ་མཐུ་བརྟས་པ་ང་ཡིས་སེམས་ཅན་ཐམས་ཅད་ལ་བྱང་ཆུབ་ཀྱི་སེམས་ཉོ་བའི་རིན་དུ་བཙོངས་ཟིན་གྱིས་སེམས་ཅན་ཐམས་ཅད་ཀྱི་བྲན་དུ་གྱུར་པ་ཁྱོད་སྐྱོ་ངལ་དུ་མ་སེམ་པར་ཇོ་བོ་སེམས་ཅན་རྣམས་ལ་རང་གི་ནུས་པ་ཅི་ཡོད་ཀྱིས་ཞོ་ཤ་སྟེ་མཁོ་བདེ་གང་ཡོད་ཕུལ་ཞིགརྣམ་པ་ཀུན་དུ་བག་མེད་པར་གྱུར་པ་གདོལ་པ་ལྟ་བུའི་སེམས་བདག་འཛིན་ཅན་ཁྱོད་གལ་སྟེ་སེམས་ཅན་ལ་མ་བྱིན་པར་མཐོ་ཞིང་གཅེས་པར་བཟུང་ན་ཁྱོད་ཀྱིས་གཉེན་པོའི་ཤེས་པ་ཅན་གྱི་སེམས་རྒྱུན་ཁོ་བོ་དམྱལ་སྲུང་འཇིགས་སུ་རུང་བ་རྣམས་ལ་སྟེར་བར་གདོན་མི་ཟ་ལ༏སྔར་ཡང་ཐོག་མ་མེད་པ་ནས་ཕུང་པོ་ལ་བདག་འཛིན་ཁྱོད་ལ་གཅེས་སྤྲས་སུ་བྱས་པས་ཁྱོད་ཀྱིས་སེམས་ཁོ་བོ་རེས་འགའ་དམྱལ་སྲུང་རྣམས་ལ་བྱིན་སྟེ་སྲན་མ་ལྟར་བཅོས། ཡུངས་ཀར་ལྟར་བཙིར་ཤིང་ལྟར་བཤགས།(༣༡༦ན)སྡུག་སྔལ་ལ་མ་མྱོང་བ་མེད་པ་ལ་བཏད། རེས་འགའ་ཡི་དགས་སུ་འཕངས་ཏེ་བཀྲེས་སྐོམ་གྱིས་མནར། རེས་འགའ་དུད་འགྲོར་འཕངས་ཏེ་སྡུག་སྔལ་ལས་ཐར་དུས་མེད། དེ་ལྟར་སངས་རྒྱས་ཀྱིས་ཀྱང་བགྲང་གིས་མི་ལང་བ་དེ་ཐམས་ཅད་ཁྱོད་ཁོ་ནས་བཅོལ་བ་ཡིན་ལ༏ད་ནི་ཁྱོད་ཀྱི་ཁོན་རྣམས་ཁོ་བོས་ཀྱང་དྲན་སྟེ་ཕྱིན་ཆད་ཕུང་པོ་ལ་བདག་དུ་བཟུང་ནས་དེ་བདེ་བར་འདོད་པའི་སེམས་ཁྱོད་རྨི་ལམ་ན་ཡང་མི་རྒྱུ་བ་དེ་ལྟར་གཞོམ་པར་བྱ་ཞིང་རྩད་ནས་དབྱུང་བར་བྱའོ། །

			དེ་ལྟར་གཉེན་པོའི་ཤེས་པ་ལ་བདག་དུ་བྱས་ཅིང་ཕུང་པོ་ངར་འཛིན་ལ་གཞན་དུ་བཞག་ནས་ཚར་བཅད་པ་བསྟན་ཟིན་ནས། ད་ནི་བདག་གཞན་གྱི་ཐ་སྙད་འཇིག་རྟེན་གྱི་གྲགས་པ་ལྟར་སོར་བཞག་སྟེ་བདག་གཞན་བརྗེ་བ་དང་ལུས་ལ་ཆགས་བྱ་མ་ཡིན་པར་སྟོན་སྟེ། རྒྱུ་མཚན་དེ་རྣམས་ཀྱི་ཕྱིར་ན་སུ་ཞིག་བདག་ཉིད་བདེ་བར་འདོད་ན་བདག་གཅེས་འཛིན་འདོར་བར་བྱ་སྟེ་བདག་དུ་ལྟ་བ་དང་གཅེས་པར་འཛིན་པ་མེད་ན་སྡུག་སྔལ་ཞེས་བྱ་བ་ཤེས་བྱ་ལ་མི་མཐོང་སྟེ་ཇི་ལྟར་བེམས་པོ་རྣམས་ལ་སྡུག་སྔལ་མེད་པ་བཞིན་ནོ། །བདག་ཉིད་སྲུང་བར་འདོད་པ་དེས་ཀྱང་གཞན་ཐམས་ཅད་སྲུང་བར་བྱ་སྟེ་ཐམས་ཅད་ཀྱི་ནང་དུ་བདག་ཉིད་ཀྱང་ཞར་ལ་འདུ་བའི་ཕྱིར་དང༏ཇི་ལྟར་ཡུལ་ཁམས་དེ་བསྲུངས་ན་རང་ཁྱིམ་ཞར་ལ་བསྲུངས་པར་འགྱུར་བ་བཞིན། དེས་ན་བདག་ལ་ཆགས་པར་མི་བྱ་སྟེ་སེམས་ནི་ངོ་བོ་ཉིད་ཀྱིས་སྟོང་ཞིང་རང་བཞིན་གྱིས་འོད་གསལ་བ་ཡིན་པས་ངོ་བོ་ཉིད་དེ་ལ་ནི་དམིགས་པ་ཙམ་དུ་ཡང་བྱར་མེད་པ་ཡིན་པས་བདག་གཞན་གང་ཡང་མ་ཡིན་ཞིང་ཆགས་པར་མི་ནུས་ལ། ལུས་འདི་ནི་ཆུ་བུར་ཙམ་སྟེ་བདག་གཞན་གང་ཡང་མ་ཡིན་ལ་སུའི་ཡང་མ་ཡིན་པའི་ཕྱིར་དང་། ལུས་འདི་ནི་ཅི་ཙམ་བསྐྱངས་པ་དེ་ཙམ་དུ་གཟེ་རེག་འཕེལ་བ་ཡིན་ལ་སེམས་ཅན་གཅིག་གི་འདོད་པ་ལ་བརྣབ་སེམས་པ་དེའི་བསམ་པ་ནི་ས་འདི་ཐམས་ཅད་གསེར་དུ་གྱུར་ཀྱང་མི་རྫོགས་ཅིང་མི་ཚིམ་སྟེ་ད་དུང་འདི་ཐམས་ཅད་བཻ་ཌཱུཪྱར་གྱུར་ཅིང་འཇིག་རྟེན་གྱི་ཁམས་གཞན་དག་ཡང་(༣༡༦བ)གསེར་དུ་གྱུར་ནས་བདག་ལ་ཡོད་ན་ཅི་མ་རུང་སྙམ་པ་སོགས་ཐུག་མཐའ་མེད་པའི་ཕྱིར་དང༏ལོངས་སྤྱོད་དང་བདེ་བ་ཅི་ཐོབ་ཀྱང་ཚིམ་པ་མེད་ཀྱི་སྟེང་དུ་སླར་ཡང་ཆོག་མི་ཤེས་པའི་འདོད་སྲེད་དང༏སྒྲུབ་པའི་སྡུག་སྔལ་ལུས་སེམས་ཉོན་མོངས་པར་བྱེད་པ་དང༏དེའི་ཕྱིར་གཞན་ལ་བསམ་ངན་སོགས་བསམ་པ་ཉམས་པ་སྐྱེ་ཞིང་དེ་ལག་དུ་ལེན་པའི་སྦྱོར་ངན་ལ་འཇུག་ཞིང་བསམ་པའི་ཆ་ཙམ་ཡང་མ་རྫོགས་པར་ཤི་ནས་ཕྱི་མར་མི་བཟད་པའི་སྡུག་སྔལ་མཐའ་མེད་ཏུ་མྱོང་བར་འགྱུར་རོ། །

			དེས་ན་ཤི་བའི་མཐར་ཤ་རུས་སོ་སོར་འབྲལ་ཞིང་རུས་ཚིགས་སུམ་བརྒྱ་དྲུག་བཅུ་པོ་ཡང་ཐ་དད་ཏུ་བྱེ་ལ། ཚིགས་རེ་ཡང་དུམ་བུ་མང་པོར་འཐོར་ཞིང་། དུམ་བུ་རེ་ཡང་ཕྱེ་མར་ཞིགས་ཏེ་མཐར་ཐལ་བར་འགྱུར་ཞིང་། ཐལ་བ་དེ་ཉིད་ཀྱང་གར་སོང་མི་མངོན་པར་འགྱུར་ལ། ད་ལྟ་གསོན་པར་བཟུང་བའི་དུས་འདི་ཉིད་ནའང་ལུས་ཁོ་རང་ནི་བེམས་པོ་ཡིན་པས་མི་གཡོ་བ་སེང་གེའི་གསོབ་ལྟ་བུ་ཡིན་ལ། སེང་གེའི་གསོབ་དེའི་ནང་དུ་མིས་ཞུགས་ཏེ་འགྲོ་བ་དང་འཕྱམ་པ་ལྟར་ལུས་ལས་གཞན་ཐ་དད་པའི་སེམས་མི་ལྟ་བུས་ནང་ནས་བསྐྱོད་པ་ན་འགྲོ་བ་དང་སྨྲ་བ་ལ་སོགས་པར་སྣང་བ་ངོ་བོ་མི་གཙང་བ་འདུས་པའི་ཕུང་པོ་བརྟགས་ན་(༣༡༧ན)འཇིགས་སུ་རུང་བ་སྐྱེ་བས་མི་བཟད་པ་འདི་ལྟ་བུའི་ལུས་གཟུགས་ལ་བདག་གོ་ཞེའམ་བདག་གི་ཞེས་ཅིའི་ཕྱིར་འཛིན།

			དེས་ན་གསོན་པའམ་ཤི་བ་གང་གི་ཚེ་ཡང་སེམས་སྟོང་པ་ཁྱོད་ལ་ལུས་རྡོས་བཅས་རོ་ཁུར་བ་ལྟ་བུས་ཅི་ཞིག་བྱ། ཕྱི་རོལ་གྱི་ས་དང་རྡོ་དང་བོང་བ་སོགས་དང་འདི་ལ་བེམས་པོ་ཡིན་པ་དང་སྙིང་པོ་མེད་པ་དང་འཇིག་པའི་ཆོས་ཅན་ཡིན་པའི་ཆ་ནས་ཁྱད་པར་ཅི་ཞིག་ཡོད་ན་བོང་སོགས་ལ་བདག་གམ་བདག་གི་ཞེས་མི་འཛིན་ལ་ལུས་འདི་ལ་བདག་གམ་བདག་གི་ཞེས་འཛིན་པའི་རྒྱུ་མཚན་ཅི་ཡོད་ནས་བདག་ལྟའི་ང་རྒྱལ་སེལ་བར་མི་བྱེད་སྟེ་ཀྱེ་ཧུད་ཅེས་བདག་ལྟའི་འདུ་ཤེས་ལ་དམད་པ་དང་དེས་སྐྱོ་བའི་ཚིག་སྟེ་འཇམ་དཔལ་རྣམ་རོལ་གྱི་མདོར་དེ་བཞིན་གཤེགས་པས་ཚོང་དཔོན་གྱི་བུ་འཇིགས་བྱིན་ལ་སྨད་ཚོང་གི་བུ་མོ་གསེར་མཆོག་འོད་དཔལ་བསྟན་སྟེ་ཁྱོད་ཀྱིས་འདི་ཅིར་མཐོང་དྲིས་པ་ན།

			འདི་ལུས་རྩ་དང་རྩིག་པ་འདྲ། །

			སེམས་ནི་བསྟན་དུ་མ་མཆིས་ཏེ། །

			ཞེས་སོགས་ཀྱིས་ལན་བཏབ་པ་བཞིན་ནོ། །

			དེས་ན་སྔོན་ཆད་ལུས་འདིའི་འཚོ་ཚིས་ཀྱི་ཁ་ཏ་ཁོ་ན་བྱས་ཏེ་ཟས་གོས་སོགས་ཀྱི་ཕྱིར་སྡིག་པ་མང་དུ་བསགས་ཅིང་སོག་རུམ་དང་སྲུང་ཚོལ་ལས་བྱུང་བའི་སྡུག་སྔལ་ཡང་མཐའ་ཡས་པར་མྱོང་ཡང་སྙིང་པོ་མེད་ཀྱི་སྟེང་དུ་ངན་འགྲོའི་རྒྱུ་མཐའ་ཡས་པ་བསྒྲུབས་མོད་ཀྱང་ལུས་འདི་ནི་ཤིང་སྡོང་ལ་རྩིག་པས་བསྐོར་ཞིང་ཆུས་བྲན་ཡང་དགའ་བ་དང་ཆགས་པ་མེད་ལ་སྟ་རེས་བཅད་ཅིང་དུམ་བུར་བྱས་ཀྱང་ཁོང་ཁྲོ་བ་མེད་པ་ལྟར་ལུས་འདི་ཡང་དེ་ལྟར་ཟད་ན་ཕན་གནོད་ཅི་ཡང་བྱས་པར་མི་ཤེས་པ་དེ་ཅིའི་ཕྱིར་སྐྱོབ། སེམས་བདག་གིས་བསྐྱངས་པ་དང་ཕྱིས་བྱ་རྒོད་ཀྱིས་ཟོས་པ་གཉི་གའི་ཚེ་ཡང་སྐྱོང་བ་པོ་ལ་དགའ་བ་དང་ཟ་བ་པོ་ལ་སྡང་བ་མི་འདུག་ན་འདི་ལ་སེམས་བདག་ཅིའི་ཕྱིར་ཆགས། བསྟོད་(༣༡༧བ)ཏམ་དམད་ཀྱང་བདག་ལ་བསྟོད་ཏོ་ཅེའམ་དམད་ཏོ་ཅེས་ཁོ་རང་གིས་དེ་ཉིད་ཤེས་པ་མེད་པ་ལ་ལུས་ལ་བསྟོད་དམད་བྱུང་བ་ལ་སེམས་བདག་གིས་ཆགས་སྡང་བྱེད་པ་འདི་ནི་བོང་བ་ལ་བསྟོད་དམད་བྱུང་བ་ན་ན་མཁའས་ཆགས་སྡང་བྱེད་པ་ལྟ་བུར་ཤིན་དུ་མི་རིགས་པའོ། །

			ཡང་ལུས་འདི་ལ་ཕན་པར་འདོད་པ་དེ་སེམས་བདག་གི་བཤེས་སམ་མཛའ་བོ་ཡིན་ནོ་ཞེ་ན། སེམས་ཅན་ཐམས་ཅད་ཀྱང་རང་རང་གི་ལུས་ལ་ཕན་པར་འདོད་པས་དེ་ཐམས་ཅད་ལ་ཅིའི་ཕྱིར་མི་དགའ། དེ་རྣམས་ལ་སོགས་པའི་རྒྱུ་མཚན་མཐའ་ཡས་པས་ན་སེམས་བདག་གིས་ལུས་འདི་ལ་ཆགས་ཅིང་ཞེན་པར་མི་བྱ་བར་སེམས་ཅན་ཐམས་ཅད་ཀྱི་དོན་དུ་ལུས་འདི་དཀོན་མཆོག་ལ་དབུལ་ཞིང་བསམ་པས་སེམས་ཅན་ཐམས་ཅད་ལ་རྟག་ཏུ་བཏང་བར་བྱ་ལ། སྦྱོར་བས་ནི་ཚེ་དེ་ལ་ལུས་ཀྱིས་ལེགས་པར་བྱ་བ་རྣམས་ཟིན་ཞིང་ཕ་རོལ་ལ་ཕན་བདེ་ཆེན་པོར་འགྱུར་བའི་སྐབས་མཐོང་ན་ལུས་དེ་དོན་མེད་ཏུ་ཞིག་མི་འཇུག་པར་སྙིང་པོ་བླང་བའི་ཕྱིར་དངོས་སུ་ཡང་བཏང་བར་བྱ་སྟེ། རྒྱལ་པོ་ཟླ་འོད་ཀྱི་སྐྱེས་རབས་ལ་སོགས་པ་བཞིན་ནོ། །

			འོ་ན་ཉན་ཐོས་མི་སྡུག་པ་གོམས་པ་དག་ལྕེབ་པ་དང་གསོད་ཏུ་འཇུག་པར་བརྩོན་པ་ལྟར་ལུས་འདོར་རམ་ཞེ་ན། ལུས་འདི་ཉེས་པ་མང་པོ་ཅན་ཡིན་མོད་ཀྱང་དུས་མིན་དུ་མི་འདོར་སྟེ་རང་གི་ལས་ཀྱིས་ཇི་ལྟར་འཕངས་པའི་ཚེ་ཚད་དང་བདེ་སྡུག་སོགས་འབད་རྩོལ་མ་བྱས་པར་ཇི་ལྟར་བྱུང་བ་དེ་ཙམ་ཞིག་སྤྱད་པར་བྱ་བ་ཁོ་ནའོ། །

			དེས་ན་ལུས་ལ་ཆགས་པའི་བློ་སྤང་བར་བསྟན་གྱི་ལུས་ཉིད་སྤང་བར་བསྟན་པ་མ་ཡིན་པས་ལུས་སྲུང་བར་བཤད་པ་དང་ཡང་འགལ་བ་མེད་ཏོ། །

			ཅི་སྔོན་དུའང་། ཤུ་བ་མི་ཡི་གཟུགས་འདྲ་བ། །ཞེས་སོགས་ལན་དུ་མར་ལུས་ཀྱི་སྐྱོན་བསྟན་པ་མ་ཡིན་ནམ་བཟློས་པའི་སྐྱོན་དུ་(༣༡༨ན)འགྱུར་རོ་ཞེ་ན། དེ་དག་ནི་རེས་འགའ་ལུས་མི་རྟག་པ་དང་། རེས་འགའ་ལུས་བཟུང་པས་གནོད་པ་བྱུང་བ་དང་། རེས་འགའ་བདག་མེད་པར་སྟོན་པས་དགོས་པ་ཐ་དད་ཅིང་། འདིར་ནི་ཆགས་བྱ་མ་ཡིན་པར་བསྟན་པས་ཟློས་པའི་སྐྱོན་མེད་ཏོ། །

			གསུམ་པ་བསམ་གཏན་གྱི་སྒྲིབ་པ་བསལ་བ་ནི།

			དེ་བས་བྱིས་པའི་སྤྱོད་པས་ཆོག །

			བདག་གིས་མཁས་པའི་རྗེས་སྙེག་སྟེ། །

			བག་ཡོད་གཏམ་ནི་དྲན་བྱས་ནས། །

			གཉིད་དང་རྨུགས་པ་བཟློག་པར་བྱ། །

			རྒྱལ་ཧྲས་ཐུགས་རྗེ་ཆེ་རྣམས་ལྟར། །

			རིགས་པའི་ཧྲན་ནི་གཟུགས་བྱས་ཏེ། །

			ཉིན་མཚན་ཕྱད་པར་མ་འབད་ན། །

			བདག་གིས་སྡུག་སྔལ་ནམ་མཐར་ཕྱིན། །

			ཞེས་གསུངས་ཏེ། དང་པོས་བསམ་གཏན་གྱི་སྒྲིབ་པ་ལྔ་སེལ་བ་བསྟན། གཉིས་པས་རྩེ་གཅིག་དུ་འབད་དགོས་པར་བསྟན་ཏོ། །

			དེ་ཡང་འདུ་འཛི་ལ་དགའ་བ་དང་ཕྱི་ཡོ་བྱད་དང་ནང་སེམས་ཅན་ལ་ཆགས་པ་སོགས་འདོད་པའི་རྣམ་པར་རྟོག་པ་དང་ལུས་སེམས་ལ་བདག་དང་བདག་གིར་ལྟ་བས་ཞེན་ཞིང་དེའི་དོན་དུ་ཤ་ཐང་དུ་འབད་པ་སོགས་དེ་རྣམས་ནི་བྱིས་པ་མ་རབས་ཀྱི་སྤྱོད་པ་ཁོ་ན་སྟེ་འཁོར་བ་ཐོག་མ་མེད་པ་ནས་དེ་ལྟ་བུ་ཁོ་ན་ལ་ལོངས་སྤྱད་པ་དེས་ཆོག་ཆེས་ཀྱི་ད་ནི་བྱིས་པའི་སྤྱོད་པ་དེས་སྐྱོ་ཞིང་སྔར་སྤྱད་པ་དེ་ཡང་མཁས་པའི་མདུན་ན་ངོ་ཚ་ཞིང་འགྱོད་ལ། ད་ནི་ནམ་དུ་ཡང་དེ་དག་ལས་བཟློག་སྟེ་མཁས་པ་སངས་རྒྱས་དང་བྱང་ཆུབ་སེམས་དཔའ་རྣམས་ཀྱི་སྤྱོད་པའི་རྗེས་སུ་འཇུག་ཞིང་བཟང་པོར་སྤྱོད་པ་ཁོ་ན་རྗེས་སུ་བསྒྲུབ་པར་བྱའོ་ཞེས་རང་གིས་དམ་བཅས་ཏེ་བག་ཡོད་ཀྱི་ལེའུར་བཤད་པའི་གཏམ་རྣམས་དྲན་པར་བྱས་ལ་བསམ་གཏན་གྱི་སྒྲིབ་པ་རྣམས་ཟློག་ཞིང་རྩེ་གཅིག་པས་རྣལ་འབྱོར་དུ་བྱའོ། །

			དེ་ལ་སྒྲིབ་པ་ནི་ལྔ་སྟེ།

			བཤེས་སྤྲིང་ལས།

			རྒོད་ཅིང་འགྱོད་དང་གནོད་སེམས་རྨུགས་པ་དང་། །

			གཉིད་(༣༡༨བ)དང་འདོད་ལ་འདུན་དང་ཐེ་ཚོམ་སྟེ། །

			ལྔ་པོ་འདི་དག་བསམ་གཏན་དགེ་བའི་ནོར། །

			འཕྲོག་པའི་ཆོམ་རྐུན་ལགས་པར་ཐུབ་པས་གསུངས། །

			ཅེས་པ་ལྟར་རྒོད་འགྱོད་དང༏གནོད་སེམས་དང༏གཉིད་རྨུགས་དང༏འདོད་འདུན་དང༏ཐེ་ཚོམ་སྟེ་ལྔའོ། །དེ་ལ་ཡུལ་སྣ་ཚོགས་དྲན་ཞིང་འཕྲོ་བ་ནི་རྒོད་པ་དང༏མི་བྱ་བ་བྱས་པ་སོགས་ལ་འགྱོད་སེམས་ནི་འགྱོད་པ་སྟེ་ཞི་བར་གནས་པའི་གེགས་བྱེད་ཏོ། །གཞན་ལ་གནོད་སེམས་ནི་ཡིད་མི་བདེ་དང་མཚུངས་པར་ལྡན་པ་ཞེ་སྡང་གི་ཆ་དང་མཐུན་པ་སྟེ་བདེ་བར་གནས་པ་ལ་གེགས་བྱེད་ཏོ། །བྱིང་ཞིང་འཐིབས་པ་དང་དེ་བས་ཀྱང་ཆེར་བྱིང་བ་རྨུགས་པ་དང༏གཉིད་ཀྱིས་ནོན་པ་ནི་གཉིད་རྨུགས་ཏེ་གསལ་བར་གནས་པ་ལ་གེགས་བྱེད་ཏོ། །ཕྱི་ཡོ་བྱད་དང་ནང་སེམས་ཅན་ལ་ཆགས་པའི་རྣམ་རྟོག་ནི་འདོད་པ་ལ་འདུན་པ་སྟེ་ལས་རུང་དུ་གནས་པ་ལ་གེགས་བྱེད་ཏོ། །འདི་ཏིང་ངེ་འཛིན་དུ་མི་འགྱུར་རམ་སྙམ་པ་སོགས་དོན་མི་འགྱུར་གྱི་སོམ་ཉི་སྐྱེ་བ་ནི་ཐེ་ཚོམ་སྟེ་རྩེ་གཅིག་པར་གནས་པ་ལ་གེགས་བྱེད་ཏོ། །འདིར་དོན་འགྱུར་གྱི་ཐེ་ཚོམ་ཕུང་པོ་འདི་བདག་ཡིན་ནམ་མ་ཡིན་སྙམ་པ་ལས་དཔྱད་པས་མ་ཡིན་པར་མཐོང་ནས་བདག་དུ་མི་དམིགས་པར་གནས་པ་ལྟ་བུ་དོན་འགྱུར་གྱི་ཐེ་ཚོམ། ཁ་ཅིག་གིས་ནི་ཞི་ལྷག་གཉིས་ཀའི་སྣ་འདྲེན་པ་ཡང་ཡོད་ལ། རི་ལ་སོགས་པ་རྟག་ཞིང་འདུག་པས་འདུས་བྱས་མི་རྟག་པར་བཤད་པ་འདི་མི་བདེན་ནམ་སྙམ་པ་ལྟ་བུ་དོན་མི་འགྱུར་གྱི་ཐེ་ཚོམ་གྱིས་ནི་ལོག་ལྟ་འདྲེན་ཞིང་ཞི་ལྷག་གཉིས་ཀ་ལ་གེགས་བྱེད་ཏོ། །

			དེས་ན་དོན་འགྱུར་གྱི་ཐེ་ཚོམ་ཁ་ཅིག་བསམ་གཏན་གྱི་ཉེར་བརྡོགས་སུ་འགྱུར་བ་ཡོད་ཀྱང་ཐེ་ཚོམ་དང་དངོས་གཞི་ལྷན་ཅིག་དུ་མི་གནས་པས་ཐེ་ཚོམ་ཙམ་སྒྲིབ་པར་བཤད་པ་ཡིན་ནོ། །དེ་

			དག་ཕལ་ཆེར་ཡང་འཆི་བའི་འདུ་ཤེས་བསྒོམས་(༣༡༩ན)པས་སེལ་ལ། ཁྱད་པར་བྱིང་རྒོད་ནི་གནས་ཧ་ཅང་གྲང་བ་དང་མཐོ་བ༏དུས་དགུན༏ཟས་ཉུང་ཞིང་མི་བཅུད་པ༏གྲོགས་རླུང་ཁམས་པ་སྨྲ་བ་མང་པོ་ཅན་དང༏ཡུལ་ལ་རྟག་དུ་སེམ་པ་སོགས་རྒོད་པའི་རྒྱུ་དང༏དེ་ལས་ལྡོག་སྟེ་གནས་དྲོ་ཆེས་པ་སོགས་བྱིང་བའི་རྒྱུ་སྟེ་རྒྱུ་དེ་དག་སྤངས་པས་སེལ་ལ༏ཧ་ཅང་རྩོལ་ཆེས་པས་བྱུང་བའི་བྱིང་རྒོད་ནི་བཏང་སྙོམས་སུ་བྱ་བ་གློད་པའི་མན་ངག་གིས་སེལ་ལོ། །

			གནོད་སེམས་ཀྱི་གཉེན་པོར་བྱམས་པ་དང་འདོད་འདུན་གྱི་གཉེན་པོར་མི་རྟག་པ་དང་མི་སྡུག་པ་སྒོམ་ལ། འགྱོད་པ་དང་ཐེ་ཚོམ་ནི་དང་དུ་མི་ལེན་ཞིང་རྗེས་སུ་མི་འབྲེང་བས་སེལ་ལ་སྤྱིར་དགེ་བའི་བཤེས་གཉེན་གྱི་དུས་སུ་ཐབས་མཁས་པས་བསལ་དགོས་ཏེ། 

			མདོ་ལས། དགེ་སློང་མང་ཞིག་སྔོན་བྱས་པའི་སྡིག་པས་འགྱོད་སྟེ་རྩེ་གཅིག་པར་མ་གྱུར་པའི་ཚེ། འཇམ་དཔལ་གྱིས་རལ་གྲི་ཐོགས་ཏེ་སྟོན་པའི་སྟེང་དུ་བརྒྱུགས་པས། སྟོན་པས་ང་ནི་བསང་ཟིན་གྱིས་ཐོང་ཞིག་ཞེས་བཀའ་བསྩལ་པ་ན། དེ་རྣམས་འཇམ་དཔལ་ཡང་འདི་ལྟར་བྱེད་པ་ལས་ན་ལས་འབྲས་རང་བཞིན་མེད་པ་ལྟ་ཞིག་ཞེས་འགྱོད་པ་དང་བྲལ་སྟེ་ཆོས་ཉིད་མཐོང་བར་གསུངས་ལ། འདི་ལ་མཚོན་ཆ་ཐོགས་པའི་ཆོས་ཀྱི་རྣམ་གྲངས་ཅེས་གསུངས་པ་ལྟ་བུ་སྟེ་སྤྱིར་ཐེག་ཆེན་ནི་དགེ་བའི་བཤེས་གཉེན་ལ་རག་ལས་སོ། །དེས་ན་འདོད་འདུན་ནི་གོང་དུ་རྒྱས་པར་ཟློག་ཟིན་ཞིང་འདིར་གཉིད་རྨུགས་ཀྱིས་མཚོན་ནས་སྒྲིབ་པ་ལྔ་ཟློག་བྱར་བསྟན་ལ། སྤྱིར་ཐེ་ཚོམ་ནི་གཙོ་བོར་ཤེས་རབ་ཀྱིས་སེལ་ལོ། །

			དེས་ན་མཁས་པ་རྒྱལ་བའི་སྲས་ཐུགས་རྗེའི་དབང་ཕྱུག་ཆེན་པོ་དེ་རྣམས་ལུས་སྲོག་དང་རང་གི་ཞི་བ་ལ་མི་གཟིགས་པར་བྱང་ཆུབ་སེམས་དཔའི་སྤྱད་པ་སྤྱོད་པ་ལྟར་བདག་གིས་ཀྱང་རང་གིས་རང་ལ་རིགས་པའི་སྲན་བཙུགས་ཏེ་ཉིན་མཚན་ཕྱད་པར་མ་འབད་ན་སྡུག་སྔལ་གྱི་(༣༡༩བ)མཚོ་ལས་རང་གཞན་སྒྲོལ་མི་ནུས་པས་ད་ནི་རྩེ་གཅིག་དུ་འབད་ཏོ་ཞེས་ཡི་དམ་བཅའ་བའོ། །

			གསུམ་པ་དོན་བསྡུ་བ་ནི།

			དེ་བས་སྒྲིབ་པ་བསལ་བའི་ཕྱིར། །

			ལོག་པའི་ལམ་ལས་སེམས་བསླན་སྟེ། །

			ཡང་དག་དམིགས་ལ་རྟག་པར་ཡང་། །

			བདག་གིས་མཉམ་པར་བཞག་པར་བྱ། །

			ཞེས་གསུངས་ཏེ། དེ་ལྟར་རྒྱས་པར་བཤད་ནས་ད་ནི་ལེའུ་འདི་མཐའ་དག་གི་དོན་བསྡུ་བར་བྱ་སྟེ་བྱང་ཆུབ་སེམས་དཔའ་བརྩོན་འགྲུས་དང་ལྡན་པ་དེས་འདུ་འཛི་དང་རྣམ་གཡེང་གི་ཉེས་པ་མཐོང་ནས་དབེན་པར་སོང་སྟེ་འདོད་པའི་རྣམ་རྟོག་ཐམས་ཅད་ལས་རིང་དུ་ཕྱོགས་ནས་སྐྱིལ་མོ་ཀྲུང་གིས་འདུག་སྟེ་བདག་གཞན་མཉམ་པ་དང་བརྗེ་བའི་བྱང་ཆུབ་ཀྱི་སེམས་དང༏ཆོས་ཐམས་ཅད་བཟོད་ནས་དག་པའི་ཤེས་རབ་དྲི་མ་མེད་པ་ལ་དམིགས་ནས་སེམས་ཅན་ཐམས་ཅད་ཀྱི་དོན་དུ་བྱང་ཆུབ་འཐོབ་པའི་ཕྱིར་སྐད་ཅིག་ཡང་མི་གཡེང་བར་མཉམ་པར་བཞག་པར་བྱ་ཞིང་བསམ་གཏན་གྱི་སྒྲིབ་པ་དག་བྱུང་ན་ཟློག་ཞིང་རྩེ་གཅིག་དུ་བཞག་པས་དང་པོར་དམིགས་པ་ལ་རྩེ་གཅིག་པ་འདོད་པའི་ཞི་གནས་སྐྱེ་ལ། སླར་གོང་ནས་གོང་དུ་ཏིང་ངེ་འཛིན་གྱི་རོ་མི་མྱང་ཞིང་ཆོག་མི་ཤེས་ལ་མཚན་མར་མི་འཛིན་པར་བཞག་པས་བྱང་ཆུབ་ཀྱི་སེམས་ཀུན་རྫོབ་བམ་དོན་དམ་པའི་རྣམ་པ་གང་ལ་དམིགས་པ་དེ་ཉིད་ལ་ཡན་ལག་ལྔ་དང་ལྡན་པས་རྩེ་གཅིག་དུ་གནས་པ་བསམ་གཏན་གྱི་དངོས་གཞི་ཁྱད་པར་ཅན་སྐྱེ་བར་འགྱུར་ལ་དེ་ཡང་གོང་ལྟར་བསྐྱངས་པས་རྟོག་དཔྱོད་དགའ་བར་འདུ་བྱེད་ཀྱི་མཚན་རྟོག་ནུབ་ནས་བཞི་པའི་དངོས་གཞི་ཁྱད་པར་ཅན་འཐོབ་ཅིང༏དེ་ལས་གཞན་གྱི་སེམས་ལ་དམིགས་ཏེ་བཞག་པས་གཞན་སེམས་ཤེས་པའི་མངོན་ཤེས་དང༏སྔོན་དང་ཕྱི་མའི་གནས་ལ་དམིགས་ཏེ་བཞག་པས་སྔོན་གནས་རྗེས་དྲན་གྱི་མངོན་ཤེས་སོགས་མངོན་ཤེས་ལྔ་(༣༢༠ན)སྐྱེ་ལ་དེའི་ཚེ་གཞན་དོན་གྱི་ནུས་པ་གྲུབ་པས་གང་རྫུ་འཕྲུལ་གྱིས་འདུལ་བ་དང་ཆོས་བསྟན་པས་འདུལ་བ་དང་ཚར་བཅད་པས་འདུལ་བ་དང་སྤྱོ་བས་འདུལ་

			བ་དང་སྤྲོ་བས་འདུལ་བ་དང་དོར་བས་འདུལ་བ་སོགས་གདུལ་བྱའི་ཁམས་དང་འདུལ་བྱེད་ཀྱི་ཐབས་ཤེས་པས་དུས་ཇི་ལྟ་བ་བཞིན་འཇུག་པས་སྦྱོར་བའི་གཞན་དོན་མཚན་ཉིད་པ་འགྲུབ་པ་ཡིན་ནོ། །

			དེས་ན། དེ་བས་སྒྲིབ་པ་བསལ་བའི་ཕྱིར། །ལོག་པའི་ལམ་ལས་སེམས་བསླན་སྟེ། །

			ཞེས་པས་མི་མཐུན་ཕྱོགས་སྤོང་བ་ཐམས་ཅད་བསྡུས་ཅིང་། ཡང་དག་དམིགས་ལ། ཞེས་པས་ཡུལ་ལྷག་མཐོང་སྟེ་ཀུན་རྫོབ་དང་དོན་དམ་པའི་བྱང་ཆུབ་ཀྱི་སེམས་དང་། རྟག་པར་ཡང་། བདག་གིས་མཉམ་པར་བཞག་པར་བྱ། །ཞེས་པས་ཞི་གནས་ལ་ཇི་ལྟར་བཞག་པ་རྣམས་ལེགས་པར་བསྡུས་པ་ཡིན་ནོ། །གཙོ་བོའི་དོན་སོ་དྲུག་དང་བཅུ་གཅིག་དུ་བསྡུས་པའི་ཚེ་ཡང་ལེའུ་འདིའི་སྙིང་པོ་བདག་གཞན་མཉམ་བརྗེའི་བྱང་སེམས་དང་མཚན་ཉིད་འདི་ཁོ་ནར་བཤད་དོ། །

			འདི་རྣམས་སུ་འགྲེལ་ཆེན་ལས་ནི།

			འདི་ལྟར་ཚུལ་ཁྲིམས་ལ་སོགས་པ་ཞི་གནས་ཀྱི་ཚོགས་པ་རྣམས་ལ་གནས་ནས་ཡིད་དང་རྗེས་སུ་མཐུན་པའི་གནས་རྣམས་སུ་སངས་རྒྱས་དང་བྱང་ཆུབ་སེམས་དཔའ་རྣམས་ལ་ཕྱག་འཚལ་བ་སོགས་བྱས་ཏེ་འགྲོ་བ་མཐའ་དག་གདོན་པའི་བསམ་པས་སྙིང་རྗེ་ཆེན་པོ་ཉིད་མངོན་དུ་བྱས་ཏེ་བདེ་བའི་སྟན་ལ་འདུག་ནས་ལུས་དྲང་པོར་སྲང་སྐྱིལ་མོ་ཀྲུང་བྱས་ནས་ཏིང་ངེ་འཛིན་བསྐྱེད་པར་བྱའོ། །དེ་ལ་དང་པོར་རེ་ཞིག་གང་དངོས་པོ་འདི་ལ་དཔྱད་པར་བྱ་སྟེ་ཇིསྲིད་ཏུ་རྣམ་པ་གང་གིས་དངོས་པོ་མཐའ་དག་བསྡུས་པར་གྱུར་པ་དེ་ལ་སེམས་བརྟན་པར་བྱའོ། །

			ཞེས་སོགས་ཀ་མ་ལ་ཤཱི་ལའི་སྒོམ་རིམ་དྲངས་ནས་བཤད་ཏོ། །

			དགེ་བའི་ལྷས།

			རྨུགས་པ་ནི་སེམས་སློང་བ་སྟེ་ཞེས་(༣༢༠བ)སྣང་ཀྱང་། སེམས་སློང་སློང་པོ་ནི་རྒོད་པ་ཡིན་གྱི་རྨུགས་པ་མ་ཡིན་ནོ། །སྤྱིར་སྒྲིབ་གཉིས་བསལ་བའི་ཕྱིར་ཚུལ་བཞིན་ཡིད་བྱེད་ཀྱི་ཞགས་པས་དྲངས་ཅིང་དྲན་པའི་ཐག་པས་དམ་པོར་བཏགས་ལ་ཡང་དག་དམིགས་པ་ལ་རྒྱུན་མི་འཆད་པར་བཞག་གོ། །

			ཞེས་འབྲུ་གཉེར་ཏོ། །

			ས་བཟང་པས་ནི།

			དེ་བས་བྱིས་པའི་སྤྱོད་པས་ཆོག།ཞེས་པ་མན་ཆོད་ལ་དོན་དམ་བྱང་སེམས་སྒོམ་པ་ཞེས་དང་། དོན་བསྡུ་ལ་མཉམ་བཞག་ཟབ་མོ་སྒོམ་ཚུལ་ཞེས་ས་གཅོད་ལ། རྒྱལ་སྲས་སོགས་ཀྱི་ཤློ་ཀ་རྒྱ་དཔེ་ལ་མེད་ཏོ། །ཅེས་བྲིས་སོ། །

			བྱང་ཆུབ་སེམས་དཔའི་སྤྱོད་པ་ལ་འཇུག་པ་ལས། བསམ་གཏན་བསྟན་པ་ཞེས་བྱ་བ་སྟེ་ལེའུ་བརྒྱད་པ་རྣམ་པར་བཤད་ཟིན་ཏོ།། །།

			 

		


		
			ས་བཅད་ཀྱི་ཟུར་མཆན།

			 

			ས་བཅད་འདི་བསྒྲིགས་སྐབས་སོ་སོའི་དབྱེ་གཞི་ལ་ནང་གསེས་དུ་ཡོད་གྲངས་སྨོས་པ་དང་། ནང་གསེས་ཀྱི་རིམ་པར་ཀ་ཁ་སོགས་ལ་ཨང་གྲངས་ཀྱི་རྟགས་བཀོད་ཡོད། དེའང་ཐོག་མར་གཞུང་འདིའི་དབྱེ་གཞིའི་ས་བཅད་ལ། ཀ་དང་པོ། (ཀ༡) ཀ་གཉིས་པ། (ཀ༢) སོགས་ཀ་ལ་ཨང་གྲངས་བཀོད་ནས་གོ་རིམ་མཚོན་པར་བྱས་པ་དང་། དེ་ནས་ཀ་དང་པོའི་(ཀ༡)ནང་གསེས་ཀྱི་དབྱེ་བ་ལ། ཁ་དང་པོ། (ཁ༡) ཁ་གཉིས་པ། (ཁ༢) སོགས་དང་། ཁ་དང་པོའི་(ཁ༡) ནང་གསེས་ལ། ག་དང་པོ། (ག༡) ག་གཉིས་པ། (ག༢) སོགས་དང་། ག་དང་པོའི་(ག༡) ནང་གསེས་ལ། ང་དང་པོ། (ང༡) ང་གཉིས་པ། (ང༢) ང་གསུམ་པ། (ང༣) སོགས་ཀྱིས་མཚོན་པར་བྱས་ཡོད། དེ་བཞིན་དུ་ཀ་གཉིས་པ། (ཀ༢) ཀ་གསུམ་པ། (ཀ༣) སོགས་ཀྱི་ནང་གསེས་ལའང་། ཁ་དང་པོ། (ཁ༡) ཁ་གཉིས་པ། (ཁ༢) ཁ་གསུམ་པ། (ཁ༣) སོགས་ཀྱི་གོ་རིམ་ཀ་དང་པོའི་(ཀ༡) ནང་གསེས་དབྱེ་ཚུལ་དང་མཚུངས་པས། ས་བཅད་དེ་དག་གི་ནང་གསེས་ཇི་ཙམ་ཡོད་ཀྱང་རྟགས་འདྲ་མིན་སྣ་ཚོགས་བཀོད་མི་དགོས་པ་བོད་ཡིག་གི་གསལ་བྱེད་དང་ཨང་རྟགས་ཁོ་ནས་ཐམས་ཅད་གོ་རིམ་མ་འདྲེས་པ་གསལ་པོར་གོ་ཐུབ་པའི་ཁྱད་ཆོས་ཀྱང་ལྡན་ཡོད་དོ། །

			 

		


		
			ས་བཅད་རྒྱས་པ།

			ལྔ་པ། བཤེས་བཞིན་གྱི་ལེའུ།

			ཆ༢ ཕ་རོལ་ཏུ་ཕྱིན་པ་དྲུག་པོ་རེ་རེ་ཞིང་ཉམས་སུ་བླང་བ།

			ཇ༡ སྦྱིན་པ་མདོར་བསྡུས་ཏེ་བསྟན་པ།

			ཇ༢ སེམས་སྲུང་བའི་ཚུལ་ཁྲིམས་བཤད་པ།

			ཉ༡ བསླབ་པའི་ངོ་བོ་སེམས་སྲུང་བ། 

			ཏ༡ སེམས་བསྲུངས་པས་ཐམས་ཅད་བསྲུངས་པར་འགྱུར་བ།

			ཏ༢ ཐམས་ཅད་སེམས་ལ་རག་ལས་པར་བསྟན་པ།

			ཐ༡ ཉེས་པ་ཐམས་ཅད་སེམས་ལ་རག་ལས་པར་བསྟན་པ།

			ཐ༢ ཡོན་ཏན་ཐམས་ཅད་སེམས་ལ་རག་ལས་པར་བསྟན་པ།

			ཏ༣ དེས་ན་སེམས་བསྲུང་བ་ལ་འབད་པ།

			ཉ༢ དེའི་ཐབས་དྲན་པ་དང་ཤེས་བཞིན།

			ཏ༡ མདོར་བསྟན་པ།

			ཏ༢ དྲན་ཤེས་མེད་པའི་སྐྱོན་བཤད་པ།

			ཐ༡ དྲན་ཤེས་མེད་པའི་སྐྱོན་བྱ་བ་ལ་མཐུ་ཆུང་བ།

			ཐ༢ ཁྱད་པར་ཤེས་བཞིན་མེད་པའི་སྐྱོན་ཤེས་རབ་ཕུན་སུམ་ཚོགས་པར་མི་འགྱུར་བ།

			ཐ༣ ཤེས་རབ་ཕུན་སུམ་ཚོགས་པར་མི་འགྱུར་བ།

			ཐ༤ བསགས་པའི་དགེ་བ་འཇིག་པ། 

			ཐ༥ མ་བསགས་པའི་དགེ་བ་མི་འགྲུབ་པ།

			ཏ༣ དྲན་པ་སྲུང་ཚུལ།

			ཉ༣ སེམས་སྲུང་བའི་སྤྱོད་པ་ལ་བསླབ་པ། 

			ཏ༡ ཉེས་སྤྱོད་སྡོམ་པའི་སྤྱོད་པ་ལ་བསླབ་པ། 

			ཐ༡ ལུས་སེམས་ཀྱི་ཁ་ན་མ་ཐོ་བ་སྤང་བ། 

			ད༡ ལུས་ཀྱི་ཁ་ན་མ་ཐོ་བ་སྤང་བ།

			ད༢ སེམས་ཀྱི་ཁ་ན་མ་ཐོ་བ་སྤང་བ།

			ད༣ མི་ནུས་པ་དུས་བཏང་སྙོམས་སུ་བྱ་བ། 

			ཐ༢ རྣམ་པར་གཡེང་བ་ཕྲ་མོ་སྤང་བ། 

			ད༡ ལུས་ཀྱི་སྤྱོད་པ་སྲུང་བ།

			ན༡ གཡེང་བ་ལ་དགའ་བ་སྤང་བ།

			ན༢ དོན་མེད་ཀྱི་སྤྱོད་པ་སྤང་བ།

			ན༣ གཙོ་བོར་སེམས་ཀྱི་ཀུན་སློང་བརྟག་པ།

			པ༡ མདོར་བསྟན་པ།

			པ༢ ཉོན་མོངས་པའི་སེམས་ཀྱིས་བྱ་བ་ལ་མི་འཇུག་པ།

			པ༣ རྒོད་བག་གི་སེམས་ཀྱིས་བྱ་བ་ལ་མི་འཇུག་པ།

			པ༤ དོན་བསྡུ་བ།

			ད༢ སེམས་ཀྱི་སྤྱོད་པ་སྲུང་བ།

			ཏ༢ དགེ་བ་ཆོས་སྡུད་ཀྱི་སྤྱོད་པ་ལ་བསླབ་པ།

			ཐ༡ ལུས་ལ་མ་ཆགས་པར་དགའ་བ་ལ་སྦྱོར་བ།

			ད༡ ལུས་ལ་རྟོག་པ་མེད་པར་བསྟན་པ།

			ད༢ ལུས་མི་གཙང་བར་བསྟན་པ།

			ད༣ སྙིང་པོ་མེད་པར་བསྟན་པ།

			ད༤ མཁོ་བ་མེད་པར་བསྟན་པ།

			ད༥ དེ་ལྟར་དགོས་པ་མེད་པ་དེ་ཐབས་ཀྱིས་དགོས་པ་ལ་སྦྱོར་བ།

			ཐ༢ དགེ་བ་སྒྲུབ་པའི་སྤྱོད་པ་ལ་བསླབ་པ། 

			ད༡ རྗེས་ཐོབ་ཀྱི་སྤྱོད་པ་སྤྱིར་བསྟན་པ།

			ད༢ གདམས་ངག་དང་དུ་བླང་བ།

			ད༣ གཞན་གྱི་བསོད་ནམས་ལ་བསྟོད་པར་བྱ་བ།

			ད༤ ཇི་ལྟར་སྨྲ་ཚུལ།

			ད༥ མིག་གིས་ལྟ་ཚུལ།

			ད༦ དགེ་བ་ཁྱད་པར་ཅན་ཇི་ལྟར་སྒྲུབ་ཚུལ།

			ཏ༣ སེམས་ཅན་དོན་བྱེད་ཀྱི་སྤྱོད་པ་ལ་བསླབ་པ།

			ཐ༡ གཞན་དོན་གཙོ་བོར་བྱ་བ། 

			ཐ༢ སེམས་ཅན་བསྡུ་བའི་སྤྱོད་པ།

			ད༡ ཟང་ཟིང་གིས་བསྡུ་བ།

			ད༢ ཆོས་ཀྱིས་བསྡུ་བ།

			ཐ༣ གཞན་སེམས་སྲུང་བར་བསྟན་པ།

			ཉ༤ བསླབ་པ་ཕུན་སུམ་ཚོགས་བྱེད་ཀྱི་ཡན་ལག

			ཏ༡ བཤེག་སྡམ་གྱིས་བྱི་དོར་བྱ་བ།

			ཏ༢ བསླབ་པའི་གཞི་དངོས།

			ཏ༣ དེའི་ཆེད་དུ་བྱ་བ། 

			ཏ༤ རྟེན་དགེ་བའི་བཤེས་གཉེན། 

			ཏ༥ ཤེས་བྱེད་ཀྱི་ཁུངས།

			ཏ༦ བསླབ་དོན་མདོར་བསྡུས། 

			ཉ༥ ཤེས་བཞིན་སྲུང་བ་མདོར་བསྡུས་པ།

			དྲུག་པ། བཟོད་པའི་ལེའུ།

			ཇ༣ བཟོད་པ་བཤད་པ།

			ཉ༡ བཟོད་པ་མེད་དུ་མི་རུང་བར་བསྟན་པ། 

			ཏ༡ ཁོང་ཁྲོའི་འབྲས་བུ།

			ཐ༡ མ་མཐོང་བའི་འབྲས་བུ། 

			ཐ༢ མཐོང་ཆོས་ཀྱི་འབྲས་བུ།

			ཐ༣ མཐོང་བ་དང་མ་མཐོང་བའི་འབྲས་བུ་བཤད་པ།

			ཉ༢ བཟོད་པ་བསྒྲུབ་པའི་ཐབས།

			ཏ༡ ཁྲོ་བའི་རྒྱུ་མཚན་ཟློག་པ།

			ཐ༡ མི་དགའ་བ་ཁྲོ་བའི་རྒྱུར་བསྟན་པ། 

			ཐ༢ དེའི་ཟས་ཡིད་མི་བདེ་གཞོམ་པ།

			ཐ༣ དགའ་བ་དང་མི་འབྲལ་བར་དམ་བཅའ་བ།

			ཐ༤ གང་ལ་བཟོད་པར་བྱ་བ་འདོད་མི་འདོད་ཀྱི་རྟོག་པ་བསྟན་པ།

			ཐ༥ མི་འདོད་པ་ལ་མི་དགའ་བའི་རྟོག་པ་གཞོམ་པ།

			ད༡ བདག་ཉིད་ལ་ཉེས་པ་ལ་བྱེད་པ་མི་དགའ་བ་དོར་བ།

			ན༡ སྡུག་བསྔལ་བྱེད་པ་ལ་མི་དགའ་བ་དོར་བ།

			པ༡ སྡུག་སྔལ་དང་ལེན་གྱི་བཟོད་པ་དྲུག་བསྟན་པ། 

			ཕ༡ སྡུག་སྔལ་ངེས་འབྱུང་གི་རྒྱུར་བསྟན་པ། 

			ཕ༢ ཐར་པའི་དོན་དུ་བཟོད་པར་བྱ་བ།

			ཕ༣ གོམས་ན་སླ་བར་བསྟན་པ། 

			ཕ༤ བརྟགས་ཏེ་བཟོད་པར་བྱ་བ།

			ཕ༥ དེ་ལྟར་བཟོད་ན་དཔའ་བོའི་དམ་པར་བསྟན་པ།

			ཕ༦ སྡུག་སྔལ་ཕན་ཡོན་ཅན་དུ་བསྟན་པ།

			པ༢ ཆོས་ལ་ངེས་པར་རྟོག་པའི་བཟོད་པ་བསྟན་པ།

			ཕ༡ ཉོན་མོངས་ཀྱི་དབང་གིས་ཕ་རོལ་ལ་རང་དབང་མེད་པར་བསྟན་པ།

			ཕ༢ རང་དབང་གི་གཙོ་བོ་སོགས་འགོག་པ།

			ཕ༣ སྤྲུལ་པ་ལྟ་བུ་ཡིན་ན་ཁྲོ་བ་ཟློག་མི་རིགས་པའི་རྩོད་པ་སྤང་བ།

			ཕ༤ དོན་བསྡུ་བ།

			པ༣ གནོད་པ་ལ་ཇི་སྙམ་པའི་བཟོད་པ་བསྟན་པ།

			ཕ༡ གནོད་བྱེད་སྙིང་རྗེའི་ཡུལ་དུ་བསྟན་པ།

			ཕ༢ ཁྲོ་བའི་རྒྱུ་མཚན་ལ་དཔྱད་པ།

			ཕ༣ རང་ཉིད་ཀྱིས་ཉེས་པར་བསྟན་པ། 

			ཕ༤ གནོད་བྱེད་དེ་བདག་ལ་ཕན་འདོགས་ཡིན་ཀྱང་གནོད་པའི་རྣམ་སྨིན་གྱི་སྡུག་སྔལ་རང་བཞིན་གྱིས་མྱོང་བར་བསྟན་པ། 

			ན༢ བརྙས་པ་བྱེད་པ་ལ་མི་དགའ་བ་དོར་བ། 

			པ༡ བརྙས་སོགས་ཀྱིས་ལུས་ལ་མི་གནོད་པར་བསྟན་པ།

			པ༢ གཞན་སྡང་བ་ཙམ་གྱིས་བདག་ལ་མི་གནོད་པར་བསྟན་པ།

			པ༣ རྙེད་པའི་གེགས་བྱེད་པ་ལ་ཁྲོ་མི་རིགས་པར་བསྟན་པ།

			པ༤ གཞན་མ་དད་པར་བྱེད་པ་ལའང་ཁྲོ་མི་རིགས་པར་བསྟན་པ།

			ད༢ བདག་གི་བ་ལ་ཉེས་པ་བྱེད་པ་ལ་མི་དགའ་བ་དོར་བ།

			ན༡ ཆོས་ལ་ངེས་པར་སེམས་པས་སྒོམ་པ། 

			ན༢ གནོད་པ་ལ་ཇི་སྙམ་པས་སྒོམ་པ། 

			པ༡ སེམས་ཡོད་ལ་བཀར་ཏེ་ཁྲོ་བར་མི་རིགས་པ།

			པ༢ སྐྱོན་ཅན་ཁྱད་མེད་དུ་འགྱུར་བ།

			པ༣ རང་གིས་ཉེས་པར་བརྟག་པ།

			པ༤ འབྲས་བུ་ཡིད་ལ་བྱ་བ་གསུམ་བསྟན་པ།

			ཕ༡ བསོད་ནམས་ལས་མི་ཉམས་པ། 

			ཕ༢ སྡུག་སྔལ་ལས་ལྡོག་པ།

			ཕ༣ དོན་འགྲུབ་པ།

			ད༣ བདག་གི་དགྲ་ལ་ལེགས་པ་བྱེད་པ་ལ་མི་དགའ་བ་དོར་བ།

			ན༡ དགྲ་ལ་བསྟོད་གྲགས་བྱུང་བ་ལ་མི་བཟོད་པ་སྤང་བ།

			པ༡ རང་གིས་གཞན་ལ་བསྟོད་ན་བདེ་བ་ཐོབ་པར་བསྟན་པ།

			པ༢ གཞན་གྱི་ཡོན་ཏན་ལ་བསྟོད་པ་མི་བཟོད་ན་བདག་ཉིད་ལ་སྡུག་སྔལ་འབྱུང་བར་བསྟན་པ།

			ན༢ དགྲ་ལ་བདེ་བ་སྒྲུབ་པ་ལ་མི་བཟོད་པ་སྤང་བ།

			ན༣ དགྲ་ལ་རྙེད་པ་སྒྲུབ་པ་ལ་མི་བཟོད་པ་སྤང་བ།

			པ༡ ཚིགས་བཅད་སྔ་མའི་དོན་རྒྱུ་མཚན་གྱིས་བསྟན་པ། 

			པ༢ གཞན་ལ་མ་བྱིན་ཀྱང་སྦྱིན་བདག་གི་ཁྱིམ་ན་གནས་པའི་ཡོ་བྱད་ཀྱིས་བདག་ལ་མི་ཕན་པར་བསྟན་པ། 

			ཐ༦ འདོད་པའི་གེགས་བྱས་པ་ལ་བཟོད་པ་སྒོམ་པ།

			ད༡ དགྲ་ལ་གནོད་པའི་གེགས་བྱེད་པ་ལ་བཟོད་པར་བསྟན་པ། 

			ད༢ བདག་དང་བདག་གི་ཕྱོགས་ལ་ལེགས་པ་འགྲུབ་པའི་བར་ཆད་བྱེད་པ་ལ་བཟོད་པར་བསྟན་པ། 

			ན༡ འཇིག་རྟེན་གྱི་ཆོས་ཀྱི་གེགས་བྱེད་པ་ལ་སྒོམ་པ།

			པ༡ བདག་གི་བསྟོད་གྲགས་འཇིག་པ་ལ་གནོད་པར་མི་ལྟ་བ།

			པ༢ བསྟོད་གྲགས་འགོག་པ་ནི་ཕན་འདོགས་ཀྱི་དམ་པར་བསྟན་པ།

			ཕ༡ ངན་སོང་ལས་སྲུང་བ། 

			ཕ༢ ཐར་པའི་གྲོགས་སུ་བསྟན་པ། 

			ན༢ བསོད་ནམས་ཀྱི་གེགས་བྱེད་པ་ལ་བཟོད་པར་བསྟན་པ།

			པ༡ ཁྲོ་བ་ཁོ་ན་བསོད་ནམས་ཀྱི་གེགས་སུ་བསྟན་པ།

			པ༢ གནོད་བྱེད་གེགས་མ་ཡིན་པར་བསྟན་པ།

			པ༣ དེ་གུས་པའི་ཡུལ་དུ་བསྟན་པ།

			ཕ༡ བཟོད་པའི་གྲོགས་ཡིན་པའི་ཕྱིར་གུས་པར་བྱ་བ།

			བ༡ ཕན་འདོགས་ཆེ་བར་བསྟན་པ།

			བ༢ ཕ་རོལ་གྱི་སྡང་སེམས་མེད་ན་བཟོད་པ་མི་འབྱུང་བར་བསྟན་པ།

			བ༣ སྟོན་པ་དང་འདྲ་བ་དེ་བསྟན་པ།

			ཕ༢ སྟོན་པའི་ཐུགས་དགོངས་རྫོགས་པའི་ཕྱིར་གུས་པར་བྱ་བ། 

			ཏ༢ བཟོད་པའི་འབྲས་བུ་ཡིད་ལ་བྱ་བ།

			ཐ༡ མདོར་བསྟན་པ།

			ཐ༢ དཔེས་རྒྱས་པར་བཤད་པ། 

			ཐ༣ དཔེ་ལས་ཁྱད་པར་དུ་འཕགས་ཚུལ་བཤད་པ། 

			ཐ༤ འབྲས་བུ་དངོས་བཤད་པ། 

			བདུན་པ། བརྩོན་འགྲུས་ཀྱི་ལེའུ།

			ཇ༤ བརྩོན་འགྲུས་བཤད་པ། 

			ཉ༡ བརྩོན་འགྲུས་ལ་སྤྲོ་བ་སྐྱེད་པ།

			ཉ༢ བརྩོན་འགྲུས་ཀྱི་ངོ་བོ།

			ཉ༣ བརྩོན་འགྲུས་ཀྱི་མི་མཐུན་ཕྱོགས། 

			ཏ༡ མདོར་བསྟན་པ།

			ཏ༢ ལེ་ལོ་སྐྱེ་བའི་རྒྱུ་བཤད་པ། 

			ཏ༣ སྙོམས་ལས་ཀྱི་ལེ་ལོ། 

			ཐ༡ འཆི་བའི་འཇིགས་པ་བསམས་ཏེ་རྒྱུད་བསྐུལ་བ། 

			ཐ༢ ཕྱི་མར་ངན་སོང་ལ་འཇིགས་པས་བསྐུལ་བ།

			ཏ༤ བྱ་བ་ངན་ཞེན་གྱི་ལེ་ལོ།

			ཏ༥ སྒྱིད་ལུག་པའི་ལེ་ལོ།

			ཐ༡ བསྒྲུབ་བྱ་མཐའ་དག་མདོར་བསྟན་པ། 

			ཐ༢ འབྲས་བུ་བྱང་ཆུབ་ལ་སྒྱིད་ལུག་སྤང་བ།

			ཐ༣ རྒྱུ་སྦྱིན་སོགས་ལ་སྒྱིད་ལུག་སྤང་བ།

			ད༡ སྦྱིན་སོགས་ཀྱི་སྡུག་སྔལ་ཆུང་ངུར་བསྟན་པ།

			ད༢ གོམས་ན་མི་དཀའ་བར་བསྟན་པ། 

			ད༣ དེ་ཉིད་བདེ་བའི་མཆོག་ཏུ་བསྟན་པ།

			ཉ༤ བརྩོན་འགྲུས་བརྩམ་ཚུལ་དངོས། 

			ཏ༡ མདོར་བསྟན་པ།

			ཏ༢ རྒྱས་པར་བཤད་པ།

			ཐ༡ མོས་པ།

			ད༡ གང་ལ་མོས་པའི་ཡུལ།

			ད༢ མོས་པའི་འབྲས་བུ།

			ད༣ མོས་པ་སྐྱེ་བའི་རྒྱུ།

			ད༤ མཇུག་བསྡུ་བ།

			ཐ༢ བརྟན་པའི་དཔུང་ཚོགས་རྒྱས་པར་བཤད་པ།

			ད༡ རྩོམ་པ་ལ་བརྟན་པ། 

			ད༢ ཞུགས་པ་ལ་བརྟན་པ། 

			ཐ༣ དགའ་བའི་དཔུང་།

			ཐ༤ དོར་བའི་དཔུང་།

			ཉ༥ བརྩོན་འགྲུས་དཔེལ་བའི་ཚུལ། 

			ཏ༡ ལྷུར་བླང་བ། 

			ཏ༢ བདག་ཉིད་དབང་དུ་བྱ་བ།

			བརྒྱད་པ། བསམ་གཏན་གྱི་ལེའུ།

			ཇ༥ བསམ་གཏན་བཤད་པ།

			ཉ༡ མི་མཐུན་པའི་ཕྱོགས་རྣམ་གཡེང་སྤང་བ། 

			ཏ༡ སྤང་བའི་གནས་མདོར་བསྟན་པ། 

			ཏ༢ འཇིག་རྟེན་སྤོང་བ་རྒྱས་བཤད།

			ཐ༡ གང་གིས་མི་སྤོང་བའི་རྒྱུ།

			ཐ༢ གང་གིས་སྤོང་བའི་རྒྱུ།

			ཐ༣ གཉེན་པོ་ཇི་ལྟར་སྒྲུབ་ཚུལ། 

